
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Клим Самгин Доод Новогород орж ирээд үзэсгэлэн, яармаг үзсэнээ Спивакт ярьтал гайхан биширч байсан зүйл нь санааны төдий үлдээд бусад нь мартагдсан байжээ. Үүнийг ярих сонин биш гэж даруй мэдэв. Ядахдаа зарим сонинд бичдэг шиг хэт магтахгүй, нөгөө заримынх шиг итгэлгүй яншихгүй өөрийн үгээр ярих юм сан гэж бодохдоо баахан хавчигдаж байжээ. Түүнээс гадна Иноковын бичдэг шиг бүдүүн бараг, доромж аястай болчих вий гэхээс бүр ч эмээх ажээ.

	Тэр ч байтугай Федосова эмгэний тухай ярих гэж тод тод үг ядан чадан олсон нь одоо нэг л бүдэг хуурай сонсогдож байжээ. Хэдий тийм боловч Бүх Оросын ажил хөдөлмөрийн үзэсгэлэнд үзсэн зүйлийн дотроос хамгийн тод сэтгэгдэл үлдээсэн нь эрхбиш мөнөөхөн майжгар эмгэн санагдана. Бас нэг жигтэй залуу хүн олж харснаа одоо санахын төдий эвгүй, түүний зөвхөн гэмшсэн мэт инээвхийлэх нь сэтгэлд үлджээ.

	— Сайд нарын гар хурууны үзүүрт зарагдсан нэг муу хариугүй амьтан байна билээ! гэж ярихдаа хариугаа сайн авав шүү гэж санагдан өөрөө боловч нэлээн гайхаж байжээ.

	Тэд цэцэрлэгийн дотор маргад чондрын хэлхээ адил бөнжийсөн элбэг жимс бүхий интоорын сүүдэрт сууж байв. Үдэш байтал амьсгаа давчдам халуу шатаж, их аадрыг зөгнөнө. Цэгээн тэнгэрт бөөн бөөн саарал үүлс хүжлэн, үүлний сүүдэр цэцэрлэгийн дээгүүр мөлхөөд, модны навчис ер эс хөдлөх нь жигтэй. Спивак эхнэр газарт ухаж суулгасан дугуй ширээнээ тохойлдон, алгаар хацраа дараад нэг улаан цох ширээн дээгүүр ийш тийш гүйхийг ширтэнэ. Эр нөхөр нь хувцсаа хагас заримдаг тайлж, цонхны дор хивс дэвсэж хэвтээд үе үе хуурай бөгшин ханиалгаж, хүүхдийн тэрэг хөдөлгөж байв. Тэрэг дотор данхар хар толгойтой нялзрай хүүхэд тунгалаг хар нүдээр тэнгэрийг ширтэн туйлын тайван хэвтэнэ.

	— Иноков надад бичсэн захидалдаа хааны тухай иймэрхүү аястай боловч илүү их эрс эрс өгүүлсэн шүү... гэж хэлэхдээ Спивак эхнэр инээвхийлж, — Орост бичиг мэддэг нь бид хоёр болохоос харгис цагдаа нар уншиж чаддаггүй гэсэн юм шиг хамаагүй бичдэг юм гэж ярив.

	Улаан цох мөлхсөөр Самгинд дөхөхөд Клим эгдүүцэн няслан унагатал Спивак тэргүүнээ өргөж,

	— Тэгээд яав? Ходынкны тухай юм ярилцаж байна уу? гэв.

	— Ходынкны тухай юу? Би юу ч олж сонссонгүй гэж Клим хэлэхдээ хааны тухай санаанд нь орж байсан боловч Москвад болсон сүйрлийн тухай огтхон ч бодсонгүйгээ санаж, ёжтойгоор мушилзан,

	— Хор шаргүй ардууд түүнийг мартаж орхисон биз. Элдвийн мууд дуртай Иноков хүртэл мартсан байна шүү дээ гэв.

	Спивак эхнэр Климийн нүүрийг ширтэж үг хэлэх гэтэл хүү нь уруулаа хөхөхөд, эр нөхөр нь түүний хормойноос татаж

	— Хөхөө эрээд байна гэв.

	Спивак, хүүгээ авч буруу харж суугаад хөхүүлэхийн завсар яагаад ч юм, хамраар гуншиж,

	— Миний хүү ийм л томоотой хүү дээ! Уйлах гэж ер үгүй. Үргэлж л хавийнхаа юмыг ажиж дуугүй хэвтэнэ шүү. Сайн хүү! гэв. Гэтэл эр Спивак гар хуруугаа гэрэлтүүлэн харж,

	— Энэ хүү, миний хуруу хумсан дотроос хөгжим дуу гардаг гэж боддог шиг байгаа юм гэв.

	Клим энэхэн үес тэсэшгүй хүнд бэрх уйтгарт дарагдан байв. Жимс, навчсын сүүдэр толботон харагдах цагаан дээлтэй энэ эмэгтэй, бараан шилтэй, ногоон царайтай, мэнгэр ханиадтай энэ хөгжимчин, дүнсгэр ногоон цэцэрлэг, бүрхэг бараан тэнгэр, хотын залхуутай шуугиан энэ бүхэн цөм уйтгартай санагдаж байжээ.

	Клим хэдэн бүгчим халуун өдөр шөнийг ийнхүү хүнд их уйтгартай өнгөрүүлэхдээ Варавка, эх хоёртоо ихэд зэвүү хүрч байв. Тэд үзэсгэлэн үзээд тэндээс Крым орохоор явсан тул Клим нэг сар хэртэй энэхүү уйтгарт хот, байшинд хашигдсан ажээ. Шөнийн шөнөд аанай эмсийг бодож сэтгэл донслон хэвтэхдээ Лида хүүхэнд ихэд хорсон гомдох ажгуу. Нэг үдэш дээш гарч өрөөнд нь орвол ор дэрийг хурааж дэвсгэрийг хуйлж төмөр орон дээр орхисон байлаа. Том толийг сониноор бүтээгээд цонхны ёроолд байдаг зөөлөн сандалд бор даавуу бүрээс углаад жижиг сажиг бүхнийг хураан далд хийжээ. Цонхны тавиур дээр цэцэг ч эс харагдана. Тэр ёозгүй хоосон тасалгааг үзвэл, «Энд хүүхэн сууж байсан юм уу?» гэж ёжтойгоор асууж байх шиг санагджээ.

	Гэвч хүүхэн байх нь байсан, энэ тухай сэтгэлийг базлах хоосон тасалгаа илт хэлж байв.

	Клим том өрөөнд оров. Тэнд өвлийн өдөр хүүхдүүд нааддаг байж билээ. Клим өрөөний нэг булангаас нөгөө булангийн хооронд алхан алхан явахдаа, юм бүхэн хүний сэтгэлээс юутай амархан ховхордог вэ, гагцхүү сэтгэл зовоосон юм л эс мартагдана гэж бодож байжээ. Одоо түүний эцэг хаана яваа, тэр тухай Климийн санаанд эс орно. Ах Дмитрийг ч мартжээ. Гэтэл Лидаг бодохгүй гэх тусам бодогдоно. Тэр хүүхэн хэн нэгэнтэй огт бүтэлгүй амраг болох зэргээр золгүй явдалд орвол муугүй сан! Бардам дээгүүр зан нь нугарвал хэрэгтэй сэн! Тэр хүүхэн бол царай муутай, ухаан мулгуу. Тэгвэл юугаараа бардана вэ? гэж бодогдоно.

	Байшингийн дотор зузаан тоос даржээ. Тоосонд дарагдсан энэ хөндий байшин хүний санаа сэтгэлийг гандуулж, сорж залгиж байх шиг ажгуу. Шивэгчин эм хашаа байшингийн дотуур залхууран хэсэж явна. Клим түүнийг, галт тэрэгний цонхоор хээр талд бэлчин яваа үнээ мал хардагтай чанар адил харна. Хүн амьтан, хашаа байшин, эд хогшлыг харахаас, булингартай намуухан голын хөвөөнд шахалдсан хотын олон байшин барилгыг харахаас Климийг улам их уйтгар дарж байжээ. Үзэсгэлэнгийн зураг онгод зүүд адил мартагджээ. Эд бүхнийг нөгөө бяцхан саарал хувцастай хаан л гандуулж, залгиж байх шиг бодогдоно.

	Спивак эхнэр энэ завсар Климийг өдөх ч үгүй, сургах ч үгүй, мөртөө суух нь сэтгэлд зохистой боловч бас ч гомдоох нь бий. Энэ эхнэр гагцхүү сургуулийн хэрэгт машид санаа тавьж байх мэт санагдана. Үргэлж сургууль, сурагч гэж ярих авч дурамжхан ярина. Нялх үр, эр нөхөр хоёроосоо бусдыг эсхүл ихэд алжаасан буюу эсхүл ихэд гүн бодолд дарагдсан хүний адил тун ч тоомсоргүй харж байх нь үзэгдэнэ. Энэ эхнэр өглөө есөн цагт сургууль тийш яваад өдөр гурван цагийн алдад харина. Таваас долоон цаг хүртэл хүүхдээ тэврээд бас ном бариад цэцэрлэгийн дотуур зугаацах агаад оройн долоон цагт бас явж, сайн дурын дуучдад хичээл зааж үдэш орой эгж ирнэ. Тэднийг заримдаа мөргөлийн дуу удирдаач болох урт үстэй, дэлбэгэр малгайтай загзгар, ганган эр хүргэж ирнэ. Тэр хүн ямагт тулууртай явах бөгөөд бавгар сахлыг нь үзэхэд хоёр хэсэг их давирхай нааж орхисон мэт харагдах ажгуу.

	— Та үзэсгэлэнгийн тухай бичих үү? гэж Спивак эхнэр, Климээс хоёр ч удаа асуухад нь Клим хэдийгээр уйтгарт дарагдан, бичиж эхлээгүй боловч,

	— Бичнэ ээ, гэж эрс хариулжээ.

	Өглөөгүүр Спивак эхнэрийн явсны хойно нэг цаг хэртэй болоод эр Спивак жигүүрийн байшингаас гарч хашааны хаалга чиглэн явахыг харахад сая хөлд орсондоо ихэд эрэмшин яваа нялх хүүхэд адил үзэгдэх ажээ. Хоолойдоо амьсгалуур зүүсэн нь эрүүг нь урагш түрээд, бужгар толгой нь орос нохойн толгойтой адилхан харагдах бөгөөд бас бараан өнгийн үстэй даавуу хувцас өмссөн нь циркийн сургуультай нохойтой туйлын адилхан харагдах бүлгээ. Климтэй тааралдвал амьсгалуураа доош буулгаж, ямагт хөгжим ярина. Самгины нүүрэн дээр долоон хуруугаа гозойлгож байгаад,

	— Энэ долоон хурууг харагтун. Ердөө долоохон ноот байгаа биз? Тэгвэл энэ долоогоор Бетховен, Моцарт, Бах нар юу хийсэн билээ дээ? Ер хаана ч, юм болгон тийм. Бидэнд тун багыг заяасан байтал бид цаглашгүй ихийг бүтээсэн шүү гэнэ.

	Хөгжмийн хэл бол үгийн хэлнээс зүйрлэшгүй баян гэж нотолж,

	— Хөгжмийн нэгхэн эгшгийн утгыг танд ярих гэвэл олон арван үг хэрэгтэй гэнэ.

	Нэг үдэш цэцэрлэгийн дотор сууж байхыг үзвэл ихэд халууцаж, амьсгааджээ. Климд сонин болгон ярьсан нь,

	— Би үхнэ шүү. Энэ намар л үхэх болов уу гэжээ. Самгин онц тоомсоргүйгээр

	— За хаанаас даа гэсэнд, Спивак хуруугаа гозолзуулан

	— Манай эхнэр бас үнэмшдэггүй юм. Гэвч намар үхнэ гэдгээ би мэдэлгүй яах вэ дээ. Намайг айж байна гэж та санаж байна уу? Үгүй айхгүй, харин хайран юм. Би хөгжим заах дуртай хүн гээд ясан хэдрэг болсон хуруугаа үзэж, шуугьтал санаа алдаж,

	— Миний эхнэр бас заах сургахад дуртай хүн шүү! Ер аж амьдралыг найрал хөгжмийн маягаар зохиовол таарах юм. Тэгвэл хүн болгон өөрийн хувьд оногдсоныг шударгаар гүйцэтгэвэл юм бүхэн сайн болно гэжээ.

	Ингэж ярихдаа амьсгаа нь дээр дээр гарч хоолойд нь нэг юм хоржигнож байжээ. Гэнэт толгойгоо базаж найтаалгаад

	— Энэ хотын тоосонд шувууны баас ханхлах юм гэжээ.

	Түүний энэ үг Диомидовын солиотой яриатай адил санагдсанд Самгин бүр ихээр уйдаж, тийнхүү уйдахын эрхэнд сонины газар очихоор явжээ.

	Сонины газар бол Тайжийн аниргүй гудамж, бас нэг эзгүй нарийн гудамжны буланд оршино. Тэр гудамж цааш мурийж, настныг тэжээх газрын төмөр хаалганд тулна. Сонины газрын хоёр давхар байшин ихэд эвдрээд нэг тал нь гудамжнаа ил үлдэж, нөгөө хоёр цонхтой арай уртхан хэсэг нь нарийхан гудамжинд нуугджээ. Тэр байшин бол хуарангийн хэлбэртэй хуучин байшин бөгөөд нүүрэн тал нь будаг чимэггүй, туурганы шар будаг хуурч, идээлээгүй арьсны өнгөтэй болжээ. Нарны туяанд цонхны шил ягаавтар туяатай харагдах агаад тэр байшингийн нэг онигор цонхны дээр «Манай хязгаар» гэж алтаар бичсэн нь тун ч ёозгүй харагдана.

	Сонины газар орвол доод давхарт хэвлэлийн олон машин нижигнэн, дээш гардаг төмөр шат доргиж байна. Самгин тэр шатаар гарч, нэгэн том тасалгаанд орвол тасалгааны төв дунд бэх будаг болсон хулдаасан бүтээлэгтэй урт ширээний ард Иван Дронов сууж байв. Тэр амандаа исгэрэн, бүртгэлийн том дэвтрээс нарийхан цаасан дээр юм хуулан бичиж байв.

	Дронов Климийг үзээд танихгүй хүн харсан мэт шийдэмгий угтан бостол ашгүй, Клим инээвхийлэн байхыг үзээд тэсгэлгүй баярлан шууд гарыг атгаж,

	— Хүрээд ирсэн үү? Удаж байна уу? гэхэд нь Клим

	— Чи юу хийж байна даа? гээд мөн ихэд баярласан хүн болж, бас «чи» гэсэндээ баахан ичингүйрэн эвгүйрхэж байжээ.

	— Мэдээхэн эрээчиж сууна даа. Чи наад эрээчсэн эхээ авчирч тамга даруул, тэгэхгүй бол чи нэг мэдээг тав зарж идэх хүн байна гэж манай шог найруулалч хошигнодог юм гэж Дронов их л хөхиүн чанга ярив.

	Дронов үсээ богинохон тайруулсан нь хавтгай толгой нь ил гараад царай улам өргөн болж хамрын товч хөөж хавдсан мэт харагдана. Гудамжны шороо тоосны өнгөтэй сахлаа зулгааж байгаад цааш ярьсан нь:

	— Манай энд ажил тун бэрх. Ядахдаа энэ муу ёрын хотод сонин адал явдал ердөө гарахгүй юм. Мэдээ бичихийн тул өөрөө дээрэм тонуул хийж, гал түймэр тавьж, хүн алах нь холгүй болоод байна гэв.

	Дронов ингэж яриад үзгийн хатгуур авч газар зүйн зураг адил хулдаасан дээр наймын тоо шиг юм зураад эрхлэгчийнхээ өрөө тийш чих тавин чагнана. Үнэхээр тэр хаалганы цаана муур цаасаар оролдож байх шиг чимээ гарна.

	Он цагийн эрхээр гандаж шарласан цагаан будагтай хаалга нээгдэж, сонины эрхлэгч цаас барьсаар шагайж

	— Дронов! Та ямар чөтгөр... гэснээ Климийг харж, — За сайн уу? гэж эелдэгхэн өгүүлээд хаалгаа улам тэлж, — Орогтун гэлээ.

	Нэг минут хэртэй болсны хойно сонины эрхлэгч Климийн өөдөөс харж суугаад,

	— Хянах газрын ноёд үгнээс айдаг, манай сонины ноёд олон үгэнд дурладаг өвчин тусаад хэн хэндээ бууж өгөхгүй, мөн хэцүү байна гэж ярьж байв.

	Ингэж ярихдаа гомдсон янзгүй, Климд хэлж бичүүлж байгаа янзтай томоотой ярьж байв. Алчуур гаргаж хөлстэй халзан толгой, шар санчгаа арчих бөгөөд ярианы дундуур латин үг хэлэхэд нь гомдсон мэт уруул нь онц ихэмсэг өмөлзөж байх нь үзэгдэнэ. Эрхлэгч бол сонины латин үгэнд тун дуртай хүн болохыг Клим хэдийнээс мэдэх бөгөөд бараг түүний бичсэн өгүүлэл бүрд ab ovo o tempora, o moresidi xi testimo njum paupertatls гэх зэргээр эрээлсэн нь олонтоо тохиолдоно. Ер сониныхон ингэх дуртай билээ. Сонины эрхлэгчийн ард дүүрэн ном чихсэн шүүгээ байна. Түүний бор нуруу, эм хүнийх адил бөлцгөр дал мөр нь шүүгээний шилэнд тусаад нүцгэн хүзүү бүдэг гэрэлтэх нь тэр эрхлэгчийн нэг хувийг номын шүүгээнд хийж хаасан мэт ажгуу.

	— Ийм нөхцөлд олон нийтийн саналыг олж, удирдана гэдэг хэчнээн бэрх болохыг бодоод үзэгтүн. Бас «муу тусмаа сайн» гэж итгэл дүүрэн хэлдэг хүмүүс ч гарч байна. Эцэст, Марксын үзэлтэн гэж ардад хайр энэрэлгүй хувьсгалчирхуу хүмүүс гарч байна.

	Сонин бичиг хөглөрсөн бяцхан өрөөнд хэвлэлийн будгийн үнэр ханхална. Тасалгааны шалан дор ямар нэг аймаар амьтан орсон мэт тасралтгүй хүнгэнэн, нэгэн жигд дэвсэлж байлаа. Эрхлэгч алжаасан мэт сүүрс алдаж,

	— Үзэсгэлэнгийн тухай өгүүлэл үү? гэж асуугаад санчигт нь сууж, хөлсийг нь сорох гэж огт амар заяа үзүүлэхгүй байгаа ялааг Климийн өгсөн гар бичмэлээр дэвж үргээх зуур, — Иноков бол тун ч бүтэлгүй сурвалжлагч байна гээд барьсан цаасаар санчгаа цохиж, нөгөө ялаа хэрхэн ширээний дээгүүр эргэлдэхийг дагаж харан нүүрээ ярвайлгаж, — Иноков их хайдаг хүн юм. Энэ нь лав түүний өтгөн хаагдах өвчнийх нь болов уу. Тимон Афинский тийм өтгөн хаагдах өвчнөөр зовж байсан гэж хий судлалын эмч Ковалевский надад ярьсан юм сан, ер нь энэ бол юуны... шинж л дээ гэж ярив.

	Эрхлэгч барьсан цаасаар нөгөө ялааг онож санаа амарсан мэт уртаар амьсгаа авав. Уруул нь сөхөгдөж, яльгүй цорвойж сунахыг Клим хараад түүнийг инээмсэглэв гэж мэджээ.

	— Түүнээс гадна Иноков нөхцөлгүй муу шүлэг бичиж байна. Шүлэг гэж инээдэмтэй юм. Ингэхэд, над дээр нутгийн шүлэгчийн баахан зохиол цуглажээ, та үзэх үү? Ням гарагийн дугаарт тавьчихмаар юм байж юу магад. Үнэнийг хэлэхэд би шинэ цагийн шүлэг зохиол муу ойлгодог шүү... гээд хөмсгөө ууртай атируулан, ширээний нүдийг татаж бөөн нэвсгэр цаас гаргаж Климд өгөв.

	— Хоёр долоо хоногийн өмнө Дронов нэг аятайхан шүлэг авчирлаа. Бид түүнийг нь хэвлэчихсэн чинь Бенедиктовын зохиол болж таарлаа. Биднийг маллаж байхгүй юу. «Энэ юу болж байна?» гэсэн чинь, «Надад шашны сургуулийн нэг таньдаг хүн өгөв» гэж байна шүү... Би бол үнэндээ шашны сургуулийнханд итгэдэггүй... 

	Ингэж байтал сонины шог найруулалч шуугин орж ирээд,

	— Намайг бас л алав уу? гэв. Чингээд Самгинтай гар барьж,

	— Энэ сард таван шог найруулал бичив гэв.

	Шог найруулалч цонхны тавиур сандайлаад ханиалгаж, шар нүүр нь улайссан төмөр адил болж, чүүчгэр нарийн хөл нь санжганан өсгийгөөр туурга балбаж, чисчүү цамц нь ясан хэдрэг мөрнөөс нь огшин хөөрч байх нь үзэгдэнэ. Толгой нь санжганаад онгомол, хуурай үс унжин нүүрийг бүтээжээ. Ханиалгаж ханиалгаж, тийм чиг шинэ биш алчуур гаргаж амаа арчаад Климд,

	— Надад ханиад хүрчихжээ гэв.

	— Сонины газар есөн жил ажиллалаа. Энэ завсар хянах газраас миний лав арван нэгэн боть зохиолыг устгасан даа. Нэг нь тоолбол дөчин мянган үсгийн тэмдэгттэй хорин хэвлэлийн хуудас болно гэв. Робинзон ингэж ярихдаа харамссан биш, харин бардсан мэт ярьжээ.

	Эрхлэгч нэг нүдээр уншиж буйгаа харж, нөгөө нүдээр бас нэг салдаггүй ялаа дүнгэнэхийг хялайн харах зуур

	— Чи хэтрүүлж байна шүү гэж амандаа үглэнэ.

	Робинзон цонхны тавиураас үсрэн бууж, үг хэлэх гэтэл бас л ханиалгаж, цаас хаядаг сагсанд нулимсанд эрхлэгч мөнөөхөн сагсан савыг хялайн харж хөлөөр холдуулаад хонхны товчийг дарах зуур,

	— Цэрний сав тавихыг бас л мартжээ гэж аргаа баран өгүүлэв.

	Гаднаас Дроновыг орж ирэхэд эрхлэгч шилний дээгүүр гэтэн хараад,

	— Таныг биш, сахиулыг дуудсан юм сан гэсэнд Дронов,

	— Сонины мэдээ бичээд ирлээ гэв.

	— Чухам юуны тухай вэ? гэхэд нь:

	— Нэг хүн усанд живжээ. Жижиг хулгайн хэрэг хоёр. Зээлийн газар болсон зодоон. Бэртсэн ч бий... 

	— Амьдрал гэж энэ биз? гэж Робинзон чанга өгүүлээд Самгиныг сугадаж, — Явж пиво ууя гэжээ.

	Дронов хаалганы хавтас түшиж зогсоод, эрхлэгчийн алс дээгүүр харж байгаад

	— Өчигдөр шоронгийн байцаагч Топорков цагдаагийн газар очиж, захиргааны гишүүн Грачевыг мангуу, Тимофеевыг хулгайч гэсэн байна шүү гэж ярьтал Робинзон,

	— Аль аль нь үнэмшээгүй гэнэ билээ гээд Самгиныг дагуулан гарчээ.

	Бусдыг буруутгах, сургах эрхтэй хүн гэж өөрийгөө үздэг энэ хүнтэй ойр танилцах боломжийг алдахыг Самгин хүссэнгүй. Робинзон гадаа салхи сөрж, тоосноос анивчин, ханиалган явахдаа зугаатайгаар өгүүлсэн нь:

	— Хоёулаа Валгалд1 очъё. «Ижил мөрөн» гэдэг архины газрыг би тэгж нэрлэдэг юм. Яагаад гэвэл манай үеийн баатрууд, мөн элдэв хорт шуналдаа зүдэн явдаг хүмүүс тэнд орж сэтгэлээ түр амруулдаг. Залуу нөхөр чиний сэтгэлийг ямар шунал донсолгодог вэ? гэжээ.

	Нэгэн цэвэрхэн гудамжаар явахад цэцэрлэгийн дотор өнгө өнгийн будагтай жижигхэн байшин элбэг харагдаж байжээ. Робинзон халуун агаар шуналтайгаар залгиж,

	— Энэ олон жижигхэн тохилог байшин бол элдэв хуучны үзэлтний цайз мөн. Хуучны үзэл бол тохилог аж байдлын хөрсөн дээр үүсдэг гэж ярихад Самгин, «Ийм золбин улс юуг ч хайрлах биш» гэж бодож явжээ.

	— Толстойн зохиолд гардаг боловсон жорлонгийн тухай өвгөн Акимын ёжлон хэлсэн үгийг та санаж байна уу? гэхэд нь Клим хариу үг хэлсэнгүй инээмсэглэв. Шар чисчүү цамц өмсөөд мөн шар эсгий малгай барьсан энэ туранхай хүний хачин тахийж явахыг хараад Клим инээд алджээ. Түүний өрөм адил өнгөтэй үс нь сэгсийгээд шанааны нь улаан улаан толбо шийний алиалагч хүний будмал хацартай адилхан харагдах бүлгээ.

	— Бодвол та хортой хүн биш бололтой гэж Клим санаандгүй дуугарчээ. Робинзон дуу алдаж,

	— Биш нь биш! Гэвч хортой байх хэрэгтэй. Энэ бол миний мэргэжлийн шаардлага юм гэжээ.

	Ресторан бол голын эгц эрэг дээр байна. Байшингийн саравчит тагт нь тавиур адил хийд дүүжлэгдсэн мэт харагдах ажгуу. Хөгшин далдуу моддын завсраар тэртээ голын ус хөхрөн харагдана. Нарны хурц туяанд усны дээгүүр мөнгөн өнгө гялалзана. Голын цаад элсэн толгодын дээгүүр тосгоны бор бор байшин үргэлжилнэ. Толгодоос цааш арцны мод туг тугаараа харагдах бөгөөд түүнээс цааш газраас бөөн бөөн үүл хөөрч байх нь үзэгдэнэ.

	Саравчит тагтны буланд давхар эрүүтэй тарган эхнэр мөхөөлдөсний хоосон ваар луу тонгойн ганцаар уйдан сууна. Түүний нүүр царай амтат гуаны хэлбэртэй агаад бүргэдийнх шиг гаж махир хамрын дор сахлын ором харлан харагдах ажээ.

	— Алдартай зууч эм Каспари хатагтай гэдэг энэ. Үүний тухай сонинд бичихийг зохих газраас хориглосон юм гэж Робинзон шивгэнэнэ. Чингээд гуанзны зарц залуу хүнийг найрсаг дуудаж,

	— Миша, загас, өндөг, хоёр лонх пиво аваад ир гэв.

	Робинзон тамхи асааж, ширээний доогуур хөлөө жийж, гэдрэг налан суугаад Самгины эгц өөдөөс харж ичгүүргүйгээр яриа дэлгэв. Түүний ярьсан нь:

	— Хүн болж төрсөндөө сэтгэл гутран явдаг танай үеийнхэн юу хийж сууна вэ? Сонин юм. Та нар бол ер нь түүх гэдэг Август Бебель мэтийнхний зохиол мөн гэж хэдийгээр үзэх боловч хүн гэдэг баатарт та нар дургүй, хүнээс айдаг бололтой. Миний бодвол, та нар ардын үзэлтнийг бодвол илүү бодгаль улс юм. Та нар бол өөрсдөө сугаран хоцрохын тул олон түмнийг урагш түлхдэг байна. Танай нөхдийн дунд ардыг хайрласаар, тэдний хувь заяаны төлөө сэтгэл түгшсээр Глеб Успенскийн адил солиорон галзуурах хүн байхгүй шиг байна шүү гэжээ.

	Самгин хөмсгөө ууртайяа атируулан, хариу хэлэх эрс үг дотроо бодож суув. Самгин энэ хүнтэй улс төрийн сэдвээр үг ярилцахыг хүссэнгүй, гагцхүү Робинзон ямар үзлийг баримталдаг, юуны үндсэн дээр тэр бүхнийг шүүмжлэх эрхтэй гэж өөрийгөө үздэг болохыг мэдэхийг хүсэж байжээ. Гэвч Робинзон тамхины утаа савсуулан, нүдээ муухай анивчиж байгаад,

	— «Аж амьдралыг үзтэл засдаг хуурмаг, гоё үгээр байгуулахын үүднээс ухаан сэтгэлийн асар их чармайлт гаргах нь» чухал гэсэн түүний эмгэнэлт орилооныг та санаж байна уу? гээд нэгэн хэсэг талх хугалж, хайсны цаана байсан их бахуутай хэдэн саарал тагтаанд хаяж өгөөд тэдгээр тагтаа талхны хатуу захыг хэрхэн ховдгоор булаацалдан тоншин байхыг харж байснаа:

	— Аж амьдрал гэдэг улам л нүнжиггүй болж байна. Би ч түүний дотор алиа салбадай болсоор ядарлаа. Шог найруулалч гэдэг бол шогч өвгөн юм уу, алиа хүнтэй чанар адил юм гэв.

	Робинзон өндийж, лонхны бөглөөгөөр мөнөөхөн тагтаануудыг чулуудаж,

	— Тэнэг шувуу. Харин Успенский бол ямар ч гэсэн юмыг сайнаар зөгнөдөг хүн. Аж амьдралыг засдаг, хоосон гоё үгээр байгуулах бол туйлын хялбархан хэрэг. Нинжин сэтгэл, оюун ухааны талаар «асар их» чармайлт гаргаж байгаа хүн хэн ч алга гэнэ.

	Робинзон нэгийг эхлэн орхиод нөгөөгийн тухай ярих нь айхтар олон нугачаа бүхий зөргөөр харайлган гүйж яваа хүн адил санагдана. Түүний үг яриа тун будилаан, зөрчилтэй, ер нүглээ наманчилж байгаатай адилхан санагдаж байжээ. Клим түүний үгийг талархсан царай үзүүлэн дуугүй чагнаж байв. Робинзон бол түүний бодсонд хүрэхгүй шалчгар хүн байсан тул түүнтэй хамт суухад аятайхан байжээ. Шог найруулалч загасны цутгамлыг сэрээгээр хурдан хурдан эргүүлж, цэлцгэнүүрийг авч үнхээд,

	— Би голцуу шүүмэг элбэгтэйгээр нь загас, өндөг иддэг гэж ярив. Гэвч өндгийг бас идсэнгүй, алгандаа өнхрүүлэн байгаад халаасандаа хийчхэв.

	— Энэ өндгийг айлын нохойд аваачиж өгнө. Би золбин нохдод «өвчтэй юм шиг» дуртай хүн. Тийм сайхан дотортой, ухаантай амьтан байтал нохойг хүн үнэлдэггүй! Нохой хүнд үнэнч хайртай шиг хүн хүндээ үнэнч хайртай биш гэдгийг Самгин та ажсан биз дээ.

	Тэр пивыг дарс шиг шимэн ууж байв. Уугаад ярвайн тамшаалгаж,

	— Та хошин шог ярианд дуртай юу? Би их дуртай гээд өрөөсөн нүдээ аньж, дуугаа бүдэг болгоод хэн нэгнийг шоолж байх адил элэглэн ярьсан нь:

	— Ард түмэн юманд их сонирхолтой учир бүхий л үнэн учрыг домоглон, хошин инээдэмтэйгээр ойлгодог... Тийм, үнэн шүү. Би арван нэгэн хотод сууж байлаа. Гагцхүү хошин шог яриа л цуглуулсан юм. Казаньд байхад миний суусан айлын эзэн мөнгө хүүлэгч, тун овжин тайган өвгөн ингэж ярьсан юм сан. Гавриил Державин баян байхдаа дөчин нас хүртлээ ядуу гуйлгачны дүр эсгэж гудамжнаа гаслантай дуу дуулж суудаг байжээ. Үнэн шударга эзэн Александр Благословенный түүнийг нь илрүүлж, Сибирьд цөлсөн юм байж. Тэгээд гараа өргөөд ганц дан цамцтай зогсож байгаа байдлаар хөшөөг нь хийж, театрын өмнө тавь! Муу шулам, худал маяглахыг болиг гэж зарлиг буулгасан юм гэнэ ээ гэв.

	Робинзоны сөөнгө хоолойд гунигт аялгуу илрэхэд түүнийгээ ёжтой инээмсэглэлээр далдлахыг оролдовч чадсангүй. Ясан нүүрэнд нь бор сүүдэр тунаад гал нь үхсэн нүдний дор үрчлээ үүсэх шиг болтол нүдний нь гал тачаалтайгаар гялалзан ирснээ гунигтайгаар бөхөж, сормуус нь бууж байв.

	Державин гэдэг овог их учиртай гарсан байна шүү. Урьд Казанийн тариачин эр Гаврило, Екатерина хатан хааны ордны галч байжээ. Екатерина хаан сэтгэлтэй хар хүн Потемкинтайгаа хэрэлдээд «Толгойг чинь авна!» гэсэнд цаадах нь айгаад ум хумгүй зугтаажээ. Хатан хаан ч эм хүний ууртаа болоод хойноос нь чармаа шалдан босож хөөтөл Гаврило тийм чиг тэнэг хүн биш учир барьж аваад, «Хатан хаан минь хар хүний хойноос ингэж болдоггүй юм» гэхэд нь цаадах нь сая сэхээ орж, «Зүйтэй, Гаврило! Хатан хаан миний нэр төрийг хамгаалж, хэрүүл уруулаас салгасанд чинь чамайг шагнана» гэжээ. Түүнээс хойш Гаврило долоон жил хатан хааны унтлагын өрөөний үүдний сахиул хийж Державин гэдэг овогтой болсон юм байна. Хатан хаан нөгөө Потемкиныг, Казань мужийн сайдаар тохоон явуулсанд тэр нь хожим Пугачевын талд урвасан байжээ гэж яриад Робинзон халааснаас тамхины хар төмөр хайрцаг гаргаж, голын чанадах гунигт будан мананг ширтэж санаа алдаад,

	— Би хаадын тухай, шүлэгч, хамба лам, жанжин захирагч нарын тухай иймэрхүү шог инээдмийн яриа хэдэн зууг бичиж авсан юм сан гэхэд нь,

	— Сонин байна гэж Самгин онц тоомсоргүй дуугарчээ. Клим энэ шог найруулалчийн инээдмийн яриаг чагнан суухдаа түүний талаар Варавкийн ярьсныг санаж байв. Варавка Робинзоныг тун ч тоох янзгүй ярьсан нь, «Робинзон бол орчлонгийн хэргийн хувьд барьцтай дадал суудаггүй, багшийн хор шар гэж байдаггүй, харин гагцхүү тийм хүнийг дарлаж явдаг сэхээтний нэг дээ. Ер нь гэрийн нохой л гэсэн үг» гэж билээ.

	Клим босож

	— Би явлаа гэж гар барихыг завдтал Робинзон

	— Би ч явлаа гэжээ.

	Гэтэл нөгөө сүмийн дууны багш болох бараан царайтай чийрэг эр хөшигний араас тайзнаа гарах адил тов тов алхалсаар гуанз дотроос тагтан саравчинд гарч иржээ. Бавгар сахлынхаа хоёр үзүүрийг дээш нь гозойлгон имэрсэн нь ганган хүрмийн нь хэтэрхий томдсон товч шиг дугариг хар нүдэнд нь бараг хүрэн алджээ. Нүүр гарыг мөлчийтөл угаагаад бас үслэг гартаа шал дэмий тулсан тулуур нь хүртэл хачин өнгөтэй гялалзана. Шог найруулагч түүнийг хараад хүзүү сунган ханиалгаж, халаасандаа гараа хийж улам ч бат суугаад,

	— Корвин орж ирлээ. Энэ хүн өөрийгөө Унгарын Стефан Корвин хааны удам гэж үздэг юм. Дууны сургуулийн багачуудыг хайр найргүй жанчдаг их өөдөлшгүй амьтан. Би энэ хүний тухай бичсэн юм. Намайг айхтар түрэмгий харж байхыг нь үзээрэй гэж шивгэнэн ярив.

	Цаадах нь таягаа ёдолзуулан, буланд сууж байсан нэг авхайд шар бээлийтэй гараар дохиж мэнд хүргээд тийш их зантайхан очиход цаадах авхай нь инээвхийлэн тосож байв. Гэтэл Корвин манай шог найруулагчийн сууж байхыг үзээд зогсоход нь, хөмсөг нь бууж сахлын нь үзүүр аймшигтай хөдлөөд цийлгэр цагаан нүдэнд нь цус дүүрч байв. Клим босоод сандал түшин зогсож байхдаа одоо хэрүүл үүсдэг болов уу гэж бодож байжээ. Робинзоны нэг л жигтэй мэгдсэн янзтай инээвхийлж байхыг үзвэл шог найруулалч маань ч тэгж бодсон бололтой байв.

	Гэтэл гуанз дотроос Иноков том хар шувуу адил нэлмийсээр тагтат саравч дээр үсрэн гарч ирэхийг үзвэл өрөөсөн гартаа бүрх малгайгаа атгаад нөгөө гараа сэлэм далайсан мэт дээр өргөжээ. Иноковын тийнхүү сүртэй орж ирэхийг үзвэл де Базаны шийний баатар дон-Цезарьтай туйлын адилхан харагджээ.

	— Пэ, Иноков, та хэзээ... гэж шог найруулалч ухасхийн боссоноо даруй эргэж суув. Иноков дуугарсан ч үгүй нөгөө дууны багшийн нүүрийг бүрх малгайгаар тасхийтэл ширвэж таягийг булаан тагтан саравчны хайс давуулан чулуудаж орхиод заамдан авч учиргүй дугтчин, бүдэг сөөнгө дуугаар загнаж байх нь сонсогджээ. Цаадах нь царай час улайж, нүд нь жигтэй том болсон байлаа. Тэр багш нуруугаар Иноковтой чацуу хүн боловч наадахаа бодвол хамаагүй өргөн чийрэг эр юм. Климийн үзвэл Иноковыг ганцхан шүүрэн аваад тагтан саравчны хайс давуулан чулуудаж орхих болов уу гэж харагдаж байжээ. Гэтэл нөгөө багш Иноковын дугтчихад хөл дээрээ тогтон ядан найгалзаж, өрөөсөн гартаа дэлбэгэр малгайгаа бариад нөгөө гараар Иноковын өвчүү рүү түлхэж, жигтэй жингэнэсэн дуугаар

	— Болиоч! Та яаж байна? Би гомдол мэдүүлнэ шүү! гэж бархирч байв.

	Иноков нөгөө багшийг угз татаж түүдэг шиг хөнгөнөөр эргүүлж бөгс рүү нь гайгүй сайн өшиглөөд

	— Мөчийг чинь хуга цохино шүү! гэхэд нь Клим хараад ихэд гайхжээ. Гуанзны хоёр зарц, нэг худалдагч гүйж ирэв Бас нэг элгэндээ хормогч зүүсэн бүдүүн эр үүд хөндлөн зогсов. Мөнөөхөн авгай нударга зангидан ширээ дэлдэж байгаад,

	— Цагдаа дуудаач ээ! гэж орилж байх нь дуулдана. Нөгөө багш учиргүй айгаад дотогш зугтаж орсон хойноо дэлбэгэр малгайгаар далайж, амьсгаадан

	— Та хариугаа даана биз! Би таныг... гайгүй ээ! гэж чарлаж байв.

	Энэ хэрүүлийг үзээд Клим ихэд мэгдсэн атал, «Айсан хүнийг харахад юутай хөөрхийлөлтэй, инээдтэй вэ!» гэж бодож байжээ. Нөгөө авгай үүдэн тийш явах зуур Климд 

	— Хүнийг доромжилж байхад та цирк үзэж буй мэт сууж байх, ичихгүй юү? гэв. Иноков, авгайн зам хөндөлдөн зогсоод улаан нүүрэн дээр нь адуу мал зандчих адил

	— За, за! гэж чанга бархирч байх нь үзэгдэв. Авгай үсрэн зайлж дотогш орохдоо

	— Би гэрчилнэ дээ! гэж дуугарав.

	Иноков Робинзоны хажууд очиж, муухан инээмсэглэн гар бариад Самгинтай гар барив. Хөлстэй нойтон гар нь учиргүй салганаж байх нь мэдэгдэнэ. Нүд нь аймаар жигтэй гялалзан, хүүхэн хараа нь тарж алга болсон мэт үзэгдээд царай байдлыг сохор хүн адил болгожээ. Гуанзны зарц сандал тавьж өгсөнд Иноков суугаад ширээн доогуур гараа нууж

	— Матвей Васильевич, их хүйтэн пиво байна уу? гэв.

	— Юу болж байгаа чинь энэ вэ? Цаадах чинь яасан юм? гэж Робинзон жигших мэт асуусанд, Иноков

	— Түүнээс өөрөөс нь асуу! гээд толгой сэгсрэн бүрх малгайгаа өвдөг дээрээ унагав. Робинзон

	— Муу байна гээд тамхиа асаав. Иноков дал мөрөө хавчин дув дуугүй сууна. Самгин

	— Их халуун байна гэж алчуураар нүүрээ сэвж байв.

	Иноков өөрөөс хамаагүй чийрэг лагс хүнийг түүдэг адил эргүүлж орхидог лут бяртай хүн байна гэж мэдэхэд Климд яагаад ч юм эвгүй байжээ. Гэвч «Бяраар биш, зоригоор давлаа» гэж бөхчүүд ярилцан байсныг Клим тэр даруй санав.

	Клим тэндээс явахыг хүсэвч надад дургүйцэв гэж Иноков ойлгож болно гэж бодоод бас энэ зэрлэг эр тэр багшийг юуны учир зодов гэдгийг олж мэдэхийг хүсэж байжээ.

	— Та хэзээ ирэв? гэсэнд

	— Өчигдөр үдэш гэж Иноков инээвхийлэхийг үзвэл мөнөөхөн ширүүн дориун царай нь илт зөөлрөн улайжээ.

	— Баларсан даа! Варавктай хэрэлдээд сонины газраас хөөгдчихсөн. Варавка тэр үзэсгэлэн дээр тоглоомын дэлгүүрээр яваа ховдог хүүхэд шиг явна билээ. Нөгөө Вера Петровна нь Калуг мужийн сайдын эхнэр шиг ер юуг ч тоож үзэхгүй юм. Самгин та мэдэж байна уу, Варавка бол миний сэтгэлд таарна, гэхдээ жаахан зүйл дээр таарна гэж ярихад нь Робинзон түүнд тамхилаад

	— Чи мөд ертөнцийн хүн бүхэнтэй хэрэлдэж салах их зожиг амьтан байна. Яалаа гэж та тэр багшийг далайлгав? гэсэнд Иноков тамхийг авч үзээд хугалан аяганы тавиур дээр хаяад дал мөрөө тэнийлгэж, нүдээ анийлгаад

	— Тэр багшийн тухай өөрөөс нь асуу. Харин би Камчаткийн хойг явах байх. Тэнд ямар нэг гахай шиг амьтан алт хайх санаатай байгаа юм уу даа. Танай энэ үгийн уран бүтээлээс хаширлаа. Танай тэр эрхлэгч, тэр золгүй хэвлэлийн машины дуу шуу үнэр танараас хаширлаа, ер юм бүхнээс хаширлаа даа, Робинзон минь... гэхэд нь Робинзон

	— Сонины газраас шууд үсрээд Камчаткийн хойг орчдог мөн ч айхтар хүн байна гэж ёжтойгоор өгүүлжээ. Самгин ч одоо явж болно гэж бодоод босож гар барьтал Иноков мушилзан инээж,

	— Та намайг их буруушааж байна уу? гэхэд нь:

	— Би учир шалтгааныг мэдээгүй байж хүнийг буруушааж чадахгүй гэж уужуу сэтгэлээс хариулав.

	Энэ хөвгүүн урьдын адил зохисгүй хэвээр атал өнөөдөр нэг ондоо харагддагийн учир юу вэ гэж Самгин итгэлгүй бодож байжээ.

	«Үүний бяр тэнхээ, арга мэх нь намайг татаад байгаа юм биш биз?» гэж бодохдоо Клим хөмсөг зангидаад хоёр хүний нэг нь өчүүхэн бага нөгөө нь их том болсныг улам бүр тод харжээ.

	Гэртээ харимагц мөнөөхөн олон шүлэг дотроос Иноковын бичсэн шүлгийг олж үзэв. Түүний бичгийг үзвэл жигд биш цөм нэг тийш яйжийтал налчихсан, үсэг бүр нь саланги, бичгийн тодорхой зураг байхгүй, гийгүүлэгч бүрийг жижгээр, эгшгийг томоор бичжээ. Шүлгийг уншвал:

	 

	Хатагтай!

	Үнэхээр би сайн нохой! 

	Үүнийг мал сүрэг цөм мэднэ.

	Зальхай дайсан минь гахай боловч 

	Зарим сайн чанарыг минь мэддэг юм. 

	 

	Харамгүй сэтгэлээр хайрлах хүнийг 

	Хаанаас ч би олж чадахгүй нь.

	Би хүмүүсийг сайн мэднэ ээ 

	Байгаагаа тэдэнд гаргаж сурсан юм 

	Амьдралын гуниг баярыг зэс шанагаар 

	Алагхан зүрх минь уудлан уудлан байнам.

	 

	Аяа, надад хүнээс авах юм байхгүй 

	Амттай, нүнжигтэй юм би иддэггүй. 

	Олиггүй юманд миний бөөлжис хүрнэ 

	Орь гөлгөндөө би хуурмаг үгээр тэжээгдсэн юм.

	 

	Ухаангүй гунигаас би мажийх нь 

	Угтаа нэг хүн надад хэрэгтэй юм сан. 

	Түүний хүн чанар сайн бол би 

	Гарыг нь баяртай таалан долоох сон. 

	Хатагтай!

	 

	Сайн нохой, үнэнч гөлөг болж, 

	Сааргүй тэнгэртээ зүтгэх юм бол та 

	Үнэхээр доромжлогдсон огт бус болох буюу! 

	Хоосон бор тэнгэрийг бодлоготой ширтэн

	— Хэмжээ нь аль вэ? гэж хатагтай асуув

	 

	гэжээ.

	Самгин тэр үнгэгдсэн цаасыг гайхан харж байгаад, «Энэ шүлэг биш юм. Гэхдээ энд нэг бол балай юм байна, нэг бол чамин юм байна» гэж бодож байжээ.

	Чамин гэдэг бол мөн л балай юм, тэгэхдээ шүлгийн үгийг гаж өрж тавьсныг хэлдэг болов уу гэж заримдаа боддог байжээ. Гэтэл энэ удаа Иноковын шүлгийг үзвэл тэр санал нь утгагүй мэт. Юу гэвэл, Иноковын шүлэг тийм чиг балай биш чихнээ яруу сонстох боловч бас ч чамин шүлэг гэмээргүй ажээ. Клим тэрхүү гар бичмэлийн «А», «О» үсгийн дугуй дотор хүний нүд, хамар ам зураад, чих, арзгар үс эрээчээд «Сэвх ба шүлэг» гэсэн дуураймал шүлэг бичиж Иноковыг шоолбол сайн сан гэж бодож байжээ. Тэр «Хатагтай» гэдэг нь хэн юм бол? Спивак гэж үү? Лав тийм биз. Тэгвэл нөгөө багшийг зодсон нь ойлгомжтой болов.

	Үдэш харанхуй болсон хойно жигүүрийн байшинд орвол Спивак ширээний хажууд суугаад юм оёж байв. Нөгөө шүлгийг уншиж өгвөл эхнэр толгой өндийлгүй чагнаж байснаа,

	— Энэ шүлгийг надад уншихыг Иноков зөвшөөрлөө гэж үү? гэв. Самгин ичиж

	— Үгүй тийм биш. Гэхдээ энэ шүлэг хэвлэгдэхгүй шүлэг. Үүнийг Иноков зохиосон гэж та яаж мэдэв? гэсэнд Спивак тэргүүнээ сая өргөж Климийг харж инээвхийлсэнд Клим бүр ч ичжээ.

	— Ингэлээ гэж та түүнд битгий хэлээрэй гэхэд, Спивак оёж байснаа хойш тавьж

	— Танд Иноков хэр санагддаг вэ? гэж асуув. Клим түгдэрч

	— Түүнд нэг зохисгүй байдал бий гэхэд эмэгтэй хуруувчаа авч оролдох зуур

	— Гүдэс хүн шүү. Энэ нь өөртөө итгэдэггүйгээс биз... гээд сандал дээрээ найгалзан бодоод, — Иноков бол их романтик хүн юм. Гэвч амьдралын үнэнд их нэрвэгдсэн болохоор шүлэгч болохгүй болов уу. Түүний нэг шүлэг;

	 

	Цанхил эм шиг ганган цөхрөл 

	Цаасан цэцгийн хөөрхий үгэнд 

	Миний сэтгэлийг аваачна... 

	 

	гэж төгсжээ. Энэ бол тун ч эв дүйгүй хэлсэн үг дээ. Ер нь Иноков шүлгийн үгийн талаар ч санааны хувьд ч эв дүйгүй нь түүний шударга зантайнх биз гэжээ. Спивак эхнэр ингэж ярихдаа үс гэзгээ, цамцныхаа захыг, энгэрийнхээ нугалаасыг эвтэйхэн засаж байв.

	Клим тэр эхнэрийг духаараа харж суухдаа, «Өндгөө дарсан тахиа шиг байдгаа гаргаж байна. Энэ эхнэрээс сүүний үнэр ханхалж байна» гэж бодож байжээ. Спивак багш хүний аялгуугаар ярьж байв. Түүний үгийг сонсоход аягүй санагдана.

	— Залуу насанд хэн янгүй өөрийн замыг олох гэж эрмэлзэх нь бий. Үүнийг бүр Гёте тэмдэглэн хэлсэн юм гэж Спивак ярив.

	«Би эмсийн чанарыг муу таних юм. Энэ эхнэр бол уйдаж хоцорсон бэртэгчин эм байна. Харин Петербургт байхдаа...” гэж бодож байтал

	— Тэр яруу найргийг амьдралын үнэнээс салган үздэгийг та санаж байна уу? гэхэд Клим

	— Хэн? гэв.

	— Гёте.

	— Тийм! Та зүйтэй гэж үздэг үү?

	— Эмэгтэй хүн бол яруу найргийг худал хуурмаг юм гэж үзэх бүрэн эрхтэй улс шүү гэж Спивак хэдий аяархан боловч бат нутад өгүүлэв.

	Хажуугийн өрөөнд хөгжимчин ханиалгаж байх нь сонстоно. Түүнийг ханиалгахад эхнэрийн нь үг яриа улам ч гунигтай болж байв. Клим аясыг харж гарч одохдоо Спивакт бараг уур нь хүрч явжээ. Шөнө өөрийн замыг олохыг эрмэлзэгч хүний тухай, түүнийг өөрийг нь дарж, өвөрмөц царай байдлыг нь арилгаж, өөрсдийн давтсан замаар оруулах гэж элдвээр хичээдэг хүмүүсийн тухай их л удаан бодов. Хорвоо ертөнц бол миний хувьд засан хүмүүжүүлэх сургууль мөн гэж үздэг гэж Алина Телепневагийн хэлдэг инээдэмтэй боловч үнэн байна. Хорвоо ертөнц бол чухам Елизавета Спивак мэтийн хүнийг засан хүмүүжүүлэх сургууль мөн гэж Клим бодов.

	Хэд хоносны хойно Клим Самгин орондоо хэвтэж байгаад сонин дэлгэн үзвэл үзэсгэлэнгийн тухай түүний бичсэн найруулал гарсан байлаа. Түүнийг хараад Климийн сэтгэл догдлон нэг хэсэг нүдээ анивч «Оросын хөдөлмөрийн баяр дээр» гэсэн тод хар үсэг нүдэнд нь харагдсаар байжээ. Гэвч ирийсэн жижигхэн үсгээр нягт өрсөн зургаан үе унштал сэтгэл тавгүй, хамаг биеийг ялаа батгана ирвэгэнүүлээд хазаад байгаа мэт хачин болж байжээ. Үсгийн алдаа уурыг нь хүргэнэ. Зарим өгүүлбэр нэн олон үгтэй, уншихад хүнд, зарим нь хэтэрхий маягтай гоё болсныг мэдэхдээ Клим ихэд харамсаж байжээ. Ер нь уг найруулал ерөнхийдөө нэлээн төв болсон авч хүний үг, Иноковын бодол саналаас хүртэл орчихсон байжээ. Энэ нь тун ч аягүй, хоёр гурван газар Иноковын санаа бодол бараг түүний өөрийн үгээр орсон нь бүр ч аягүй. Одиссейг хүлээсэн Пенелопын тухай, хүүхний болзоот халзан эрийн тухай уншаад өөрөө онц ичиж байжээ.

	«Би яагаад тийм зүйл оруулав?» гэж Клим харамсан бодов.

	Толинд харвал доод уруулаа зуугаад байгаа байдал нь царайг ихэд санаашрангуй болгожээ. Нүдний нь шил мөс адил гялтганаж байжээ.

	«Спивак уншаад юу гэдэг бол?» гэж тэр бодов. Спивак уншаад,

	— Миний санавал хэтэрхий илүүц гангалж бичсэн байна гээд гэвч ерөнхийдөө зүгээр, баяр хүргэе! гэжээ.

	Дронов мөн баяр хүргэсэн нь үнэн сэтгэлээс юм шиг санагджээ.

	— Зохиолчийн ажлын эхлэлтэд чинь баяр хүргэе! гэж Дронов Климийн гарыг чанга атгажээ. Харин Робинзон бол Елизавета Львовнын нэгэн адил үнэлэв. Түүний хэлсэн нь:

	— Чиний бичсэн найрууллыг би магтаж байна. Гэвч миний ажигласан зүйл гэвэл, уг өгүүлэл идэш уушны дэлгүүрийн цонхны үзмэртэй адилхан болжээ. Тэнд юм бүхэн амттай сайхан боловч тэр бүрий өргөн хэрэгцээний зүйл биш байдаг гэжээ.

	Үүнийг Клим найрсаг үг мөн гэж үзжээ.

	Сонины газар хамгийн сонирхолтой, сонины ажилд үлэмж таарсан хүн бол даруй Дронов мөн гэж Самгин үздэг байв. Энэ нь «сонин бичгийн газрын» ач холбогдлыг түүний нүдний өмнө түргэнээр бууруулж байна. Дронов бол сонины мэдээ бичих ажилд нэн таарсан хүн гэж Клим арга буюу хүлээх ёстой байлаа. Дроновын тавгүй нүдний хурц хараа хотын олон байшингийн туургыг нэвтлэн, өдөр тутмын аж амьдралын хамгийн өчүүхэн тоосонд боловч хүрч, дотроос нь үлэмж томхон ширхэг тоосыг урнаар сугалан авч чадна. Дронов амаа мурийлгаж байгаад

	— Бараг бүх сонин миний мэдээгээр амьдарч байгаа юм. Намайг байхгүй бол Робинзонд ч бичих юм олдохгүй шүү. Надад даанч бага зай өгдөг, тэрнээс биш би сард зуун тавин төгрөг хүртэл олж чадна гэж биеэ сайрхах нь бий.

	Хотын аж амьдралын тухай Дроновын ярьсан зүйл бүхэн үргэлж хорслыг буцалгах атал тэрхүү хорслоос ашиг олж болохгүй, түүнийг сонины мэдээ сэлт болгон бичиж болохгүй нь харамсалтай ажээ. Дронов ярихдаа аж амьдралыг гунигт заваан явдлын алгуур урсгал болгон үзүүлэхэд нь Самгины дургүй хүрэх бөгөөд тэрхүү заваан явдал үүсгэгчидтэй өөрийгөө огтхон ч адилгүй гэж үзэхдээ сэтгэл татагдах нь бий. Гэвч Дроновт

	— Чи юмны харанхуй талыг дэндүү барьж бичих юм аа гэхэд, мэдээ бичигч хуруугаа нужигнатал нударга зангидаж, хамрынхаа үзүүрийг час улайлгаад

	— Тэгээд ондоо юуг нь бичих бил ээ? гэжээ. Түүний ярьсан нь:

	— Манай эрхлэгч танай хойд эцгийг хотын толгой хүн болгоод өөрийгөө Орос улсыг өөрчлөн байгуулагч гэж боддог, их тэнэг амьтан. Тэгээд бас үсэг хянагч хүүхний хөлөө маажихыг үргэлж харж байх их дуртай шүү. Тэр хүүхний татуурга нь чанга юм уу, дандаа хөлөө маажиж суудаг юм... гэж их чухал юм ярьж буй мэт төв төвшин яриад, — Үсэг хянагч хүүхэн цоохор нүүртэй муухай хүүхэн, хөдөөгийн сургуулийн багш байгаад найдваргүй этгээд гэж хөөгдсөн юм. Ажилгүй бол үргэлж хөзрөөр мэргэлж сууна. Юу мэргэлэв? гэхэд, «Манай улс мөд үндсэн хуультай болох нь уу» гэж мэргэлж байна гэдэг юм. Тэр худал, хар хүн мэргэлж суудаг байлгүй яах вэ гэжээ.

	Мужийн дэд сайд дуурийн жүжигчин нэг эмийг тэврэх гээд сүлбээр зүүнд гараа адаад гар нь учиргүй хавдаж, цусанд нь шуу гүйж магадгүй гэж хавдрыг нь хагалсан шүү гэж бас ярьжээ.

	— Энэ материалыг би Робинзонд олж өгсөн юм сан гэж илт харамссан мэт өгүүлээд, — Гэвч юм болгож чадахгүй биз гэж итгэл дүүрэн ярив.

	Эр эмийн хоорондын булай явдал, илрүүлэн хэлж болшгүй ичгүүргүй авлигач муу хэрэг, бузар луйврын явдлыг Дронов гайхмаар их мэдэх ажгуу.

	Утга зохиол хянагч өвгөн гэж гэдсээ чирсэн гайгүй нохой бий. Эхнэр нь хар ламын охин залуухан эхнэр эмнэлэгт сувилагч байсан юм. Одоо түүнийг мужийн сайдын онцгой даалгавраар түшмэл тусгайлан хүмүүжүүлж буй. Саяхан Маевский тэр эхнэрт хагас толгой сүлжээсэн эмжээртэй өмд бэлэглэжээ.

	Дроновын ярихыг үзвэл, энэ хотын хүмүүс цөм нэгэн санаа өвөрлөн олхио муу явдал үйлдээд дараа нь бие биеийгээ барьж идэх зорилгоор нэг нэгийгээ мөрдөж мөшгөж явдаг ажээ. Дронов тэр бүхнийг ажин харж, хэн нэгэнд алтан хошуу өргөх элдвийн олон мэдээ сэлт цуглуулан явдаг бололтой.

	Бямба гараг болоход сонины ажилтан, сониныг талархагчид, ер элдэв шалдав үг ярианд дуртай хүмүүс сонины газар цуглах бүлгээ. Хүн гэдэг ер нь хэлэн тогтмол үг юм гэдэг нэг ёворгон үзэл Самгинд шингэсэн ажээ. Заримдаа ажвал тэр үзэл нь хүн болгонд нэгэн ижил таарахгүй авч «онцлох зүйл үгүй дүрэм байдаггүй» гэж бодно. Элдэв гоё хурц үгээр биеэ эвтэйхэн чимсэн зарим хүмүүс олны дунд явах боловч өнөө л улиг болсон хэдэн үгнээс цааш гардаггүй бололтой. Түүнээс үзвэл, үзэл саналаа баттайгаар баримтлахыг боддог овоо ухаантай хүн ч сүүлдээ сүсэг бишрэлтэй болж, ухаан санаа нь хөгжихөө болиод эргээд тэнэг болчхож болох ажээ гэж санагдана.

	Сонины газар цуглагсад улс төрийн шинэчлэлтийн тухай, Европын улсуудын үндсэн хуулийн сайн муу талыг ярилцан, Орост тариачны социалист бүгд найрамдах улс үүснэ, үүсэхгүй гэж маргалдаж байхыг Самгин чагнан суухдаа, уйдсан улс сэтгэлээ зогоох гэж ингэж арцалдаж, уурлалдаж суудаг ажээ гэж бодно. Бас «нийгмийн улс төрийн ба үндэсний ухамсрыг сэрээж байна» гэж түүнийгээ үздэг хүн ч бий ажээ. Сибирийн ирээдүйн Их замын тухай, Орос улс гадаад далайн эрэгт гарах тухай, Хятадад тавьж байгаа Европын улс төрийн бодлогын тухай, Германы социализмын амжилтын тухай ер дэлхий дахины амьдралын талаар тэгж марган ярилцдаг нь ч бас л дэмий наадам тоглоом юм гэж Самгин боддог байв. Далаадхан мянган хүнтэй Оросын нэг бөглүү хотын хориод сэхээтэн тэгж бүх дэлхийн хувь заяаг шийдвэрлэн суухыг харахад хачин санагддаг ажээ. Гэтэл тэр хотын оршин суугчид дэлхий ертөнцийг бодохгүй, өөрсдийн өчүүхэн эрх ашгийг бодно. Тэд хотынхоо аж амьдралын тухай яривал цаадуул нь үзтэл маш ихээр дургүйцнэ. Ер нь тэд Дроновтой тун адил санагдана. Тэд мөн тус тусдаа үл үзэгдэгч ууттай нойтон шороо авч яваад хотын дүүргийн явцуухан гудамжны бага хүүхэд адил тэрхүү шороогоо нэг нэгийн нүүр лүү атга атгаар цацаж байх мэт ажгуу. Харин Дронов арай том ууттай мэт боловч доторх шороо нь бусдынхтай адал гашуун тул Самгины уур зэвүүг хүргэх нь их. Өглөөгүүр Самгин сонин уншиж суухдаа, тэдний нөгөө тоос цаасан дээр үг үсэг болж илэрснийг олж үздэг бөгөөд түүнээс өөхний үнэр ханхалдаг байжээ.

	Сонины эрхлэгч хэдий томоотой дөлгөөн ярих авч Самгины сэтгэлийг илбэн засаж эс чадна. Маргаан болж байхад эрхлэгч уруулаа нэг сөхөж нэг буулгаж суух агаад сандлаа гулгаад явчих вий гэсэн шиг аяархан хөдөлж, их л бөхлөн суугаад сэрэмжтэй, тод ярих нь,

	— Манайд үнэн байдлыг шүүмжлэлтэйгээр үздэг нэг аюултай өвчин бий болжээ. Баруун зүгийн улс төрийн үзлийн үрийг Орос газрын хөрсөнд дам суулгах нь чухал, энэ бол маргаангүй хэрэг. Гэвч бид манай оюун санаа, аж байдлын үндэсний зарим онцлогийг хараанаас гаргах ёсгүй гэнэ.

	Сонины эрхлэгч бол удаан ярьж чадна. Ярихдаа дуугаа өндөр нам болголгүй жигд ярих бөгөөд үгийнхээ төгсгөлд «дороос дэлбэрэлт» гарч болзошгүй тухай сануулдаг бүлгээ.

	— Манайд хувьсгалыг Рылеев, Пестель юм уу, Петрашевский, Желябов мэтийн хүмүүс хийгээгүй, Болотников, Разин, Пугачев мэтийн хүмүүс хийснийг санах хэрэгтэй гэнэ. 

	Сонины эрхлэгч ухаантай үг ярих боловч түүний үг яриа намрын ширүүн бороотой адилхан санагдах тул Самгин шүхрээ дэлгэмээр санагдана. Эрхлэгчийн үгийг хүн бүр тийм чиг хүндэтгэн чагнах нь үгүй. Харин гагцхүү Томилин бол түүний нэг санаатан мөн. Томилин маргааны халуун дөл дээр үгийн хүйтэн усыг зоригтой цутгаж чадна.

	— Ард түмний төрөлхийн зөн билгийн гамшиг хүрээлсэн байдалд сэхээтнүүд хаана ч юуг ч өөрчилж чадаагүй, чадах ч үгүй улс төрийн онол гаргах хэрэггүй, харин ард түмний зүй ёсны замбараагүй байдлын эсэргүүцлийг төрийн сахилгад зохицуулан чадах сэтгэл зүйн хүчийг боловсруулах ёстой.

	Хүмүүс Томилинтой бол тийм ч дуртай биш, болгоомжтой маргана. Ганцхан ганган өмгөөлөгч Правдин түүнийг үгийн өдөөр дарахыг оролдох нь бий.

	— Хэрэв би эндүүрээгүй бол та ард түмнийг Ницше, Ренан нартай санал нийлдэг гэж үзэж байх шив. «Калибан» гэдэг гүн ухааны жүжигтээ... гэхэд нь Томилин түүний үгийг дуулах ч үгүй, шар хөмсгөө өргөж, муухан инээмсэглэх аядан, шаазан нүдээрээ өмгөөлөгчийг улайтал ширтэж байгаад

	— Ухаантайгаар амьдрах хэрэгтэй гэдгийг та зөвшөөрч байна уу? Сэхээтэн бол тэр ухааны эрхтэн мөн гэдгийг та зөвшөөрч байгаа биз дээ? гэж шууд асуулт тавина.

	Климийн үзэхэд энд ч гэсэн ганцхан сонины эрхлэгчээс бусад нь Томилинд дургүй мэт билээ. Ер түүнээс айдаг бололтой. Томилин түүнийг нь мэдээд илт бардамнах бөгөөд тийнхүү бардамнахад нь зэс утас шиг үс нь улам арзайж байх шиг санагдана. Бас хүнийг жигшдэг тэрс буруу номтны үгийг зориуд хэрэглэж байх шиг санагдана.

	— Энэрэх үзэл гэдэг бол бүх хэлбэрээрээ ардын өмнө хүчгүйгээ оюуны ухааны үүднээс ухамсарласны илэрхийлэл байсан одоо ч тийм байна. Бид нөгөө эр эмийн ялгаагаа амттайхан шүлэг мүлгээр халхлахыг оролддогийн нэгэн адил манай үеийн ганцаардмал байдлын эмгэнэлт явдлыг Фурье, Корпоткин, Маркс мэтийн архдуудаас евангелийн судраас халхлах гэж боддог шүү дээ гээд Томилин цагаан шүд ил гарган, дарвайтал инээж,

	— Гэвч хожимджээ. Техникийн галзуу түргэн хөгжил биднийг бүдүүн гүжир материализмын ялалтад даруй хүргэх болно гэв.

	Тэгэхэд нөгөө өмгөөлөгч Правдин ичиж, зөрчлийн тухай, ичгүүр сонжуурын тухай, Константин Леонтьев, Победоносцев гэж ирээд хашхирахад нь Робинзон аанай ханиалгаж, Климийн чихэнд,

	— Энэ шар толгойт мич, хүний хорыг айхтар малтаж байна шүү! гэнэ.

	Томилин сэтгэл ханасан мэт шуухинаж, халааснаас ширээний алчуур адил том алчуур гаргаж, дух хацраа арчина. Нүүр нь улайгаад нүд нь бүлтийж, нүдний нь дор хоёр хөхөвтөр хаван товойж үзэгдэнэ. Амаараа гартал идсэн хүн шиг байн байн үлээж янцаглаж байх нь үзэгдэнэ. Хэрэв Томилины Толстойн маягийн сахлыг хусаж орхивол нүүр нь лав тарвас шиг хатуу болох биз гэж Клим боддог билээ. Томилин Климтэй тааралдвал худлаа цаана хараагүй хүн болох гэж оролдоно. Хэрэв Клим мэндэлбэл үс ноос болсон гараа өгөөд өөрөө буруу харчихдаг байжээ.

	— Тэр яалаа гэж надад ууртай болов? гэж бүхнийг мэддэг Дроновоос асуухад

	— Лав жөтөөрхөж байгаа биз. Түүнд одоо шавь нар байхгүй. Чамайг хэлний юм уу, гүн ухааны хүн болно гэж тэр боддог байжээ. Хууль цаазын мэргэжлийн хүнийг цаадах чинь үзэж чаддаггүй юм. Тийм хүнийг харанхуй хүн гэж үздэг. Ер нь «Юмыг өмгөөлөх гэвэл бүхнийг мэдэх хэрэгтэй» гэж ярьдаг юм гээд нүдээ долийлгоод нэмж хэлсэн нь:

	— Хүн бүхэн Гоголийн зохиолд гардаг харх шиг үнэрлээд яваад өгдөг тийм учиртай юм гэхэд нь

	— Чи тэднийд үргэлж очдог уу? гэхэд

	— Очдог гэж тодгүй хэлээд, — Эхнэр нь сайн хүн дээ гэжээ.

	Хайчаар оролдож байгаад хуруугаа хавчаад хайчийг шидэж, хуруугаа хөхөж байснаа гаргаж үзээд дотуур хантаазны халаасанд харандаа хийх адил далд хийчхээд дахин санаа алдаж 

	— Томилин бол олон юмыг батад нутад мэднэ. Жишээ нь энэрэх ёсыг сайн мэднэ. Хүн ер нь сайхан дотортой байх ямар ч үндэс байхгүй. Тэд айхаас ондоог мэдэхгүй. Гэтэл Томилины эхнэр ухаангүй сайн хүн дээ... согтуу хүн шиг. Тэнгэрт битгий сүсэглэ гэж Томилин хэдийн итгүүлсэн ч гэсэн сайн хүн. Одоо дөчин зургаатай гэжээ.

	Томилин энэрэнгүй ёсны тухай итгэл дүүрэн ярьдаг гэж Дроновын ярьсныг Клим Самгин зөвшөөрч байв. Багшийн нь санаа бодол сонины эрхлэгчийн санаа бодлын нэг адил Климд дотно ижил мэт санагдана. Гэвч тэр хоёрын аль аль нь Климийн талархлыг эс татах бөгөөд нэг нь инээдтэй хөгийн, нөгөөд нь ямар нэг аймаар юм байх шиг түүнд санагдах ажгуу. Эцэст тэр хоёр мөн сонины газар цугладаг хүмүүсийн адил ямар нэгхнээр Самгины зэвүүг хүргэх бөгөөд энэ нь «цэцэн мэргэний илүүдэл» байж болно гэж Клим заримдаа боддог байжээ.

	Нутгийн түүхчин Василий Ермеевич Козлов хэмээх ягаан чихтэй өмхий хүрний хоншоор адил шөвгөр хошуутай цагаан үсээ ямагт гялайтал самнан явдаг цэвэрхэн нямбай өвгөнийг Клим Самгин ихэд сонирхоно. Тэр жижигхэн өвгөн улаан улаан судалтай шар нүүртээ мөнгөн хүрээтэй зузаан гэгчийн шил зүүх тул булингартай нүд нь жигтэйхэн том харагдана. Уйтгартай унжуу том хамрын нь дор богинохон тайрмал цагаахан сахал үзэгдэх бөгөөд үрчгэр уруулд нь хэзээд эелдэгхэн инээмсэглэл тодорч байна. Архичин хүн мэт харагдах боловч цэвэрхэн хүрэм, цас адил цагаан цамц өмсөөд өмдийг толийтол индүүдэж, гутлаа гялалзтал арчсан хийгээд ер өвгөд өвгөдөөс этгээд бусдын үг яриаг гайхалтай дуугүй чагнаж сурсан энэ байдал нь Самгины дурыг эрхбиш татах авч «Би хожим өвгөн болоод үл таних улсын дунд магад энэ мэт томоотой сууж байх биз...” гэж бодохдоо сэтгэл тавгүй болдог байжээ.

	Козлов хотын түүх гэж дөрвөлжин хуудас цаасан дээр онц жижигхэн үсгээр жирийлгэн бичсэн найруулал авчрах боловч эрхлэгч түүний зохиолыг нэг бол харш үзэлтэй, нэг бол сонин биш гэж тэр бүрий эс хэвлэнэ. Өвгөн гар бичмэлээ хуйлж бариад туурганд хадсан Орос улсын газрын зургийн дор сандал дээр хагас цаг, заримдаа түүнээс илүү томоотойгоор сууж, сониныхны үг яриаг чагнан, тэднийг зузаан шилээр нэвт харж байна. Түүнийг анхааран харах хүн ер үгүй. Нутгийн сонины ажилтан, сонины газрын нөхөд түүнийг цөм таних боловч хачин зантай хүнтэй юм уу, зохиолын хэнээтэнтэй хэрхэн харьцдагийн адил түүнтэй ивээнгүй янзаар эрээгүй харьцах бүлгээ. Климийн үзэхэд түүхчин өвгөн мань Томилиныг онц анхааран харах бөгөөд тэр ч байтугай түүнээс айдаг мэт билээ. Яагаад айдаг вэ гэвэл, Томилин сонины газрын том тасалгаанд орж ирээд толгойн хоёр хажууд үргэлж сэрвийн гозойж явдаг өрвөгөр үсээ шар алгаараа дарж байх нь үзэгдэнэ. Хэрэв энэ нь танихгүй хүнд «Одоо би сүйд болов!» гэж хэлж байна гэж ойлгомоор билээ.

	Дроновын ярьсан нь энэ түүхчин бол шоронгийн хуягийн багт бага даргын тушаалтай байгаад тавиад оны шувтаргаар «хэрэгтний амийг аварсан хэргээр» шүүхэд шилжиж, тушаалаа хусуулж гянданд сууж байсан хүн. Хоригдлууд байрандаа гал тавихад нь тэднийг шатчих нь гэж бодоод гаргаж орхитол зарим нь оргосон ажээ. Тэгээд Козловыг өөрийг нь гянданд хийсэн юм. Тэр цагаас хойш энд бараг дөчин жил сууж, хотын түүх судлаад ном бичсэн авч тэр номыг нь хэн ч хэвлэсэнгүй. «Мужийн мэдээ» сонины газар олон жил ажил хийхдээ бичсэн түүхийнхээ хэсгээс сонинд нийтлүүлдэг байтал мужийн сайд хамба лам хоёрын хэрэлдсэн тухай өгүүлэл бичсэнээсээ болж сонины газраас хөөгджээ. Язгууртны эрх баригчид түүний бичсэн өгүүлэл дотор өөрсдөд нь таашаагдахгүй зүйл байсныг олж мэдээд зохиогчийг найдваргүй этгээдийн эгнээнд бүртгэсэн ажээ. Козлов нэг хэсэг хуучны мөнгө, шашны хуучин судар худалдаж амьдарч байсан юм гэнэ. Дронов эрүүнийхээ шар сахлыг маажиж

	— Энэ хүн бол номхон хүний дүр үзүүлж явдаг хүн. Тэрнээс биш хортой хүн байх ёстой. Бас харамч, харамчаасаа болж насан турш эхнэргүй гоонь яваа хүн дээ гэжээ.

	Дронов хүнийг ярихдаа ямагт мушилзан инээвхийлж, мөнөөхөн ярьж буй хүнийг зүйрлэх ондоо хүний дүр харж байх шиг хажуу тийш харж байгаад ярина. Хэн нэгний тухай ярихдаа нэг их муу хэлэхгүй байгаад эцэст нь онц эрс үгээр яриагаа зангидаж орхих нь бий. Дроновын энэ занг Клим аль хэдийн ажиглан мэдсэн билээ. Дронов энэ удаа нөгөө түүхчнийг муу хэлж чадахгүй байгаа бололтой тун ч томоотой, онц хайхрамжгүй ярьж байв. Тэрнээс биш хүнийг мөнөөхөн атаа хорслынхоо тоосоор хамаагүй будах үедээ онц хөхиүн ярьдаг зантай ажгуу. Энэ байдал нь нөгөө цэвэрхэн өвгөнийг сонирхож байсан Климийн сонирхлыг бүр ч хүчтэй болгожээ. Түүхчин сонины газраас хамт гарахад нь Самгин ихэд баярлаж байжээ. Козлов гадаа гараад санаа алдаж,

	— Хүн өтлөхөөрөө мунхаг болох юм! Эд яах аргагүй хүний хэлээр ярилцах атал тэр үгний нь утга холбоос надад буухгүй юм гээд Самгины нүүр өөд харж, гуйж зөвшөөрүүлсэн мэт аялгуугаар цааш ярьсан нь

	— Та бодвол элдэв хоосон гоё үгэнд автдаггүй, их нарийн ухаантай хүн биз. Дуугүй л суугаад байна билээ. Тэгэхлээр таны бодоход түүхийг тоохгүй байж болдог юм уу? гэхэд нь Самгин туйлын томоотой янзаар

	— Яаж болох вэ гэсэнд нөгөө өвгөн эрхий хуруугаараа мөрөн дээгүүрээ зааж

	— Эд бол тоодоггүй юм. Эд бол түүх гэдгийг өөрийн төрсөн өдрөөс л эхэлдэг гэж боддог улс гэжээ.

	Түүний дуу хоолойд тийм ч өтөлсөн хүний байдал эс илрэх боловч нэг л чанга нууцгай дуулдаж байв.

	— Манайханд биеэ өргөсөн хүн олон болжээ гэж Самгины хэлэхэд

	— Чухам тийм шүү! Бас адгуу! Морины хурдаар газар хагалахгүй шүү. Ялангуяа тариачны засагтай улсад морины хурдаар аж төрж болохгүй. Гэтэл манайд хүн болгон эвлэрэнгүй үзлийн ташуур бариад Европыг гүйцэх гэж бие биеийгээ гуядах болжээ гээд Самгины тохойноос татаж зогсоогоод

	— Харин та намайг хуучны үзэлтэй хүн гэж битгий бодоорой, огт тийм биш! Нутгийн захиргааны чуулга энэ тэрийг би үгүйсгэдэггүй. Гэхдээ Европыг дуурайж, тэр замаар толгой мэдэн давхи гэвэл би эргэлзэнэ гэв.

	Чингээд ийш тийш эргэн харж онц нууц юм хэлэх мэт,

	— Европ гэдэг чинь манайдаа лалар Мангас байж болох юм шүү! Тэгээд л бод! гэв.

	Чингээд бүр аяархан нууцаар зөвлөсөн нь

	— Саяхны байдлаас, ядахдаа арван хоёр оны үеэс хойш саная л даа. Юу болсон бил ээ? Дараа нь Севастополийн их дайн боллоо, дараа нь Сан-Стефанын гэрээ байгууллаа. Эцэст нь юу болсон бил ээ? Эзэн хаан гуравдугаар Александр, «Надад ганц найз бий. Энэ бол Черногорийн ван «Николай» гэж бардаж байсан шүү дээ. Тэрний черногорийн гэдэг нь энэ дэлхий дээр харагдахгүй байна. Тэр нь Европтоо бол дэлэнч юм. Шумуул ч байж мэднэ. Европынхон манай өөдөөс ямар их нүгэл хийснийг санах юм бол Европ гэдэг чинь чухам мангас шүү дээ! Туркт энх байдал олгоод манай агуу ард түмний хувьд хутга гаргаж байсан даа гэж ярив.

	Уул өөд мацсан чимээгүй гудамжаар ороход сиймгэр шаан хөшиг бүхий гурав, таван цонхтой, цонхон дээрээ цэцэг тавьсан ганц дан тохилог байшингууд тааралдаж байв. Цонхны хаалт, байшингийн туурга, хашааны хаалгыг ногоон, хөх, хүрэн, цагаанаар буджээ. Зарим байшин цэцэрлэгийн дотор даруухан нуугдаад зарим нь ил цухуйж тоосгон явган замд хүртэл тулсан харагдана. Хоёр өдрийн бороонд угаагдсан өтгөн ногоон цэцэрлэг тэдгээр байшинг тус тусад нь салгаж, модны навч найлзуур дээврийг халхална. Хашаа цэцэрлэгийн дотор хүүхэд хашхиралдан инээлдэх нь сонстоно. Зарим цонхоор охидын нүүр цухалзана. Нэг газар төгөлдөр хуур хөглөх эгшиг хангинана. Үдшийн мөргөлийн олон янзын хонхон дуу уулын дээрээс доош хүртэл цуурайтна. Бүрхэг өдрийн чийглэг агаарт зэс хонхон дуу бүдэгхэн, зүдрэлтэйеэ жингэнэж байв.

	— Та манайхаар орж цай зооглоод гарахгүй юу? гэж өвгөн түүхчин уриад, — Би цайнд их дуртай. Тэгээд дандаа дээд зэргийн цайнд чавга, нимбэг, чанамал жимс энэ тэрийг хийлгүй дангаар нь уудаг даа. Таныг орвол Ижень газрын мөнгөн зүү гэдэг гайхамшигтай сайхан цай чанаж өгье! гэв.

	Козлов таван цонхтой ганц дан намхан байшингийн үүдэнд ирж зогсоод, баруун зүүн тийш харж

	— Манай энэ гудамж бол амьдрал бүхэн хуралдсан энэ хотын хамгийн энгийн хамгийн аятайхан гудамж даа... гэж сэтгэл дүүрэн өгүүлжээ.

	Клим энэ гудамжинд урьд ирж үзсэнгүйгээ ярих гээд ичээд чадсангүй. Хар хувцастай, өтгөн хөмсөгтэй гөлгөр нүүрэндээ сахалтай, өндөр буурал эхнэр хаалга тайлж өгөв.

	— Энэ хүн бол энэ гэрийн хүндэт эзэгтэй Анфиса Никоновна Стрельцова байна гэж түүхч маань танилцуулсанд нөгөө эхнэр хөмсгөө хөдөлгөж Самгинтай гар барив. Эхнэрийн гар мод шиг хатуу хөшүүн ажээ.

	— Стрельцовынхон, Ямшиковынхон, Пушкаревынхан, Затиншиковынхон, Тиуновынхон, Иноземцевынхан гэдэг бол энэ хотын их дээр үеийн овог доо... гэж түүхч яриад зочныг дагуулан, нэг нь хашаа тийш, нөгөө нь ногооны газар тийш харсан хоёр цонхтой том тасалгаанд оруулав.

	— Манай хотынхон овгоо ер үнэлэн үздэггүй. Ганцхан шинэ хувцасны сайван үйлчин Гамиров дээдсийнхээ овогт их бахдаж явдаг хүн дээ гэж ярихад нь Клим ихэд ойшоон чагнах зуур түүхчийн гэр орны байдлыг ажиж суужээ. Хоёр цонхны хооронд булангийн их зайд дүүрэн бурхан шүтээн өлгөөд өмнө нь цагаан улаан хөх гурван өнгийн зул барьжээ.

	«Үндэсний далбааны өнгөөр зул бадраажээ» гэж Самгин бодож, энэ нь хэдий хонгор боловч өрөвдмөөр юм байна гэж бас бодож байжээ.

	Дэлгэмэл бурхдын дээр алтан мөнгөн цэцгэн титэм, эрдэнийн чулуу, сувдан жанч гялалзана. Байшингийн туурганд Карел газрын хус модоор хийж, алтан өнгөөр шарсан хуучны модон ор тасалгааны төв голд мөн тиймэрхүү дөрвөн модон сандал, нэг ширээ байна. Үүдний хажуугийн харанхуй буланд тавьсан том шүүгээ дотор домбо, завьяа, цом тэргүүтэн харагдана. Бас илгэн хавтастай хар хар судар тоосго адил өрсөн байв. Энэ бүхэнд ямар нэг итгүүлэх юм байх шиг санагдана.

	— Урьд үхэр бууч Игор гэдэг эрэлхэг зоригтой, цагаахан сэтгэлтэй швед хүн, Игор гэдэг бол Ингвар гэсэн нэр, Георг гэхийг амарчлаад Игорь болгосон юм шүү дээ. Их Петр хааны манай энэ хотоор нэг удаа дайран гарахад тэр догшин хаанд «Хаан чи төмрөөр, зэсээр дарх хийж сурмаар юм. Модны дарх гэвэл мужаан хүн чамтай чамгүй зөндөө байна» гэсэн юм гэдэг. Тэр Игор хожим Шведийн дайны үед урвасан нь илрээд дүүжлүүлсэн юм. Энэ тухай «Мужийн мэдээ» сонинд миний таслан хэвлүүлсэн нутгийн иргэн Афанасий Дьяковын тэмдэглэлд өгүүлсэн байдаг юм гэж түүхч ярих зуур гадуур цамцаа нямбай гэгч тайлж тавиад эм хүний хувцас адил гэрийн судалтай даавуу цамц өмсөөд үнэт зүйлээ гайхуулж, нэг нь Федор, нөгөө нь Алексей хааны үеийн алтан хүрээтэй мөнгөн домбо гаргаж Самгинд үзүүлэв.

	— Энэ домбыг хааны архины мухлагт дарс сайн худалдсан гэж тэндхийн худалдаачинд хайрласан зүйл гэж тайлбарлаад хэвээр цохисон эвхмэл үсгийг хуруугаар хайртай илж байв. Бас ногоон савхиар сайтар хавтаслаад алтаар угалз дарсан номыг гайхуулан үзүүлжээ. Тэр ном бол Денис Давыдовын гарын үсэгтэй, «Хуучин шинэ үеийн бодол» гэсэн Шишков гэдэг хүний бичсэн ном агаад тэр номд хэн нэгэн туйлын болхи үсгээр хэдэн үг бичсэний эхний үгнүүд балраад, «... хэргийн учир мянган найман зуун дөрвөн онд цэрэгт татуулж шийтгэв» гэсэн үг үлджээ.

	«Торгон цэргийн бага дарга нарын дунд бичиг үсэг дэлгэрүүлэхийн хөнөөлийн тухай үл мэдэгчийн чөлөөт бодол хийгээд бүх Оросын хаан ширээнээ эрхэмсэг эзэн хаан өндөр дээд төрөлт ханхүү Елисавет Петровнын суусан тэрхүү үеэс эрхэм төрөлт нэгдүгээр Павел эзэн хааны тэрхүү үе хүртэл гарсан гэмт муу хэргийн бүрэн цэс» гэсэн гарчигтай гар бичмэл нэг шарласан хуудсыг маш нууцлан үзүүлжээ.

	— Энэ бол лав гайхалтай сайхан зохиол байх ёстой. Гэтэл түүнээс энэхэн төдий үлджээ. Эртний бичиг сударт дуртай нэг хүнээс «Итгэлийн чулуу» нэртэй ном уншаар автал энэ тасархай хуудас дотроос нь гарсан юм гэж ярив.

	Өвгөн ховор нандин юмаа үзүүлэхдээ нугасны савар шиг үрчгэр арьстай хатангир гараар энхрийлэн илж байв. Гүрвүүл адил уяхан хурдан хөдлөх агаад бат чийрэг дуу нь улам нууцгай бүдэг сонстож байжээ. Шанааны улаан улаан судлан хээ онд ондоо болж нэг үе өтгөрөн, нэг үе санчигтаа хүртэл сунаж байх нь үзэгдэнэ.

	— Хүний гараар бүтсэн үзэсгэлэн сайхан эд юмсыг би ихэд гайхан биширдэг юм. Манай сайхан хотыг шинэхэн түүхээр түлхэгдсэн зүйл гэж үздэг юм даа. Тийм учраас олон чухал үнэт эдлэл шинэ цагийн Карамзин юм уу, ядахдаа Забелины суут гар хүрэхийг хүлээж аль нэг авдар саванд огт онгон хэвээр хэвтэж буй. Би бол түүхнээ тодорсон энэ хоёр шүлэгчийг их тахидаг хүн. Ялангуяа түрүүчийнхийг их шүтдэг, яагаад гэвэл Орос улс анхаарал талархлаар, хүн бол энэрэл хайраар ихэд гачигдан буйг Карамзин шиг сэтгэлийн угаас ойлгодог хүн хаана ч байхгүй гэж Козлов ярьжээ.

	Түүхч цайгаа уув. Тэр бол ер бусын амт үнэртэй цай байлаа. Козлов цайгаа оочих зуур энэ хотын өнгөрсөн үеийн түүх, түүний мужийн сайд, хамба лам, прокурорын тухай ярьж байв.

	— Энэ хотын гэрийн хүмүүжлээр дульхан, зан авир эрс нэг нь нэр сүрдээ базаахгүй явдал гаргаж байсан удаа бий юм. Макари ламтныг урьж гахайн толгой чанаад «Ариун явдалт эрхэм хүн тогтоон хүртэгтүн!» гэхэд нь цаад лам, Христосын шашны ёсыг тун сайн мэддэг хүн болохоор гэрийн эзний үгийг өлгөж «Эрхэмсэг та, гуйгаад л бай!» гэсэн юм гэдэг гээд хангинатал инээж, инээх зуур

	— Ойлгож байна уу? Муравьев гүн тэгж хөглөж байгаа хэрэг. Гахайн толгой хүрт гэдэг нь өөрийн биеийг ид гэсэн болчхож байхгүй юу? Сүрхий дамшигласан шүү! гэжээ.

	Нэг агуу дэлгэрэнгүй сэтгэлтэй худалдаачны гэргийн тухай ярьсан нь, тэр эхнэр бямба гараг болгон шоронгийн хоригдлуудад өглөг илгээдэг байжээ. Гэтэл нэг удаа тус хотод Сперанский гэгч өршөөлгүй амбан ирсэн гэж дуулаад тэрүүнд нярваараа таван жигнэсэн өндөг, хоёр дугуй талх өгүүлсэн гэдэг юм гээд бас л тачигнатал инээж байв. Өвгөний тийнхүү хөнгөнөөр инээх нь нэг л сурмаг бишийг үзээд «Энэ хааяа нэг инээдэг хүн биз» гэж Самгин боджээ. Козлов хөхин баясаж, хуруугаа хөдөлгөж байгаад

	— Бонапартыг шүтэж байсан үед төрийн албыг яаж үнэлж байжив дээ? Таван жигнэсэн өндөг шүү! Ер орос эхнэрүүд ямар ариун сайхан дотортой улс вэ, аан? гэжээ.

	Мөнөөхөн Федосова хэмээх майжгар эмгэн үлгэрт гардаг хүнийг ярихдаа аль нэгтэй тэднээс өндөрт зогсож байгаад том үгээр ярьж байв. Гэтэл энэ цэвэрхэн өвгөн өөрийн нэгэн адил энгүүн жижигхэн хүмүүсийн тухай ярих боловч түүний ярихад тэр жижигхэн хүмүүс нэг л их, заримдаа гоё гоо дуулдаж байлаа. Өдөр тутмын ерийн зөөлөн будгаар хайртайгаар будаж чимж байгаад амьдралыг зурахдаа энгүүн намуун баярын өдөр шиг өглөө үдийн мөргөлтэй нь, идээ жимстэй нь, тариачин ардтай нь мөн хуримын ёслолтой, гашуудал тайлалтай нь зурж байв. Ер гэнэн цагаан сэтгэлээрээ энгийн өрөвдөм амьдралыг зурж байлаа. Козлов бас эрт дээр үеэс бүрнээр үлдсэн Ярил тэнгэрийн хаврын баярын тухай, хуучны хэл яриа зэрэг нэлээн олон юм ярив.

	Ухаантай номд, түүнийг уншсан хүмүүсийн заваан балай, хортой гэж үздэг юм бүхнийг Козлов тааламжтайгаар инээмсэглэн чимэглэн гоёж чаддагийг Самгин үзээд таашаан биширч байжээ. Клим бол энэ хотын амьдрал хэдийнээс эхэлсэн талаар хэзээ ч бодож байгаагүй бөгөөд энэ талаар юу ч мэддэггүй билээ. Климд хуучин «барилгын ном» үзүүлж, Борис Годунов хааны илгээсэн тайжийн хүү Жадов нүүдэлчин аймгийн уулгалан дайралтаас Москва хотыг хамгаалахын тул цэргийн эрс, барлаг зарц нарын хамт хэрхэн энэ хилийн хотыг байгуулсан тухай, тэр цэргийн эрс, барлагууд мордва нартай хэрхэн нанчилдаж, дарж албадан ажил хийлгэж байсан, догшин ширүүн Жадовын гараас барлаг зарц нар хэрхэн оргож зугтаж байсан, Жадов өөрөө тал нутагт уйдахдаа хэрхэн гаарч агсамнан догширч байсныг цөмийг ярьжээ.

	Тэр золгүй мордва, татаарчууд, барлаг зарц, цэрэг эрс, Жадов, хар лам Василий, даамал Тишка Дрозд мэтийн энэ хотыг үүсгэгчид ба баллагсдын цагийн эрхээр үйлдэж байсан сайн муу үйлийг ялгахгүйгээр өвгөн түүхчин адил ярьж байлаа. Цаг үеийн эрхээр хотын хүмүүс Донын Разин хасаг, Уралын Пугачевын үймээн гаргагсдын өөдөөс тулж, хасаг цэргийн үймээн гаргадаг нь ч төр улсын хүчин чадал, аль хэр бөх батыг нотлоход чухал зүйл байжээ. Козловын итгүүлэн ярьсан нь

	— Манай ард түмэн бол өөрснөө үймээн самуунд дургүй номхон томоотой улс. Харин тэр харийн цусны Щапов, хасаг цэргийн удмын Данил Мордовцев мэтийн элдэв ноёд орос тариачныг «улс төрийн хөдөлгөөнд» дур шуналтай болгож, Москвагийн улсад дайсагнуулж байсан гэдэг. Энэ бол туйлын буруу. Манай ардууд хасаг цэргийг үймээнд оруулж байсан юм. Хасаг цэргүүд Москваг үзэн ядна. Мазепа бол Их Петр хаанд хорин жил зүтгээд эцэст нь урвасан шүү дээ гэж ярив.

	Өвгөн түүхч нударга зангидан ширээ дэлдэж байгаад нэлээн ширүүхэн ярихад нь хацрын нь улаан улаан судал улам тодрон өтгөрч хүрэн толбо болж байв. Гэвч нэг минут хэртэй болоод дахин зөөлөрч

	— Тэгвэл одоо мөнөөхөн яс үс нь ч үлдээгүй хүмүүсийн агуу их ажил хөдөлмөрөөр үүдэж, сайхан болсон энэ хотод далаад мянган орос иргэн нутаглан сууж, юм бүхэн алгуурхан дээшилж дэгжсээр байна шүү дээ. Тэр уулга дээрмийг бодвол ийм намуухан ажил хөдөлмөрийн дундаас баатарлаг явдал олноор төрдөг юм. Тэгэхлээр морины хар хурдаар газар хагалж болохгүй гэдгийг та итгэнэ биз дээ гэв. 

	Энэ цэцэн үг бол түүний дуртай үг бололтой.

	Ер нь зүйр цэцэн үг олноор хэрэглэж байв. Тэр нь нэгэн том уянгын хөгжмийн дотор чимэг эгшиг болж сонсогдож байлаа.

	— Гол тоосгыг байшингийн мөгт хийдэггүй, сууринд хийдэг гэх буюу, шар болгон тугал байсан гэх зэргээр яриандаа олон цэцэн үг оруулан ярьж байлаа. Элбэг зөөлөн үгтэй түүний тааламжтай яриаг чагнаж суухад таатайн нэгэн адил бас нүүр царайг нь харж суухад таатай ажгуу. Түүний үгнээс бүдэгхэн гэгээ цацрах нь сайх шүүгээнд буй хуучны мөнгөн эдлэлийн туяатай адилхан юм шиг санагдана. Хар хар хуруутай гар нь зөөлөн намуун хөдөлж, судас судлаар хээлэгдсэн нүүрэнд нь тааламжтай нугалаа тодрон, цагаан сахал нь шөрвөлзөөд шилний цаана үзэгдэх нүдний нь бор хүүхэн хараа бурхны хөргийн жанчны сувдан хэлхээг санагдуулж байв. Өвгөн түүхчин цайгаа их л амтархан уух зуур чавганд хутгасан заваан боов жижигхэн шүдээр мөн амтархан мэрж байхад түүнээс үр жимсний модны үнэр адил таатай үнэр анхилах ажгуу. Клим сая мэдвэл тэр хүнтэй шөнө дүл болтол ярьж суусан байжээ. Клим гадаа гараад амгалан инээвхийлэв. Өвгөний яриаг чагнаад гайхан биширсэн нь мөнөөхөн үзэсгэлэн үзээд гайхсантай нь чанар адил авч илүү ихээр хөлчүүрсэн мэт санагдаж байжээ. Дулаахан шөнө цэцэрлэгийн дотор ариухан салхи үлээж, элдэв ногооны үнэр анхилж байв. Нэг жижигхэн тунгалаг үүлний цаана саран нуугдсан нь дув дуугүй, шар өндөг адил харагдана. Айлын байшингийн дээвэр дээгүүр сүмийн олон алтан ганжир цухуйж, зуны шөнө юм бүхнийг хайртайгаар бүрхээд, юм бүхэн шинэхэн, ялангуяа хүнд тааламжтай болсон мэт санагдах ажгуу.

	Чухамдаа сар, салхи, үнэр, шөнийн нам гүмд нойрсогч хот ер юм болгон тааламжтай болсон мэт Самгинд санагдах бөгөөд энэ хот бол сумчин бууч, оргодол барлаг, зоримог тэнхээтэй хасаг цэрэг, албан журмаар загалмай зүүсэн номхон заяат мордва, татар эдгээрийн хөдөлмөрч ажилч удам судрын үүр болж байсан хэрэг.

	Энэ бол Иван Дроновын шүд зууж ярьдаг хот ч биш, Робинзоны шоглон бичих гэж оролддог хот ч биш, нэр төр хөөцөлдсөөр эцэж цуцаад магадгүй, өөрсдөд нь тааламжгүй үнэн байдалд гомдож уурссан хүмүүсийн тоомсоргүй ярьдаг хот ч биш мэт бодогдоно. Гэвч Клим энэ удаа тэдгээр хүмүүсийн тухай бодохдоо уур зэвүү нь хүрсэнгүй. Эдгээр хүмүүс бол өөрсдөө үнэн байдал мөн, тэдний тухай цэвэрхэн түүхч үнэн санаанаас цагаатган ярьсан нь бий гэж ойлгож байв.

	Клим сайх түүхчинтэй дахин хоёр гурван удаа уулзан ярилцаж шинэ юм олж сонссонгүй боловч анх ирэхдээ дуулж сонссоноо улам бүр батжуулжээ. Клим, бас тайж нарын жолоодогчдын тухай, баян худалдаачдын тухай, дураар аашлагсдын томоогүй явдлын тухай олон шог инээдмийн яриа олж сонсжээ.

	— Одоо манайд хүч чадал нь илүүдээд томоогүй явдал гаргаж, биеэ сайрхагч Садко тэнэглэж, шижээргүй Васька Буслаев бяраар омгорхож байгаа нь тэр гэж өвгөн түүхчин тайлбарлаад хувын өнгөт сайхан үнэртэй цайгаа аягалж байв.

	Козлов юмыг арай наагуур хөнгөн бодож буйг Самгин ойлгож байсан боловч урдаас нь үг хэлэхийг хүссэнгүй, дуугүй хүндэтгэн чагнаж, үг нь барагтай ч гэсэн, ая нь сайхан дуу сонсох адил шүлтэн сонсож байв. Козлов чимхүүрээр нэг ёотон хэсэг хэсэг болгож бутлах зуур ивээнгүйгээр сурган хэлсэн нь:

	— Манайд юмыг шүүмжлэн үздэг нь Европын өмнө нүүр улайснаас, биеэ тоож, орос маягаар аж төрж чадахгүй болсноос юм. Ноён Герцен бол Вольтер шиг байхыг хүсэж байгаа юм. Бусад шүүмжлэгчид ч гэсэн тус тусдаа л нэг юм бодож байгаа биз. Та энэ интоорын шүүсэнд хольсон боов идэгтүн. Манай гэрийн эзэн-эхнэр бол зүсэн зүйлийн талх боов хийж чаддаг их авьяастай эхнэр шүү гэв.

	Нэг шар зөгий ширээний дээгүүр хүнгэнэн нисэж байхыг өвгөн түүхчин дагуулан харж байснаа чанамал жимс түрхсэн цайны халбаган дээр суухаар нь барьж аваад халуун тогооны гоожуур дор тосож алаад улам бат дуугаар

	— Би бол шүүмжлэлийг эсэргүүцэхгүй. Шүүмжлэл бол манайд урьд ч байсан. Байхдаа бүр илүү сүрхий байсан юм! Жишээ нь, Котошихин, Курбский гүн, тэр ч байтугай Их Екатерина хаан хүртэл шүүмжлэлийг жигшдэггүй байсан юм гээд гараа дэлгэж тамшаагаад

	— Гэтэл энэ чинь цаанаа юу болсон бил ээ, мэдэж байна уу? Котошихин шведчүүдэд толгойгоо авхуулж, нөгөө Курбский нь өөрийн гэх үр хүүхэд ч үлдээсэн юмгүй Литвад сураг танаггүй алга болсон доо. Харин Екатеринийн хувьд бол тэр өөрөө өөрийгөө шүүмжлэх нь ашигтай байсан биз. Би чамд Екатерина хааны тухай эрээ цээргүй шог юм ярьж өгье. Ер түүний тухай эрээ цээртэй юм ч гэж байхгүй шүү гээд нэг заваан шог инээдмийн юм ярихдаа харин эм хүний сул талыг нэлээн ивээж өршөөсөн аялгуугаар яриад бүр ч даамай сурган ярьсан нь,

	— Шүүмжлэл гэдэг юм байх ёстой. Гагцхүү мөнгө юм уу зэсийг болгоомжтой арчих хэрэгтэй. Гэтэл манайд төмөр эдлэлийг тоосгоор үрж цэвэрлэх нь бий. Энэ бол маш бүдүүн харанхуй явдал мөн. Түүнээс болж цаад эд муудна. Европ гэдэг чинь агуу их газар, тэнд олон юмыг гүйцэд бодож олсноороо бардаж болно. Жишээ нь Европын гутлыг аваад үз. Өчнөөн олон янзын шаахай байвч манай орос гутал шиг хөлд тохиромжтой биш шүү дээ. Бид ч гэсэн мөн шөвгөр хошуутай гутал хийж эхэлсэн. Гэтэл ямар ашиг олов. Хөлийнхөө хуруунд л эвэртэй болсноос ондоо ашиг олоогүй дээ. Энэ жишээг та ёгтоор ойлгоорой гэжээ.

	Өвгөний дууны өнгө гадаа цонхны цаана найган буй тэс модны навчны сэрчигнэх, унтарч буй халуун тогооны шийгэх дуутай адилхан сонстож байв. Зуухны паалантай тоосгон дээр навчны шүүдэр хээтээд гурван зулны нэгний гол нь бөхөлзөнө. Козлов нөгөө үхсэн сэгсгэр зөгийг халбагаар түрж зэс тавиур дээр гаргаад

	— Сонины газар эндхийн хүмүүс цуглаад Европ! Европ! гэж бархиралдаж байх нь үзэгдэнэ. Тэр ондоо хотын хүн, өөрөөр хэлбэл сонины эрхлэгч, түүний нэг санаатан урт хэлтэй манай энэ хотын амьдралыг их л муулж харааж байх юм. Гэтэл тэд энэ хотын сүнсийг олж мэддэггүй, ер нь энэ хотын түүхийг мэддэггүй учраас л тэгж бухимдаж байгаа юм даа гээд нүдний шилэн дээгүүр Климийг харж, эрс хэлсэн нь

	— Тэр байдлыг үзэхэд согтуу хүн эцэг дээдэс, төрөл садныхаа хүнийг ондоо танихгүй хүнд муулж байгаа юм шиг эвгүй юм байна шүү! Ноён Томилиныг хараад би бүр айдаг юм. Ёстой зэрлэг халиар шиг хүн билээ. Үг яриад л байх юм, юу ярьж байгааг бүү мэд. Түүний мөрөн дээр толгой биш, ялзарсан гашуун төмс байгаа юм шиг санагддаг юм. Робинзон ч яах вэ, нэг алиа амьтан! Бас Иноков гэж залуу хөвгүүн тэнэж явдаг, манайхаар ч нэг хоёр удаа ирсэн юм. Тэр ер юу хийж явдгийг мэдэхийн арга байхгүй! гэлээ. Чингээд нөгөө үхсэн зөгийг этэж ойртуулаад халбагаар ганцмөсөн няц цохиж халуун тогооны шүүрэн доогуур шургуулж хүндээр санаа алдаж

	— Манай үүгээр тун тусгүй улс явах болжээ. Тэд ер хаашаа явдаг юм бол? гэжээ.

	Самгин бол өөрийн бодол саналыг маш болгоомжтой хэлж сурсан хүн боловч энэ удаа лав нэг үнэтэй үг олж дуулах болов уу гэж бодоод инээмсэглэн

	— Тэд улс төрийн шинэчлэлт, ер сонгуулийн засаг захиргаатай болохыг мөрөөддөг гэжээ. Тэгэхэд нь өвгөн түүхчин дуу алдан түүний үгийг тасалж

	— Үүнийг би ойлгож байна. Бүгд найрамдах улстай болох гэж хүсдэг улс! Тэр ч байтугай социализмыг хүснэ. Гэтэл тэр социализмыг чинь манай тэнгэрийн хүү Христос бий болгож чадаагүй юм. Энэ бол нотлогдсон зүйл шүү! Та энэ талаар юу гэж бодно, асууж болох уу? гэжээ.

	Гэвч Самгины хариу хэлэхээс урьдаар өөрөө нэлээн болгоомжтой хариу үг олсон бололтой, гарын алгыг халбагаар цохиж байгаад ондоо хүний дуу хоолойгоор

	— Миний бодвол, манай хаан эцэг дээдсийнхээ үлгэрийг санаж, мянга найман зуун хорин таван оны арван хоёрдугаар сарын арван дөрвөнд Николай Павлович Санкт Петербургийн Сенатын талбайд үзүүлсний нэг адил засгийн бүх хүч чадлыг хатуухан үзүүлэх биз, гэжээ.

	Козлов энэ хэдэн тоог онц тод, тэр ч байтугай сануулах мэт догшин сүртэй хэлээд цэргийн эр адил толгойгоо өргөж, морин дээр мордоод яваа юм шиг биеэ тэгшлэн гэдийв. Өмхий хүрний толгой адил нүүр нь цайж, улам хурц шөвх болоод хацрын судлан хээ улаан хүрэн толботоод чихний нь гэдэс хөөж интоорын жимс адил дугуйран харагдав. Гэтэл шүтээн лүгээ харж загалмайлан наманчлаад даруй уярч аяархнаар

	— Уурлахгүй юм сан гэтэл уур хилэн бадраад байх юм гэжээ.

	Хатсан талх түргэн түргэн мэрж, цай балгаад мөнөөхөн ерийн чийрэг дуугаар

	— Би залуудаа шоронгийн хуягуудын дарга байхдаа хэсэг хоригдлыг Казаниас Перм хүргэсэн юм сан. Замд явж байтал нэг их халуун нартай өдөр нэг ялтан нас барчхав аа. Зүв зүгээр явж байтал гэнэт тэнгэрийн суманд дайрагдсан мэт толгойгоороо хатгаж унаад тэр чигээрээ үхчихлээ. Тийм чиг хөгшин хүн биш, дөч эргэм насны хүн. Байдлыг харвал яах аргагүй эрүүл чийрэг, харин царай зүс зохисгүй, хээрийн араатан шиг хүн байлаа. Тэнгэрийг харааж, шүтлэгийг доромжилсон, бас цаасан мөнгө хийсэн хэргээр гянданд орсон хүн билээ. Тэгээд богцыг нь нэгжин үзвэл, хэдэн жижиг зураг гарлаа. Миний үзэхэд тэр хүн зурагт тун уран, хүний албадлагаар хуурамч мөнгө цаас хийж явсан бололтой. Тэр зураг нь нэг сэдэвтэй таван зураг байлаа. Микул Селянинович хэмээх тариачин-баатар тэрэгний арал далайгаад Горыныч Могойтой тулалдаж байгаа зураг, бас хоёр толгойтой могой нэгийг хаан титэмтэй нөгөөг ширээт малгайтай зураад нэгний дор Петербург, нөгөөгийн дор Москва гэж бичсэн байсан шүү. Хүн юунд хүрдгийг та мэдэж байна уу? гээд тэртэй тэргүй гялтайсан мөнгөн толгойгоо илж уртаар амьсгаа авч

	— Ужид самуун ухаантнаас би маш их айдаг... гэж ярихдаа Климийг хараад байгаа шиг мөртөө цонхоор ширтэж, — «Бядуу ухаанд эрдмийн үр тогтдоггүй» гэж маш үнэн хэлсэн үг шүү! Манайхны жижигхэн ухаантан сайтар сургаагүй жижигхэн гөлөгтэй адил юм. Тийм гөлөг зөөлөн сандал, үнэт хивс, хааны ширээ хаана л бол адилхан бааж шээнэ. Бурхан тахилын газар ч бузарлаж орхино. Тэр чинь тоглоод сандал ширээ мэрэх, өмд гутал урах, цэцгийн цоморлогт нүх малтахыг юман чинээ эс бодно. Ер ухаан мулгуу болохоор сайхан бүхнийг хөнөөж орхино гэж ярив.

	Гэвч долоовор хуруугаа гозойлгосоор босож ирээд ээлтэйгээр нэмж хэлсэн нь

	— Зарим үнэхээр жинхэнэ ухаантныг би үгүйсгэхгүй, тийм хүнд чин сэтгэлээс баярлалаа гэж бүрэн хэлж болно. Ухаантны үргүй зохион бүтээх чадвар, зоримог сайхнаараа бидний дур сэтгэлийг булаахыг хүсэгч түүний эмсийн сээтэгнүүр занг сохроор дэврүүлэхийг л би эсэргүүцдэг юм. Зохиолч Гоголь гашуун алдаагаа бүх ардын өмнө гэмшин хүлээхдээ үүнийг чангахан илрүүлсэн юм даа гээд өвгөн түүхчин огцом санаа алдаж гунигтайгаар үргэлжлэн ярьсан нь

	— Бас эмэгтэйчүүдийг аваад үз. Манай эмэгтэйчүүд бол сайн улс. Хэрэв Марфа Борецкая, Елазавета хатан хаан, хоёрдугаар Екатерина хааны талаар шал дэмий цэцэрхэл гарч эрэгтэй бидний сэтгэлийг зовоогоогүй бол Европыг бодвол хожоо манай талд гарч бүр ч дээр байх байсан юм. Эмэгтэйчүүдийн тэгш эрх гэдэг атгаг санаа чухам энэ үлгэр дээр гарчээ. Тэгээд юу болов гэвэл Европт Луиза, Мишель ганц байхад манайд тийм Луиза мянгаараа байна. Бодвол та миний энэ хэлдгийг зөвшөөрөхгүй биз. Гэвч хүлээж байгаарай. Та нас ахиад, заяаны эрхээр аргагүй үүрээ засах үе болоход мэдэх болно гэхэд нь Самгин

	— Таны энэ үгийг би бүрэн зөвшөөрч чадахгүй гэсэнд өвгөн асуух мэт хэсэг дуугүй болсноо

	— Бүрэн биш ч гэсэн зөвшөөрсөн үгийг дуулахад надад аятайхан байна гэж бас л инээвхийлэн, бас л санаа алдаад, — Манай Орост ухаантан хүмүүс олон юмыг заяаны нь байдлаас хөдөлгөж, доошлох хуурмаг замд оруулсан юм даа гэжээ.

	Самгин тэр түүхчнийхээс явахдаа түүний яриаг бүрэн сайн ойлгов гэж итгэл дүүрэн явжээ. Гэвч энэ удаа түүхчний тохилог ноохойноос гарснаас хойш нэг л сэтгэл тавгүй болжээ. Саяын уулзалт шиг уулзалтаас би өөрт хэрэгтэй үг юм уу, сэтгэгдэлтэй гарч чадсангүй гэж Самгин бодож явжээ. Нэг жигд бор үүл бүрхсэн тэнгэрийн дор нойрсон буй хотын гудамжаар алхан явахдаа Самгин тэнгэр өөд өлийн харж хуруугаа дуугарган, миний сэтгэл яагаад тавгүй болов? гэж боджээ.

	«Өвгөний хэлдэг зөв. Төр улсын суурийн чулуу болж явдаг олон сая ажилч хөдөлмөрч номхон хүмүүс ингэж бодож явдаг байх ёстой» гэж бодох боловч хойшдын үзэл бодолд нь хэрэгтэй санаа нэг л бодогдохгүй байжээ.

	Гурав хоносны хойно нэг үдэш Самгин гэртээ цонхны дэргэд зогсоод хумсаа хайчлан хуурайдаж байв. Энэ үеэс хашааны явган хаалга чимээгүй нээгдэж, үстэй цэмбэн пальтотой, саравчит цагаан малгайтай жижиг чемодан барьсан өргөн мөртэй хүн орж иржээ. Тэр хүн явган хаалгыг яльгүй хааж, малгайгаа авч богинохон тайрсан халимаг үс ил гараад гудамж тийш шагайж зүүн тийш харснаа чемоданаа савлан, найгалзсаар жигүүрийн байшинг чиглэн алхав.

	«Кутузов» гэж таньтал Самгинд Петербургт улаан өндөгний баярын шөнө нэг удаа согтсон нь санагдаж, энэ хүнтэй уулзах хэрэггүй гэж боджээ. Гэтэл бас Кутузовтой нүүр учран, түүний үгийг дуулж, тэр ч байтугай маргаж үзмээр айхтар хурц зоримог санаа өөрийн эрхгүй төрж иржээ.

	«Би ч балчирхан байна даа!» гэж өөрийгөө зэмлэвч нэг цаг хэртэй болоод Спивакийнд оров.

	Кутузов урьд оюутны хувцас өмсөөд байхдаа оюутан гэж харагдмааргүй байв. Гэтэл одоо өргөн мөрөндөө арай багадсан бор хүрэм, эрүүндээ тулсан өндөр захтай цардмал цамц өмсөөд эрүүндээ гадас шиг үзэмжгүй сахал унжуулсан нь хэнтэй ч адилгүй болжээ.

	— Өө мань хүн! гэж Кутузов найрсаг чанга хэлээд Самгинтай гар барив.

	— Та хувцсаа солиод худалдаачин хүн шиг болчихжээ гэж Самгин хэлэхдээ зоримог чанга дуугарах гэж бодсон боловч бас л чадсангүй шиг санагджээ.

	— Худалдаачин шиг гэнэ ээ? гэж Кутузов цагаан сэтгэлээр инээж, — Байзнаарай, би яагаад хувцсаа сольсон гэж? Би зүгээр энгүүн хувцастай л байна шүү дээ. Мөргөлчин хүмүүст ямар нэг тэрс ном номлосон гэж дээдчүүл намайг шинжлэх ухааны танхимаас хөөж орхисон юм даа гээд хатуу захныхаа цаагуур хуруугаа шургуулж ярвайж хүзүүгээ гүлдийлгэж,

	— Тэгж хэлдэг нь шударга бус, тун ч гунигтай. Би бол тэр шинжлэх ухааны танхимыг ихэд хүндлэн үздэг, нөгөө мөргөлчдийн тухайд гэвэл би тэднийг огт тоодоггүй байсан юм сан. Лиза эгч ээ, хүүхдийн дэргэд тамхи татаж болох уу? гэв.

	Спивак эхнэр богинохон цагаан тэрлэг өмсөөд хүүхэд тэврээд байгаа нь нялуун зураач Боденгаузены зурсан авгайн зурагтай төстэй харагдаж байв. Энэ дэгжин зургийн хуулбар хотын бүх бичгийн цаасны дэлгүүрийн цонхон дээр өлгөөтэй харагддаг авай. Эхнэрийн дугариг царайд гуниг илрээд санаа зовсон янзтай уруулаа хазлан зогсоно.

	— Сүртэй айхтар царайтай нэг хүүхнээс Самгин танд захидал ирсэн дээ гэж Кутузов зузаан гэгчийн захидал гарган өгөв. Спивак

	— Степан чи цааш нь ярь л даа гэхэд Кутузов

	— Юу ч ярих вэ дээ? Хөдөө тосгонд Туробоевынд очих санаатай, тэнд ер бусын сайхан алгана загас байдаг гэж тэр гайхуулаад байгаа юм гэв.

	Самгин урт захиа уншиж байснаа

	— Москвад миний танил Маракуев гэдэг хүн баривчлагджээ гэхэд Кутузов нүдээ анийлгаж

	— Тэр чинь ардын үзэлтэн, сахилгагүй эр үү? гэв.

	— Тийм ээ, ардын үзэлтэн гэж Климийн хэлэхэд Кутузов адар өөд тамхины урт цэнхэр утаа үлээж эрс хэлсэн нь

	— Цаад мэдээлэгч хүүхэндээ битүүхэн хэлээрэй, тун болгоомжгүй, тэр ч байтугай тун ухаан муутай хүн байна шүү. Ийм захидал хүнээр явуулдаг юм уу. Ядахдаа захидлынхаа утгыг надад ярих ёстой байсан гээд тамхины ишийг шаазан дийзэнд ууртайхан хаяад босож тасалгааны дотуур нүсэр том алхлан явахдаа

	— Уг нь би өөрөө асуух ёстой байсан. Гэтэл тэр хүүхний царайг хараад... их дэврүүн сэтгэлтэй хүн болов уу гэж бодсон юм гэв. Спивак Климийг эгцлэн харж

	— Тэр баривчлагдсан хүнийг та дотно таних уу? гэхэд нь Самгин

	— Тийм ээ! гэж онц чанга дуугараад, — Би түүнийг таньдгаараа гайхуулсан юм шиг болов уу даа» гэж бодоод

	— Энэ баривчилга хэзээ зогсох бол гэж урамгүйхэн асуув.

	Кутузов ширээнээ сууж цай аягалаад захны цаагуур хуруугаа шургуулж хүзүүгээ гүлдийлгэв. Байн байн тэгэхийг үзвэл цамцны нь зах сахлыг чимхээд байгаа бололтой. Чингээд Кутузов ятгах аялгуугаар

	— Самгин таны энэ асуулт гэнэн асуулт байна. Хэрэв та засгийн эсрэг бүлэглэн тэмцэж байгаа бол шоронд суухаас битгий татгалз. Та ашигтай хэргийнхээ тулд тэнд биеэ түр амсхийлгэнэ. Хожим таны хөдөлмөрийн үрээр хувьсгал хийсэн цагт та ч гэсэн янз бүрийн иргэдийг шорон гянданд суулгах л болно доо гэв.

	Самгин дэмий юм асууж ингэж сургуулилж байх гэж дээ гэж өөртөө уур хүрч, «Энэ учрыг тайлбарлагч ноён» намайг лав гимназийн сурагч хүүхэд гэж үзэж байгаа биз гэж толгойд нь гялсхийн оровч урьдын адил ийм сургаал дуулаад нэг их уур зэвүү нь хүрсэнгүй. Гэвч санаснаас арай илүү зоримог чангаар

	— Хувьсгал мөд гарахгүй биз дээ гэсэн Кутузов цайгаа оочлох зуур

	— Та хувьсгал гарахыг хүлээх хэрэггүй, хийгээд үзэх хэрэгтэй шүү гэж зөвлөв.

	— Хувьсгалчид тун цөөхөн байна шүү дээ гэж Самгин санаандгүй гомдоллон хэлтэл Кутузов хөмсгөө өргөөд бор нүдээр Климийг айхтар ширтэж, намуун зөөлнөөр

	— Хувьсгалч хүн огт алга гээч. Хувьсгалчид гэж сэтэр зүүж явдаг улсыг би дөрвөн жил ажиглав. Тун ч хямдхан бараа юм! Харахад гоё эрээн мяраан атал Дундад Азийнханд зориулан манайхны гаргадаг цоохор даавуу адил хэврэг юм даа гээд гурав дахиа цай аягалан оочиж, зүүрмэглэн буй нялзрай жаалын ягаахан царвууг бодлогошронгуй ажиглах зуур

	— Аж амьдралдаа уйдаад юм уу, эрэмгий зоригоос болоод ч юм уу, дэврүүн сэтгэлээсээ Евангелийн судраар хувьсгалч бологсод бол үнэндээ муу дарь. Хувийн аж амьдралд нь бүтэлгүй явдал тохиолдож, ажил албанд орж чадахгүй болоод юм уу, ер тохиолдлоор баривчлагдан хэдэн сар шоронд суусныхаа өшөөг авах гэж боддог сэхээтэн бол мөн л хувьсгалчид биш гэхэд нь Самгин «Тэгээд хэн хувьсгалч юм бэ?» гэж асуух гээд амжсангүй. Кутузов Спивак руу хазайж, мушилзан инээж

	— Оросын үйлдвэрлэх хүчин гэсэн Виттийн судрыг чи харав уу? Тун бардам бичсэн ном шүү! Марксын маягаар юмыг боддог эвлэрэнгүй үзэлтэн их амжилт олж байгаа юм даа. Нээлт биз дээ гэв.

	Климийн үзвэл Кутузов бас юмыг айхтар хүнд жинтэй шоолдог шинэ ааш сурчээ. Энэ нь алба баа маягтай агаад түүний алжаасан туранхай царайд нь харшилж байх шиг санагджээ. Кутузовын үг ярианд сэтгэл гуньсан байдал улам бүр илрэх тусам тэр хүн улам талархалтай харагдаж байжээ. Петербургт байхад энэ хүнийг хоёрдмол байдлаар үздэг байсан нь Самгины сэтгэлд бууж байжээ. Үүнд «Кутузовын үзэлтэн» гэхэд онц тааламжгүй санагдах атал Кутузов бол бусдад байхгүй ямархан нэг зүйлээр Климийн сэтгэлийг татдаг байжээ. Кутузовын сэтгэл гутжээ гэж Климийн бодсоныг батлах гэсэн шиг Кутузовын ярьсан нь:

	— Лиза эгч ээ, түүхийн чухал чухал явдалд хүн хэрхэн шунаж, эвтэйхэн завсардан оролцох болсныг ажиглахад их сонин юм. Энэ талаас нь үзвэл Марксын үзэл олон хүнд онц таалагдаж байгаа юм. Харин хувьсгал, учир шалтгааныг олох ухаан, бие хүн бол хүчгүй юм. Бид жаахан амаръя гээд хуйхаа хөдөлгөхөд нь богинохон халимаг үс нь босож нүүр нь сунаж бараан болоод

	— Сэтгэл зовмоор юм би ханатал үзэж явна. Манай Орос бол бүдүүлэг сэтгэхийн орон юм. Энэ байдал ялангуяа Москвагийн орост их байна. Би нэг үйлдвэрийн газар очиж үзлээ. Тэнд миний үеэл ах ажил хийдэг. Бас салбар шашин шүтдэг юм. Ер тэнд ажилчдын дунд шашны номтон, номын шашинтан гэж хоёр салбар шашин байна. Энэ нь Иоаннын евангелийн эхний шүүлгээс үүссэн гэнэ. Тэр сударт «Тэнгэр ба ном», «Ном ба тэнгэр» гэж байдаг юм байна. Тэгэхлээр нэг нь, «Ном бол тэнгэрээс өмнө байсан» гэхэд нөгөө нь «Худлаа, тэнгэрт ном байсан, ном гэдэг чинь гэрэл гэсэн үг. Хорвоо ертөнцийг гэрэл бүтээсэн байхгүй юу» гэдэг гэнэ. Аль нь зөв болохыг асуух гэж Оптинд хууччуул дээр очсон гэнэ. Аль нь энэ бядуухан уран үгнээс болж, нэг нэгийгээ ад үзэх болж, хамар нармайгаа тас цохилцох нь бий. Цалин хөлс нэмэгдүүлэх асуудал гарахад номын шашинтан нь шашны номтныг дэмжихгүй гэсэн гэнэ гэж ярив.

	Кутузов эрүүнийхээ сахлыг танаснаа мартсан бололтой эрүүгээ хий атгаж аваад зангидсан нударгаа өвдөг дээрээ лагхийтэл тавьж, уртаар амьсгаалж

	— Гризингер сэтгэл мэдрэлийн өвчтэй байсан гэдэг. Бодвол Gtiibelsuchf гэдэг худлаа цэцэрхдэг өвчин биз. Энэ нь яагаад улаан биш хөх, яагаад хөнгөн биш хүнд байдаг вэ гэх зэргээр хүн биеэ талаар зовоодог өвчин юм. Миний бодвол манайханд бичигтэй бичиггүй олон мянган хүнд тийм өвчин халдварласан шиг байна гэж бас ярив.

	Спивак эхнэр унтаж буй хүүхдийн нүүрэн дээр суусан ялааг үргээгээд

	— Тэр гайгүй болно. Мөд гайгүй болно шүү. Степан! гэж хэдий аяархан боловч итгэл дүүрэн хэлэхэд нь Клим гайхан харав.

	— Тийм дээ, бид баян болно гэж Кутузов зөвшөөрөн хэлээд

	— Би Доод Новогородын үзэсгэлэн очиж үзээгүйдээ харамсаж байна. Самгин та, өгүүлэлдээ Одиссейн тухай эвтэйхэн битүү хэлсэн байна билээ. Үнэндээ ажилчин анги болзоот эрийнхээ хүзүүг хуга мушгих цаг ирнэ. Гэвч одоохондоо зугаагүй л байна даа! гэв.

	Цагаа харж

	— Явах цаг чинь болсон биш үү? гэхэд Спивак

	— Болжээ гээд сэмхэн босож хүүхдээ тэвэрсээр явахад Кутузов инээмсэглэн Климийн өөдөөс харж суугаад онц найзархгаар

	— Хувьсгалчид цөөхөн байна гэж та боддог уу? Та хаана ямар тийм хувьсгалчдыг харав? гэхэд нь хэзээ хэзээнээс үгэнд дуртай болоод ямар нэг чухал юм мэдэж авъя гэж байгаа нь илт байв. Самгин нөгөө гурван хуруут ном тавигчийн тухай, Лютов, сайх умзад, Прейсийн тухай товч ярьтал

	— Умзад гэж Ипатьевский—Сердюков уу? Хүү нь бий юү? Үхсэн үү? Уухай! Эцэг нь бас... сонирхдог болсон уу? Ховор тохиолдол байна. Тэгэхлээр та дандаа ардын үзэлтэнтэй төөрөлдөж явдаг хүн үү? гэхэд нь Клим олон үг дэлгэсэндээ амаа барьж,

	— Төөрөлдөөгүй, судалж байна гэжээ.

	Өчүүхэн Аввакумчуудын аж байдлыг судалж байгаа хэрэг үү? Боль доо. Энэ бүгд таарахгүй, таарахгүй гэж давтан хэлээд босож суниахад нь Самгин түүний өргөн цээжийг духаараа харж суухдаа

	«Биеэ тоосон нь жигшмээр хүн юм!» гэж бодов.

	— Үндэсний оюуны онцлог, хүй нэгдэл, гуурсан бишгүүр, давсалсан мөөг, шахмал түрс, бялуу, халуун тогоо, эртний бүх яруу найраг, энгүүн тариачны тухай гүнгийн сургаал энэ бүхэн бол, Самгин минь, шал эргүү явдал мөн гэж Кутузов Климийн мөрөн дээгүүр цонхоор харж өгүүлээд, 

	— Энэ хөгнөн дотор өөрийн нь сайхан чанар бий гэдгийг би үгүйсгэхгүй боловч хэрэв бид амьдаръя гэж үнэхээр бодож байгаа бол энэ бүгдээс салах цаг болжээ. Түр зуурын баатруудаас салах хэрэгтэй байна. Яагаад гэвэл амьдралын бүхий л салбарт баатарлах хэрэгтэй байна. Хар ажилчны баатарлаг явдал, үйлдвэрийн ажилчны хувьсгалын баатарлаг явдал хэрэгтэй байна. Хэрэв тийм баатарлаг явдал үйлдэж чадахгүй хүн бол хойшоо болж зай тавьж өгвөл таарна гэжээ.

	Кутузов тамхиа асааж, Климтэй бүр ойрхон мөрөө наалдуулан зэрэгцэн суугаад,

	— Ардын үзэлтэн бол нэг зүйлээр зөв юм... гэж аяархан өгүүлж, — Манай ажилчин ард бол сайн улс, тэдний ухаан ч бөх энэ учраас элдвийн уран үгэнд дуртай шуналтай болдог биз. Ардын үзэлтэн нар ардыг хайрлах тухай ярихад би тэднийг ойлгодог юм. Гэвч хайрлахад өрөвдөх гэдэг байж болохгүй, өрөвдөх гэдэг бол хайр энэрлийн хуурмаг тал нь юм. Энэ бол өөдгүй явдал! Саяхан би анхны гурван сарынхны хэргийг тасалсан тухай уншлаа. Александровскийн тэнд хааны галт тэрэг дотор дэлбэрэх ёстой бөмбөгийг нэг этгээд өрөвч сэтгэлийн үүднээс гэмтээсэн байна шүү. Хэн нэг хүн тэр чөлөөлөгчийг өрөвджээ... гэж ярив.

	Спивак эхнэр цагаан дээл өмсөөд тэмээн хяруулын өд хатгасан дэрвэгэр цагаан малгай тавиад дүүрэн дууны нот чихсэн цүнх барьсаар орж ирэв.

	— Гял цал байна. Лиза эгч та юугаа... мартуузай гэж Кутузовын хэлэхэд Спивак

	— Мартахгүй гээд гарч явав.

	Спивак хашааны дотуур явахад салхи хэрхэн банзлыг нь үлээж, малгайны нь өд хэрхэн хийсэж буйг Клим Кутузов хоёр цонхоор дуугүй харж байв. Спивак тэнгэрт мөргөх адил бөхийж банзлаа засаад гарч одов. Клим

	— Туробоев гадаадаас ирээд удаж байна уу? гэхэд цаадах нь

	— Сар болж байна гэв.

	— Эхнэртэйгээ ирсэн үү?

	— Туробоев эхнэртэй юм уу? гэж Кутузов гайхжээ. Туробоев Алинатай явдаг байсан гэж Климийн ярихад Кутузов мушилзан инээж

	— Тийм бий? Тэгвэл эхнэр нь ирээгүй биз. Манай Марина тэнд байдаг, ирсэн бол надад бичих ёстой. За тэгээд Дмитрий юу гэж бичиж байна дээ? гэсэнд

	— Дмитрий ер захиа бичдэггүй шүү гэж Клим хэлэв.

	— Дмитрий тэндээ. удахгүй биз. Миний эхнэрт захиа бичсэнийг үзвэл, өмнө зүг бодвол Полтав явах бололтой гэж ярив.

	Энэ хүн энгүүн хар бор амьдрал ярьж, бас болзоот хүүхнийг нь салгаж суусан хүнийг зүв зүгээр ярьж суухыг сонсоход хачин санагдаж байжээ. Кутузов төгөлдөр хуурын тийш очиж хэдэнтээ донгинуулаад

	— Сайхан хөгжим сонссонгүй удлаа. Туробоевынд очоод дуулж хөгжимдөнө дөө. Туробоевын эзэмшил газар их инээдэмтэй нутаг гэнэ билээ. Нутгийн тариачин эрчүүл түүнийг үхэр оготно адил мэрдэг бололтой. Самгин та загас барих дуртай юу? «Загас гөхийдөх тухай» Аксаковын бичсэн номыг уншаарай, их сонин ном шүү. Бүр Бремийн атаархмаар ном шүү гэж ярив.

	Кутузов тамхи татаж, бор нүдээр инээмсэглэж байгаад загас тэнэг мөртөө их зальтай амьтан гэж ярихдаа хотын ардын зан заншлын тухай түүхчин Козловын ярьдаг шиг их л хөхиүн ярьж байв. Клим түүний үгийг чагнан суухдаа энэ хүний талаар тодгүй боловч тийм өшөөрхсөн биш бодол санаандаа хутгалдан, өөрөө биеэ зохих ёсоор авч байж чадсангүй, дүүжин дээр суусан адил үргэлж гуйвж дайвж байсандаа амаа барьж суужээ.

	Спивак эхнэр бүр ч санаа зовсон янзтай буцаж ирээд Кутузовын чихэнд нэг юм шивгэнэтэл наадах нь нударга зангидан занаж

	
— Ай чөтгөр, муухай юм болжээ! гэв.

	Самгин одоо энд миний хэрэггүй болжээ гэж мэдээд гар барьж гарав. Гэртээ хариад орон дээр толгой салаавчлан хэвтээд толгой дотор хутгалдан буй элдэв өнгийн бодол саналаа олж харах гэсэн шиг нүдээ анив. Кутузовын баргил дуу, Спивак эхнэрийн «Тэр өвчин гайгүй болно» гэж итгэл дүүрэн хэлж байх нь чихэнд нь тодхон сонстоно. «Яасан зальтай эм бэ? Хувьсгалч хүн гэхээргүй энэ эхнэр хувьсгалт үзлийг хаанаас олж шингээв?» гэж Самгин бодно.

	Спивак эхнэрийн талаар өшөөрхөн бодох бол хялбархан хэрэг. Яагаад гэвэл тэр эхнэр Климийг хуурсан эхнэр. Харин Кутузовын талаар тийнхүү өшөөрхөн бодох юм олохгүй байжээ.

	«Ажилчны хувьсгал бол даруухан шүү. Магадгүй ухаан муутай байж болно, гэвч шударга юм. Хэрэв та тэгж амьдарч чадахгүй бол хойшоо зайл гэсэн шүү. Аж амьдралдаа уйдах зэргээс хувьсгалчид болдог гэж сайн хэлсэн дээ. Тийм улсыг л, та нар бүү дүрсгүйтээд бай! гэж хашхирвал таарах юм. Нэгдүгээр Николай хаан тэгж үхэр буугаар хатуухан хашхирсан атал тэр нь ганц өөрийгөө хамгаалсан хэрэг байжээ. Ер хүн болгон өөрийгөө хамгаалах эрхтэй. Козловын ярьдаг зөв».

	Самгин орноос үсрэн босож, тасалгаа дундуур цааш нааш явахдаа толинд дүрсээ харвал сэтгэл ихэд донсолсноос хөмсөг атирч, царай цонхийжээ. Ер шовх цайвар сахалтай, нүдний шилтэй гоц онцгой царайтай хүн харагдана.

	«За, хувьсал! Би жаахан амаръя! Ашиггүй цэцэрхэл гэдгийг юу гэсэн бил ээ? Өөрт сонин биш бодол санааны тухай, ондоо хүмүүс, үйл явдлын тухай би юунд бодох ёстой юм бэ? Би дандаа хүний хувцас өмссөн мэт тэр нь нэг бол өргөдөөд мөрнөөс мултран ойчих гээд нэг бол нарийдаад бие бариад байгаа юм шиг санагдах юм гэж Самгин бодож байжээ. Тийнхүү элдэв өнгийн олон юм бодох тусам өөрийгөө голох нэг хурц бодол улам бүр төрж байжээ. Өөрийн нь хамт гимназийн сургууль төгссөн хэсэг сурагчдын гэрэл зураг өлгөөтэй байхыг Самгин олж харав. Тэдний дотор Климийн найз гэх хүн нэг ч байсангүй. Клим тэр зураг дээр эхний эгнээний арван гурван хүүхдийн дотор хошууны тайж нарын толгойлогчийн хүү болох бүдүүн сурагч хийгээд оточ Любомудровын зээ хүү болох сахалтай өндөр залуугийн дунд зогсож байлаа. Клим зургаа харахад жагсаалын дотор зогсож буй цэрэг адил биеэ чангалаад хацраа жигтэй төмбийлгөөд сохор мэт зогсож байжээ. Самгин тэр гэрэл зургийг жаазнаас ууртайяа мултлан авч хэсэг хэсэг тастаад ширээний дор буй хогийн саванд чулуудаж орхижээ. Бас бус ажил оролдмоор санагдаж шүүгээн дэх номоо янзлан эхлэв. Тэгэвч сэтгэл тайвширсангүй, өөрийгөө голж байсан бол одоо өөрөө өөртөө өшиж бас түүнийг шатрын хүү адил хөлгийн дээгүүр түлхэж байх ондоо хэн нэгэнд өших сэтгэл улам бадарч байжээ. Үнэхээр ямар нэг хортой муу хүчин Климээр наадаж түүний огт нийцэхгүй хүмүүстэй мөргөлдүүлж наадаж байхдаа эд нэг эгнээнд зэрэгцэн жагсаж чадахгүй, нийлэхгүй улс байна гэдгийг зөвхөн үзүүлэхийн тулд тэгж байх шиг санагдана. Магадгүй, би хэнтэй ч нийлэхгүй байх эрхтэй хүн гэж Климийн итгэдэг болохоор нь тэгж байж болох биш үү?

	Клим ном янзлахыг болиод цонхон тийш очихдоо мөнөөхөн жаргалтай таавар нь алга болчих вий гэсэн шиг тун ч сэмхэн дөхөв. Гэтэл тэр бодол санаа нь харанхуйн дунд бадрах гал адил гэнэт дүрэлзэн шатаж, сэтгэл амгуулах ер бусын элбэг их санаа бодол гайхалтай хурднаа орж иржээ. Тэр шинэ олон санал бодол нь хэзээ нэг зохицох цар ирнэ гэж хүлээн, үүгээр эргэлдэж байсан шиг, Климийн уншсан олон номын хуудаснаас гулган гарч ирнэ. Тэр цаг нь болж, тэр олон бодол санал нэг журмаа олж, Клим Самгин бол огт тусгаар байх эрхтэй хүн гэдэг бат итгэлийг түүний сэтгэлд оруулахыг амлан амлан сэтгэл догдлуулан эргэлдэж байв.

	«Би тайлгач биш, тахил тавигч биш чөлөөт хүн!» гэж бодохдоо Клим тэр олон түргэн хувирах бодол саналаа холоос харж байх мэт цонхны хажууд тааламжтайяа бэгтрэн зогсоод өөрийн эрхгүй инээмсэглэн сахлаа илж байв.

	Хашааны явган хаалганы түгжээ мулт үсэрч, Иноков орж ирсэн боловч жигүүрийн байшин руу явсангүй, Климийг харж малгайгаар даллан

	— Би тантай уулзаар ирлээ! гэж чанга хэлэв.

	Энэ явдал жигтэй юм. Иноков Спивакийнд олонтоо ирдэг боловч Самгиныд орж байсан удаа ер үгүй. Түүний ирсэн нь Климийн амтат бодлыг тасалсан хэдий боловч тэр зочныг нэлээн найрсаг угтан авчээ. Гэтэл Иноков босго алхангуут

	— Миний шүлгийг Елизавета Львовнад уншиж өг гэж таныг ямар чөтгөр хатгав аа? гэхэд нь Клим сая гэмшжээ.

	Иноков тэгж хэлэхдээ ууртай бүдүүн гүжир өгүүлсэн боловч царайд нь хортой байдал илэрсэнгүй, харин гайхсан байдал илэрчээ. Иноков тэгж асуугаад амаа ангайж, учир олохгүй хүн адил хөмсгөө өргөөд зогсов. Гэвч бараан сахал нь чичрэн хөдөлж байхыг үзээд энэ сайны ёр биш гэж Клим даруй бодов. Ямар нэг арга бодох хэрэгтэй болжээ.

	— Шүлэг ий? Таны шүлэг ий? гэж Самгин мөн гайхсан мэт асуухдаа нүдний шилийг авч, — Би түүнд хэлбэрийн хувьд их сонин ганцхан шүлэг уншсан, гэхдээ тэнд гарын үсэг байгаагүй, гарын үсэг нь урагдаж алга болсон байсан юм гэв.

	Энэ үгийг би юун хялбархан, зүйн дагуу хэлэв гэж Клим бодохдоо өөрийгөө үнэн сэтгэлээс гайхаж байв.

	Урагдаж гэнэ ээ? гэж Иноков давтан асуугаад сандалд сууж малгайгаа авч өвдгөндөө хавчуулаад нүүрээ илж, — Ямар нэг дэмий юм болсон болов уу гэж би бодлоо шүү. Тэрнээс биш та ч уншихгүй л дээ. Тэр шүлэг танд байна уу? гэхэд нь Самгин

	— Хэвлэгдэхгүй бүх шүлгийг устгахыг эрхлэгч надад зөвшөөрсөн юм гэлээ.

	Иноков уртаар амьсгаа авч эргэж хараад хоёр гарын хуруугаар нүдээ арчихад нь царай нь жигтэй баргараа больж, хачин зөөлөрч иржээ. Тэр бээр

	— Хохь нь! Пөөх, гадаа ямар халуун юм бэ? гээд тасалгааны дотуур тоомсоргүй тойруулан хараад гуйсан мэт дуугаар

	— Самгин, хотын захад, хээр гарах уу? гэжээ. Клим ч

	— Тэгье! гэж дуртайяа зөвшөөрөв. Клим бол Иноковын өмнө буруутай мэт санагдан, энэ намайг дагуулж яах нь бол гэж бодсон боловч Иноков, Корвин, Спивак нар ер ямар холбоо сүлбээтэй улс болохыг мэдэх юм сан гэдэг найдвар, сонирхол зэрэг төржээ.

	Иноков гадаа гараад тамхины утаа савсуулан аажимхан алхаж явахдаа

	— Би байн байн хээр гарч, үхэр буучдын хуарангийн барилга барьж буйг харж явдаг юм. Би өөрөө залхуу атал ажил хөдөлмөр хийж байгаа улсыг харах их дуртай. Хараад байхаар энэ хүмүүс өөдгүй жижигхэн ажил хийсээр эцээд хэзээ нэг цагт том жинхэнэ их үйл хэргийг шүүрэн авч гайхамшгийг бүтээх биз гэж бодогдоно гэхэд нь Самгин

	— Вавилоны цамхгийг уу? гэсэнд

	— Тийм юм үүсгэдэг бол муу биш... гэж Иноков Климийг тохойгоор нударч, — Нээрэн хүмүүс гайхамшгийг бүтээнэ гэдэгт би итгэн явдаг юм. Эс тэгвэл хүний аж амьдрал гэдэг сохор зоосны үнэ хүрэхгүй тул тэднийг чөтгөр тонилговол таарна. Энэ жижигхэн байшин, жижигхэн гэрэл, жижигхэн шүүгээ... гэснээ хуруугаа шадхийтэл дуугаргаж, тамхиныхаа ишийг хол гэгч чулуудаж орхиод малгайгаа ар тийш дарж

	— Намайг нөгөө дууны багштай хэрэлдсэн гэж Елизавета Львовнад та ярьсан уу? гэж дорой дуугаар асуув.

	— Хаанаас би ярих вэ гэж Клим гомдсон мэт хариулсан авч тэр аялгууг нь Иноков дуулсангүй бололтой.

	— Тэгвэл хэн ярьдаг байна. Тэр муу золиг өөрөө ярьсан юм болов уу? гэхэд нь Клим

	— Ер яалаа гэж та түүнийг цохисон юм бэ? гэв.

	Корвин эрэгтэй хүүхдийг ламд бандичлуулахаар өгсөн байхгүй юу. Тэгээд тэр хэргийн учир шүүхэд татагдсан атал хамба лам нь аварчээ гэж Иноков тасархай бүдүүн гүжир үгээр яриад

	— Тэртэй тэргүй шоронд сууна даа! гэж бүдэг цаана дуугарч, найгаж унасан шонгийн мод өшиглөв.

	— Түүнийг нь Елизавета Львовна мэдсэн үү? гэж Климийг шууд асуухад Иноков Климийн нүүр лүү харж

	— Тэр мэдээд ямар хэрэг байна? гэж урдаас нь асуув.

	— Елизавета Львовна түүнийг таньдаг шүү дээ...

	— Тэр муу нохой Спивакийн заадаг дууны хэсэгт дуулдаг байгаад яадаг юм, нохой долоо гэж хэрчигнээд газар нулимж уруу царайлав.

	Тэд явсаар гандаж борлосон ширэг бүхий хээр талд гарч ирэхэд тунгалаг наран гийгүүлж байв. Хээр талын олон намхан гүвээ цаашлах тусам өндөр болсоор утааны өнгөт үүл өөд тулна. Тэртээ алсад лагерийн майхны нэг жигд орой цагаан цасан хунгар адил харагдана. Түүнээс зүүн тийш бараан бараан төглийн наагуур цагаан хувцастай цэргүүд эгнэн өнгөрөх нь хүүхдийн тоглоом адил жижигхэн харагдана. Түүнээс бүр зүүгээр үүлэн чөлөөний хөх тэнгэрт ойн нарийхан зурвасаар хүрээлэгдсэн тоосгон барилга байх бөгөөд нарны туяанд онц улаан харагдаж байв. Барилгын гадуур олон ажилчин шавааралдах нь хүүхэд адил жижигхэн харагдана. Цэргүүдийн жагсан яваа зүг цагаан хувцастай, шарга морьтой хүн нар өөд саравчлан явахад жад нь гялалзаж байв.

	Нэг жалгын ирмэгээр явж байтал Иноков

	— Варавкийн хотын нэг талд мал нядлах газар, шорон хоёрыг барьж нөгөө талд нь цэргийн хуаран өрсөлдөж байх шив гэв.

	Климийн хөлийн дор хатсан ногооны бор бор шилбэ гишгэгдэн хугарч байх нь сонстоно. Ийм задгай хээр талд гарахад Климийн дотор гуниг төрдөг байв. Халуун наранд хайлах шахам халууцаж, Иноковтой хөл нийлүүлэн алхан явахад халуун агаарт өвс ногооны сайхан үнэр гоц анхилж байв. Клим ярих ч дургүй, Иноковын яриаг сонсох ч дургүй явжээ. Гагцхүү цэргийн хуарангийн барилга хэрхэн өндөрлөн буйг харж явав. Тэнд гурван том байшин трапец хэлбэртэйгээр угсран барьж байв. Дунд байшинг бараг дуусаж, өрлөгчид гурван давхарт сүүлчийн эгнээг өрж байв. Тэр барилгын туурганы ирмэг дээр урдуураа цагаан хормогч зүүсэн улаан, хөх цамцтай хүмүүс хэрхэн хөдөлж байгаа, барилгыг аалзны шүлс шиг хэрсэн модон хүрээ дундуур тоосго үүрсэн ажилчин дээшээ хэрхэн хүндээр мацаж яваа нь тодхон харагдаж байв. Тэд нэг жалгын эргээр явахад тэр жалгын өрөөсөн талд бут сөөг хогийн өвс ургасны дотор баахан новш асгажээ. Нөгөө эрэгт нь цулгай, савардаж савардаж орхисон мэт нүцгэн харагдана. Газрын энэ том ангал байхад түүний эхэнд тоглоомын мэт жижигхэн хүмүүс асар том барилга барьж байгаа нь зохилдохгүй мэт. Энэ жалгыг хүнээр дүүргэх гэвэл энэ ... мэтийн эрээн мяраан хувцастай олон мянган хүн орох биз гэж Самгин бодож байв.

	Иноков гэнэт зогтусан Климийг нударч

	— Ай чөтгөр ав, зугтаая! гээд бага хүүхэд мэт түрүүлэн алга болов.

	Клим анхандаа учрыг олсонгүй. Түүний үзэхэд мөнөөхөн үүлэн чөлөөний хөх тэнгэр чичирч, улам их болоод барилгын туургыг дарж унагаж байх шиг харагдав. Тэр асар том барилгыг хүрээлэн байсан зэвхий модон шургааг Климийн зүг дурамжхан бөхөлзөх адил алгуурхан найгаж, барилгын хана нүцгэрэн ил гараад чахрах хугарах битүү их чимээ үүсэж, олсон шатан дээр нурсан тоосго пад пад унах чимээ гарна. Дээрээс шургааг, банз унаж, түүний хажуугаар барилгачин улс үсрэн бууцгааж мөнөөхөн хүнд их тоосго үүрч явсан ажилчид үүргээ хаяцгаан дам гишгүүрээр гайхалтай хурднаар бууцгааж явахыг харахдаа Клим сая тэр барилга нурж буйг мэджээ. Хүмүүсийн орхисон тоосго модон дээр бөмбөр цохих мэт пад падхийтэл унахдаа нөгөө няцрах хугарах их чимээг дарж байв. Самгин тэндээс зугтаан гүйтэл хөлийн дор газар дэлхий донслон байх нь мэдэгдэж, нурж буй барилга улаан нүүрэн дээр харагджээ. Байшингийн туурга хэсэг хэсэг салж, бөөн шороо тоос пурхийгээд барилгын цонхны аймаар хоосон нүх харагдан, нэг цонхоор өргөн банзны урт үзүүр цухуйх нь хэлээ гаргаад шоолж байх шиг харагдаж байжээ.

	Хачин жигтэй бөгтийсөн хүний дүрс тэртээ агаарт гайхалтай хурднаар жирэлзэн үзэгдэж, газар шалхийтэл унах их чимээ мөнөөхөн хугарах няцрах их чимээг дарж байв. Хэдэн хүн хий агаарт гүйлдэх мэт арваганалдан үсрэн буугаад овоорсон их шургааг банзан дундаас зайлахыг оролдох боловч сайх шургааг аалзны шүлс адил хэрж тэдгээр хүмүүсийг хавчаад авч байгаа нь харагдаж байжээ. Барилгын нэг цонхны нүхээр урт мод барьсан хүн харагдтал цонхны хавтас нуран унаж, сайх эр барьсан модоо алдаад гараа алдлан гэдрэг саван унах нь үзэгдэв.

	Дэлбэгэр хүрээтэй сийрсэн малгай нисэн бууж, Климийн хөлийн дор өнхрөхөд хажуу тийш үсрэн зайлав. Нэг мэдвэл, Самгин тэндээс зайлж гүйсэн биш, овоорон буй мод тоосгонд хориод алхам тулж очсон байжээ. Дээрээс нурсан банз шургаагийн үзүүр ёдолзон савлаж байх нь илхэн харагдах ажгуу. Климийн өвдөг чичирч сөхрөн суутал гялбаад харж чадахгүй болжээ. Хөлс нь нүдийг таглан урсаж байв. Нүдний шилийг авч харвал энд тэндгүй өрлөгчин, мужаан улс гараа алдлаад гүйцгээж байх нь харагдана. Ялангуяа нэг хөх цамцтай жаал хүү унага шиг хурдан харайлгаж

	— Павел ах аа... гэж чих дүлийрэм чарлаж байв.

	Нил цагаан шохойгоор нүүрээ будсан тэр жаалыг дэргэдүүрээ өнгөрөхийг үзвэл амаа ангайлгаад, нүд нь зоос адил дугуй болжээ.

	Жигтэй тоосонд дарагдсан том сахалтай хүн өрөөсөн хөл дээрээ догонцон бууж, Самгины хажууд хоёр алхам газар унаж, шилэн хүзүүгээ дарж үзсэнд гар нь нэл цус болж харагдав. Тэр хүн хурууныхаа цусыг газар сэгсрээд гараа хормогчоор арчиж, зарлал уншиж байгаа мэт жигдээр

	— Нохойнууд, гялгар товчтон, арвилж байгаа нь энэ гэжээ. 

	Лагерийн тэндээс нэг цагаан дээлтэй морьтой хүн давхиж, олон цэрэг гүйлдэх нь газар дээр бөмбөг үсэрч байх шиг харагдана. Хойноос нь хоёр ногоон морин тэрэг тарчигнаж гарав. Төглийн дээр унжсан наран энэхүү золгүй явдлын дурсгалыг тод харуулах гэсэн шиг хээр талыг тэсдэшгүй хурц гийгүүлж байв.

	Самгин толгой сэгсрэн хажуугаар мөлхөж тэр улсаас зайлахдаа тэр хээр талд болж буй явдлаас нүд салгасангүй. Иноков нэг хүнийг мөрөн дээгүүр бөгтрүүлэн тохоод өргөж явав. Цаадах нь даавуу хүүхэлдэй адил сул унжжээ. Тэр хүн Иноковын зотон даавуу цамцны товчийг тайлах гэж буй мэт зөөлөн гараар энгэрийг нь илж байв. Нэг цэргийн дарга давхин ирж, цагаан бээлийтэй гараар далайгаад Иноковт нэг үг хашхирсанд цаадах нь сууж, үүрч явсан хүнээ газар аятайхан тавьж гар хөлийг нь засаад нурсан байшин тийш гүйв. Тэнд цэргүүд гурилын цагаан өт адил язганалдаж, ганц нэг ажилчин мөн сэрэмжтэй очиж явах нь харагдана. Гэвч олон хүн Климийн эргэн тойрон суух нь сууж, хэвтэх нь хэвтээд улих мэт дуугаар хэтэрхий чанга орилолдож, нэг хүн эм хүн шиг онц шингэн дуугаар

	— Минаев уу, Павлух уу... аан? Үгүй муухай шүү! Минаевыг гэж би хэлж байна шүү гэж чарлаж байв.

	Нүдний дор хөх нугалаатай, хавдар нүүртэй бавгар сахалтай бараан хүн,

	— Та чинь тэнгэрт тал өгч байгаа бий... гэж харчигнан бархирахад, энд тэндээс

	— Би хамгийн түрүүн мэдсэн...

	— Тэд, нохойнууд дандаа арвилна...

	— Юунд орилно? Мөргөх хэрэгтэй...

	— Нөхөд өө, би Матвейн унахыг харсан, усны ойл эргүүлэг рүү шумбах адил орж ирсэн шүү, ай тэнгэр минь! гэх нь сонстож байжээ.

	Самгины үзвэл наран улам бэрх шарж, тэр хүмүүсийн үг хэл, нүүр царай хөдөлгөөнийг нь хайргүй түлж байх шиг санагджээ. Мэгдсэн хүмүүсийн элдэв өнгийн дуугаар ярилцахыг сонсоход жигтэй. Тэд сайх цэргүүдийн чанга чанга зандчих, нэгтээ хэн нэгний «Оу-о-оу!» гэж тасралтгүй орилохыг дарах гэсэн шиг онц чанга бархиралдаж байв.

	Таван хүн нурсан барилгаас буруу хараад зогсож байхыг үзвэл царайд нь баяр тодроод нэг шар толгойтой жижигхэн тариачин эр байн байн наманчилж байгаад

	— Тэнгэр минь, би худал хэлэхгүй дээ! Хараад байсан чинь тэр дам гишгүүрээр дэнжгэнэн явтал гишгүүр хуга үсрээд цаадах нь нисэж орхисон шүү, тэнгэр минь! гэж итгүүлэн ярина. Клим ч биеэ гайхаж, яагаад би ийм ойрхон гүйж ирэв? гэж учрыг олох гэж эргэн харав. Иноковыг түрүүлэн харайлгахад Клим түүний хойноос гүйсэнгүй, хажуу тийш зайлсан мэт санагдаж байжээ. Цэргүүд шархадсан улсыг зөөж, шал хэрэггүй атал их нямбай эгнүүлэн тавьж байхыг Клим хараад «Жигтэй!» юм гэж бодож байжээ.

	Иноков ирж, солгой гараа алчуураар боогоод үзүүрийг шүдээрээ хамжин зангидах гээд чадсангүй тул

	— Алив уяад өгөөч! гэж Климд хэлэв.

	— Шархдав уу?

	— Хуруугаа няц цохиж орхилоо.

	— Олон хүн үхсэн үү?

	Би лав гурвыг олж харав.

	Иноков тасархай ханцуйтай, толгой нүцгэн агаад хамаг юм нэл цагаан шохой болжээ. Харуулын зоргодос хөглөрөн, улаан тоосгоны шороо бужигнасан хуурай газар тэр яагаад ч юм дэвхцэж байв. Шороо тоосонд дарагдсан сормуусаар анивчиж байгаад

	— Балай юм болов. Барилгын шат мод унахдаа жигтэй том аалз хөдлөх шиг болоод хамаг улсыг базаад авсан шүү! гэхэд нь Клим

	— Нээрэн аалз шиг харагдсан. Харин би таны хойноос гүйсэн үү, аль эсхүл байрандаа үлдсэн алин болохыг санахгүй байна гэв.

	— Нэг хүний толгой няц үсэрчээ... хачин юм. Юу ч үлдсэнгүй, зөвхөн сахалтай эрүү харагдана билээ. Явах уу? гэжээ.

	Тэд бие биедээ наалдаад явахад их л эвгүй ажээ. Иноков цамцны ханцуйгаар нүүрээ арчаад эргэн харж, Климийг түлхэж байхад Клим харин улам наалдаад

	— Би байрандаа зогсож байна л гэж бодоод байсан чинь таны хойноос гүйсэн байна шүү. Хачин юм! гэж ярихад цаадах нь

	— Юу нь хачин байна? гэж тоомсоргүй хэлээд уруулаа үрчийлгэн муухай инээж, — Тэр барилгачин улсын зүгээр гарсан нэг нь бэртсэн нэгийгээ нэг их тоохгүй байх юм. Би гүйж явтал нэг хүн хоёр банзны хооронд хөлөө хавчуулаад ухаангүй унажээ. Нэг ахмад хүнд «Алив, энэ хүнийг хамжаад авъя1» гэсэн чинь, «Битгий хүрээрэй. Үхсэн хүнд хүрч болохгүй» гэх юм. Тэгээд яваад өгөв. Ер нь цэргүүд л тэднийг янзалж байхад цаадуул нь зүгээр хараад л суух юм... гэж ярихад Самгин

	— Айж байгаа биз гэж хэлэхдээ Варавкын хүү Борисыг живж үхэхэд тэшүүрээр маш хурдан жирэлзэн очиж байснаа гэнэт санаад

	— Өнөөдрийнх шиг айхтар юм үзээгүй гэж санаандгүй дуугарахад Иноков түүнийг харж

	— Би ч үзээгүй гэжээ.

	Энэ үгээрээ Борисын тухай дуртгалыг нь үгүй болгожээ.

	Самгины хамаг бие сульдан, дотор муухай болоод бөртгөр жижигхэн хүмүүс хэрхэн газар унаж байсныг харахгүй, мартахын тул хэсэг нүдээ аниад зогсмоор санагджээ. Иноков бүрх малгайгаар өмднийхөө шороог явуут гүвж бодлогошронгуй ярьсан нь

	— Балай юм. Нурж буй барилга тийш гүйв гэж танд санагдаж байхад надад бол нүд рүү зомгол харваад орсон юм шиг санагдаж байсан шүү. Нэг бор зомгол бууны сум адил үсрэн миний нүдэнд шааж, бор богширго адил жиргэж байх шиг санагдаж байсан шүү. Хачин шүү! Тэнд улс бэртээд ёолж, бархирч байхад би нүдэнд зомгол оров гэж санаж байдаг. Яагаад гэнэт зомгол санаанд орсныг ямар чөтгөр мэдэх билээ гээд гэнэт Самгиныг нударч, аажуухан алхах зуур

	— Нэг хүн намайг гадсаар цохих гээд гартаа учиргүй том өргөс шаачхав аа. Тэр муу тэнэгийн өргөсийг би авч өглөө шүү дээ гэж яриад дахин хурдлан

	— Зомгол, өргөс... Сэтгэл санаанд бүр тоос орчжээ гэхэд нь Самгин, «Өргөс гэж энэ худал ярив» гэж бодоод

	— Та юу хэлэх гээд байгаа юм бэ? гэсэнд, Иноков

	— Мэдэхгүй л дээ. Мэдсэн бол би ингэж ярихгүй гээд гэнэт хуучин муу байшингийн муруй хаалгаар орж явчихжээ.

	«Мэдсэн бол ингэж ярихгүй гэж яагаад хэлэв? Ер энэ хүн ямар булай эр вэ!» гэж Самгин боджээ.

	Наран жаргаж, Успений сүмийн орой асар том зул мэт бадарч байв. Агаарт хөхөмдөг утаа манан татжээ.

	Самгин хариад цэцэрлэгийн урт бандан дээр алжаан хэвтсэнээ өөрөө боловч мэдсэнгүй ажээ. Намрын өнгийг олсон цэцэрлэгийн дотор мөн улаавтар манан татсан. байв. Хэдэн өдөр халуу шатаж бороо ормоор завдсан боловч салхин босож үүлийг хөөж, модны навчсыг хийсгэн хотын дотор улаан шороо дэгдэж байжээ.Тар хөл нь тасран алга болсон үхсэн хүний муухай аймаар бие Климийн нүднээ харагдана. Тэр үхсэн хүн өндрөөс маш хурднаа унасан тул биеийг зангидаж орхисон мэт атирчээ. Тэртээ дээрээс ондоо нэг хүний нисэж буйг харахад гараа сунгасан нь ер бусын урт сунаж, нөмгөн цамц нь салхинд дэрвээд алтан зул цэцэг адил харагдаж байжээ. Тэр барилгын дээрээс гурав буюу дөрөв, ер хэдэн хүн нисэж үхсэнийг харснаа Клим эс санана. Одоо бодоход арваад хүнийг харсан мэт санагдаж байжээ.

	Жигүүрийн байшингийн нээлттэй цонхоор, Елизавета Львовнын тайвнаар ярьж байх нь сонстов. Тэр саяхнаас сургуулийн хүүхдэд утга зохиолын түүх зааж эхэлсэн тул тэдний гэрт найман хүн ирж хичээллэдэг байв. Самгин мөнөөхөн аймшгийг үзсэнээ мартахын тул Спивакийн үгийг анхааран чагнаж байв.

	— Рембо эгшгийн ялгараа гаргасан бол шинэ зүйл биш. Тик бас үгээр өнгийн ялга гаргах гэж оролдож байсан удаа бий гэж Спивакийн ярихад Клим, «Энэ эхнэр тун хоёр нүүртэй юм. Энэ ер юу хүсдэг вэ?» гэж бодож байжээ.

	Спивак эхнэрийн дуу нэг жигд эвгүй, шулуун зоримог сонстож байжээ.

	— Чухамдаа гэвэл дэврүүн сэтгэлийн уг үндсэнд өдөр тутмын үнэн байдлаас холдож зайлах эрмэлзэл нуугдсан байдаг. Энэ талаар Карамзин нэг шүлэгтээ:

	 

	Үгээгүй ядуугийн гашуун нулимс 

	Үнэндээ бид цөм асгаруулах нь үгүй. 

	Хуурамч санааныхаа гунигийг 

	Хэдэн мөчийн төдий мартнам

	 

	гэж хэдийн бүдүүн гүжир боловч тун ч илэн далангүй хэлсэн байдаг гэж Спивакийн ярихад энэ эхнэр хялбарчлан өгүүлж буйг мэдэвч «Худлаа дэлсэж байна даа!» гэж Самгин бодож байжээ.

	— Тэгэхлээр нэг хэдэн мөч биш бүх насаа хуурамч санааны зохиолоор дүүргэхийг хүсэхдээ нэг зарим нь үнэн байдлаас зайлан зугтааж нөгөө зарим нь... гэж Спивакийн ярьж байхад Самгин босож сайх харанхуй тасалгааны цонхон дээр очиж

	— Үхэр буучдын хуарангийн барилга нураад хэд хэдэн хүн үхэж, олон хүн шархдахыг үзэв гэж хэлэв.

	Тасалгааны дотор сандал ширээ түжигнэн, буланд чүдэнзний гал гялсхийж, урт хуруутай гарын царвуу харагдаж хэн нэгэн хатагтай үргэсэн эм тахиа адил гоготнож байх нь сонстов. Түүний хэлсэн үг ингэж сандрал төрүүлсэнд Клим дуртай байжээ. Клим энэ тухай яаралгүй ярих гэж бодоод цэцэрлэг, хашаа тойрон очтол Спивакийн шавь нар урдаас нь бужигнан гарч иржээ. Спивак ширээний хажууд зогсоод дэнлүү асаах гэж бүрхүүлийг нь тон тон дуугаргаж байв. Ширээний цаана Радеев өвгөн суугаад толгой ганхуулан хуруугаар ширээ бөмбөр адил дуу гаргаж байв.

	— Та яасан сүртэй ярьдаг хүн бэ гэж Спивак эхнэр хэлэхийг үзвэл тийм ч таашаасан биш, тийм ч зэмлэсэн биш янзтай байжээ.

	— Яллаж байгаа шиг үү. Залуучууд цөм үймээд явчихлаа гэж Радеев батлан өгүүлэв. Чингээд Радеев тэр сүйрлийн тухай асууж байхад Спивак үс гэзгээ янзлах зуур

	— Кутузов баривчлагджээ гэв. Спивак эхнэр хар бараан хувцас өмссөн нь маш шулуухан, маш өндөр болж харагдана. 

	— Тийм ээ, галт онгоцонд байхад нь барьжээ гэж Радеев мөн л батлан өгүүлээд босож Спивак эхнэрийн гарыг барьж нөгөө гараар илж байгаад, — Бидэнд ажил явдал их ургах нь дээ? Эрүүл энхийг ерөөе гэж эхнэрийн сэтгэлийг илбэн засав.

	Спивак эхнэр Радеевыг гаргаж өгөхөөр явахад Клим ганцаар үлдээд Кутузовын баригдсан талаар юу гэж ярих билээ гэж бодож амжаагүй байтал Спивак орж иржээ. Спивакийн хажууд нөгөө Корвин мөнөөхөн гуанзны тагтан саравчинд орж ирсэн шигээ үзэсгэлэнтэй алхаж явах нь харагдав. Түүний байдлыг харвал үгээгүйрсэн үсчинтэй туйлын адилхан харагдах ажгуу.

	— Та таних уу? гэж Спивакийн тоомсоргүй асуухад зочин нарийн чанга дуугаар

	— Миний нэр Андрей Владимирович Корвин гэж их л нялуун ихэмсгээр өгүүлэв. Гэвч тэр даруй хамрын нь хөтөл дээр гүн нугалаа суугаад өтгөн хөмсгөө аймшигтай өргөхөд нь шөнийн шувууны нүд адил дугариг нүд нь наймын тоо мэт мушгиран нийлэх шиг болжээ. Түүнийг үзээд Самгин золтой л гэдрэг үсэрчихсэнгүй.

	— Би хүүгээ хараад ирье гэж Спивак явахад Корвин хантаазны халааснаас том алтан цаг гаргаж хараад

	— Дууны сургууль эхлэхэд дөчин минут дутуу байна гэв. Гэрийн эзэн эхнэр, далд ормогц хүзүүгээ гүлдийлгэж байгаад

	— Гуанзанд муухай явдал болсныг та харсан шүү дээ. Гэвч битгий юм бодоорой! Үүнийг би хэрхэвч зүгээр орхихгүй. Иноков хэдий солиотой ч түүнийг зөвтгөж чадахгүй! Елизавета Львовна бол хүндтэй авгай учир тэр явдлыг мэдэх ёсгүй, үнэн биз? Харин хариугаа аваарай гэж байна билээ гэж та түүнд хэлээрэй гэж түргэн түргэн чанга шивгэнэн хэлэхэд нь Самгин

	— Би тийм даалгавар хүлээж авахгүй гэлээ. Корвин гараа өргөж

	— Аяар! гэж шивгэнээд, — Та яагаад авахгүй гэж? Яагаад гэхэд нь хоёр нүд нь салж байрандаа орох шиг болжээ. Чингээд сахлаа шөрвөлзүүлж, улаан алчуур гаргаж уруулаа арчаад янцаглаж

	— Гэрчийн этгээдээр таныг ч дуудна, тэр шог найруулалчийг ч дуудна гэж далайлган хэлэв.

	Спивак эхнэр орж ирээд их л алжаасан мэт дэртэй диваан дээр суув. Корвин даруй сандлаа увайгүй дөхүүлж суугаад өмдөө татахад нь нь дөрвөлжин хээтэй оймс ил гарна. Өвдөг нь хоёр пүүний туухай адил зузаан бөөрөнхий юм харагдана. Спивакийн дэргэд увайгүй аашлан, ичгүүргүйгээр шивгэнэж байхад нь Самгины дургүй хүрч түүний явдлыг Елизавета Львовнад яримаар санагдтал Спивак эхнэр Корвин Самгин хоёрыг зүйрлүүлэх мэт дурамжхан ээлжлэн хараад нотын дэвтрийн хуудас эргүүлж байх зуур,

	— Золгүй явдал болсныг та мэдсэн үү? гэхэд нь Самгин, «Кутузовыг хэлж байгаа юм болов уу? Энэ шар үхэр шиг амьтан бас хувьсгалч юм гэж үү?» гэж боджээ. Гэтэл Корвин тэр болсон явдлыг дуулаагүй гэсэнд Спивак Самгинд хандаж

	— Ярьж өг л дөө гэжээ.

	Самгин тэр тухай товч хэдэн үг ярьсанд Корвин тийм ч сонирхсонгүй.

	— Бид яараад байгаа учраас цөмөөр нурж байгаа нь тэр. Манай ард түмэн ч их задгай зальхай улс гэж ширүүхэн өгүүлэв. Түүний ярихад дуу нь төмөр цохисон мэт хангинаж байв. Их яриа хүний янзтайгаар, ардын нийтийн дуу, найрал хөгжим, дуучдын нийгэмлэг байгуулах явдал чухал байна гэж нотлон ярив.

	— Бас спортыг дэмжин дэлгэрүүлэх хэрэгтэй байна. Ялангуяа боксыг. Манайхан зодоо хийхдээ их дуртай улс гэж ярихдаа хоолой нь чахарч ханиалгаад Климийг өдөх мэт харж

	— Манайхан зэрлэг араатан шиг муухай зодолддог. Зодолдоход ч сахилга бат, хууль зүй байх ёстой гэжээ.

	Самгины инээд хүрэвч дуу гарсангүй. Спивак эхнэр нэг үг хэлэх вий гэж хүлээж байжээ. Гэтэл Спивак нотын дэвтэрт харандаагаар тэмдэг тавьж суух зуур дээш харалгүйгээр

	— Андрей Владимирович Солонгост байсан хүн дээ гэж огт ондоо юм хэлэхэд нь Самгин онц гайхжээ. Нөгөө багш дахин улаан алчуур гаргаж уруулаа арчаад хоёр нүдээ мөн наймын тоо адил зангидан Климийг харж, улам ширүүн сургах мэт ярьсан нь

	— Жишээ нь Англичуудыг аваад үз. Тэнд оюутнууд үймээн дэгдээдэггүй. Ер нь тэд толгойдоо хоосон юм бодолгүй, хорлож сүйтгэлгүйгээр аж төрдөг. Яагаад тийм бэ гэвэл, спорт ихэд дэлгэрчээ. Бид баруун зүгийн улсуудаас аль мууг нь шүүрэн аваад сайныг нь олж хардаггүй. Ардуудад зориулан байн байн шашны ёслол, загалмайтны аян зохиож байх хэрэгтэй. Папын сургаал юугаараа тийм бат байна? гэвэл тэнд хүний үзэх хийх юм элбэгийнх юм. Ард түмэн бол шашин шүтлэгийг биет юмаар дамжуулан нүдээрээ харж ухаж авна. Тэнгэрт мөргөхийг манайд нэг мянга есөн зуун жил номлож байна. Гэтэл энэ талаар ямар ашиг гарав? Зөвхөн салбар шашин л олон болсноос ондоо ашиг алга гэж ярив. 

	Спивак цагаа харж

	— Та солонгос хүний тухай яриач гэв.

	— Солонгосчууд юу гэж? Европын янзаар завхайрсан Япончуудтай хөшилдсөнөөсөө болж сөнөж байгаа золгүй ард түмэн дээ гэж бүдүүн гүжир өгүүлээд тамхиа сорж утааг нь Спивак эхнэрийн өвдөг рүү үлээж

	— Их номхон, гэнэн лавай шиг зөөлөн улс даа гэж солонгос хүний бүх чанарыг тоочоод цаасан тамхины ишийг зузаан хатуу уруулаар үнгэж, — Ер Европын соёлоор гачигдахгүй улс юм гэж өдөх янзтай итгэл төгс өгүүлэв. Ямар нэг уур хор хөдөлмөөр юм санаанд нь орсон бололтой нүдэнд нь цус бууж, өвдгөө хумсаар маажиж байгаад Япончуудыг хараах авч бас

	— Манайд ч гэсэн энэ бүх трамвайнууд үнэн алдартны энгүүн тэргийг түүний үнэнд эргэлзэхэд хүргэж байгаа юм гэж инээдтэй юм ярьж байв.

	— Цаг болжээ гээд Спивак босoв. Энэ үгийг хэлэх нь хоёрдмол утгатайгаар Климд дуулдсан боловч эхнэрийн царай байдлыг харвал тэр багшийн үгийг дуулаагүй янзтай байжээ. Спивак

	— Хамт гаръя гэж Климд хэлэв.

	Хамт гарах нь тэр эхнэрт хэрэгтэй байжээ гэж Клим мэдээд бас Корвин үг яриаг сонсмоор санагджээ. Гадаа тэнгэр аягүй, хашааны дотор, нарийн гудамжнаас салхин үлээж, гудамж хөндлөн намрын шар навч хийсэж байв. Салхинд хийссэн навчис хашаанд наалдаж, хаалганы босгон доогуур шургалах агаад зарим нь үргэсэн хулгана адил хашаа өөд цоройж байснаа дахин эргэлдэн хийсэж хөлийн дор унана. Энэ нь нөгөө барилгачин, мужаан нар байшин дээрээс хэрхэн нисэж унаж байсныг Самгинд санагдуулж байжээ.

	— Эм хүн бол заяанаасаа сүсэглэх ёстой улс гэж Корвин аанай ном тавигч адил ярьж явав. Тэр хүнд тарган хөлөө дээр дээр өргөж, цэргийн жанжин мэт тов товхийтэл алхан явах бөгөөд Самгиныг ойртуулахгүй гэсэн шиг тулуураа сугандаа хавчуулаад явав.

	— Та тун тусгүй уйтгартай ярьж байна гэж Спивакийн хэлэхэд Корвин зөрж

	— Сүсэггүй эм хүн бол гажиж... гэж ярихад нь Самгин түүний үгийг цааш нь сонссонгүй нэгэн нарийн гудамжаар ороож оров. Тэр гудамжийг хоёр дэнлүү бүдэгхэн гэрэлтүүлнэ. Салхи араас нь үлээж, шороо тоос ам хамар луу нь чихэж байжээ. Самгин гуанзанд очиж, энгүүн хүмүүсийн дунд сууж жаахан пиво ууя гэж шийджээ. Гэтэл гэнэт хашааны нүхээр бараан хувцастай нэг жижигхэн хүүхэн явган зам дээр гарч ирээд

	— Та намайг хүргэж өгнө үү гэж аяархан гуйхад нь Самгин улам хурдан хурдан алхав. Сайх хүүхэн гээгдсэнгүй, тоосго дэвссэн явган замаар ямаа явж байгаа мэт тог тог алхаж, Климийн араас

	— Манайх энүүхэнд ойрхон гэж гуйхад нь Самгин түүний шовх хамар, том ам, дугариг нүүрийг харж

	— Зайл! гэж ууртай хэлсэнд цаадах нь айгаад үсрэн холджээ.

	«Шал балай юм бүхнийг энэ мэт хөөж зайлуулах юм сан!» гэж Самгин бодсон боловч гол гудамж руу орж явахдаа тэр саналаа цагаатгаж, «Лидия л намайг эм хүнд ийм ууртай болгосон доо» гэж боджээ.

	Лидияг бодох нь цөөрсөн авч бодогдох бүрий ихэд өшөө хонзон санадаг байжээ. Энэ өдөр тийнхүү өшөө хонзон санах нь улам тод оргилж байжээ.

	«Тэр яасан өрөвдмөөр эвдэрсэн хүн бэ!» гэж бодоход нь Лидиягийн элдэв олхио муу үг хэлж, юм асууж байсан нь санаанд нь тод орж байлаа.

	«Тэнгэр гэж байхад бас бэлэг эрхтэн гэж байдаг нь аймаар юм шүү» гэж тэр хэлж билээ.

	Эмсийн тухай бодоход улам хүйтэн, ичгүүртэй санагдах болсныг Клим хэдийн мэдсэн бөгөөд энэ нь аливаа алдаа алдахаас зайлуулж чадна гэж итгэн явдаг ажгуу. Бас үр төлгүй эм Маргарита өөртэйгөө адил эмсийн талаар ярьсан зүйл бол зөв гэж тэр бодно.

	Гуанзны урт нарийхан тасалгаанаа туурганы дэргэд шар хивсэн бүтээлэгтэй диваанууд хөндлөн тавьсан байв. Түүнд хоёр хоёр хүн сууна. Самгин тэр дивааны хооронд буй ширээнээ суухад том гэгчийн үзэмжгүй муухай вагон дотор сууж байгаа юм шиг санагдаж байжээ. Тамхи ба хоолны бүлэн исгэлэн үнэр тасалгаагаар нэл дүүрч, булингартай хөх цэнхэр утаа суунаглах нь зүй ёсны мэт санагдах ажээ.

	Таваг халбага, хутга сэрээ хангинах чимээ гарна. Дивааны түшлэгийн цаанаас Варавкийн дайсан болох, барилгын ажлын гэрээлэгч Меркулов гэгчийн тачирхан үстэй шилэн хүзүү цухуйж байв. Тэр хүний хүзүүг харахад дутуу зулмасан тахианы мах санагдуулах ажээ. Урьд нэг удаа Климийг цонхон дээрээ зогсож байхыг хараад хажуугийнхаа нөхдөд, «Лазарь маань босоод иржээ!» гэж хашхирч байсан гав дөнгөтэй, том сахалтай ялтан хүнтэй адилхан Дианин гэгч уран барилгач хүн сайх гэрээлэгчийн өөдөөс хараад сууж байв.

	— Тэнэгүүд умарт туйлыг эрнэ гэж дандаа явах болж. Тэр туйлаар үхсэн элэнцгээ хийнэ дээ? гэж Меркулов аяархан гомдоллон ярихад

	— Сониуч улсын зан даа гэж уран барилгач тайлбарлаад дарснаас балгаж хар нүдээр Климийг сүрхий ширтэн 

	— Эрдэмд шунана гэдэг тэр дээ гэж нэмж хэлэх нь сонстоно. 

	Самгины зүүн талд тус хотын гэр бүлийн, хамгийн сайн халуун усны эзэн Домогайлов хотын захиргааны гишүүн Мазин хэмээх тайган хүний нүүр шиг үрчгэр мэлзэн царайтай бүдүүн эрийн түргэн түргэн ярихыг чагнан тас тас хөхөрч байв. Энэ зугаатай завхай эр хоёр жилийн өмнө төрсөн охиноо газрын эзэн цагдаагийн дарга гонь эрд хүчээр эхнэр болгон өгсөнд тэр охин хуримаас гэртээ ирээд өөрийгөө буудсан ажээ.

	— Тэр хөөрхий амьтан их ёсорхог царай гаргаж байна. Намайг бүр арааны шүд шиг санаад байхаар нь би түүнийг гайгүй сайн болгож орхисон доо гэж торго дурдан болсон тарган эхнэр биеэ онц сайрхаж байв. Тэр эхнэр банш адил бөлхийсөн чихэндээ маргад шигтгээ бүхий гоё ээмэг зүүжээ. Бас айхтар чангаар тас тасхийтэл инээж байв. Тэр эхнэр бол Фиона Трусова гэдэг мөнгө хүүлэгч эхнэр бөгөөд хотынхон түүнийг их хэрцгий ширүүн эм гэж үзнэ. Гэтэл өөрөө бол «жаргалтай аж амьдрахын нууцыг» мэддэг гэж ярина. Фиона Трусова хошууны тайж нарын тэргүүлэгчийн тогоочийн охин агаад тэргүүлэгчтэйгээ эр эмийн холбоотой болсноор мөнөөхөн жаргалтай амьдралаа эхэлж, өвгөнийг машид хоосруулжээ. Нэг алтны инжаантай суутал тэр нь галзуурчээ. Дараа нь мужийн дэд сайдтай ч сууж байсан удаа бий. Одоо бол улирал тутам нэг шинэ жүжигчинтэй явах нь үзэгдэх бөгөөд түүний тэр нарийн тооцоотой ичгүүргүй явдлын талаар хотын хүмүүсийн дунд бөөн шог инээдмийн яриа дэлгэрчээ. Бас түүний элбэг баяныг гайхацгаана. Тэр эхнэр хүүхдийн эмнэлгийн газар барьсан агаад бас эрэгтэй, эмэгтэйчүүдийн гимназийн сургуулийн хориод хүнд мөнгөн тэтгэвэр олгодог ажээ. Фиона Трусова

	— Энэ улиралд манай хотод жигтэй ганган жүжигчид ирнэ дээ гэж амтархан ярих зуур модны худалдаачин Усов гэгч гялгар шар нүдтэй, том хамартай давжаа өвгөнд хатуу дарс аягалж байв.

	— «Хаанаас юу олж авахыгаа мэдэх хэрэгтэй» гэж манай эцэг дээдэс сургасан юм шүү гэж Меркуловын донгосоход нөгөө уран барилгач аягатай дарсаа гэрэлд өргөж хараад уртаар амьсгаа авч

	— Сибирьд одоо төмөр замын дагуу сүм дуган их барьж байна даа гэх нь сонстоно.

	Гэтэл нөгөө Усов чангаар

	— Үгүй, Фиона Митревна чи сонс л доо! Нэг испани хүн царсны тав аваар Васильсурскт иржээ. Тэр хүн эсхүл өөрийн төрөлх хэлээр, эсхүл францаар ярьдаг юм байна. Гэтэл Васильсурскийнхэнд испани хэл заалтай биш дээ испани хүндээ орос хэл зааж эхэлсэн байна шүү. Тэгээд одоо бүр ярьдаг гэнэ гэж бархирч байх нь сонстоно.

	Самгин хавч идэж, амтат пиво ууж суухын хооронд тэдний энэ яриаг чагнаж байв. Түүний тоолсноор тэр гуанзанд арван долоон хүн сууж байв. Тэд бол цөм орон сууцны эзэн, Робинзоны нэрлэснээр «Энэ хотын эцгүүд» юм. Тэд хэдийгээр хамгийн баян нь биш боловч түүхчин Козловын ярьснаар бат суурьтай аж амьдралаа яаралгүй эмхлэн суудаг чухам мөнөөхөн «хар ажилчин, энгүүн хүмүүс» билээ. Мөнгө, зөөр ихтэй, хэзээд гэдэс цатгалан явах тул тэд хотын аж амьдралыг төдийлөн эс сонирхоно. Козлов юм уу, ер ухаантай хүмүүсийн итгүүлэн хэлдгээр эдгээр хүмүүсийг тааламжлан үзэх хэрэгтэй билээ. Гэтэл Самгин бол, «Би дээд сургуулиа дүүргээд энэ бух шиг хүмүүсийн эрх ашигт зүтгэх болно. Эдний хэн нэгний охинтой сууж, эрэгтэй, эмэгтэй гимназийн сурагч хэдэн хүүхэд төрүүлэх болно. Тэд арван таван жил болоход намайг мэдэхгүй болно биз дээ. Тэгээд эдэн шиг бүдүүрч магадгүй, эрдэмд шуналтай хүнийг эдний нэг адил элэглэн суух биз. Тэгээд л өтлөөд өвдөөд өөрийгөө тэнгэрийг тахих Исаак шиг бодож явсаар үхэх цаг болно доо! гэж өөрийн эрхгүй бодож суужээ.

	Энэхүү сэтгэл онц донсолгосон шинэ, харь бодол саналаа толгойноос зайлуулах гээд чадахгүй байжээ. Аяга сав хангинах, хүмүүсийн инээлдэн үг ярих их чимээ Самгины санаа бодлын дээгүүр хөвөх боловч тэр бодол санаанд нь саад эс болно. Харин ч тэр дуу чимээг ямар нэг юмаар дарахыг хүсэж байжээ. Тийнхүү юм бодож суухад нь өөдгүй хүмүүс олноор санаанд нь орж сэтгэлийг бүр ч зовоох ажгуу. Жишээ нь Варавка байна. Энэ хүн бол өөрөөс бусдыг хар ажлын хүч гэж үзнэ. Гялалзсан цэвэрхэн Радеев бол:

	— Сэхээтнүүд сэтгэл харамгүй, ажилд үнэнч зүтгэлтэй учир би тэдэнд дуртай гэж ярьдаг билээ.

	Бас Лютов санаанд нь орно. Тэр хүн бол хувьсгалчдыг өөрийн наймаачны нэг адил үзнэ. Кутузов бол одоогийн энэ аж амьдралыг эвдэж нураах ажилд биеэ зориулсан хүн. Самгин сэтгэлээр тэр хүнээс бултан зайлж байв. 

	«Кутузов бол тоглоомоос хасагджээ. Тэр лав удаан хасагдсан биз гэж бодохдоо Самгин гуанзанд сууж буй хүмүүсийг харж, — Харин Маракуев, Поярков мэтийн хүмүүс бол ийм улсын эсрэг юу хийж чадах юм бэ? Миний хувьд бол наргих зугаалах л хэрэгтэй» гэж шийдэмгий бодоод нэг хэдий болсон хойно чимээ имээгүй гудамжнаа гарав.

	Хотын дээгүүр бөөн бөөн хар үүл нүүх нь ойн баавгай лугаа адилхан харагдах бөгөөд тэнгэрийн гүнд одон мичид онц тод гялалзаж байхыг үзвэл намрын сэрүүн тунгалаг салхи үлээх тэрхүү гүн хөх тэнгэрийг зориуд харагдуулах гэсэн мэт санагдах ажгуу. Хоршоо дэлгүүр цөм хааж, гадаа тас харанхуй тул дэнлүүний шон бараг эс үзэгдэх бөгөөд шилэн хорго дотор бадрах дэнлүүний гэрлийг зүгээр хийд өлгөсөн мэт харагдах ажгуу. Шөнийн эмс явган замаар манааны цэрэг адил нэг хоёр дэнлүүний хооронд холхиход нь тэдний сүүдэр хүний хөлд элэгдсэн тоосгон дээр сүүдгэнэнэ. Харанхуйн дунд тэд Климийг үзээд инээмсэглэж байхыг Клим бүрх малгайн доогуур олж харахдаа дургүй нь хүрч байжээ.

	«Хамгийн биеэ даасан хүн бол Иноков мөн. Гэвч энэ нь ямар нэг юманд сэтгэл татагдаж амжаагүйгээс биз. Гэтэл өөрөөс арав юм уу түүнээс ч илүү эгч эмд сэтгэлтэй болжээ» гэж Клим бодож явав.

	Бүрх малгай дарж, нүүрээ бараг тагласан залуу хүн Самгиныг гүйцэж ирэхийг үзвэл, тэр бээр замдаа тохиолдсон эм бүрийг тойрч бүслэх гээд зүрхлэхгүй байгаа бололтой муруйн муруйн алхална.

	«Энэ их тачаадан шаналж яваа эр байна» гэж Клим боджээ.

	Пальтогоо мөрөндөө сул эгэлдрэглэсэн согтуу хүн Климийг чанга түлхээд найгалзаж, их чангаар

	— Уучлаарай. Хүүе та, чөтгөр, уучлаарай! гэхэд Самгин зайлж нэг тас харанхуй нарийн гудамж руу ороож оров. Тэнд салхин найгатал хүчтэй үлээж тоос бужигнаж байв. Тэрхүү муруй гудамжинд хэдэн онц ядуу байшин харагдах бөгөөд салхинд цэцэрлэгийн модны навчис сэржигнэн хашааны хаалга хяхнаад, банзны завсраар салхин исгэрэх нь дуулдаж байлаа. Бас хоньчны шилбүүр адил тас няс хийх чимээ гарна. Ер энэ муруй гудамж бол хот руу салхи үлээдэг гол зам нь мөн болов уу гэж бодмоор ажгуу.

	Пиво ууснаас Самгины толгой манарч, хөл хүндрээд ямар нэг онц уйтгартай бодол төрөх бүлгээ. Самгин явсаар ялгуусан Георгийн жижигхэн модон сүмд тулж очив Тэр сүмийг хэдэн жижигхэн байшин хагас дугуй хүрээлжээ. Сүмийн үүдний тавцангийн өмнө хуучны хоёр үхэр бууг газар шон зоосон адил булжээ. Самгин тэр сүмийн үүдний тавцангийн гишгүүр дээр суугаад алчуураа гаргаж, нүдээ, нүднийхээ шилийг арчиж суухдаа, Варавкийн хүү Борис тэр үхэр бууг ухаж гаргаад дарийг нь авч мөргөлийн цагаар лүнхийтэл зэрэг буудах юм сан гэж их ярьдаг байж билээ. Ер нь Борис хүнийг аль нэгээр айлгахыг дандаа боддог байж билээ. Хэрэв тэр амьд байсан бол одоо лав хувьсгалч хүн байх байсан биз.

	«Ямар муухай уйтгартай юм!» гэж Самгин амандаа бараг чанга дуугараад нүднийхээ шилээр наадахад ард нь буй сүмийн үүдний зулын гэгээ шилэнд нь тольдон тусаж байв. Ингэж сэтгэл тавгүй болох бүрийд урьд хожид хэзээ ч ингэж байгаагүй шиг санагддаг байжээ. Самгин сэтгэл уймарсандаа ичиж, гуньж, надад нэг баатарлаг, шулам шиг юм байна гэж бодож байжээ. Одоо ч гэсэн би дургүй хотын ямар ч хэрэггүй сүмийн үүдэнд сууж байгаа биш шүү. Салхин шуугьж, Самгинд ганц ч ойр дотно хүн байхгүй тэр хотын дээгүүр хар мангас адил үүлс нүүнэ.

	«Би ч шал хүүхэд юм бодож байна даа!» гэж бодсоноо, «Номд гардаг шиг юм бодож байх шив» гэж сэтгэлээ засаад бодсон нь, би энэ ертөнцөд хорин таван жил амьдарлаа. Гэтэл тэнгэр гэж бий юү, үгүй юү? гэсэн асуултыг бодож олох хэрэгтэй гэж хэзээ ч бодож байсангүй. Гимназид эмэг эх ч, хар лам ч тэнгэрийг ёс суртахууны хууль тогтоогч гэж үзүүлэн, тэнгэрийг өөрсөд шиг дорой гунигт байдалд бууруулан аваачдаг байжээ. Тэгвэл одоо тэнгэр бурхан гэдэг нэг бол учир үл ойлгогдох аймшигтай юм, нэг бол ухаан санаанаас гадуур бахдан баярламаар сайхан зүйл юм гэж бодсоноо, «үгүй, өнөөдөр яасан муухай тавгүй өдөр вэ?» гэж бодохдоо санаа алдав. Хол хүн үг ярьж байхыг дуулаад Самгин сүүдэрт орж нуугдав.

	— Солиман чи худал ярьж байна гэж Иноков гүжирмэг чанга хэлэх нь дуулдсан боловч цааш юу хэлсэн нь дуулдсангүй. Харин ондоо хүний дуу хадаж

	— Татар хүн хэзээ ч худал хэлдэггүй юм. Зулейман гэж хэлээч! гэх нь сонстов. Тэд нэг жижигхэн байшингийн цонхны өмнө зогссон тул тэр цонхны хөшигний наана Иноковын сэгсгэр толгой, нөгөө хүний тоорцогтой гөлгөр толгой Самгинд илхэн харагдаж байв.

	— Чи юунд тэр согтуу татарт архи өгөв?

	— Гэртээ харь.

	— Байзнаарай. Жинхэнэ сайн савхийг хонины арьсаар биш, ямааны арьсаар хийдэг юм гэж оросоор хазгай хэлэх үгс сонстоно..

	Тэр татар шингэн сахалтай, хавчиг царайтай, өндөр хүн агаад мөнөөхөн Оросын хааныг бодвол хүний дүрсээр тун бага Ли хунжаныг санагдуулах ажээ. «Тэнгэр бурханд хүнтэй төсөөтэй юм огт үгүй болов уу. Хятадууд үүний учрыг ойлгодог учраас тэдний бурхан бол ямагт мангас махчин байдаг» гэж Самгин бодов.

	Иноков цонх тогшиж, бүрх малгайгаар далласаар цааш одов. Иноксовын хөлийн чимээ тасармагц Самгин сая сүүдрээс гарч харихаар явахад араас нь салхин үлээж байжээ. Иноковыг дуудаж нэг тийш хамт явсан бол зугаатай байж гэж Самгин амаа барьж байв.

	«Тэр ямар нэг... гитартай хүүхэн лав таньдаг байсан биз» гэж бас боджээ. Самгиныг хашаандаа ороход Елизавета Львовна цэцэрлэгийн хайсны дэргэд зогсож байжээ.

	— Цэцэрлэгт нэг хүн явж байх шиг байна. Та дуулж байна уу? гэж Спивакийн хэлэхэд Самгин

	— Салхин шуугьж байгаа биз гэжээ. Спивак цэцэрлэгийн явган хаалга онгойлгож

	— Түрүүн та яагаад алга болчхов? гэхэд нь Самгин

	— Тэр дууны багш надад тусгүй санагдана. Ер нь ямар хүн юм бэ? гэхдээ Иноков Корвиныг зодсон гэж ярих гэснээ амаа барив.

	Спивак тэр Корвиныг ярихдаа, эсхүл огт ондоо юм бодож, эсхүл огт юм бодохгүйн тул ярьж байгаа шиг ярьж байв. Түүний ярьсан нь, Корвиныг өвчтэй, хээр ухаангүй хэвтэж байхад нь Спивакийн эцгийн нярав олжээ. Түүнийг орон гэртээ авчраад шалтгааныг асуувал тэр жаал сохор улсыг хөтөлдөг байжээ. Жаал хүүгийн авга болох тэдний нэг нь тийм чиг таг сохор биш, их хэрцгий догшин хүн байж. Жаал хүү түүнээс оргож модонд нуугдаж яваад элдэв өвс ногоо идсэнээс буюу өр өлдөөд өвчилсөн ажээ.

	— Корвиныг найм естэйд нь миний төрсөн өдөр олсон юм. Миний эх нэн сүсэгтэй хүн учир тэр явдлыг лав дээд тэнгэрийн зарлиг гэж үзээд жаал хүүг гэртээ авъя гэж миний эцгээс гуйжээ. Энэ Корвин багадаа их зэрлэг, хэцүү хүүхэд байсан юм. Ном бичиг заах болохоор оргож алга болно. Арван тав хүртэл нь түүнд юу ч зааж сургаж чадаагүй юм сан. Хожим хийдийн туслах малчин болж, дахин манайд суусан юм. Миний эцэг үүнийг хүн болгох гэж ихэд оролдсон боловч тусыг олоогүй билээ. Жижигхэн охиныг хүчирхэхийг оролдов гэж зэмлэн золтой л алсангүй. Тэгээд дахин хийдэд хувраг банди болж билээ. Тэгэхэд л намайг харахад их хэрцгий, дуугүй лам болсон байж билээ. Түүнээс хойш хорин жил болжээ. Тэр завсар гайхмаар янз бүрийн амьдрал үзэж, Орос улсыг Абиссинид бэлэглэх гэсэн хасаг цэргийн эр Ашиновын балмад будилаанд оролцож, дараа нь Францад цэргийн алба хааж байгаад эцэст нь Солонгост элчин төлөөлөгчөөр сууж байжээ. Энэ хүн элчин төлөөлөгч байсан гэдэг хачин шүү. Нэр төр хөөцөлдөөд бүтээгүй болохоор их хорсдог болсон хүн юм. Таныг харахад их бүдүүн гүжир зантай хүн байгаа биз. Харин гайхмаар сайн ойтой хүн дээ. Та танилцагтун, тун сонин хүн шүү гэж Спивакийн ярихад Самгин

	— Танилцахгүй. Ер би сонин улстай Танилцсаар байгаад эцэж хоцорлоо гэхэд нь Спивак

	— Тийм үү? гэж хайхрамжгүй дуугарчээ.

	— Тийм ээ. Миний бодоход сонин улс гэдэг бол өөрсдийгөө сонин улс гэж нотлохыг хүсэгчид мөн гэж Самгин их л сэргэлэн ярив.

	— Уухай тийм үү? гэж Спивак эхнэр хэлээд шөнийн жижиг дэнгийн гэгээ маш бүдэг туссан өрөөнийхөө цонхоор шагайгаад, — Тийм ч байж болох юм гэж Самгины үгийг дагаад, — За орж унтах цаг болжээ гэв.

	Салхинд модны навч хийсэж, тэнгэрт үүл улам хурдан нүүж, од мичид гялбалзан унтарч байв.

	— Елизавета Львовна, та яагаад хувьсгалч болсон юм бэ? гэж Самгин гэнэт асуужээ. Эхнэр алхаагаа удаашруулан Самгины нүүрийг хараад

	— Хачин асуулт байна гэв.

	— Би мэднэ ээ.

	— Хожимдсон асуулт байна.

	— Хүүхдийн асуулт гэх мэтээр хэлэх гэж байгаа биз, гэвч

	Спивак эхнэр Самгины түрүүнд орж аяархан

	— Би бол өөрийгөө хувьсгалч гэж нэрлэхгүй. Гэвч ангит төр улс одоо үеэ барж хүчгүй болоод түүний цаашид оршин тогтнох нь соёлын хувьд аюултай болж, ард түмнийг бууруулах заналд хүргэнэ гэж би туйлаас итгэн явдаг болсон хүн юм. Та ч гэсэн энэ бүхнийг мэднэ биз дээ? гэхэд нь Клим

	— Та энэ үзлээ Кутузовоос олж авсан уу? гэв. Спивак үүднийхээ шатан дээр гарч

	— Яагаад тэр вэ? гэж асуугаад, — Степан бол миний багш юм. Та ямар нэг талаар эргэлзэж байна уу? гэжээ.

	Эхнэрийн ингэж асуухад нь дооглосон янз илэрч, Клим түүнтэй маргаж, хэдэн зоригтой үг хэлье гэж бодсон боловч ер хүн амьтангүй цорын ганцаар байхыг тун ч хүссэнгүй. Спивак хаалгаа нээж, тайван нойрсохыг ерөөгөөд орчихлоо. Самгин ч гэртээ ороод гудамж тийш харсан цонхны хажууд сууж, цонхоо нээвэл гадаа гудамжнаа нэг хүн тамхи асаах гэж талаар оролдож байх нь үзэгдэв. Салхи зурсан чүдэнзийг унтраана. Бас нэг хүн тов тов алхалсаар ирэхийг үзвэл Иноков мөн байжээ.

	— Та хаачих нь вэ? гэж Самгин чанга асуув.

	— Зүгээр салхинд явж байна. Та ганцаараа байна уу? Орж болно уу? гэхэд нь Клим

	— Орогтун гэжээ.

	Иноков таван минутын дараа гэхэд Самгиныд суучихсан, амандаа тамхи зууж, гартаа аягатай дарс барьж байгаад

	— Миний мэдрэл жигтэй болжээ. Хүн алчхаад сэтгэл түгшиж яваа шиг гудамжаар л гүйж явдаг боллоо. Балай юм! гэж гомдоллон ярив.

	Иноков ямагт салан балиар явдаг агаад өнөөдөр бүр ч тоос шороонд дарагдаж сэгсийгээд анхандаа согтуу юм шиг харагджээ.

	— Та одоо юу хийж байна? гэхэд тэр алжаасан мэт санаа алдаж,

	— «Ойн түймэртэй тэмцэх арга» гэсэн нэг ном хянан засаж байна. Түүнийг нэг өвгөн бичсэн юм. Тэр бичигт барагтай хүн боловч их сэргэлэн хүн. Ес суртахуун мэддэг энэрэнгүй үзэлтэй хүн. Дархан цаазтай арван уул, уулын номлол. «Сайхан аялгуу». «Нива»-гаас хэвлэсэн тийм нэг Евангели байдаг. Мич, нохой сургахад зохистой инээдэмтэй эд шүү гэж ярив.

	Ингэж ярихдаа хошигнон хэлэх гэсэн боловч түүний аялгуу нэг л гунигтай дуулдах бөгөөд Иноков бэлэн үгийн дундуур туучиж яваа мэт түргэн түргэн ярьж байв. Шилний шавхруу аягалаад гэнэт

	— Самгин та ганцаар ярьж, явж байхад өөр нэг Самгин хүүе, чи хаашаа, юунд явна вэ? гэж асууж байх шиг санагдах явдал танд тохиолддог уу? гэж асуув. Самгин онц гайхаж

	— Үгүй, тийм явдал тохиолддоггүй. Таныг ингэж хэлнэ гэж би бодсонгүй. «Хаашаа явж байна? гэж хөл минь хашхирдаг» гэж салбар шашны нэг шүлэг байдаг гэхэд

	— Салбар шашин, нэр зээлдэх, бэртэгчин явдал гэж Иноков амандаа үглэн мушилзан, — Тарнич гэж утгагүй үг хэлэхэд нь Клим бүр ч гайхаж

	— Тарнич гэнэ ээ? Та ер юу хэлэх гээд байна? гэв.

	— Зүгээр л хэлчихлээ. Өөдөлшгүй мангуу юмнууд ардын аж байдлыг сайн болгохын төлөө санаа тавьдаг юм шиг дүр гаргах нь инээд хүрмээр... тэр ч байтугай жигшмээр юм шүү гээд тамхины иш хаях газар харж ядаж байв. Үнсний сав ширээн дээр номын цаана байхыг Самгин харсан боловч зочинд дөхүүлж өгөхийг хүссэнгүй.

	«Диомидов бол өөрийгөө гэрийн хүн гэж худал ярьдаг бол энэ хүн ёстой хээрийн зэрлэг амьтан юм» гэж Самгин бодож суухдаа нүднийхээ шилэн дээгүүр Иноковыг их л ажин суужээ.

	Иноков ширээний дор буй цаасны савыг чиглүүлээд тамхиныхаа ишийг Самгины хөл дээр хаячаад жигтэй ярвайв. Иноковын дотор орж, ер ямар хүн болохыг илрүүлэх юм сан гэж Клим онц хүсэмжлэн бодож суугаад огт санаандгүйгээр

	— Та хүн алж чадна гэж боддог уу? гэжээ.

	Иноков гайхан харж, хоёр гараар халимгаа илж сулхнаар,

	— Та Корвины талаар ингэж асууж байна уу? гэв.

	— Ер нь та тэр хүнийг яах гээд байгаа юм бэ?

	— Үхээсэй гэж бодно. Харин намайг тэгж боддогийг та яаж мэдэв?

	— Чиний царайг хараад мэдсэн юм.

	— Та яасан чөтгөр шиг гярхай хүн бэ! гэж Иноков аяархан өгүүлээд ширээн дээр байсан бэх уудаг цаастай хэсэг гантиг дээр хүрлээр цутгасан чүүчгэр эмэгтэйг дүрсэлсэн зүйлийг авч хөнгөн инээмсэглэлээрээ инээвхийлж, — Та гайхмаар гярхай хүн байна гэж давтан хэлж, нөгөө эмэгтэйн жижигхэн баримал дүрсийг хуруугаар тэмтрэн үзэх зуур, — Хэн янгүй, би ч гэсэн хүн алж чадах биз. Би бол ер нь тийм хортой хүн биш. Гэвч заримдаа миний сэтгэлийн дотор гэнэт ногоон гэрэл дүрэлзээд яах ч учраа олохгүй болдог юм гэж ярилаа. Иноков одоо л биеэ бүргэдийн юм уу, тогосын өдөөр чимэх нь гэж Самгин бодож түүнийг сүрхий ажиглан суув. Гэвч Иноков өөрийн тухай ингэж ярихдаа үл ялих, улиг домог болсон юм ярьж байгаа мэт ойлгомжгүй, яаруу ярьж байв. Энэ завсар нөгөө эмэгтэйн жижигхэн хүрэл дүрсний гарыг нугалан оролдож суув.

	— Та шүлэг бичиж байна уу? гэхэд Иноков сайх бичгийн даралтыг оролдсоор суух завсар

	— Бичиж байна. Муухай их бичиж байна. Ганцхан шүлгийн цохилт нь нэг л болж өгөхгүй байна. Цохилт нь ямар болж вэ гэхэд л болсонгүй санагдана гэжээ. Иноков нөгөө баримлыг оролдсоор гарыг нь хугалж, даралтыг ширээнээ тавьж, хугархай гарыг халаасандаа хийгээд

	— Уучлаарай. Хэт зөөлхөн муу хүрэл байна. Бас тугалга ихтэй юм. Гагнаж болно. Би гагнаад ирнэ гэжээ. Чингээд ширээн дээрээс нэг ном авч шилийг нь харж байснаа буцаан тавиад,

	— Шопенгауэрын зохиолыг би нэг таньдаг нөхөртэй хамжиж германаар уншлаа. Тэр миний танил хүн бол Ярославын лицейн оюутан байгаад хөөгдсөн их залхуу амьтан. Үнэнийг олох гэж их мэрийн явдаг хүн. Бид нэг байшинд суух тул шөнө над дээр ирнэ. Тэгээд түүний гомдоллон ярих нь, аз жаргал гэдэг үзэл бол эх баригч эм байжээ. Хүний оюун ухаан түүний тусламжтайгаар дээдийн буян гэдэг ойлголтыг төрүүлсэн гэж Шопенгауэр нотлох мөртөө буян хишиг, амар жаргал гэдэг бол угтаа хоёр ондоо юм. Кант дээдийн буяныг аз жаргалтай хутгаж алдаа хийсэн гэж хэлжээ. Тэгэхлээр энэ хоёрыг яаж эвлэрүүлэх вэ? гэж цөхрөн суухад нь би, тийм хэрэггүй дэмий юмыг эвлэрүүлэх гэж оролдох хэрэггүй гэхэд минь тэр гомдоно. Би ер тэр хүнийг Томилины үзлээр хордуулжээ. Томилиныг танина шүү дээ? гэхэд нь Самгин толгой дохив. Иноков бичгийн даралтыг дахин авч хүрэл эмэгтэйн урт хөлийг мушгиж суух зуур

	— Томилин бол баримт ихээр дурддаг хүн гэхэд нь Самгин «үг ярианы тогтолцоог» гэж хэлэх гэтлээ болив.

	— Томилин бол дэвшил, хувьсгал хийгээд үнэнийг зөвтгөх шүүмжлэх талаар хэдэн арван онол гаргаж болох тийм их баримт цуглуулсан хүн дээ. Харин миний хувьд бол тэр дэвшил гэдгийн ичгүүргүй муухай хоншоор луу цохимоор санагддаг юм гэхэд нь Самгин,

	— Энэ чинь Достоевскийн үг нууц хүмүүсийн үг гэсэнд

	— Тэгээд яагаа вэ? гэж Иноков дээш харалгүйгээр асуугаад

	— Достоевский бол мөн л дэвшил, үнэнд орсон хүн. Үнэн байдал гэдэг булай зүйл гэж нөгөө баримал эмэгтэйн хөлийг нугалж гэдсэнд нь хүргэх гэж байгаад хугалж орхиод, — Үнэнээс хүмүүс ихэд зайлах дуртайг та ажигладаг уу? Хажуу тийш нисэн зайлдаг гээд Климийг харж, нөгөө баримлын хугархай хөлөөр гантиг чулууг тогшиж

	— Тэр барилга дээрээс ажилчид яаж нисэж байсан бил ээ? Үнэндээ хэцүү байсан шүү, чөтгөр ав... Миний толгой дээр огт хоосон болж, тэр хоосон дотор ямагт тоосго, хүний дүрс... хүүхдийн дүрс л харагдаад байна гэж ярив.

	Иноковын царай догшин сүртэй болж, нүдээ анийлгахыг хараад түүний сормуус дээшээ жигтэй гоё нугарсныг Клим анх удаа олж харжээ. Иноковын ярианд санаагаар зохиосон зүйл эс сонстох агаад харин ч Климийн санал бодолтой адилхан санагдсан боловч Клим

	«Замбараагүй амьтан» гэж бодов. Иноков цонх руу харж.

	— Хүн хаалга тогшиж байна гэхэд нь Клим чагнавал хашааны явган хаалганы түгжээ мулт үсэрч, хаалганы хавтас нохой маажиж байх шиг чимээ гарчээ.

	— Хулгайч гэж үү? гэж Иноковын инээхэд Клим цонхон дээр очиж харвал, том биетэй хүнд маягийн эр хашааны хаалгаар орж идэхдээ бөөрөнхий юм унагаад хойноос нь шүүрэн авч толгой дээрээ тавиад цэх шулуун босохыг үзвэл харгис цагдаа байлаа. Климийн сэтгэлд муу юм орж, нурууны арьс, хөл нь чичрэх мэт болжээ.

	— Эд Спивакийнд ирлээ дээ гэж итгэл дүүрэн хэлтэл Иноков

	— Пээ гэж сулхан дуугараад Климийг түлхэж, би тийш очлоо гээд гүйн гарав. Самгин ганцаар үлдээд харанхуй хашаанд цувран орж ирэгсдийг тоолбол, арван гурван хүн байжээ. Тэдний зарим нь жигүүрийн байшин тийш одож, нэг зарим нь Самгины байшингийн үүдний шатан дээр бөөгнөж байтал гэнэт үүдний хонх жингэнэх чимээ хоосон тасалгаанд хадав.

	«Зарц хүүхэн тайлж өгнө биз» гэж Самгин бодсон боловч яагаад ч юм, дэнгийн гэрлийг бүдгэрүүлээд хаалгаа тайлж өгөхөөр очив.

	Харуулын дарга болох эрүүнийхээ бор сахлыг богинохон танасан бүдүүн эр бичгийн сав сугавчилсаар хамгийн түрүүнд хаалгаар багтан ядан орж, Климийг дээлийн өлгүүрийн тийш түлхэж, хар сахалтай хар шилтэй цагдаагийн даргад зай тавьж өгсөнд цаад дарга залхуурсан мэт дуугаар

	— Та ноён Самгин мөн үү? гэв. Клим толгой дохив.

	— Энэ хүн танайд байсан уу? гэхэд нь Иноков тэр даргын араас

	— Байсан гэж хэлсэн шүү! гэж их л бүдүүн чанга орилж байв.

	— Энэ таны өрөө юу? гэхэд нь Самгин

	— Нэгжих нь үү? гэж хэлэхдээ хоолой нь гэнэт хатсан мэт болж ханиалгав. Тэр дарга цээжээ түрж, гараа ар тийш болгоод дал мөрөө хөдөлгөтөл нэг хөгшин цагдаа түүний дээлийг нямбай гэгч тайлж аваад бичгийн савыг авч өгсөнд нөгөө дарга нүдний шилийг засаж мөн хуучин танил мэт дуугаар

	— Ондоо яах бил ээ? гэв.

	«Айж мэгдэж болохгүй!» гэж Самгин дотроо бодоод нударгаа чанга гэгч зангидаж бариу өмдний халаасандаа лав хийж зогсов.

	Цэрэг хувцастай танихгүй хүн ширээний дэргэд зөөлөн сандалд тухлан суугаад ширээний нүдийг татаж, дотроос нь элдэв бичиг цаас тоомсоргүй гаргаж, том хамрын дор барьж уншиж байхыг харахад жигтэй гомдолтой байжээ. Түүний том хамар лав бүлээн болов уу гэж санагдмаар өтгөн сахлын нь дотор мөн эвтэйхэн суужээ. Нэг цагдаа дэнгийн гэгээг нэмэв. Дэнгийн гэгээ даргын нүдний хар шилийг гэрэлтүүлэхийг харахад дэнгийн гэгээ шилийг гэрэлтүүлж байгаа биш, цаана нь нуугдсан нүд нь гэрэлтүүлж байх шиг санагдана. Тэр даргын гарын хуруу оготор улаан, хумс нь урт хөх авай. Үсэрхэг хацраа үлээж төмбийлгөөд бичиг сачгийг яаралгүй үзэж байх нь нэг л хайхрамж муутай, тэр бичиг цаасыг барьж суугаа байдлыг харвал үргэлж хөзөр тоглодог байдал илт ажгуу.

	«Ингэж явдаг улс!» гэж Самгин гунигтайяа бодож байв. Тэр дарга сониноос хайчлан авсан бөөн зузаан цаас гаргаж сэгсрээд залхуу дуугаар

	— Энэ таны бичсэн өгүүллүүд үү? гэв.

	— Тийм ээ. Орон нутгийн сониноос хайчилж авсан юм.

	— Уншсан. Энэ юу юм?

	— Ирээдүйд бичих зүйлд орох тэмдэглэл.

	Клим ингэж хариулахдаа Иноков шиг хэдий бүдүүн гүжирмэг биш боловч толгойгоо даасан маягтай чанга дуугарах гэж бодовч өөрийгөө гэм буруутай этгээд гэж хүлээсэн хүний байдлаар аяархан дуугарч байжээ. Цагдаагийн дарга Климийн тэмдэглэлийг хажуу тийш болгож, өвгөчүүл тамхиныхаа хавтагыг тогшдог шиг хуруугаар тогшиж уртаар амьсгаа авч Иноковыг байцааж эхлэв.

	— Юу хийж байна? Бичиж байна ий? Хаана бичдэг вэ?

	— Гэртээ, ширээндээ сууж бичдэг дээ гэж Иноков сулхан дуугарна. Тэр цонхны хөндөл дээр сандайлаад тамхи татаж, цонхны харанхуй шил ширтэн тамхины утаагаар бүрхэж байв.

	— Наадан хийхгүй байхыг гуйя гэж харгис цагдаа хэлээд хөлөө татахад нь гутлын давируул төмөр ширээний доогуур дэвссэн хивсний цаагуур орж тээглэжээ. Түүний нь тэр даргад хэлэх гэж Клим бодсон боловч тэр даргыг зулгуйдаж байна гэж Иноков бодох болов уу гэж эмээгээд дуугарсангүй. Хэрэв Иноков байгаагүй бол би биеэ арай ондоогоор авч байх байсан биз гэж Клим бодно. Ер нь Иноковоос санаа зовж, түүний энэ шог гүжирмэг байдал уг хэрэг явдлыг ярвигтай болгох болов уу гэж эмээж байжээ.

	«Энд сандрах хэрэггүй!» гэж бас л бодох боловч нөгөө дарга хивснээс хөлөө салгах гэж оролдож байхыг хараад улам ч сандарчээ.

	Эрүүндээ цагаан сахалтай цагдаа шүүгээнээс Климийн номыг гаргаж хуудасны завсрыг сэгсрэн үзэх зуур нөгөө нэг залуу цагдаа Климийн ор дэрийг хэрхэн онгичин, орон доогуур, шөнийн жижиг ширээний доогуур хэрхэн тонгойн харж байхыг ажиглан зогсоно. Харуулын цэрэг үүдний хавтас түшээд мөрөөдөнгүйгээр тамхи татаж, утааг хаалганы цаад руу үлээж байв. Цаана нь хоёр энгийн хувцастай хүн харагдах бөгөөд тэндээс йодоформыи (эмийн) үнэр ханхална. Клим тэр залуу цагдаагийн харцыг ойлгож, түүнд

	— Тэр гутлын нь давируулыг салгаад өгөөч гэж шивгэнэв. Цагдаа даргынхаа өвдөгний дор сөхрөн суутал цаадах нь

	— Баярлалаа гэв.

	«Илжиг чамайг! Надад баярлаж байна гэж Иноков бодвол яана!» гэж Самгин тэр даргад дотроо уурлаж байжээ.

	Гэвч Иноков цонхны тэнд бөөн утаа савсуулж, шилэнд санчгаа наагаад гадагш ширтэж байв. Цагдаагийн дарга бөхийж, ширээний доогуур шурган найтаалгаад сахал самбаагаа арчиж, бичгийн савнаас бөөн албан хуудас гаргаж яаралгүй бичиж эхлэв. Түүний тийнхүү яаралгүй, хайхрамжгүй хөдөлж сурсан байдал нь гомдолтой авч энэ нэгжлэг тийм ч ноцтой хэрэг биш гэж үзэж байх шиг байхад Климийн сэтгэл бага амарч байжээ.

	Цагдаагийн газрын туслах болох Корвин шиг хар сахалтай, дугариг царайтай хүн орж ирээд цагдаагийн даргад эвгүйхэн ёслон юм шивгэнэж байв. Гэтэл Иноков гэнэт,

	— Пуаре ирлээ, сайн уу? Пуаре! гэв. Нөгөө туслах биеэ цэх болгож сэлмээр ширээ дэлдэж, царайгаа төв болгосон атал бөлцгөр нүдээрээ инээмсэглэв. Цагдаагийн дарга ширээнээ тонгойсон хэвээр

	— Одоохон Фомин, ойлгомжтой! гэж амандаа үглэнэ.

	Байшингийн гудмаас нөгөө энгүүн хувцастай хоёр хүн, шөнийн манаач, бас нэг тодгүй хачин үрчгэр царайтай танихгүй хүн орж ирээд мөргөлийн газар орсон мэт их л сүсэгтэйгээр ширээний хажууд сэмхэн очиж зогсов. Тэр үл таних эрийн хүзүү боолттой харагдах бөгөөд түүнээс йодоформын үнэр ханхалсан байжээ. Тогтоолд Клим гарын үсэг зуртал дарга босож биеэ хөдөлгөөд албан үүрэг гэж хэдэн үг яншиж, эндээс явж болохгүй гэсэн бичиг Самгинд өг гэв. Цагдаагийн газрын туслах ард нь зогсоод Иноков тийш тагтааны өндөг шиг нүдээр ирмэхэд Иноков сэгсгэр толгойгоо найрсаг дохиж байв.

	— Елизавета Львовнынд очлоо гэж Иноков хэлээд цонх онгойлгох гэж оролдов. Гэвч чадсангүй. Цонхны жаазыг нударгаар дэлдэж байгаад

	— Спивакийг баривчлах гэж үү? Тэр чинь нялх хүүхэдтэй шүү дээ гэхэд нь Клим мөн цонхон тийш очиж

	— Түүнийг эд харгалзахгүй улс гэв. Нэгд нэгжлэг санаснаас түргэн өнгөрөв, хоёрт түүний сандарсныг Иноков мэдсэнгүй гэж Клим сэтгэл дүүрэн байжээ. Түүний сэтгэл дүүрэн байх бас ондоо ч учир байжээ.

	— Та энэ Пуаретэй найз юм уу? гэж Клим асуухдаа Иноковын асуултад хариу бодож байв. Иноков Климийн нүүр лүү харж, тамхиа гаргасан боловч асаасангүй, цонхны жаазны хөндөл дээр тавиад

	— Үргэлж амгалан, хүйтэн байтал... гэж мушилзсан боловч даруй яриагаа тасалж, зохисгүй тамшаалган, — Пуаретэй найз уу гэв үү? хэмээн давтан асууж, ер бусын чанга, ер бусын сэргэлэн дуугаар, — Пуаре бол алдартай шог зураач Каранд, Ашийн дүү юм. Бас нэг ах нь сайн дурын флотын нэг усан онгоцны ахмад хүн бий. Охин дүү нь жүжигчин, өөрөө мужийн сайдын тогооч байгаад цагдаагийн харгалзагч болсон гэж яриад нударга зангидаж, сэтгэл зовсон мэт аяархан

	— Спивакийнхаас тэд юм олно гэж та бодож байна уу? гэхэд нь Самгин дал мөрөө хавчиж

	— Мэдэхгүй гэсэнд Иноков яриагаа үргэлжилж

	— Пуаре бол замаа алдсан завхай хүн... гэж ярив. Тэрээр дух, нүдээ арчиж байгаад туйлын аяархан ярих тул гадаа хашаан дотор хүн дүнгэр дүнгэр ярилцах нь түүний яриан дундуур тод дуулдаж байжээ.

	— Би Пуаред герман хэл заадаг юм. Бас шатар тоглоно. Энэ бол эхнэргүй, их завхай хүн дээ. Унтлагын өрөөндөө Охин тэнгэрийн шүтээний өмнө өдөр шөнөгүй зул барьдаг мөртөө хана туургаараа дүүрэн Францад хэвлэсэн шалдан эхнэрийн зураг жаазанд хийж өлгөсөн байдаг юм. Далавчгүй тэнгэрийн элч гэсэн үг. Бас Парисын «Ню» гэдэг дэвтэр хэдэн арваараа бий. Жаргал хөөсөн ичгүүргүй амьтан... гээд чих тавин чагнаж

	— Чөтгөр ав, тэд яасан удна вэ! гэж амандаа үглээд цонхноос холдож, номын шүүгээний дэргэд очиж, нэг ном авч үзсэнээ

	— Би тэднийд нэг шөнө хоносон юм. Пуаре өглөө эрт гэгч босож, сөхрөн суугаад цээжээ түг түг нүдэж байгаад мөргөж гарах нь тэр. Миний бодвол тэр нус нулимсаа гартал мөргөсөн биз... Тэд явах шив. Та дуулж байна уу? Явлаа гэв.

	Үнэхээр гадаа хашаанаа хүнд хүнд хөлийн чимээ гарч, давируул төмөр хангинаж, бараан бараан хүмүүс явган хаалгаар гарч харанхуйд үзэгдэхгүй болж байв. Тэдний сүүлчийн хүн гарч, хашаач хаалгаа тасхийтэл чимээтэй хаамагц Самгин мушилзаж

	— Гэгээ орох нь гэв. Иноков адуу мал адил пижигнэн гарч одов. Тасалгааны дотор хамаг юм эмхгүй ширээн дээр бичиг цаас хөглөрөн хэвтэхийг Самгин хараад тэр харгис цагдаа тасалгааны агаарыг залхуугаар хордуулж орхисон мэт хамаг биеийн тэнхээ алдарч байжээ.

	«Бас нэг шалгалт өнгөрөв» гэж Клим дурамжхан бодож цонхоо нээв. Гадаа Спивак том ноосон алчуур нөмрөөд явж байв. Хажууд нь Иноков нуруу үүрээд амандаа бувтнана.

	— За дэмий балай юм гэж эхнэр чанга хэлэх нь сонсогдоно.

	Самгин бас гадаа гарав. Тэр хоёр дуугүй байхад Самгин

	— Удахгүй гэгээ орох нь гэв.

	Спивак эхнэр бүдэг тэнгэр өөд харав. Түүний царай их л ууртай хурц болсон нь Климд танихгүй хүн мэт харагдах ажгуу.

	— Та үснээс нь зуураад авдаг байж гэж Иноков гэнэ зөвлөөд Самгинд хандаж, — Эднийд прокурорын туслах хамаг бичиг цаасыг онгичсон байхгүй юу, мал шиг амьтан гэжээ. Спивак түүнийг цааш нь яриулахгүй гэж

	— Энд сууцгаая гээд үүдний довжооны гишгүүр дээр сандайлаад, — Та өгүүллэгээ бичсэн үү? гэж Иноковоос асуув.

	Энэ эхнэр нэгжлэг хийсэн талаар Иноковын дэргэд ярих дургүй байгаа юм байна гэж Клим тааж байв. Самгин хашааны дотуур нааш цааш алхан чимээ чагнан явахдаа энэ эхнэрт дасна гэдэг бэрх, зан байдал нь эрс эрс хувирах юм гэж бодож байжээ.

	Азарган тахиа орилж, хамар хашааны нохой мэгдэн хуцах нь сонстов. Тэр хөршийн, үнэгний ханшаар шиг хоншоортой сэгсгэр шар нохой үргэлж гайхсан уриалсан мэт хуцах агаад өөрийг нь дуудав уу гэсэн шиг нэг минут хэр чагнаж байгаад дахин хуцна. Нохойн дуу хэдий шазруун, гашуун боловч чанга биш сулхан дуулддаг билээ. Өдөр бол үзэгдэх гэж бараг үгүй, хааяа хашааны хаалганы доогуур хоншоороо цухуйлгаад сэжигтэй үнэрлэж байхыг үзэхэд тэр нохойн хоншоор өчигдрийнхөөсөө өнөөдөр ондоо болсон мэт ямагт санагдана.

	— Ураад хаясан, ер миний бүх юм урагджээ. Тэр өгүүлэлд хүмүүс харагдахгүй, зөвхөн хүмүүсийн тухай үгнүүд болчхоод байх юм гэж Иноков довжооны цагаан багана түшиж, цаасан тамхиа имрэх зуур бүдэг сулхнаар өгүүлж, — Ер үймээн самууны тухай бичнэ гэдэг тун бэрх хэцүү юм. Өөрийгөө ямар нэг цэргийн жанжин гэж бодож бичих хэрэгтэй юм уу даа? гэж ярьж байв. Тэр дал мөрөө хөдөлгөж, дух руу унжсан үсээ гэдрэг болгосон авч Елизавета Львовна тийш дахин тонгойход нь үс нь унаж болхи нүүрийг нь таглав.

	— Би ондоо нэг зохиол бичиж байна. Тэр өгүүллэгт нэг жаалыг галуу хариулгахаар тавьтал шувуунд учиргүй хайртай болохоор нь адуучинд туслах болголоо. Адуу малд дуртай болмогц нь флотод татан авна. Тэрээр тэнгис далайд мөн дуртай болсон боловч хөлөө хугалаад ойн цагдаагийн алба хийх хэрэгтэй боллоо. Нэг сайхан хонгор бүсгүйд сэтгэлтэй болж суух гэсэн боловч ондоо хоёр хүүхэдтэй бэлэвсэн гэргийн ихэд зүдэрч байхад өрөвдөөд түүнтэй сууна. Тэр эхнэртээ хайртай болж, эхнэр нь нэг хүүхэд гаргана. Тэр хүүхдэдээ загалмай зүүлгэх гэж тосгон орж яваад замдаа хөлдөөчихдөг юм... гэж Иноковын ярихад Спивак

	— Та үүнийг санаанаас зохиосон уу? гэж асуув. Иноков яагаад ч юм, их л гэм буруутай хүний дуугаар

	— Бүгдийг санаанаас зохиосонгүй. Үүнийг надад Пуаре ярьж өгсөн юм. Тэр ер бусын түүх намтар их олныг мэднэ шүү. Ярихдаа ч дуртай. Би тэр өгүүллэгээ яаж төгсгөхөө шийдээгүй байна. Тэр хүүгээ цасанд булж орхиод нэг тийш сураг танаггүй алга болдог юм уу, эсхүл л хайр дурлал нь ашиггүй болсонд бухимдаад ямар нэг хорт муу хэрэг үйлдүүлдэг юм уу? Та юу гэж бодно? гэв.

	Спивак хариуд нь үл ухагдах хэдэн товч үг хэлж байх нь сонсогдоно.

	Гэгээ ороод тэнгэрт муухай бараан үүлс нүүж байх нь ил болов. Уурын тээрмийн яндан хангинаж, хариуд нь голын цаанаас ойн хөрөөний исгэрэх дуун хадаж байв. Дараа нь цардуулын бурам, цардасны үйлдвэр, чүдэнзний үйлдвэрийн яндан хангинаж, гудамжнаа хүний хөлийн чимээ эхлэв. Юм бүхэн урьдын адил танил тайван байв. Харин нэгжлэг хийсэн явдал зүүд зэрэглээ шиг юм уу, Иноковын ярьдаг болхи шог яриа адил мартагджээ. Цагаан хувцастай шуудайтай гурил шиг биетэй шивэгчин жигүүрийн байшингийн довжоон дээр гарч ирээд тэнгэр өөд харснаа

	— Аркаша сэрсэн шүү! гэв.

	Спивак босон харайж, том ноосон алчуураа чирсээр хурдан гэртээ оров. Иноков ч бүх биеэрээ алгуурхан эргэж

	— Би ч явлаа гэв.

	Гэрт орж нэлмэгэр хүрэм, дэлбэгэр малгайгаа өмсөөд Самгинтай дуугүй гар барьж гараад бор манан дунд үзэгдэхгүй болов. Клим хувцсаа тайлж хэвтэхийг бодсон атал харгис цагдаа нар ор дэрийг урвуулж орхисныг хараад дургүй нь хүрчээ. Тэгэхээр нь бичиг цаасаа янзлан ширээний нүдэнд хийж суухдаа энэ нэгжлэгээс ямар ч хор уршиг гарахгүй биз гэж өөртөө нотлон суужээ. Гэвч учир шалтгааны ухаан нь далд нуугдсан сэтгэлийн зовуурь, түгшүүрийг арилгаж чадахгүй байжээ.

	Өдөр сонины газар очвол жигтэй ондоо байдалтай агаад түүнийг ихэд хүндэтгэн талархацгааж байв. Ер урьд шөнө хотын дотор нэгжлэг хийж, тоо бүртгэгч Смолин, шашны сургуулийн Долганов нарыг баривчилсныг тэд цөм мэдсэн байлаа. Дроновын нэмж хэлэх нь

	— Радеевын тээрмийн дархан, эмийн пүүсийн сурагч нэг еврей хүн, бас Комаровын бага сургуулийн багш эмэгтэй нарыг барьсан гэнэ.

	Бас суман дарга хар сахалт Поповын эхнэр цагдаагийн газрын оточтой явдаг агаад Попов үүний тул отчийн пүнлүү авдаг гэж Дронов ярив.

	— Тэр өөрийн муу гутлыг цагдаагаар хадуулах гэдэг туйлын харамч хүн. Тэр цагдаа нь урьд гуталчин байсан юм.

	— Танд бас загалмай зүүлгэжээ! гэж сонины эрхлэгч Самгины гарыг чанга атгаж, дарвайтал инээж байжээ. Би гурван удаа нэгжүүлж, таван сар хагас гянданд сууж, жил хагас Уржумд цөлөгдөж байсан хүн дээ гэж Робинзон баяртай ярьж байв.

	— Тэнд би золтой жоомонд бариулаагүй салсан юм сан. Гайхамшигтай хот. Есөн зуун гурван онд тэндхийн багачууд:

	 

	Бүрээ татаж, алдрыг маань цуурайтуул! 

	Бүгдээрээ бид Турктэй байлдсан юм. 

	Балкан чиний уулсын дээгүүр 

	Бидний алдар тархсан юм.

	 

	гэж дуулдаг байсан юм гэж тэр ярив.

	Дэгжин маягийн өмгөөлөгч Правдин дал мөрөө гашуудалтай хавчиж

	— Оросын бүх шударга хүмүүсийн хувь зохиол ийм байжээ! гэнэ.

	Энэ хүмүүс надтай үг ярихдаа баатар гавьяатантай үг ярилцах адил нэг л балай, инээдэмтэй зан гаргах гээд байна аа даа гэж Клим бодсон боловч тэдний тэгж харьцахад нь бас ч тааламжтай санагдаж байжээ. Түүнээс хэдэн хоногийн хойно гудамжинд гимназийн үл таних эмэгтэй сурагч Климийг туйлын ялдам янаг инээмсэглэлээр харсныг Самгин бас ажигласан байжээ. Ер хэн янгүй түүнийг их л анзааран харж байхад Самгин, «Эд заншлан тагнагчид уу? Аль эсхүл энэ эвлэрэнгүй үзэлтнүүд үндсэн хуулийн төлөө намайг хохироход бэлхэн хүн гэж үзэж байна уу?» гэж ёжтойгоор боддог байжээ. Олны энэ анхаарлыг хэт их үнээр төлөх хэрэг гарахгүй байгаа даа гэсэн аймаар бодол заримдаа харван орох ажгуу. Ялангуяа Дронов түүнийг ичээж бухимдуулна. Тэрээр хэдий эелдэг боловч зодуулсан нохой шиг эргэлдэж

	— Та бас уул хэрэгт холбогдсон уу? гэж улиглан асууна. Тэгж асуухад нь Клим учрыг олохгүй гайхаж ярвайна. Гэтэл Дронов сэтгэл ханасан хүний байдлаар алгаа хавсарч байгаад

	— Чи тэр Долганов гэдэг шашны сургуулийн оюутныг таних уу? гэж шивгэнэн асуухад нь Самгин

	— Танихгүй. Би шашны сургуулийнханд дургүй гэж чанга хариулжээ. Дронов аанай шивгэнэж

	— Манай энд нэг залуу зохиолч ирсэн, пээ их эрсхэн идэр хөвгүүн билээ! Хүсвэл би таныг танилцуулж өгөх үү? Бас түр сургуулийн нэг хатагтай бий. Марксын сургаалыг номнодог юм гэж зуучлахыг оролджээ.

	Самгин тэр зохиолч, хатагтай хоёртой танилцахгүй гээд Дронов бол Варавкийн зуслангийн мөнөөхөн доголон тариачинтай тун адилхан эр юм. Тэр тариачин эр дандаа ингэж зуучилдаг гэж бодно. Самгины таньдаг хүний дотроос ганцхан түүхчин Козлов Климийг талархсангүй билээ. Тэр өвгөн Климтэй уулзвал дуугүй мэндлээд ямархан нэг үг хэлэх дур нь хүрээд биеэ барьж буй мэт уруулаа чанга жимийжээ. Энэ байдал Климийг ихэд гомдоожээ. Тэр нямбай атигар өвгөн үргэлж борооны шүхэр барьж явна. Шүхрийн хурц үзүүрээр газар цоо цоо хатган явахыг үзвэл уураа багтаан ядаж байх шиг харагдах агаад бусад хүн бүгдээр түүний өмнө гэм алдсан мэт тэднийг духаараа нэн тааламжгүй ууртай ширүүн харж явах нь үзэгдэнэ.

	Харгис цагдаагийн удирдах газар Самгиныг дуудахад «Та нар миний бодоогүй юмыг бүү бодуулаарай» гэх зэргээр сүртэй үг хэлнэ гэж бодож их л баатар зоригтой очжээ. Ер иймэрхүү л юм хэлнэ гэж итгэл төгс явжээ. Чингээд, сахлаа сайтар хусаж. хамаг гоё хувцсаа өмсөж, шинэ бээлий гаргаж хийгээд явжээ. Гадаа гудамжнаа олон норсон байшингийн хоорондуур намрын жихүүн салхи орох газраа олж ядсан мэт үймрэн эргэлдээд хотын дээгүүр бүрхэж байсан муухай хар хар үүлийг арчин хөөсөн тул тэнгэр жигтэйхэн цэлмэжээ.

	Айлын сууц адил тохитой, хоёр цонх бүхий саруулхан тасалгаанд орвол сайн чанарын тамхины үнэр анхилж байжээ. Цонхон дээр ердийн бус хайтан цэцэг суулгасан ваар харагдана. Хоёр цонхны хооронд алтан шар гуутай, шар ногоон будагтай байгалийн зурагт булингартай ногоон устай голын эргийн элсэн ухаа дээр хадан нарс мод байх бөгөөд тийм зургийг «сонгинотой шарсан өндөг» гэж нэрлэх нь бий. Цонхноос жишүү тавьсан булангийн ширээнээ сумангийн дарга Попов сууж байв. Попов далайн хөөсөн соруулд цаасан тамхи хийгээд татаж байв. Соруулын дээр илгэн бээлийний нэг хурууны зураг байна.

	— Орогтун! гэж тэр хэзээ ёзооны танил юм шиг Дуугарна. Элэгдсэн саарал хүрэм өмсөөд сууж байхыг үзвэл нэн ч амгалан, улам ч залхуу байдалтай харагдах ажгуу.

	— Энэ жил яасан эрт намар болж байх юм гэж яриад санаа алдаж татсан тамхиныхаа ёзоорыг соруулаас салгаж, үнсний гавал саванд хийж, тэр ёзоорыг ширтэж байгаад энгүүн байдлаар

	— Таны бичиг зохиолыг танд өөрийн биеэр гардуулж өгөх гэж таныг урьсан юм гэж тэвхийтэл хураасан цаас оготор хуруугаар тогших авч түүнийгээ Самгинд шууд өгсөнгүй, — Зарим нэгийг уншлаа. Ний нуугүй хэлэхэд их сонин байна! Жишээ нь «утга зохиолд хуучныг баримтлах үзэл чухал» гэдэг бол гүйцэд боловсорсон санаа мөн. Үнэндээ, Самгин гуай, одоо яаж бичиж буйг хэн мэдэх билээ, — «Хан боргоцойгоор тэнгэрт нисээд хачин баргил дуулж байв» гэсэн таны өчүүхэн жишээг уншаад миний инээд хүрэв. Ямар вэ дээ? гэв. Самгин мөнөөхөн хүрэл гавал дотроос цэнхэр утаа суунаглахыг ажиж суухдаа, «Тэнэг амьтан зулгуйдаж байна. Намайг худалдан авах гэж бодож байгаа биз» гэж бодож байжээ.

	Суман дарга нүдний шилийг авч тавьсанд сормуусгүй улцан зовхины дор бүдэг бор, нойтон нүд ил харагдана. Хар сахалтай нүүр нь сунаж өргөн болох шиг инээмсэглээд алчуур гаргаж нүдээ аяархан дарж арчаад үгээ зөөж байгаад яаралгүйгээр

	— Ялангуяа «Та нар юунд дүрсгүйтнэ вэ?» гэж хашхирдаг бяцхан охины тухай тэмдэглэл миний сэтгэлийг онц баясгав. Энэ талаар таны бодол санал онцгой сонин байна шүү! гэхэд нь Самгин, «Ай мал!» гэж дотроо хараасан боловч уур нь хүрээд тэссэнгүй, ер хараах албатай юм шиг хараажээ.

	Ширүүн зөөлөн ч бай хар нүд харна гэж Самгин бодсон агаад цагдаагийн даргын нүд ийм бараг өнгөгүй харагдах үес түүний сахал будмал юм шиг санагдах ажээ. Ийм үед түүний амгалан нь хэтрээд орчиндоо буй бүхнийг эгэл жирийн болгодог мэт билээ. Цагдаагийн даргын ард гурвалжин хар дотор гуравдугаар Николай хааны сахалтай, өргөн нүүртэй хөрөг байна. Бас туурганы цаасаар цаасалсан нарийхан хаалганы дээр энгэртээ одонтой, уруулдаа сахалтай халзан хүний том гэрэл зураг хаджээ. Ширээн дээр Климийн бичиг тэмдэглэлийг хураагаад дээрээс нь Сенкевичийн «Гал мэсээр» гэдэг зузаан номоор даруулсан байв.

	— Намайг юуны учир нэгжсэнийг мэдэж болох сон болов уу? гэж Самгин асуухдаа, мөнөөхөн ирж явахдаа сэтгэлдээ агуулан явсан баатар зориг нь хэдийн алга болсныг өөрөө мэдэж байжээ.

	 Цагдаагийн дарга нүдний шилийг хийж, бор чихээ имэрч үзээд санаа алдаж, элэгсгээр

	— Москвагаас тийм заавар ирсэн юм. Бодвол, танд нэр хугалж болох танил бий биз гэв.

	— Нэгжлэг намайг тун эвгүй байдалд орууллаа гэж Самгин хэлэхдээ «Миний үг эсэргүүцсэн биш царай алдсан чанартай болов» гэж даруй мэджээ.

	Цагдаагийн дарга Попов тонгойж ширээ налахад дээр нь байсан дэнлүүний шил хангинав. Тэрээр хоёр гараа ширээн дээр тавиад дуугаа нам болгож, сахлаа хөдөлгөн тамшаалгаж

	— Тэгэлгүй яах вэ, би ойлгож байна. Би Москва руу бичиг явуулж, таныг дахин ийм эвгүй байдалд оруулахгүй талаар баталгаа гаргах болно. Харин тэгэхдээ, та өөрөө ийм явдал дахин гаргуулахгүй байхыг бодох юм байгаа биз гэхдээ нүүрнийхээ зургийг жигтэй ондоо болгож, хамаг сахал үсээ шөрвийлгөж, амаа дув дуугүй онгойлгож байгаад

	— Хо-хо-хо! гэж хөхрөв.

	Тамхины хайрцгийг хуруугаар Самгин тийш түлхэж, гойд ялдам дуугаар

	— Та тамхи барихгүй юу? Би цөхрөнгөө барахдаа сахлаа шарлатал тамхи татаж суудаг хүн дээ гэв. Гэтэл түүний сахал тас хар, эрүүнд нь ч ганц ширхэг цагаан үс эс харагдана.

	— Яагаад цөхрөнгөө бардаг вэ гэвэл, бидний энэ ажил зүрх их хөөргөдөг ажил юм... гэж тайлбарлаад санаа алдахыг үзвэл гэнэт хоолой нь зангираад ямар нэг нууц юм ярих мэт түргэн түргэн ярьж байв. Түүний ярьсан нь

	— Залуу улсыг ингэж бухимдуулдаг бол бидний эрх ашгаас огт болж байгаа биш гэдгийг та зөвшөөрч үз. Ер нь сэхээтэн нар бол бидний хувьд эрхэм улс мөн. Харин хувьсгалчид бол ондоогоор үздэг. Тэд намын гишүүн л биш хүнийг хүн гэж үздэггүй гэв.

	Би бол соёл, дэглэм журмыг хамгаалах нь чухал гэдэгт итгэж энэ цагдаагийн ажилд орсон юм гэж тэр бас ярьжээ;

	— Манайх шиг, хүмүүс биеэ барьж, уран санал бодлоо хазаарлуулан суудаг ондоо нэг ч орон байхгүй гэж яриад Попов шалхгар хэнхдэгээ хуруугаар хатгаж байв. Энэ үг Самгины хувьд онц ойлгомжтой байсан учир, «Энэ хүний тухай, эхнэрийн нь тухай Дронов лав худал ярьжээ» гэж өөрийн эрхгүй бодож байжээ

	— Хувьсгалчид бол дандаа бүтэлгүй явдалтныг өөрийн талд элсүүлж байгаа юм. Тэдний дотор авьяас билигтэй хүн огт байхгүй гэж би хэлэхгүй. Тэдний дотроос олон хүн идэр залуугийнхаа гэмт алдааг төр улсдаа хэрэгтэй үйлсэд зүтгэж зассаныг та бэлхнээ мэднэ шүү дээ гэж цагдаагийн даргын ярьсан үг Самгины хувьд бас л танил, итгэлтэй үг байлаа.

	Попов их л дотно нууц юм ярьж байгаад нүдээ анина. Энэ үгийг Варавка л дуугаа ондоо болгож хувиргаад ярьж байна даа гэж бодож болмоор байжээ.

	Аль нэгтээ төгөлдөр баян хуурын эгшиг гэнэт нижигнэсэнд Самгин цочжээ. Гэтэл Попов утаа савсах мэт сахлаа хуруугаар имрэн засаад сэтгэл дүүрэн өгүүлсэн нь

	— Энэ бол миний эхнэр охин хоёр зэрэг дарж байна гэв.

	Сумангийн дарга гэнэт тэр хөгжмийг үнэрлэх мэт хамраа шуугьтал татахыг үзвэл түүний хамар жигтэй том, үзэмжгүй улаан, хавдсан мэт харагдах ажгуу.

	— Миний охин хөгжмийн сургуульд сурдаг юм. Хөгжмийн түүхийн талаар Спивак авгайн лекц сонсохдоо учиргүй хөөрдөг юм. Спивак авгай Кутузов хоёр садан юм уу? гэхэд нь Самгин санаандгүй

	— Спивак бол хошууны тайж нарын тэргүүлэгч хүний охин, би тэдний овгийг сайн мэдэхгүй. Нөгөө Кутузов нь тариачны хүү шүү дээ гэсэнд цаадах нь:

	— Тийм үү? Тайжийн охин еврей хүнтэй суусан байжээ, уухай! гэжээ.

	Самгин мөнөөхөн төгөлдөр баян хуурт нэг ая сурмаг биш донгинуулж байхыг чагнан суухдаа

	— Гэвч түүний өвгөн эцэг загалмайтны номд аль хэдийн орсон хүн шүү дээ гэжээ.

	— Ер нь энэ сургууль байгуулдаг бол танай эцэг эхээс тус хотын хувьд том гавьяа байгуулсан хэрэг дээ гэж Попов их л хүндэтгэлтэйгээр яриад, мөн тиймэрхүү аялгуугаар, — Та Кутузовтой танилцаад удаж байна уу? гэхэд нь Самгин хашир байх хэрэгтэй гэдгээ ухаарч, суудлаа засаж, Кутузовтой би Петербургт нэг айлд тааралдсан юм гэжээ.

	— Тариачин гэнэ ээ? гэж цагдаагийн дарга гар өргөж хуруугаар зангаад эрүүгээ түрэхэд нь эрүүний нь сахал бараг хөндлөн болж харагдав. Ширээний дээгүүр тэгнэн Самгин тийш бөхийгөөд

	 

	Алтан лис цэцгийн баглаанд

	Атар хээрийн жирийн цэцэг оржээ... 

	 

	гэж нэг шад шүлэг ёжтойгоор уншаад

	— Самгин гуай, ер юм гэнэн шүү. Еврей бол еврей. Рашаанаар угаасан ч еврей чанар нь алга болохгүй. Мөн тариачин бол тариачин. Хувь зохиолд тэгш ёс байхгүй, сохор номин азарган тахиа хоёр нийлэхгүй шүү гэж хэдий аяархан боловч жавхлантай ярьж байжээ.

	Поповын энэ үг нэн ч дэмий балай үг байсан тул Самгин өөрийн эрхгүй инээмсэглэв. Гэтэл сумангийн дарга хуруугаар нэг янзтай хээ хуар зураад нөгөө гараар сахлаас атгаж, дотроос нь улам ч ноцтой үг шахаж гаргах мэт

	— Нийлэх мийлэх, буурах муурах гэдэг бол ертөнцийн ёсонд огт таардаггүй... гэнэ.

	Тэр залхуу эр тийнхүү сэргэснийг харахад инээдэмтэй байжээ. Түүний ингэж тэнэг балай юм ярьдаг нь албан тушаалынх нь дагуу юм. Гэвч энэ хүн бол оногдсон үүргээ шударгаар биелүүлдэг эгэл бор хүн болох нь илт байв. Хэрэв энэ хүн ариун явдалт лам юм уу, банкны түшмэл байсан бол маш олон танилтай, тэд нь энэ хүнд хайртай байх байсан биз. Гэтэл энэ хүн бол харгис цагдаа учир түүнээс хүмүүс айна, жигшинэ. Эл учир түүнийг «Гар урчуудад туслах нийгэмлэгийн» захиргааны гишүүнд сонгогдохыг эсэргүүцэн нураажээ.

	Ер нь Дронов энэ хүний тухай худал ярьсан биз. Гэвч Попов хэдий хайхрамжгүй боловч

	— Петербургт байснаас хойш та Кутузовтой уулзсан уу? гэж гэнэт асуужээ. Самгин баахан балмагдаад яаран хариу хэлсэнгүй. Сумангийн дарга нүдний шилийг авч, алчуур гаргаж бас нүдээ арчихыг үзвэл, нүдэнд нь нэг зугаатай оч бадарч байх шиг харагджээ.

	— Уулзаагүй юу? гэж давтан асуугаад нүднийхээ шилийг арчиж, саяхан нэг уулзсан гэнэ ээ? гэхэд нь Самгин

	— Тийм ээ, би нэг харсан юм гэв. Самгины сэтгэл зовуурьтай болж, тэр байдлаа нуухын эрхээр

	— Кутузовыг тийм аюултай хүн гэж үздэг юм гэж үү? гэж увайгүй асууж орхижээ. Сумангийн дарга Попов зугаатай нүдээр хэдэн хормын төдий Климийг тун ч зэвүүн хараад мөнөөхөн залхуу үгээрээ

	— Та өөрийн ах Дмитрийд тохиолдсон явдлаас үүнийг мэдэх ёстой. Харин Иноков ямаршуу хүн бэ? гэв.

	Түүнээс цааш сумангийн даргатай ярилцсан яриаг Самгин санах дургүй агаад мартахыг хичээнэ. Зөвхөн тэр нүдний өвчтэй, хар сахалтай харгис цагдаагийи

	— Хүн гөрөөлдөг тэдгээр хүмүүсээс та зайдуухан явж байгаарай. Холхон явах хэрэгтэй. Тэгэхдээ үнэнийг хэлэхээс айх хэрэггүй шүү гэж найрсаг зөвлөж хэлсэн үгийг санадаг бүлгээ.

	Цагдаагийн дарга гар барьж Климийг явуулав. Түүний гарыг харахад тарган зөөлөн мэт байтал барихад дан эвэр ургасан юм шиг учиргүй барзгар хатуу гар байжээ.

	Клим тэндээс гарахдаа юм бүхэн түүний бодож ирснээр болсонгүйд баахан сэтгэл зовж, ер тэнд биеэ ухаантай, арга зальтай авч байж чадсангүй гэж санагдаж байжээ. 

	Гэвч «Би тэнд нэг ч илүү дутуу үг ярьсангүй. Ер ямар илүү үг ярих билээ. Иноковын зан араншны хувьд гэвэл, түүний шазруун хөшүүн хүн болохыг тэд өөрснөө үзсэн юм чинь».

	Хотын дээгүүр манан татаад гадаа гудамжинд чийг бүрхжээ. Тэрхүү бүрхэг чийгтэй байдал Самгинд Петербургийг, Кутузовыг эрхбиш санагдуулж байжээ. Гэвч Кутузовын талаар хартай хортой зүйл эс бодогдох бөгөөд өөрийн бодлыг чагнан үзвэл, тэр хүнд хорссон гомдсон зүйлгүй, урьд найрсаг биш үздэг байсан бодол нь тэр хүн үүрд алга болсон мэт үгүй болжээ.

	Самгин маргааш нь мэдвэл, Спивакийг тэр сумангийн дарга байцаасангүй, генерал нь өөрөө байцаасан байлаа. Спивак хэсэг гөлөнгөр даавуугаар цаасны юм уу, номын дугтуй хийх гэж байгаа бололтой хурдан хурдан хатгах зуур

	— Муухай юм болжээ. Тоо бүртгэгч Смолин хамгийн томоотой хүн байтлаа прокурорын туслах Виссарионовыг шоронгийнхоо тасалгаанаас өшиглөөд хөөсөн байна шүү гэж ярив. Клим

	— Та яаж мэдэв? гэж итгэсэнгүй янзтай асуухад нь Спивак

	— Яаж мэдсэн нь хамаа байна уу? гэж тэргүүнээ өргөлгүй урдаас нь асуугаад, — Танай тэр сумангийн дарга Кутузовыг их сонирхож байна уу? гэхэд нь Клим,

	— Үгүй, асуухгүй байна гэжээ. Спивак эхнэр аажуухан өндийж, духаараа хараад

	— Асуухгүй байна гэж үү? Сонин юм! гэв.

	— Яагаад?

	— Тэр хүн л тэднийг тийнхүү сандруулж байгаа юм биш үү гэхэд Самгин дал мөрөө хавчиж, санаандгүй

	— Би ч бас тэднийг сандруулж чадна гэж та бодохгүй байна гэж үү? хэмээн худал хэлээд, «Миний энэ үгийг үнэмших болов уу, үгүй юү?» гэж даруй боджээ. Гэвч Спивак дахин тонгойж юмаа оёх зуур, тодгүй аяархан дуугаар

	— Би наадах дургүй байна гэжээ.

	Спивак эхнэр хөмсөг атируулан нэг л нийцгүй хажиг болж, бас гүн нүдний нь харц ер бусын хурц хүйтэн болсныг Клим олж хараад босож явахдаа энэ эхнэр ер хоёр зантай, тун аюултай хүн шүү гэж аанай бодож байжээ. Тэр тоо бүртгэгч тэгж авирласныг энэ эхнэр хаанаас олж мэдэв? Энэ хүн нууц ажилд тийм үлэмж их үүрэг гүйцэтгэдэг хүн гэж үү?

	Хотын таньдаг хүмүүс цөм сэтгэл түгшин үймэлдэж, үргэлж улс төрийн бодлого ярих болов. Тэд Климийг улам бүр сонирхон ихэд залхаах бүлгээ. Нэгжлэг, баривчилга хийдэг нь дээд дарга нарынхаа анхаарлыг татах гэж дан хотын харгис цагдаа нарын хийж буй ажил явуулга юм гэнэ гэж улс ярилцах болов. Дронов улиг домог болсон юм үргэлж асууж шалгааж Самгины уур зэвүүг хүргэнэ. Иноковын гэнэтийн айлчлал бэрх болж, тэрээр бараг өдөр болгон Самгиныд ирж архины мухлагт байгаа мэт эрээ цээргүй авирлах нь улам бэрхэджээ. Энэ бүхнээс болоод Самгин эх Варавка хоёрынхоо харихыг хүлээсэнгүй Москва оржээ.

	
Москвад өвлийн хагасыг ганцаар өнгөрүүлэхдээ үзсэн бодсон бүхнээ сэтгэлдээ эмхлэн дэнсэлж, хэрэгтэй үрийг олж авах гэж оролдох бүлгээ. Гэвч тэрхүү үзсэн бодсон нь цөм хэрэггүй санагдан, аж амьдрал гэдэг түүний өмнө их ой лугаа адил босож ирэхэд түүний дотуур өөрийн явах жимийг олж, сэтгэл хоёрдмол байдал хийгээд элдэв зөрчил бодлоосоо сул чөлөөтэй болох ёстой байжээ. Театрт ороод нүднийхээ шилийг зүүгээд тайз тийш харж суухдаа хүмүүс ер өөрийн зовлон хийгээд хайр дурлал атаа жөтөөний булай явдалгүй амьдарч чаддаггүй өчүүхэн мөхөс байдлаа ший жүжгээс олж харахдаа сэтгэл ханаж суудаг өгүүлшгүй тэнэг улс юм гэж бодно. Их сургуулиар явахдаа ямагт сэтгэл санаа уймран явдаг оюутан нараас хол хөндий явахыг хичээх бүлгээ.

	Оюутны үймээнийг «сэтгэлийн зөвхөн хөдөлгөөн» гэж бодож, нас чацуутныгаа ахмад хүний нүдээр харна. Биеэ барьж бусдаас хажиг явснаар биедээ хүндэтгэлийг олж байх шиг түүнд санагдах ажгуу.

	Гимназийн багш нарын яриаг хэрхэн уйтгартай сонсдог байсан шигээ дээд сургуулийн профессорын яриаг мөн тийм уйтгартай чагнана. Самгин Фелицата Паульсен гэдэг дөчин настай их баян айлын байшингийн мебель бүхий нэг цэвэрхэн тохилог өрөөндөө ганцаар суухдаа бодол санаа, сэтгэгдлээ захианы хөх цаасан дээр жирийтэл тэмдэглэн бичиж, Нехаева хүүхний бэлэглэсэн бичгийн саванд хадгална. Тэр тэмдэглэлдээ гарчиг тавьсан нь үгүй. Харин эхний хуудсан дээр;

	 

	Цорын ганцаар хүн л 

	Чөлөөт хүн мөн

	 

	гэж маш гоёмсгоор сийлэн бичжээ.

	Самгин хэдий их бичихгүй боловч бүх санаагаа алсын нэгэн бодлогод захируулан, өгүүлбэр бүрийг сайтар тунгаан бодож бичнэ. Түүний бичсэн тэмдэглэл нэг удаа түүнд ихээхэн тус болсныг мартаагүй ажээ. Тэр тэмдэглэлдээ бичсэн нь:

	Профессор Азбукин гэнэн хонгор бүсгүйн сэтгэлийг татдаг хашрын адил оюутнуудыг жигших боловч тэдэнтэй эвлэрэнгүй үзлээр аальгүйтнэ».

	«Профессор Буквин бол хэл мэдэхгүй шахам мордвануудыг гэгээрүүлэгч элчин төлөөлөгчийг санагдуулах бүлгээ. Энэрэх гэдэг юу болох тухай ярихдаа өөрийн итгэдэггүй зүйлийг номлох нь чухал гэж илт хорсон уурсана» гэжээ.

	Ер Робинзоны барагтайхан хурц ухааныг зээлдэж, Словолюбов, Словотечев, Скукотворцев гэх зэргээр сайх профессоруудад доромжхон нууц нэр өгч бичдэг авай. Самгиныг өөрсөдтэйгөө адилхан хүн болгох гэж их багаар онц хичээл тавьдаг хүмүүсийн товч зан чанар түүнд гойд таатай санагдана.

	«Поярков Марксын үзэл тийш эрс эргэв. Түүнд харалган хөгшин морийг санагдуулах нэгэн чанар бий».

	«Маракуев баривчлагдсанаасаа хойш санамсаргүй явсаар одон тэмдэг авсан түшмэл шиг өөрийгөө бодно» гэж тэмдэглэлдээ бас бичжээ.

	Намрын үдэш орой, шөнө ганцаар зөвхөн бичгийн цаастай дуугүй ярьж суухад цаасан дээр элдвийн үг дуулгавартай буух бөгөөд тийм үед Самгин үзтэл онц урамшдаг байв. Түүний таньдаг бүх хүний дотроос аж амьдралд хамгийн зохистой, ухаантай байр суурийг олж авсан хүн бол хөгийн зантай, шар толгойтой Томилин мөн байна гэж боддог болжээ.

	Гэвч дулаан байшинд суугаад гадаа салхи исгэрэн бороо шүршиж, заримдаа цасан шуурга улих чимээг чагнан байхад уйтгар гунигт дарлагдан бие алжааж, мөнөөхөн дорой санаа бодол ганцхан юманд чиглэх бүлгээ.

	«Уран хуурмаг үгсийн холион бантанг би яагаад ганц биедээ овоолох ёстой вэ? Би ер юуг хүснэ?» гэж бодно.

	Бас эмстэй хавьтаж сурсан нь сэргэж ирнэ. Лидия хүүхнээс аль хэдийн амсхийж, тэр хүүхэнтэй хэдхэн хоног явсан нь зүүд зэрэглээ мэт санагдах бөгөөд түүнийг санахад зохистойгоос зохисгүй нь илүү ихээр бодогдох ажгуу. Гэвч тэр явдлыг санах бүрий уг явдал дуусаагүй юм шиг гомдолтой санагдах агаад тэр хүүхний талаар бодож санаж явсан бүрэг найдварыг нь хөсөрдүүлэн, ер эм хүний амтанд шунах дур хүслийг нь ямар нэг талаар гутаасны нь хувьд Лидиягаас өшөөгөө авмаар санагддаг байжээ. Үнэндээ Лидатай явж байгаад больсноос хойш эмстэй унтахад тийм ч амттай биш, харин ч гашуун эхүүн юм шиг санагдах болсон байжээ. Варвара хүүхэнтэй хэд хэд уулзсан явдал тэр бодлыг нь улам бэхжүүлж байв. Самгин Москвад ирээд сар болоогүй байтал тэр хүүхэнтэй уулзжээ. Энэ бүсгүй хэдийгээр түүнд аятайхан харагддаггүй боловч театрын үүдний танхимд гэнэт тааралдаад учиргүй баясан хөхиж байсан нь Климд аятайхан санагджээ. Варвара дуу алдаж

	— Ямар ичдэггүй амьтан бэ! гэж Климийн гарыг чанга атгаж

	— Москвад ирээд сар болсон атал үзэгдэхгүй, муухай хүн байна даа! гэжээ.

	Варвара аанай нүднээ содон эрээн мяраан хувцсаа өмсжээ. Театрт байгаа улс бол цөм сайн танил улс, тэднээс ичих явдалгүй гэсэн шиг онц чанга ярьж байв. Самгин тэр хүүхнийг дуртайяа гэрт нь хүргэж өгөхөд Варвара замдаа Диомидов бол үргэлж Москвагаар тэнэж явдаг, манайд ч хааяа очдог гэж ярив. Бас Маракуев баривчлагдаад шоронд арван гурав хоног суутал харгис цагдаа нар буруугаа хүлээж тавьсан юм гэж яриад өөрөө театрын сургуульд баахан санал алдагдаж байгаагаа ярьжээ.

	Аварга бүдүүн Анфимьевна авгай бас Климийг баяртай угтаж,

	— Пээ, яасан сайхан, ёстой эр болжээ. Сахал зохисон байна! гэжээ.

	Самгин онц удалгүй Варвара хүүхэнд дасаад их зугаатай болов. Варвара тураад хүзүү нь үзэмжгүй сунаж, ширүүн цайвар үсээ кафро омгийн эмэгтэйчүүдийн адил самнасан нь нүүрийг улам хавчиг жижигхэн харагдуулна. Тэр хүүхэн гэртээ хэдий өргөн мөртэй урт цамц өмсөвч гар нь ил харагдах агаад шувтан бөгсөө хаялан гулгах мэт явж байхыг нь харахад тэрийгээ сайхан гэж итгэж байх шиг санагдана. Ярихдаа хамраар гуншиж, Москвагийнхны адил «а» авиаг онц тод хэлдэг болжээ. Варвара шийний сургууль хийсээр байгаад ярвагар болсон мэт харагдах бөгөөд алдар нэрд гарсан эмэгтэйчүүдийг улам их тахидаг болжээ. Рекамье хатагтай Ралон хоёрын алиныг илүүд үзэхээ мэдэхгүй гуйвж байхыг нь үзэхэд инээдэмтэй. «Нэр бүхий хоёр хатагтайн аль алиныг бусад алдар цуутны дунд ээлжээр тэргүүн байранд гаргаж өлгөх бөгөөд энэ хоёр франц авгайн аль нь тэргүүн үзэгдэх байранд гарснаар Варвара хүүхэн сэтгэл ямар байгааг Самгин сааргүй мэдэж чадна. Хэрэв Рекамье хатагтайг үзэгдэх байранд гаргасан байвал Самгин, урлаг гэдэг бол цатгалан хүмүүсийн зугаа, уран зураач бол хөрөнгөтний алиа салбадайнууд юм гэнэ. Хэрэв Рекальегийн оронд Роланыг гаргаж тавивал Бодлер бол Некрасоваас илүү хувьсгалч хүн, Мопассаны өгүүллэгүүд хөрөнгөт нийгэмлэгийн хуурмаг, аймшигт байдлыг улс төрийн өгүүллээс илүү ихээр илрүүлдэг байсан гэж нотлон ярина. Самгин тэгж ярихдаа тийм ч далд битүүгээр шоглов гэж үзэхгүй боловч тэгж ярихаасаа эс зовно.

	Самгины тэгж ярихад Варвара бүдэг нимгэн уруулаа хазлан, урт сормуусаар ногоовтор нүдээ дарж, хүзүүгээ гүлдийлгээд шовх эрүүгээ түрж суухыг үзвэл гомдоод ямар нэг хариу сөрүү үг хэлэх гэж бэлдэж байх шиг харагдах боловч хариу сөрүү үг хэлдэггүй билээ. Харин хааяа хааяа яриан дундуур үг асуух бөгөөд Самгин түүний асуултыг өөрийн бүдүүлгийг илчилсэн тэнэг балай үг гэж бодно.

	— Та яасан учир нь олдохгүй төвөгтэй хүн бэ! Танд дасахад бэрх. Таны дэргэд бусад хүн дуурийн дуучин шиг юм. Тэд ямар дуу дуулах гэж байгааг нь урьдаас мэдэж болно1 гэж Варвара ярьжээ.

	Түүний энэ найрсаг үгийг чин сэтгэлийн үг гэж Самгин тэр бүрий эс итгэх агаад Варвара хэдий ухаан муутай боловч би түүнийг дарлаж биеэ зугаацуулдгийн нэг адил тэр бас өөрийгөө зугаацуулан чадах эм гэж хардах нь бий.

	Клим Варварынд очих бүрий Маракуев бараг дандаа тэднийд байна. Тэр зугаатай оюутан тэднийд гэр орондоо байгаа шиг байх бөгөөд Варваратай амраг сэтгэлтэй хүний ёсоор эрээгүй харилцахдаа цаад хүүхнийг мөн тэгж харилцах ёстой гэж итгэж байх нь үзэгдэнэ. Тэр хоёр хэн хэнийгээ «чи» гэж дуудах авч энэ хоёр амраг сэтгэлтэй болсон хоёр байна гэж бодоход Климд ямар нэг юм саад болдог байжээ. Тэр хоёр ер зан байдлаар эрс ондоо тул тэдний найз нөхөрлөл бол учраа олоогүйнх болов уу гэж Самгин үнэлдэг ажээ. Варвара тэр залуу хүнтэй нөхөрлөхдөө их орилоо бархираа, түргэн шаламгай мөртөө бас өршөөнгүй зан гаргах ёстой мэт санагдах атал Маракуев, Варвара хоёрын аль алины харьцаа хэдий бага боловч инээдмийн жүжгийн шинжийг хадгалах бүлгээ.

	Маракуев бол урьдын адил далайцтай, сэргэлэн, яльгүй юманд их уурладаг, юмыг галтай, мөн хорсолтойгоор ярьж чаддаг хэвээрээ ажээ. Ходынкийн талбайд болсон сүйрлийг үзсэнээс түүний зан байдал хувирсан зүйл эс мэдэгдэх бөгөөд Поярковын адил царай байдал барайсан нь бас эс үзэгдэнэ. Харин нөгөө Поярков нь гуньж гутарч толгой унжуулаад мөнөөхөн номч байдлаа алджээ. Үг ярихдаа, үг өгүүлбэрээ зөөж тасалж байгаад ярьдгаа больж ер зориг шантарсан мэт хий дүлж шуухинаж байх болжээ. Эрүүндээ хэдэн зүү шиг шулуун үс ургуулсан нь царайг нь арван насаар даржээ. Варварынд ирэх нь ховор, ирэвч удахгүй, гитар хөгжим тоглохгүй, Маракуевтай хоршин дуулахгүй болжээ. Гитар хөгжмөө яагаад орхив гэж Самгины асуухад

	— Герман хэл үзвэл дээр гэж бодно гэжээ.

	Лидагийн хуучин байранд ням гараг бүр Маракуевын шавь нар цуглаж, дугуйлан хийдгийг мэдээд Климийн сэтгэл онц тавгүй болов.

	«Гэвч түүнээс зайлах гэдэг бэрх» гэж тэр бодохдоо хөмсгөө атируулжээ. Хэдий тийм боловч Самгин хүнийг ихэд сонирхдог болж, тэгэхдээ зөвхөн хүмүүсийг ойлгох төдийгүй, ямар нэг хуурмаг явдгийг нь хэрхэн барьж илрүүлэх вэ гэж хүснэ. Энэ сонирхол нь түүний сэтгэлийг донсолгож, Маракуевын тавьдаг номтой, түүний шавь нартай арга буюу танилцахад хүргэжээ. Тэдний дотор Самгины хуучин танил Дунаев гэдэг хүн байв. Бужгар сахалтай тэр хүн үргэлж инээмсэглэн сууна. Дунаев өөрөөсөө шал ондоо зүсмийн хүн олж ирэх гэсэн шиг төмрийн дархан Вараксин хэмээх чулууны өнгөт бор нүүрэндээ хар сахал ургуулсан, нүдний нь аяганд итгэлгүй харцтай хар нүд цаана шигдсэн, уруу царайтай нэг хүнийг дагуулан ирнэ. Бас том амтай, өргөн хамартай, цайвар хөмсөгтэй, цэвэрхэн хувцастай идэр хөвгүүн сэмхэн орж ирнэ. Түүнийг хэдийгээр сөлөр хүн гэж хэлж болохгүй авч хоёр нүдний гол хар нь хоорондоо их зөрүү үзэгдэх атал хоёр ондоо газар байгаа юмыг нэг зэрэг харах нь хачин санагддаг билээ. Рогожины гар урлалын газар бурхан зурдаг Павел Одинцев хэмээх хүүхэн хүний царайтай эр, мөн модны сийлбэрчин Фомин гэдэг халзавтар, хөнгөхөн хүн ирнэ. Тэр Фомин бол хэдий хэр настай хүн болох нь үл ялгагдах бөгөөд үхэр оготнын царайтай, баруун хацрын нь том ур дээр үс ургасан, туранхай хүн билээ. Харалган мэт хэдийгээр нүдээ анийлгаж харах боловч хурц нүдтэй ийм нэгэн ажгуу.

	Нөгөө умзад бөхийхгүй газар бөхийсөөр орж ирнэ. Умзад богинохон дугуй халимаг тавиад нүүрнийхээ гурван салаа сахлын хоёрыг хяргаж, зөвхөн эрүүндээ, гадас шиг шовх сахал үлдээжээ. Хацрынхаа үсийг хусаад мөнөөхөн нэг хүний царайд нийлэхлээрээ жинхэнэ орос хүний арилшгүй дүрийг бий болгодог олонх суздаль хүнтэй адил төрхөө алджээ. Тэрээр хоёр хацрын үсээ хуссанаа мартаад хууз сахлаа имрэх гэж чихнээс доогуур байн байн хий самардах нь үзэгдэнэ. Элэгдсэн урт дан дээл өмсөөд баймгай том бүдүүн булигаар савхи өмссөн нь хуучин эдийн худалдаачинтай бүр ч адилхан болжээ.

	Эдгээр хүмүүс гадаад байдлаараа хэдий ийм ялгаатай боловч Самгиныг үзэхэд цөм нэг ижил зэвүүтэй харагдах ажээ. Тэд бичиг үсгийн боловсрол бага, бүдүүлэг, шазрууны дээр Маракуевын үг хэлж байхад сайшааж мушилзаж байхыг харахдаа Климийн зэвүү хүрнэ. Тэдний хэнд нь ч нэг шог хошин юм илэрч байх шиг харагдах агаад итгэвэл зохих бүхнийг ер тэдний ижил олон сая хүний итгэдэг бүхнийг тэд тоохгүй, аж амьдралын хэм хэмжээнээс тасарсан улс мөн гэдэг сэтгэгдлийг Самгинд эрхбиш төрүүлдэг билээ.

	Лидия багадаа, арван тав хүрээгүй байхдаа сарьсан баавгайнаас их айдаг байсныг Клим санана. Нэг үдэш бүрэнхий болж, цэцэрлэг хашааны дээгүүр сарьсан баавгай чимээгүй нисэж эхлэхэд Лида уцаарлан

	— Хулгана нисэж чадахгүй! гэхэд нь:

	— Энэ бол байшингийн шалан доогуур гүйдэг хулгана биш, ондоо амьтан гэж тайлбарлан хэлэхэд Климийн бяцхан найз газар дэвсэлж байгаад

	— Дуугүй! Хулгана л бол аль нь ч нисэж чадахгүй! гэсэн билээ.

	Өдөр болмогц тэдгээр сарьсан баавгай байшингийн дээврийн аль харанхуй булан юм уу модны хонгил дотор толгойгоо санжуулаад аймаар хөдлөхгүй дүүжлэгдэн байдаг бол энэ бор царайтай хүмүүс Маракуевын үгийг чагнаад огт хөдлөхгүй сууцгааж байхыг харахад тэрхүү сарьсан баавгай лугаа адилхан харагдана.

	Лидагийн журамтай, цэвэрхэн тасалгаанд тамхи, гутлын тосны муухай үнэр дүүрнэ. Умздын гутлаас давирхайн үнэр, нөгөө хялман шар залуугаас уруулын будгийн үнэр, бурхан зураач Одинцовоос ялзарсан өндөгний үнэр ханхална. Олон хүний уур амьсгаанд тасалгааны агаар хордоод дэнгийн гэрэл хүртэл бүдгэрэх агаад Маракуев тэр саарал манан дотор гараа сарвалзуулж байгаад байдгаараа

	— Ард! Ард! гэж чанга бархирч байдаг билээ.

	Маракуев буланд, бараан өнгийн хэсэг бөсөөр нягт хөшиг татсан цонхны зүүн талд суугаад үг ярьж байснаа суудлаас үсрэн босож, нударга зангидан, өтгөн агаарт гараа сарвалзуулан сэлж, адар өөд хуруугаар зангаж байх нь үзэгдэнэ. Тэрээр яриандаа согтууран найгалзаж, амьсгаа нь дээр дээр болсноо гараа алдлаад хэдэн хормын төдий таг дуугүй зогсох нь тэр чигээрээ Загалмай мэт хадагдсан шиг харагдана. Жинхэнэ орос маягийн царай нь мөнөөхөн үлгэрт гардаг «сайн эрийн» царайтай адил их л зураглалтай санагдах агаад үг ярихдаа ч үлгэрт гардаг баатрын адил ярихад нь Клим ч гэсэн арга буюу хоёр нэг минут түүний яриаг анхааран чагнах ажгуу. Түүний ярих үгэнд Климийн хар багаас дуулсан хорсол, гуниг итгэл, бахдал ээлжлэн сонсогдох бөгөөд тэр үгэнд нь бас хүнийг энэрэн хайрлах сэтгэл дүүрэн байна. Итгэлийн галаар дотроосоо гэрэлтсэн гайхмаар амьд царайг нь Клим харахдаа түүний үгийн чин үнэнд огтоос эргэлздэггүй билээ. Хожим тэр галыг Бангаалын гал Маракуевын хэлсэн үгийг галын наадам гэж нэрлэж билээ.

	Маракуевын үг хэлж байхад хүмүүс түүний тийш зүтгэж, амьсгаа даран чагнах агаад нөгөө хялман шар хөвгүүн амаа ангайлган суухад гэрэлт нүдэнд нь айсан гайхсан байдал ээлжлэн илэрнэ. Павел Одинцов бөхийгөөд сандалтайгаа инээдэмтэй давшлан байснаа тэргүүнээ өргөж, илтгэгчийн нүүр амаа янз янз болгож байхад хөлчүү юм уу нойрмог юм уу гэмээр харцаар алмайран ширтэж байх нь үзэгдэнэ. Фомин нударга зангидан өвдгөө тулаад, гутлын нь цас хайлаад шал дээр ус тогтсоныг харж сууна.

	Харин Дунаев хажуудаа сууж буй баргар царайлсан Вараксиныхаа өргөн мөрөн дээр гараа тавиад зөөлөн диваан дээр чөлөөтэй халхайн суугаад Маракуевын үгийг их холоос чагнах мэт чихээ тийш хандуулаад сууна. Климийн ажиглахад, тэд байн байн, тэр ч байтугай Маракуевын хэлэх үгний хамгийн цогтой үед ч өвөр хоорондоо шивгэнэлдэж байв. Хатуужил эдэлсэн даяанчийн царайтай төмрийн дархан нүүрээ сүртэй үрчийлгэж, сахлаа ууртай хөдөлгөнө. Муруй хамарт Фомин нөгөө Вараксиныг тохой, өвдгөөр нударна. Харин Дунаев инээмсэглэн, зугаатай нүдээр Фоминыг ирмэнэ.

	Онц залирхаг байж магадгүй, инээмсэглэмтгий Дунаеваас бусад нь ухуулагчийнхаа тэр хортой үгний учрыг олохгүй байгаа болов уу гэж Клим боддог байжээ. Умзад, Дунаеваас лав арван тав ах атал Дунаев түүнийг цагаан санааны үүднээс сонирхон, бага хүүхдийг асрах адил ивээж байх нь үзэгдэнэ. Харин Дунаеваас бусад нь Умзадыг, бээжин нугас харсан тагтаа, бор шувуу адил итгэлгүй болгоомжтой хардаг байв. Ер Умзад бол юуны өмнө аварга том турсаахайтай их л адилхан хүн авай. 

	Маракуев ярьж цуцаад дуугүй болж, хөлсөө арчиж суутал Умзад урт биеэ яаралгүй тэнийлгэж, ширээт ламын суудлаас ном тавих адил

	— Би бол хэдий хэргэм тушаалаас буусан боловч үнэн алдарт шашны бурсан хувраг хүн юм. Нэгд үүний хувьд, хоёрт хүнийг энэрэн хайрласаар яваад амь үрэгдсэн нэг шударга иргэний эцгийн хувьд дор дурдсан зүйлийг ёстой үнэн гэж батлан гэрчилж байна. За та нар сонсогтун гээд янцаглан, бүдүүн дуугаар:

	— Эрт дээр үед бүхнийг хүн болгон нийтээрээ тэгш хуваан хэрэглэж байтал зарим нь хүч ба залийг хэрэглэн, тэдгээр хөрөнгө зөөрийг өөрсдийн гэр орондоо хурааж хуримтлуулах бол лугаа. Тэр хүмүүс ажил хийхгүй амар сул суухын тулд бусад хүмүүсийг боолоо болгосон авай. Чингээд хүй нэгдлийн үеэс хүмүүсийн аж төрөхдөө хэрэглэн ирсэн эд зөөр, газрыг хүртэл тэр хэдэн улс хурааж гартаа оруулаад идэх завших хомхой сэтгэлээ хангахын үүднээс тэрхүү эд хөрөнгө, газар дэлхийг ножидтойгоор ашиглах болсон байна. Чингээд шударга бус хууль цааз гаргаж, түүнийхээ хүчээр одоо хүртэл зэрлэг балмад явдлаа хаацайлан, хүчирхийлэн хонзогнох бүлгээ» гэж уншаад тангараг авч буй мэт гараа өргөөд

	— Энэ няцашгүй үнэн үгийг би санаанаас зохиосон нь огт бус. Энд миний ганц ч үг орсонгүй. Энэ үгийг мянга таван зуун жилийн өмнө, Христосыг мэндэлсэн дөрөв дэх зуунд Христосын шашны их эцэг гайхамшигт мэргэн ухаант Лактанций гэдэг хүн хэлжээ. Тэр Лактанцийг Христосоос Цицерон гэж өргөмжилжээ. Миний саяын уншсан түүний энэ үг бол ширээт лам Аввакум хянаж, нэгэн мянган найман зуун дөчин найман онд Санк-Петербургт хэвлэсэн түүний зохиолуудад орсон байна. Тэгэхлээр уг номыг эрх баригч дээд хүмүүс хянаж үзсэн байна. Өөрөөр хэлбэл алдаа эндэгдлээр хэвлэн гаргаж нийтэд тараажээ. Яагаад гэвэл, бидний толгой дээр суудаг улс зөвхөн алдаа гаргаж юм уу, дутуу үзэж хянаснаас үнэн юмыг олны өмнө гаргаж орхидог юм гээд дуугаа өргөж

	— Давтан хэлэхэд энэ бол миний үг биш, эртний мөнхийн үнэн мөн. Энэ үнэнийг сэргээхийн тулд бид нэгэн зэрэг бие хайрлалгүй эрэлхгээр зүтгэнэ гэж хэлээд урт биеэ эвхэж суухад, Дунаев Вараскинд нүд ирмэж

	— Тэр Лактанцев гэдэг чинь марксист хүн байж уу, аа? гэсэнд, Умзад урдаас нь:

	— Тэгээд яагаа вэ? гэж асуугаад, — Тэгэхлээр Марксын төрхийг мянга таван зуун жилийн өмнө мэдсэн байна шүү дээ гэжээ.

	— Тэгвэл түүний ажил хэрэг ямар байх билээ, эцэг минь? гэж Дунаев нүдээ гялалзуулан асуусанд Умзад өтгөн дуугаар,

	— Харин үүнийг бодоорой л доо гэжээ.

	Одинцов сэргэж, сөөнгө бүдүүн дуугаар

	— Зэвсэг хэрэгтэй байна. Гэтэл зэвсэг хаанаас авах вэ? гэв.

	Одинцов сая нойрноос сэрсэн мэт нүдээ анивчиж байхыг үзвэл нүд нь архи уусан буюу нойргүй хоносон хүний нүд шиг харагдаж байжээ. Хялман шар залуу нусаа нийтэл зэс бүрээ үлээх адил учиргүй их чимээ гарсанд ичиж, нүүрээ алчуураар даран бөхийжээ. Умзадын хэлсэн номлолыг олон бүгдээр илт эс тоосонд Клим таатай байжээ. Маракуев хэсэг амсхийгээд

	— Тэмцэх эрх олж авахын төлөө, хүний эрхийг хамгаалахын төлөө бид тэмцэх хэрэгтэй байна гэж хэлэхдээ алгаараа агаарыг тас тас хэрчиж буй мэт зангаж байгаад, — Тариачдыг үйлдвэрт хөөн аваачиж, үйлдвэрийн тогоонд чанах хэрэгтэй гэж Марксын үзэлтнүүд нотолж байна... гэж ярихад нь тэндээс умзад

	— Энэ чамд падгүй гэж бүдүүн бүдэг яншиж, хажуудаа суусан хялман хөвгүүнээс холдов.

	Маракуев тийнхүү Марксын үзэлтнийг шүүмжлэн хэлж дуусаад хүмүүстэй гар барьж байтал Умзад бас гар барингуут Маракуевыг хана тийш аваачиж итгүүлэн хэлсэн нь,

	— Нөхөр Петр та, тэр чинь хэн юм, хаанаас ирсэн юм, хэнийхний юм гэж дэмий юм битгий сонирхож асууж бай гэж цаад том хамартдаа хэлээч. Цаадах чинь эрүүл энхийн дуртгалдаа биднийг цөмийг оруулах гээд байгаа юм уу? За дараа сайхан баяртай гээд хаалгаар тонгойн гарч одов. Маракуев Клим хоёр Варварынд очиж цай уухаар явжээ.

	Варвара урт сормуусаа буулгаж, Самгины харахад шал хуурмаг гайхсан дүр эсгэж

	— Би бол шүлэгч, Уриэлль Акоста мэтийн тэнгэрээс Прометейн авчирсан галыг бадраагчдыг хувьсгалчид гэж үзнэ. Гэтэл Умзад юу ч билээ! гэхэд нь Маракуев инээж

	— Варя минь, чи гэнэн байна гээд Пенз нутгийн хар лам Фома, Пугачевынхан, лам эцэг Александр Гавацци нарын нэрийг дурдан ярив. Гэтэл Германд болсон тариачны дайны үеийн санваартны талаар ярьж эхлэхэд нь Варвара унтууцаж, Маракуевын яриаг тастаж, сургах мэт дуугаар

	— Умздад ер хөгийн юм бий. Харин нөгөөгийн нь хамар муруй, түүний биеийн байцаалд лав тэгж бичсэн биз. Энэ бол онцгой тэмдэг мөн. Заншлан тагнагчид түүнийг хамраар нь таньж бариад авна даа гэхэд нь Маракуев бас инээжээ. Клим

	— Тийм дээ, хувьсгалч хүн бол өвөрмөц тэмдэггүй байх ёстой гэж ёжтой хэлэх гэтэл гунигтай үг болчихжээ. Маракуев түүнтэй маргахыг завдан

	— Энэ чинь Марксын үзэлтний үг шиг гэсэнд Клим дуугүй болж, аягатай цайгаа ширтэв. Маракуев гараа үрж

	— Орос орон сэрж байна даа! гэж дуу алдаад өрвөгөр үсээ дарж засаад

	 

	Ариун Оросын азарган тахиа донгодов.

	Ариун Орост мөдхөн өдөр болно.

	 

	гэж хоёр мөр шүлэг уншив.

	«Орос орон зөвхөн зүүд нойронд орж байгаа юм биш үү? гэж Клим асуух гэсэн боловч Маракуевын гэрэл цацрагч нүүрийг хараад энэ азарган тахиаг үл итгэх үзлээр ичээж чадахгүй болов уу гэж санаж асуусангүй өнгөрчээ.

	Варвара толгой хаялан, төвөнхөө үзэмжгүй цухуйлгаж, өдөх мэт аялгуугаар

	— Орос орон сэрж байна гэдэг үнэн байж магадгүй, үүнийг би мэдэхгүй. Харин Петр чи, шавь нарынхаа талаар инээдэмтэй юм ярих юм. Хрисанф ах загасанд явж ирээд том загас болгон дэгээнээс мултраад огт баригдсангүй гэж идэж боломгүй жижигхэн ястай жараахай авчирдаг сан гэж ярив.

	Түүний энэ үгэнд Маракуев лав гомдох биз гэж Клим түүний нүүр өөд харав. Гэтэл нөгөө оюутан харин тачигнатал хөхөрч байжээ.

	 Нэг сайн өдөр Клим Варварынд ирвэл Умзад сууж байжээ. Тэрээр аягатай цайгаа таатайхан оочилж, Лавровын «Түүхт захидлыг» Маракуевын магтан ярихыг хичээлтэй сурагчийн нүдээр ширтэн, анхааралтай чагнаж байв. Гэтэл Маракуев үгээ ярьж дуустал Умзад хоосон аягаа түлхэж зайлуулаад бүдүүн дуугаа зөөлөн болгох гэж зориуд хичээж байгаад

	— Би дээдсийн зарим зохиол, жишээ нь романы зүйлийг хэдийгээр сэтгэл ханамжтай уншдаг боловч хар багаасаа, шашны сургуульд байхаасаа номын цэцэрхэлд итгэдэггүй юм. Ер нь миний бодоход буруу ч бодож байж болно, ном бол тулдаг таягтай адилхан юм. Хүнийг доромжлон дайрч, оюун сэтгэлийг нь мохоож орхиод суганд нь шашны ном хавчуулж, за чи энэ номыг таяг шиг тулаад мэргэдийн заасан замаар яваад бай гэнэ. Гэтэл бид арван зуун жил яваад юунд ч хүрсэнгүй. Тэгэхлээр тэр бүх номыг одоо дахин эргэж шалгах хэрэгтэй байна. Дээд язгууртны номыг ч ялгаагүй, энэ талаар уучлаарай, яагаад гэвэл тэдгээр номоос шашны үнэр ханхална. Шажин гэдэг бол хүнийг жаргуулахын тул биш, хүнийг хөнөөхийн тул бодож гаргасан аль нэг тэнгэрийн тусын тулд хүний сэтгэл санааг хавчих гэсэн зэвсэг юм шүү дээ гэж ярихад нь Варвара яагаад ч юм баяртайгаар

	— Та тэнгэрт итгэдэггүй юу? гэж асуув.

	—Би шашныг зөвтгөдөг тэнгэрт итгэж чадахгүй. Тэрэнд орвол байгалийг шүтсэн дээр гэж үзнэ. Ноён Дарвины нотолсноор байгаль бол өөрийгөө зөвтгөхийг шаарддаггүй. Харин ноён Лейбниц тэнгэр бурхан байхад бас муу хор байж болно гэж нотлохыг оролджээ. Энэ ташрамд хэлэхэд ингэж нэгэн дор зохицон байж болно гэдгийг бас Иовын судраар тун ч маргаангүйгээр нотолсон байна. Ноён Лейбниц бол нэг муу герман гайхлаас ондоо юм алга. Үнэндээ тэр биш, Гейнрих Гейне л Иовын судрыг «үл итгэх үзлийн дууллын дуу» гэж нэрлэсэн юм гээд Умзад уушгиныхаа хэрээр шуугьтал амьсгаа авахад усан нүд нь догшин сүртэй бүлтийж, цагаан гал бадрах шиг болж

	— Миний насан өөд болсон хүү Лейбницыг эсэргүүцэж бага шиг зохиол бичсэн юм. Ер нь аливаа зөвтгөх онол бол эвлэрэхгүй юмыг мөн гэж үзсэн гэв. 

	Маракуевыг харвал Умзадын шашны энэ цэцэрхлийг мөн л уйтгартай чагнаж байв. Тэр оюутан хуруугаар ширээ бөмбөр мэт дэлдэж, исгэрэх гэж байгаа мэт уруулаа цорвойлгоод сууна. Харин Варвара туйлын анхааралтай чагнах авч нөгөө гүн ухаантныг нэг л үл итгэн сэжиглэн харж байв. Варвара Климд

	— Яасан өсөрхөг царайтай юм бэ гэнэ.

	Гэтэл Умзад уулан дээрээс бууж байгаа мэт бат чийрэг дуугаар Ормузда, Ариман хоёрын тухай, Ваалын тухай ихэд яриад,

	— Хорлол гэж нэрлэгдсэн олон зүйл бол уг чанартаа хорт муу явдлыг үзэн ядахаас үүссэн эсэргүүцэл, хорын өөдөөс тэмцсэн тэмцэл мөн гэжээ.

	Диомидов орж ирж түүний эцэс төгсгөлгүй яриаг таслав. Тэр бээр гэв гэнэт сэмхэн орж ирээд малгайгаа базлан, огт танихгүй айлд орсон мэт ийш тийш харж байв. Маракуев түүнийг харж, үзтэл хуурмагаар онц баярласан дүр үзүүлж, дуу шуу болсонд Умзад мөрөн дээгүүр эргэж хараад яриагаа үүгээр дуусгах мэт.

	— За ийм байна гэжээ.

	Клим Диомидовтой дуугүй гар бариад Умзадаас Лютовынд очдог уу? гэж асуусанд цаадах нь:

	— Очилгүй дээ. Гэхдээ хааяа гэв.

	— Лютов ууж байна уу?

	— Тун их ууж байна. Харин би хүүгээ нас барснаас хойш архи дарсыг жигшдэг боллоо. Түүний намбанд нь би баахан гомдсон доо. Хашаач хий гэж намайг дуудсан байхгүй юу. Би хэдийгээр гэлэн санваараа больсон боловч өтгө бууц арилгаж байна гэдэг арай ч зохилдохгүй. Би шилний үйлдвэрт орох гэж байгаа. Хавар дөрвөн сараас орно доо гөж Умзад ярьжээ. Самгин, би энэ Умзадад эелдэг зан гаргаж чадав гэж нэгэнт бодоод царай буруулан Диомидовыг харжээ.

	Диомидовыг үзвэл, тэнгэрийн элчийн үс адил буржгар үсээ бас л дал мөрөндөө хүртэл ургуулжээ. Гэвч цэнхэр нүд нь бүдгэрээд ер царай байдал өнгө алдан цонхийж, дугариг нүүрэнд нь армаг тармаг шар үс ургаж, их өндөр, хатангир болсон мэт ажээ. Үг ярихдаа нөгөө эсрэг хүнийхээ нүүрийг чанга ширтэхэд нь сормуус нь чичирч, удаан харах тусмаа улам муу харж байх шиг санагдана. Баруун гараар нөгөө гарынхаа алгыг байн байн сэмхэн илж

	— Та юу хэлэв? гэж лавлана.

	Үг ярихдаа хэдий зоримог чанга ярьдаг болсон авч ямар нэг ном уншиж байх мэт аялгуутай болжээ Хэн нэг этгээд «Бос!» гэж чанга зандрахыг хүлээсэн мэт бэв бэлэн сууж байв.

	Варварын ярьсан нь, Лидагийн өрөөнд Маракуев шавь нартайгаа хичээллэж байтал Диомидов орж ирээд тэр даруй гараад явчихжээ. Тэгээд хожим Варвараас

	— Тэр өрөөнд олон хүн юунд оруулдаг вэ? Тэд тамхины өмхий утаагаар утаж хүн суухын аргагүй болно шүү дээ гэсэн гэнэ.

	Хожим бас нэг өдөр туурганы олон гэрэл зураг, сийлбэр харж байснаа

	Лидия Тимофеевнын хөрөг хаана байна? гэхэд нь Варвара өөдөөс нь Варвакийн Лидия одоохондоо тийм нэг алдарт гараагүй хүн шүү дээ гэсэнд

	— Алдартан болохын хэрэг алга, эд бол цагдаа нарын адил зөвхөн хавчина гэснээ санаа алдаж

	— Лидия Тимофеевна ч алдар нэртэй хүн болох юм билүү хэн мэдэх вэ гэсэн гэнэ.

	Диомидов аяга сүү ууж, нэг ёотон үмхээд шингэн шар сахлаа зулгаагаад хаях гаргах гэсэн мэт ширүүхэн илж байв. Чингээд Умзад Маракуев хоёрын хоорондоо үг ярихыг чагнаж байснаа

	— Ээ харла, та нар дандаа л үүнийг ярьж байх юм. Үүнээс болж, нэг нэгийгээ, гэр бүл төрөл саднаа, ард олныг мэхэлж байгаагаа та нар яасан ухаардаггүй улс вэ? Та нарт сүм ч тус болохгүй, нам ч тус болохгүй гэж зэмлэхэд нь Умзад түүний үгийг тас дайрч

	— Семен чи ч гэсэн салбар шашин руу зүтгэж байгаа шүү. Чи харин сүү их уу, тэгвэл чамд ашигтай болно гэж дооглосонд Диомидов уурлаж царай нь цайгаад нүдээ анивчин толгой сэгсэрч байв. Урьд нь ингэж байхыг нь Клим огт үзээгүй билээ. Чингээд Умзадыг хуруугаар чичиж

	— Нэгдэл гэдэг нэг дор гэсэн үг! гэж сөөнгө дуугаар хашхирахад нь Умзад

	— Хуруугаа хэчнээн арвайлгаад багалзуурдаж чадахгүй шүү гэсэнд

	— Олон хүнд нэгдэл байдаггүй, байх ч үгүй. Хэзээ ч байхгүй. Шал дэмий нүгэл хийж байх юм гэж Диомидов бархирахад Маракуев инээд алджээ. Варвара ч тоомсоргүй гунигтайгаар инээвхийлж байхад Самгинд гэнэт Диомидовыг өрөвдөх сэтгэл төрж байжээ. Диомидов суудлаас үсрэн босож сандлаа өшиглөн зайлуулаад зүрхэн тус дарж байгаад их л тэвдүүгээр

	— Хоригдлуудыг галт тэрэгний буудал тийш тууж явсан... гав гинж нь хангинаж байна билээ! Та нар бас гавлуулна даа! Та нар хүний сэтгэлийг гинжлэх нь үү! гэхэд нь:

	— Тэр дэмий гэж Маракуев ууртайяа хашхирсанд Диомидов ширээнээс үсрэн зайлж үүдэн тийш хурднаа алхаж босгон дээр очоод мөрөн дээгүүр эргэж хараад

	— Та нар их нүгэлтэй улс... амаа барих цаг чинь ирэх вий! гээд гарч оджээ. Умзад хойноос нь аягүй муухай харж

	— Гай газар дороос гэж хэлээд хоосон аягаа Варвара тийш түлхэв. Варвара хөмсөг атируулан

	— Та нар энэ хүнийг дандаа дэмий уурлуулах юм гэв.

	— Тэгэх учиртай юм гэж Умзад чимээтэй янцаглаж, чихний доогуур үсгүй газар хуруугаар тэмтэрч, тасалгааны дотуур ууртай алхлан явсан Маракуевт хандаж, — Уг нь танд ярихгүй гэж бодож явсан юм сан одоо ярья. Та Диомидовыг нэг муу хариугүй амьтан гэж битгий бодоорой. Их хортой хүн шүү! Тэр чинь ер бусдыг уруу татаж чадах хүн юм. Ер иймэрхүү юмнуудаас болж миний хүү тун ч их зовсон доо гэв.

	Умзадын бүхий л зан байдал ялангуяа гэмшсэн мэт хэлэх хатуу үг нь Самгинд өших сэтгэл төрүүлж, тэр янзын эв хавгүй эрийг ямар нэг хүчтэй үгээр тас тас татмаар санагдаж байжээ:

	— Одоогоос арав хоногийн өмнө энэ солиотой хөвгүүн манайд очиж, намайг ажилчидтай яриа хийхээ боль гэж гуйж ятгаж гарлаа шүү. Нөхөр Петр таныг ч мөн дурсаж байна билээ. Би анхандаа түүний учрыг олсонгүй, их л сүрхий ноцтой ярьтал миний урд сөхрөн унаж, уйлж унжиж байгаад ятгалаа шүү! Тэгж байх нь архи битгий уугаач гэж эр нөхрөө гуйж байгаа зовсон эхнэр шиг байсан даа. Тэгэхдээ өнөө л ярьдгаа ярьж, шударга ёсыг тойруулан хүмүүсийг нэгтгэх гэдэг эрмэлзэл бол хүнийг сөнөөхөд хүргэнэ. Нэр зээлдсэн Дмитрий хааны чандрыг хийсгэсэн шиг хувьсгалчдыг барьж задгай гал дээр түлж, үнсийг салхинд хийсгэвэл таарна гэж ирээд уйлагнасан шүү гэж Умзад ярив.

	Умзадын сэтгэл ихэд догдолсноос санчиг, духанд нь хөлс бурзайгаад нүд нь жигтэй том болж, ер бусаар чичирч байжээ.

	«Жигшмээр муухай царай вэ!» гэж Самгин бодож байжээ.

	Умзад эцсэн морь адил амьсгаадан, урьд лам дээлийнхээ хормойг хумхиж суудаг шигээ урт дээлийнхээ хормойг хумхиж, улам өтгөн бүдүүн дуугаар

	— Миний сэтгэл санааг үндсээр нь донсолгож орхисон шүү. Тэр манайд хонохдоо шөнөжин хижиг өвчтэй юм шиг дэмийрч хоносон юм. Маргааш нь уучлал эрээд явахыг үзвэл ихэд ичиж байх шиг билээ. Гэвч... гэж төгөлдөр баян хуур дарах гэж байгаа юм шиг гараа ширээн дээр тавиад аль болох аяархнаар

	— Гэвч бодоорой! Диомидов бол нэг унаж дэмийрэхдээ л мужийн харгис цагдаагийн газар очиж, өвдөг сөхрөн унах хүн шүү... гэв.

	Клим Самгин дотроо инээмсэглэж байв. Умзадын ярианд Маракуев сэтгэл хөдөлснийг харахад инээдэмтэй байжээ. Маракуев тасалгааны төв дунд зогсоод нэг гараар үсээ дарж, нөгөө гарын хурууг дуугаргаж, нүүрээ үрчийлгээд

	— Ай чөтгөр ав! Балай юм болж байна! Одоо яах бил ээ? Та яагаад түрүүн ярьсангүй вэ? гэж амандаа үглэнэ. Варвара Климийг харж

	— Тогооч Анфимьевна авгай цагдаа нартай их сайн шүү... гэж зоригтой чанга хэлэв. Умзад

	— Энд тогооч ямар ч тус болохгүй. Харин ондоо газар цуглаж байх хэрэгтэй боллоо гээд гэрийн эзэгтэйг яагаад ч юм, алсын тодгүй бараа харах адил саравчлан харжээ.

	Варвара үзтэл уйдаж байхыг харахдаа Самгины сэтгэл таатай байжээ. Варвара заримдаа Умзад Маракуев хоёрын яриаг чагнаж суухдаа буруу харж, хянгандуу хамраа үрчийлгэж, ямар нэг эвгүй үнэр авсан мэт хамрынхаа хавчиг нүхийг чимхэж суух нь үзэгдэнэ. Тэгж байхдаа Климийг зориуд хараасай гэж бодож байгаа болов уу гэж бодмоор авай. Ялангуяа Маракуев заримдаа их оргилсон халуун үг хэлэхэд, «Ардыг сэтгэл ханамжгүй энэрснээс элэгний үрэвсэлтэй болох» гэж амандаа тодгүй үглэдэг билээ. Энэ үгийг Самгин мэдэх агаад Виктор Буренины нэг бүдүүн гүжир шог найрууллаас олж уншсан шиг санагддаг байжээ.

	Клим харьж явахдаа Маракуев мөд удахгүй дахин баригдах биз. Тэгвэл Варвара ч мултарч чадахгүй. Энэ байдал энэ хүүхнийг хувьсгалчидтай улам ойр дотно болгох болов уу гэж бодож явжээ.

	«Эд өөрсдийгөө талархан туслагчдын тоог юутай олон болгож байна вэ! Энэ нь чухамдаа өөрийн эрхгүй юм. Елизавета Спивакт ч мөн иймэрхүү явдал тохиолдож байсан даа» гэж бодохдоо сонирхдогоо олж сонирхлоо, одоо Варварынд дахин очиж байхыг болъё гэж Самгин шийджээ.

	Самгиныг чимээ имээгүй харанхуй гудамжинд Умзад гүйцэж ирээд тонгойж нүүрийг нь харснаа зэрэгцэж, салхи өөд явж байгаа мэт бөхийж халаасандаа гараа хийгээд

	— Степан Кутузов одоо хаана байгааг та мэдэхгүй биз? гэж гэнэт асуужээ. Клим дал мөрөө эвгүй хөдөлгөж, алхаагаа улам түргэлээд.

	— Кутузов баригдсан гэв.

	Умзадаас зайлж холдоход амаргүй байжээ. Тэрээр улам том том алхаж, Климийн хажуугаас хялмалзан харж, сануулах мэт аялгуугаар

	— Түүнийг даалтаар гаргасан шүү дээ гэв.

	— Би мэдээгүй гэж хэлэхдээ Самгин хаашаа эргэж одох вэ? гэж ийш тийш харсан боловч салаад явчихмаар нарийн гудамж тааралдсангүй. Умзад

	— Шатааж, үнсийг салхинд хийсгэнэ гэж ярихыг дуулав уу? Нүд нь хүүхдийн юм. Хэрэгтэй юм байж болох биш үү? Бид Дарвиныг няцаахгүй дээ аа? гэв.

	«Энд Дарвин ямар хамаатай юм бэ, мануухай!» гэж Самгин дотроо бодоод өнгөндөө хэдий эелдэг боловч цаанаа хуурай үгээр,

	— Дарвиныг бодсоор ухаан солиорсон нэг эмэгтэйг би мэднэ гэв.

	— Тэр байж болно оо гэж Умзад зөвшөөрөн толгойгоо ганхуулж

	— Би шашны сургуульд байхдаа Дарвиныг няцаадаг байлаа. Ер түүнийг няцаах даалгавар ч байсан юм. Тэгээд няцаасан юм даа гэж ярив.

	— Та Кутузовоор яах нь вэ? гэж Самгин асуухдаа Умзад хариу хэлэхгүй биз гэж бодтол

	— Кутузов миний хүү хоёр нэг зүйлд итгэсэн улс юм. Ер нь... гэж яриа дэлгэх гэхэд нь Самгин, нэг нарийн гудамжны буланд зогсоод

	— Би ийшээ явна гэжээ.

	Умзад урт гар сунгаж, нөгөө гараар бүрх малгайдаа хүргэж ёслоод

	— Сайн сайхныг ерөөе гэв.

	Бараг өдөржин залхуутай цас орсон тул шонгийн мод, байшингийн дээврийг хөвсгөр цагаан цас даржээ. Агаарт шинэ ургацын өргөст хэмхийн үнэр шиг таатай үнэр анхилна. Хаврын тэргүүн сарын цас иймэрхүү үнэртэй байдаг билээ. Самгин тэрхүү зөөлөн цасан дээгүүр яаралгүй алхлан явахдаа

	«Эд намайг өөрсдийн талын хүн гэж бодох ажээ. Ер эдний илэрхий нэг шинж бол их мохоо улс юм. Хэрэв би хүсвэл эдний дунд үлэмжийн их үүрэг гүйцэтгэж чадах сан. Диомидов эднийг ховлодог болов уу? Заавал ховлож таарна даа. Миний хувьд бол Варварынхаар очих хэрэггүй болжээ» гэж бодож явжээ.

	Ингэж бодоход нь түүний нүдний өмнө Маракуевын шавь олон янзын хүмүүс илхэн харагдаж байжээ. Ялангуяа Умзадын царай дур гутмаар харагдана.

	«Энэ хүн бараг өвгөн болжээ. Цаадуул нь тоохгүй байхыг олж мэдэхгүй юм. Тэгэхлээр энэ хүн тэдэнд нэг л ойр дотно агаад сайх оюутнаас нэг л ойлгомжтой тал байна даа». Умзадын тухай ингэж бодож явахдаа, энэ хүн яагаад зохисгүй харагдана? Орос сүмийн үндсэн лам хүн атал хувьсгалчдыг талархдаг учраас тийм эвгүй харагддаг болов уу? гэж Клим анх удаа өөртөө асуулт тавьжээ.

	Үүнээс хэдэн хоногийн өмнө Самгинд байдал огт ондоо харагддаг байжээ. Прейсийн хилэн нүд урьд урьдаас илүү анхааралтай тусаж байхыг Самгин хэдийн ажиглажээ. Тэр жижигхэн биетэй, гоёмсог хувцастай оюутныг Самгин хэзээд онц сонирхдог билээ. Прейс бол өөртөө тайван итгэлтэй, үг ярихдаа төлөв томоотойгоороо еврей хүнтэй огтхон ч адилгүй харагдах бөгөөд үйлдвэрийн эзний хүү энэ шалчгар амьтан юунаас болж Марксын үзлийг номнон явдаг вэ? гэж Клим мэдэхийг хүсдэг авай. Прейс заримдаа их сургуулийн гудамд Маракуев мэтийн ардын үзэлтнүүдтэй маргаж

	— Оросын баян Герцен, тариачны сүхээр хааныг далайгаад сүүлд нь гэмшиж, «Галилейн үзэлт, чи ялав!» гэж хааны нэрлэн хашхирч байсныг санагтун. Чингээд цаг нь болоогүй байхад гэнэн хонгор сэтгэлээр дэмий гэмшив гэж хожим амаа барьж байсан шүү дээ. Ер гэнэн хонгор зан бол ардын үзэлтний үндсэн чанар мөн гэж би үзнэ. Пугачевынхан, тариачны дажин гэж сурталдахад нь тэр чанар нь онц тод харагддаг гэж тэр их л жигтэй юм ярьдаг билээ.

	Прейс иймэрхүү аялгуугаар ярих нь олонтой тул тэр үйлдвэрийн эзний хүүг Самгин улам ихээр сонирхдог ажгуу. Нэг өдөр Прейс лекц тараад Самгинд,

	— Хоёулаа манайд очиж жаал зугаа ярья гэжээ.

	Прейс нэгэн намуун гудамжнаа орших бага шиг харшийн хоёр давхарт сууна. Тэр гудамж бол олон модон байшинтай Москвагийн ерийн нэг гудамж агаад харин тэдний харшийг саяхан шинээр будаж шохойдсон тул тэрхүү олон хуучин модон байшингийн дунд цардмал цагаахан цамцтай дэгжин хүн адил онцгой харагдах бүлгээ. Тэр харшийн хүнд царс модон хаалгыг гэзгээ гоё самнаад сүлжээсэн хөвөөтэй хатгалга толгой дээрээ тавьсан, цагаан хормогчтой залуухан шивэгчин тайлж өгөв. Прейсийн суудаг байр өөр шиг нь ганган тохилог болов уу гэж Самгин боддог байв. Одоо үзвэл Прейс гадаа саравчны дээвэр тийш харсан ганц цонхтой бага шиг тасалгаанд суух агаад тасалгаа дүүрэн ном хураагаад буланд нэг ор тавьж, хямдхан бөрзгөр даавуу хөнжлөөр бүтээжээ. Үүдний хажууд Маргарита хүүхнийд байдаг шиг гурван хөлтэй төмөр угаагуур харагдана. Нэлээд дэгжин зарц, хатуужил эдэлсэн даяанчийн орон адил сууц хоёрыг нь үзээд Самгин сэжиглэн, санаа зовж байжээ. Жижигхэн тарган биетэй, цоохор улаан хацартай, том нүдтэй бас нэг ондоо шивэгчин цай барив.

	— Нимбэг байхгүй гэж тэр шивэгчин үзтэл сэтгэл дүүрэн өгүүлж байв. Прейс яриандаа орж

	— Таныг нэгжсэн гэж улс ярилцана. Үнэн үү? гэхэд нь

	— Үнэн, гэхдээ эндүүрсэн юм гэж Клим хэлэв. Ардын үзэлтэн Марксын үзэлтнүүд хоорондоо үгээр тулалдаж байхад Самгин биеэ сайн барьж суудаг гэж Прейс түүнийг сайшаан найрсаг олон үг хэлж байв. «Одоо тэр тулалдаан улам хурц ширүүн болов» гэж Прейс хүлээв. Жижигхэн алгаа хооронд нь үрэхэд нарийхан хуруунууд нь нужигнана. Прейс тэр даруй үл мэдэг ёжтойгоор

	— Гэвч хүүхэд шагалцаж байхыг юм уу, бэртэгчид хөзөр наадаж байхыг үзэхэд мөн л ширүүн үзэлцдэг шүү гэв.

	Самгин инээмсэглэн, тэр хөвгүүний хилэн нүдний зөөлөн цагааныг ширтэж байв. Тэрхүү харцанд нь юм үзсэн байдал илрэх бөгөөд Прейсийн үг хэлэх аялгуу нь багш хүн шавиасаа ход давуу байдаг нэг чанар харагдах ажгуу. Үүнийг Самгин бүр хэдийн олж мэдсэн ажээ. «Еврей нарын эртний арьстны тамсаг байдал муу чанар болон хувирчээ» гэж семита үндэстнийг эсэргүүцдэг нэг хүн «Шинэ цаг» сэтгүүлд бичсэнийг олж уншсанаа Клим санаад, «Энэ үг Прейст арай таарахгүй боловч нэг л харь хүн болох нь мэдэгдэж байна даа» гэж Самгин бодож байжээ. Ницшийн онолыг баримтлах нь марксизмын эсрэг харгислал мөн гэж Прейс ярьж байв. Тэр бас ганцхан өөрийн мэдэх нууцыг хэлэх мэт аяархнаар

	— Хувийн аж байдлын асуудал бол нэг анги нөгөөгөөр солигдох эмгэнэлт эрин үед илүү эрс илрэн гарч ирдэг гэж ярив.

	Прейсийн боровтор нүүр эс хөдлөх агаад заримдаа ямар нэг үгийг ёжтойгоор хэлэхэд нь зөвхөн эрс махийсан өтгөн хөмсөг нь үл мэдэг чичирч байв. Самгин түүний үгийг дув дуугүй чагнаж, хааяа найрсгаар тал өгөх явдал шаардах үед нь толгой дохиж суухдаа энэ давжаа жижигхэн биетэй, зөрүү зантай идэр хөвгүүн чухам юу хүсэж явдгаа хэдийд гаргаж хэлэх бол гэж хүлээж байжээ.

	— Германд одоо сүйрэл үзэлгүйгээр хувьсах замаар социализмд орох нөхцөл хурднаа бүрэлдэж байгааг бид харж байна... гэж ярихдаа Прейс сэргэж, тэр ч байтугай Самгины сэтгэл санааг илбэн засах гэж оролдож байх шиг болно. Тэр бас, — Олон сая герман ажилчны дуу хоолой, олон түмний маргаангүй соёлт байдал, намын асар том аж ахуй... гэж яриад сайхан инээмсэглэж, гараа үрэхэд нь нарийхан хуруунууд нь эвгүй шад шуд дуугарч байв. Англи саксууд, германчууд хувьслын үзэл санааг гайхалтай гүнзгий эзэмшиж, одоо тэр үзэл тэдний нэг амин чухал чанар болсон байна гэж Прейс ярихад Самгин

	— Тэгэлгүй дээ гэв.

	Прейсийн ярьсан бүхнийг Самгин их, багаар боловч номоос олж уншсан байжээ. Прейсийн гаргасан учир шалтгаан, дүгнэлт хэдий үнэмшилтэй байсан боловч Самгин огт ч хэрэгссэнгүй. Ер нь Самгин аалзны шүлс адил хэлхэлдсэн хэвлэлийн жиргэр хар үсэг дотроос их юмны учрыг олж мэдсэн бөгөөд сүсэг бишрэлтэй хүмүүсийн үг ярианд гардаг шиг үгс ном дотроос гарч түүний санаа бодлын эрх чөлөөнд халдаж байх шиг санагддаг байжээ. Август Бебелийн үзэл санаа зөв гэж Самгин зөвшөөрөх боловч энгүүн үнэнд Евгений Рихтер илүү ойр мэт санана. Даруухан зантай түүхчин Козлов тэр энгүүн үнэнийг сайнаар мэдрэн, яруу сайхан тайлбарлан чаддаг билээ. Марксын сэтгэхүйн төмөр шүүр мөн үнэнтэй, яах аргагүй үнэнтэй хэдий боловч Евангелийн судар ч мөн үнэнтэй агаад Иноков тэр судрыг «Сайхан аялгуу» гэдэг бичигтэй хэдийгээр томоогүй боловч үнэндээ ихэд мэргэн адилтгах бүлгээ. Тэгэхлээр урьд «Ардын үзэл баримтлалыг» сайхан аялгуу гэж үзэж байсан бол одоо Марксын үзэл түүний оронд санаархах болжээ. Марксизм бол «ард» гэдэг ойлголтыг «ажилчин анги» гэдэг ойлголтод хүртэл явцууруулж, тариачны хувцас өмссөн, Толстойн үзэлтэн, зохиолч Катин, авга Яков, ах Дмитрий нарын шаардаж байсанчлан мөн л «олон түмний дотор уусахыг» шаардана. Энэ бүхэн нь уг чанартаа хүнийг хохируулан, Исаак шиг болгох буюу эцэст хүнийг түүхийн хүнд ачааг чирч явдаг морь болгох гэж туйлаас хүссэнтэй чанар адил юм. Прейсийн амнаас урсан гарах цогтой халуун үгийг чагнан суухдаа, социализмын үзэл санааг эсэргүүцэхэд ямар нэг онц хүчтэй, хүн үнэмшмээр чамбай санаа бодол байх хэрэгтэй, тэгвэл тийм лут санаа надад алга гэдгээ мэдээд Самгин түүний үгийг огтхон ч эсэргүүцэж зөрсөн нь үгүй. Самгин бодохдоо, социалистууд гэж байдаггүй, түүнийг эсэргүүцэгчид гэж байдаггүй сэн бол хэчнээн амар жаргалтай аж төрж болох билээ гэж зөвхөн боддог байв. Ер нь тэр үес «Би Исаак болохыг хүсэхгүй. Тэнгэрийг тахих хонио өөрснөө олцгоо!» гэж хэлэх тэнхээ Самгинд үнэндээ байсангүй.

	Эцэст, өөртөө үлэмж үнэн зөв дүгнэлт өгөхөд бас зовлонтой ажээ. Самгин өөрийгөө хуучин үзэлтэй анархист юм уу, эсхүл анархист сэтгэл санаа бүхий хуучин үзэлтэй хүн алин болохоо мэдэхгүй болсон цаг билээ. Энэхүү өвөрмөц байдал нь түүнийг өөрийгөө ойлгохгүйд хүргэсэн байжээ.

	Прейсийнхээс явахдаа урьд хожид үзээгүй өргөн, гүн эрдэмтэй цэцэн мэргэнтэй анх сая танилцсан хүний адил их л гүн бодолд дарагдсан дүр эсгэж, мөнөөхөн төрсөн бодол санаагаа халхлан өнгөрчээ, Прейс онц найрсгаар

	— Сайн өдөр ирээрэй. Би таныг их сонин улстай танилцуулна шүү гэжээ.

	Тэндээс гарахдаа Самгин дараа сайн өдөр ирэхгүй гэж шийдэж байв. Гэтэл харьж явтлаа өөртөө гэнэт уур хүрч, «Би ер хэдий хүртэл үнэн нүүр царайгаа нууж явах юм бэ? Надад ямар боловч өөрийн үнэн нүүр царай бий. Ер нь дараа Прейсийнд ирж, би сурагчийн наснаас хэдийн өнгөрсөн, одоо би өөрийн үнэнтэй, ер толгойгоо дааж явахыг хүсэгч хүний тийм үнэн надад бий гэдгээ үзүүлэх юм байна гэж боджээ. Чингээд хоёр хоног тувт Радишевын ном «Орост зан төлөв эвдэрч байгаа тухай» гэсэн Щербатов гүнгийн зохиолтой хамт нэг боть болгож Лондонд хэвлэсэн Герцений ном, Данилевскийн «Орос ба Европ», социалистуудыг эсэргүүцэгч Ле-Боны «Социализм» хэмээх номын зэрэг Козловын бэлэглэсэн хэд хэдэн ном уншиж, бас Ницшегийн номоос ч хальт харжээ. Түүнд байсан ном гэвэл энэхэн төдий байсан боловч хангалттай зэвсэглэв гэж үзээд Прейсийнд очиж явахдаа, нөгөө Маракуевын шавь нарын адил «сонин сонин» хүмүүстэй уулзах биз гэж бодож явжээ.

	Самгиныг нэлээн хээнцэр маягийн шивэгчин тосож нэг өрөөнд удирдан оруулав. Тэр тасалгаанд арьсан бүрхүүлтэй их л тохитой тавил тавьжээ. Цонхны ёроолд бичгийн том ширээ, түүний дээр Варавкийн өрөөнд байдагтай яг адилхан бараан хүрэл дэнлүү тавьжээ. Хоёр цонхны наагуур хүнд янзын цэмбэн хөшиг татсан тул тасалгааны дотор бүдэг ногоовтор гэгээ тусах бөгөөд янжуурын үнэр ханхалж байв.

	Урт дээлтэй, морин цэргийн хүн адил майга хөлтэй өндөр оюутан тасалгааны төв голд зогсоод янжуур татаж байв. Богинохон өргөн эрүү, хацрынхаа үсийг хуссан тул хар булигаар шиг харагдах бөгөөд өтгөн хар сахлын үзүүрийг айхтар сүртэй эргүүлжээ. Цагаригласан бүлтгэр цагаан нүдээр Самгиныг ихэмсэг харж, онц бөөрөнхий мухар толгой дохиж, бүдүүн дуугаар

	— Стратонов гэж өөрийгөө танилцуулав.

	Нөгөө нэг халимгаа гялайтал самнасан, ягаан хацартай нэлээн чийрэг оюутан нь балтгар хөлөө нугалаад зөөлөн сандал дээр сууж байв. Сая халуун уснаас гарсан мэт минчийтэл хөлөрчээ. Тэр суудлаасаа боссонгүй, Самгин тийш хүүхдийн гар адил булцгар гар залхуурсан мэт сарвайж, үлээх адил

	— Тагильский гэж дуугарав.

	Бас гурав дахь нь болох зузаан хүрэмтэй, хуучин савхин гуталтай цайвар шар толгойтой хэрзгэр жижигхэн эр

	— Тантай танилцсандаа баяртай байна гэв. Түүний царай тийм гэх тэмдэггүй, эрүүндээ алтан шар өнгөтэй шингэхэн сахал ургуулсан нь өөрт нь зовлонтой байгаа бололтой солгой гараар байн байн чимхлэн Харагдана. Түүнээсээ болж зузаан уруул дарвайлган инээмсэглэх агаад хурц нүд гялалзан, сэрэмгэр хөмсөг нь хөдөлнө. Прейсийнд ирсэн дөрөв дэх зочин бол Поярков байлаа. Поярков буланд, гоё хавтастай пиг дүүрэн ном чихсэн шүүгээний цаана сууж байв.

	Прейс өөрөө бичгийн ширээнээ гараа тавиад гэдийж суухыг үзвэл морин тэрэг жолоодон яваа хөтөчтэй адилхан харагдана. Ширээний чийдэнгийн бүрхүүл нь ногоон тул түүний нүүр мөн ногоовтор харагдана. Самгиныг байраа олж суумагц нөгөө идэрхэг оюутан

	— Тэгэхлээр, манай аж үйлдвэрийн түргэн хөгжилт бол баримт мөн... гэхэд нь шар толгойт оюутан диваан дээрээс үсрэн босож гараа дэлгээд

	— Тийм нь ч тийм. Гэхдээ би энэ талаар ярьсан гэж үү? гээд хахир дуугаар

	— Өөрийн бодгаль байдлыг ухамсарлаагүй үндэстэн бол үндэстэн биш гэж би хэлж байна шүү дээ тэв.

	Чингээд дивааны өнцөг дээр туйлын эв хавгүй сандайлж, царайдаа мэгдсэн янз илрүүлж, тал тал тийш харж таван минут хэртэй үгээр булсан атал Самгин түүний хэлсэн үгний учир холбоосыг тийм хялбархан олохгүй байжээ.

	— Манай славархах үзэлтэн, ардын үзэлтэн, тэр ч байтугай салбар шашинтны дотор эрэл бий гэж хүнгүй хоосон булан тийш харж хэлснээ даруй Прейс тийш огцом эргэж, салганасан гараа сарвайж байгаад

	— Англид үйлдвэрчний эвлэл байна. Франц синдикат үзэл тийш хандах боллоо. Германы социал-демократ нь улсын, үндэсний чанартай улам болов. Гэтэл бид ямар янзтай байна? Манайд юу болно? Би үүнийг л хэлээд байгаа шүү дээ гэв.

	Энэ асуудлыг тавих нь арай эртэднэ гэж Прейс тодгүй хэлсэнд шар толгойт оюутан диваанаас шидэгдсэн мэт үсрэн босож, тэртээ булангийн зөөлөн сандалд гүйн очиж суугаад эрүүнийхээ сахлыг шувтран, хэдий зузаан авч шингэн улаан уруулаа татвалзуулан тийм ч жигд биш иргэр шүд ил гаргаж байгаад

	— Яаж эртдэнэ гэж? Жанжин штаб дайн болохоос бүр өмнө... гэхэд нь сайх шар толгойтыг булан тийш гүйж очиход нь онц тоомооргүй боловч босож, суудлаа тавьж өгсөн өндөр оюутан

	— Дайн гэж хэн ч бодоогүй байна... гэсэнд шар толгойт мөчгөө өгсөнгүй

	— Бодож буй. Би мэднэ. Швейцарт, Парист... гэтэл Тагильский нөгөө шар толгойтын тийш муур адил сэмхэн гэтэн очоод зөөлөн сандлын ирмэг дээр сандайлаад тонгойж чихэнд нь юм шивгэнэсэнд цаадах нь сэгсгэр шар толгойгоо дохиж

	— Уухай! Тийм дээ гэв.

	Түүний татваганаж буй байдал нь Лютовтой адилхан санагдана. Поярков тонгойж өвдгөө тохойлдоод дув дуугүй сууна. Ганцхан удаа Стартоновт хандаж

	— Хэрэв эвлэршгүй зөрчлийг эвлэрүүлэх гэсэн оролдлогын үүднээс биш бол баримтыг ангилах нь ашигтай л даа гэв. Ингэхэд нь Прейс түүнийг аягүй муухай харахыг Клим олж харжээ. Ер энэ тасалгааны дотор гагцхүү Прейс л хатуужил эдэлсэн лам шиг биш, баян ноён шиг сууж байв. Эднийг харахад уйтгартай бөгөөд эдний хэрэг явдал нь бүтэхгүй, ямар нэг юм, хэн нэг хүн дутаад байгаа юм шиг санагдана. Самгин биеэ харуулах гэж бодоод нийгмийн дайны талаар хүмүүс бодож буй, ер дайныг шийдсэн хэрэг гэж үздэг хүмүүс ч бий гэж ярив. Түүний үгийг цөм анхааран сонсов. Умзадын нэрийг заалгүйгээр түүний зан байдлын тухай ярихад шар толгойт оюутан Самгин тийш гүйж очоод

	— Тэр хүнтэйгээ намайг танилцуулж өгнө үү? Тэгэх үү? Заавал танилцуулна шүү гэж халуунаар гуйж байв.

	Стратонов гинжтэй алтан цаг савлаж наадах зуур 

	— Та, тийм маягийн улсыг шог хошин ярианы эзэд гэж айхавтар зөв нэрлэв. Хэвийн амьдралын салхин үлээхийн цагт тэднийг хог адил хийсгэх болно гэж эрс хэлэв.

	Ингэж хэлэхдээ, тэрхүү сэвшээ салхи юм уу, салхин шуурганы чинь эзэн би байна гэж битүүхэн мэдүүлэх гэсэн шиг хөх хацраа сүрхий төмбийлгөж байгаад их чанга ярив. Ер Стратонов бол юм ярихдаа эрс ширүүн, үг хэлж гүйцээд хацраа үлээж төмбийлгөхөд нь эргэлдсэн цагаан нүд нь онийж, бараан болно.

	Тагильский бас нөгөө шар толгойтын чихэнд үг шивгэнэсэнд шар толгойт уруу царайтай болж

	— Тийм үү? Уухай гэж зөвшөөрч байх нь сонстоно.

	Бас л хачин зэвүүтэй дуугүй болцгоов. Самгин жаахан сууж байгаад явахыг завдахад Прейс гаргаж өгөхдөө, баахан уучлал эрэх мэт аялгуугаар

	— Энэ өдөр олигтой ярилцаж чадсангүй. Бидний бага таних нэг хүн санамсаргүй ороод иржээ гэхэд нь Самгин

	— Тэр бөөрөнхий хүн үү? гэсэнд

	— Үгүй ээ, тэр буланд суудаг гэв.

	Хаврын тэргүүн сарын тунгалаг сартай шөнө байв. Самгин харьж явахдаа, «Тэр хүн нь Поярков байна шүү дээ. Сонин юм» гэж бодож явжээ.

	Самгин эдгээр хүмүүсийг ойлгосонгүй. Түүнээс хойш хоёр гурван удаа уулзаад ч ойлгосонгүй. Тэд бол хашхиралдаж маргалдахгүй, зүгээр л улс төрийн эдийн засаг, шинжлэх ухааны асуудлыг ноцтойгоор ярилцана. Түүнийг нь Самгин бага мэдэх ба ер нь дургүй билээ. Тэд өөрсдийгөө марксист гэж нэрлэх боловч тэдний ярианд мөнөөхөн «Кутузовынхны» адил хатуу баримталсан шулуун шугам байхгүй, аж үйлдвэр, худалдаа гэж яриад байхаас биш, ажилчны асуудлыг туйлын бага сонирхох ажгуу. Нефть, талх, чихэр, өөх, өрөм зэрэг Оросын элдэв түүний эдийн тоо баримтыг үзтэл хэтрүүлэн тоочиж байв. Тэд үг ярихаасаа тоо их ярьж байх шиг Самгинд заримдаа санагдана. Сибирийн Их замын ирээдүйн байдал, тос цохих ажил, нүүх суух асуудал, тариачны банкны ажил, Германы гаалийн бодлого гэж их ярина. Энэ бүхнийг Самгин бараг мэдэхгүй тул чагнахад их л уйтгартай байжээ. Энэ мэтийн зүйлийг Самгин хааяа сониноос харах боловч төдийлөн дуртай биш.

	Гэвч Самгин тэдний үг яриаг сонирхохгүй боловч хүмүүсийг нь их сонирхож байв. Эд юу хүснэ? Стратоновыг хараад байвал, түүнд нэг дайчин чанар байх шиг, энэ хүн хэрэв нөгөө ууртай годгоносон шар толгойт оюутныг «Номхон!» гэж чанга захиран зогсоовол хэн ч гайхахгүйгээр харагдана.

	Стратонов ер нь захирах тушаах аялгуутай ярих бөгөөд нөгөө шар толгойтыг жигшиж байх мэт билээ.

	— Нэг юманд итгэсэн хүний үзэл санаанд зөрчил байж болохгүй, байх ч ёсгүй гэж шар толгойтод хэлэхэд нь цаадах нь үсрэн зайлж, ондоо газар очоод гайхсан мэт

	— Та үүнийг үнэнээс хэлж байна уу? гэж итгэл муутай асуув. 

	Гэвч Стратонов хариу хэлсэнгүй. Энэ хүн ер нь хүний асуусанд хариулах нь тэр бүрий үгүй. Нөгөө залхуу Тагильскийг харвал Самгинд ах Дмитрийтэй нь адил санагдаж байжээ. Эд туйлын ой сайтай тул элдэв тоо баримтын зүйлийг ягштал цээжлээд нөхдөдөө хэлж тус болно. Тагильский бол нэлээн танхил сээтэгнүүр байдалтай боловч ой сайтайгаараа бардах нь үгүй, тэр тоо баримтаа хэлэхдээ гимназийн нэгдүгээр ангийн сурагч хичээл хариулж буй мэт өршөөнгүй, тоомсоргүй хэлнэ. Ер тийм сурагч сургуулиа дүүргээд үзсэн сурсан бүхнээ мартах сан гэж боддогтой чанар адил билээ. Түүний шаазан шиг ягаан царай, бөлцгөр уруул, тодорхой өнгөгүй бүдэгхэн нүдийг харахад энэ эм хүн шиг зөөлөн намуун ярьдаг болов уу гэж санамаар атал үг ярихдаа ууртай мэт хүнгэнэсэн бүдүүн дуутаар чанга ярина. Төрийн эрх барьдаг дээд хүмүүсийг дандаа

	— Илжиг... Мангуу... Бузар амьтан! гэж харааж байх нь сонстоно.

	Тэгж хараагаад эсхүл хумсаа үзэж сууна, эсхүл «авхай» нарын нарийхан шилбэтэй цаасан тамхи гаргаж асаагаад түүнээс хүн юм асуутал огт эс дуугарна. Түүнд бас Диомидовт байдаг шиг нэг хачин чанар байна гэж Клим үзнэ. Юу гэвэл, Тагильский мөн л Диомидовын нэг адил ямар нэг хүн, магадгүй нөгөө мантуунуудаас нь орж ирээд, «Алив, та биднийг удирдаад жолоодоод өгөөч!» гэж гуйх болов уу гэж аймшиггүй, итгэл дүүрэн хүлээж байх шиг санагдах ажгуу.

	Шар толгойт оюутныг Антон Васильевич Берендеев гэнэ. Берендеевийн нэг сонин тал бол хувьсгал зайлшгүй гарна гэж итгэх атал хувьсгалаас айна. Тийнхүү айдгаа өчүүхэн ч нуухгүй, Прейс, Стратонов хоёрт сэтгэл түгшин итгүүлэн хэлэх нь

	— Хувьсгалыг шашны шинэчлэлтэй нэг зэрэг хийх нь хамгийн чухал, ойлгож байна уу? Гэвч шинэчлэлтийг манай өмнөд нутгийн салбар шашинтны ухааныг шүтэх үзлийн тал руу оруулж болохгүй л дээ, тэнгэр авар! гэнэ. Стратонов эргэлдсэн цагаан нүдээ бүлтийлгэж

	— Бид тэр тал руу хазайх үндэсгүй юм. Яагаад гэвэл, манай тариачид бол ангийн ёсыг баримталдаг улс гэж Берендеевийн санааг илбэн засаж байлаа. Берендеев

	— Тэгвэл штунд, бапт салбар шашинтныг яах бил ээ? гэхэд нь Тагильский өргөн улаан хамрын нусыг чанга нийж, сургах мэт

	— Юмыг яг ярих хэрэгтэй. Танд ч хэрэггүй, надад ч хэрэггүй шинэчлэлтийн тухай яриад яана. Харин сүмийн удирдлагыг өөрчлөх, лам нарын эрхийг өргөтгөх тэдний эдийн засгийн байдлыг сайжруулах тухай ярьж байгаа биз дээ гэв. Тэгэхэд нь Берендеев

	— Хөдөөгийн лам нарын хүмүүжлийн талаар шинэчлэлт хийж тэднийг дахин хүмүүжүүлэхийн чухлын тухай ярьж байна! гэж хашхирав.

	— Хөдөө тосгонтой зууралдахад бидэнд их хүнд болно доо! гэж Самгин санаа алдаж хэлэхэд Берендеев

	— Тун бэрх! гэж сэтгэл түгшин чанга хэлээд гараа алдалж, бас дахин битүүлгээр, — Тун бэрх! гэж давтан хэлэв.

	Стратонов аль болохоор бат чийрэг босож, майга хөлөө урагш тавиад цээжээ түрж нуруугаа үүрч зогсохыг үзвэл, түүний бие байдал бүр ч итгэл дүүрэн харагдав. Тэрээр Берендеевийг хялайн хараад

	— Миний бодоход, хувьсгалыг зохион байгуулж, түүний аяндаа гарах хөдөлгөөнд ухамсартайгаар бүх хүчээ зориулан, олон түмний замбараагүй байдлыг өөрсдийн дур зоригоор хязгаарлах үүргийг түүх бидэнд тохоож байгаа... гэж ярихад нь Тагильский толийтол самнасан гялгар үстэй толгойгоо өргөж, Стратоновын үгийг тас дайрч

	— Та өөрийгөө бас л нэгдүгээр ангид байгаа гэж бодсоор байна. Та шарандаа бас л урагш түрүүлэн давхисаар байна. Хувьсгалын тухай бодох хэрэггүй, ажилд чадамгай, их соёлтой хүмүүсийн хийвэл зохих хэд хэдэн шинэчлэлтийн тухай бодох хэрэгтэй шүү гэж жингэнэв.

	Прейс ширээний ирмэгийг хуруугаар аяархан бөмбөрдөж дуугүй сууна. Прейс бол ер гэртээ байхдаа их дуугүй хүн билээ. Саналаа хэлэвч мөнөөхөн Хрисанф бугайнд юм уу, их сургууль дээр Маракуевтай маргадаг шигээ чадамгай, итгэл төгс илтгэхгүй, зүгээр л тодгүй дуу гарах ажгуу.

	Клим Поярковтой бас нэг удаа энд тааралдав. Поярков энэ удаа цаг хагас хэртэй дув дуугүй цай ууж суув. Чингээд хэрзгэр болхи биеэ зөөлөн сандлын гүн дотроос аяархан сугалж босоод Прейстэй гар барьж

	— Миний бодвол, маргаашийн өдрийн хэрэг явдал гарцаагүй хэрэгтэй бүдүүвч зургийг та нар бүрэн боловсруулсан байна гэж сулхан дуугарав.

	Поярков ондоо хэнтэй ч гар барилгүй явахад Клим түүний бөгтөр нурууг харж, «Энэ харь хүний дэргэд зовоод юм ярьж болдоггүй гэж Прейс үнэн хэлсэн байна» гэж бодож байжээ.

	Самгин эдний дотор байхдаа аанай биеэ барьж, их л томоотой суух бөгөөд тэднийг тааламжтайяа ажиглан үзсэн дуулсан бүхнийг дотроо дэнслэн жигнэж, санал нийлэхгүй юм гарахад бухимдах ч үгүй, хөөрч нийлэх ч үгүй, ер баримт бүхнийг гүн гүнзгий цэгнэн суудаг байв. Тэр учраас Тагильский Берендеевт хандаж

	— Антон чи, Самгинаас үлгэр аваач. Онол бол баримт дээр тулгуурладаг, онолыг баримтаар шалгадаг гэдгийг энэ хүн хэзээ ч мартахгүй юм гэжээ.

	Заримдаа өөрийн байрыг, өөрийн замыг олсон мэт Климд бодогддог байв. Клим хоёр толины хооронд байгаа мэт хүмүүсийн дунд байхад хүн Самгиныг тольдон харахын хамт бас өөрсдийн сул дутагдалтай талыг Самгинд сайнаар харуулдаг байв. Тийнхүү хүний дутагдлыг олж харахдаа Самгины өөрийгөө ухаантай, гярхай, өвөрмөц хүн гэж боддог бодлыг нь улам лавшруулах бүлгээ. Самгин өөрөөс илүү сонин, утга холбогдол бүхий хүнтэй бас л хараахан тааралдаагүй явжээ.

	Гэвч ганцаар байхдаа өөрийгөө ямар нэг хэрэг үйлсэд завсардан оролцох тавилантай хүн гэж хэдий үзэх боловч ямар нэг үйл бүтээе гэж хүсэхэд нь мөнөөхөн угийн үндсэн санаа бодол нь харшлах ажгуу. Тийм үедээ, Ходынкийн талбайд үй түмэн хүн загасны түрс адил нягт шахагдсан байсныг байшингийн дээвэр дээрээс харснаа санах бүлгээ. Бас Нехаевын бэлэглэсэн «Жаргал хөөсөн нь» гэдэг Рошгроссын зургийн хуулбар нүдний нь өмнө ил харагдах бөгөөд тэр зурагт бүх үндэс угсааны үй түмэн хүн нэг нэгийгээ дайран унагаж, уулан дээрээс харанхуй хар нүхний ирмэг рүү гүйлдэж байгаа байдлыг дүрсэлжээ. Тэрхүү яах ч арга байхгүй үхлийн зам руу гулган яваа, тэр гэх тэмдэггүй, загасны түрс адил язганасан хар дүрсийг харахад доромж бөгөөд аймшигтай ажээ. Самгин өөрөө тэдний хамт гүйж яваа биш, хажуугаас харж зогсох атал тэдгээр үй олон хүн түүнийг өтгөн бөөн дотроо сорж, араасаа дагуулах гэж байх шиг санагдах ажгуу. Бас нөгөө хуарангийн барилга нурахад хүмүүс хэрхэн газарт шалхийтэл унаж байсан явдал санаанд нь орж, тэгэхэд өөрөө тэр газраас зугтааж зайлахын оронд яагаад ч юм мэдэлгүйгээр харин тулж очсоноо бас бодно. Тийм үед хүн бүхнийг хорсон занах гунигт салхин үлээж байх шиг санагдах тул өөрийгөө боловч бага бага хорсон занадаг байжээ.

	Самгин нэг үдэш Прейсийн очих гэж явтал ард нь түүнийг мөрдөж яваа мэт түргэн түргэн алхах хөлийн чимээ гарчээ. Эргэн харвал Кутузовтой улаан нүүрээр тулгарчээ. Кутузов сахлаа бас ургуулаад сахал дотроо дарвайтал инээж

	— Таны алхаа байдал их содон юм. Та ч урьд янаг хайртай байсан хүүхэндээ очих гэж яваа юм шиг явж байх шив? За сонин юу байна? гэжээ.

	Түүний энэ үг, бүдүүлэг элэгсэг байдал Климд аягүй санагдаж байв. Клим эргэн харж

	— Таныг даалтаар гарсан гэж би дуулсан, тийм үү?

	— Чухам тийм. Мэдээж, гадуур явах эрх байхгүй боловч гэрт хэвтээд байхлаар таргалчих болов уу гэж айгаад гараад явж байна даа.

	Ингэж онцын холбогдолгүй хэдэн үг ярилцан явтал төдхөн Прейсийн үүдэнд хүрэв. Кутузов нэг гараар хаалганы хонхыг дарж, нөгөө гараар Климийг татахад нь Самгин

	— Би бас эднийд орно гэсэнд Кутузов

	— Уухай, тийм үү? Тэгвэл... бүр сайн гэжээ.

	Гэрийн зарц хүүхэн хаалга тайлж өгсөнд Кутузов Климийг мөрөөр түлхэн оруулж, ирсэн зүг рүүгээ нэгэнтээ эргэн хараад шивэгчин эмийн дал мөрийг алгадаж

	— Казя чи, хөөрхөн болжээ! Ай Казя минь, би чамдаа хайртай шүү! гэхэд нь

	— Би танд бас гэж шивэгчин зугаатай хэлээд дээлийг авч өлгөх гэтэл Кутузов өөрөө өлгөв.

	«Ардчилсан дүр үзүүлж байна даа, мань эр!» гэж Самгин бодов.

	Прейс тэр хоёрыг баяртай тосон очоод баахан зовсон янзтай

	— Чи суллагдсан уу? гэхэд цаадах нь

	— Чамайг харахад яасан байна даа гэжээ.

	Дээш гарч мөнөөхөн даяанчийн орон мэт өрөөнд ороод Кутузов хүнд биеэр орон дээр лагхийтэл сууж

	— ёх! Цай авчир гэж хэлээч! гэв.

	— Би та хоёрыг хуучин танил гэж мэдсэнгүй явжээ гэж Прейс Климийн өмнө уучлал эрэх мэт хэлээд мөн орон дээр сууж, Кутузовоос хаанаас ирэв, юу үзэв гэж асууж гарав.

	Самгин нэлээн эвгүй байдалд оржээ. Прейс түүнийг Кутузовын хэрэгт биеэ зориулсан хүн гэж үзэж байгаа бололтой байв. Кутузов ч Прейсийг гэгж бодсон бололтой. Та нарт би саад болж байна уу гэж асуух гэсэн авч тэдний юу ярихыг сонирхоод тэгж асуусангүй.

	Кутузов ойрд арчаагүй муухай савхин гутал орны урдуур унжуулан, гэдрэг туурга налж, нэг гараар дийз, нөгөөгөөр аяга цай барьж байгаад

	— Марксын зулзагууд бага багаар үржиж төлжиж л байна. Гэхдээ ажилчинтай холбоо барихгүй, юм л бол онол хэлэлцээд байна даа. Марксизмд дэврүүн сэтгэл дутаад байна. Ардын үзэлтэн нарт бол баатар, гар бөмбөг, элдэв задгай ший цөм байна гэж зарим дүрсгүй залуус гомдол тавьдаг боллоо гэж ярив. Прейс хуруугаа шадхийтэл дуугаргаж

	— Казаньд ямаршуу байна? Харьковт ямар байна? гэж асууна.

	Прейс хэдийгээр найрсаг ярих боловч түүний үг асууж байгаа байдал нь Варавкийн зусланд очсон баян авгайтай Лютовын үг ярьж байсан шиг юм уу, ер нь дээд хүнтэйгээ үг ярьж байгаа янзтай Климд санагдаж байжээ.

	Кутузов гадуур цамцны халааснаас тамхины цаасан хайрцаг гаргаж онгорхой нүх рүү нь өрөөсөн нүдээр шагайгаад тамхи байсангүй тул хоосон хайрцгийг ширээн дээр чулуудаж орхиод

	— Самгин та тамхи татдаггүй юм уу? Харамсалтай байна. Ер нь зарим хортой зуршил хүнд маш ашигтай шүү гэв.

	Түүний ийм зугаатай байхыг Клим анх удаа үзжээ. Кутузов орон дээр хажуулдаж байгаад ярьсан нь:

	— Би Брянскаас гараад Тул хот оров. Тэнд сүрхий залуучуул бий. Харин Тул хотод байхдаа Толстойнд орох уу, байх уу? гэж бодож байгаад орлоо. Евангелийн илдээр баахан үг тэмцэлдлээ. Толстой маань Христосын хуйнд нь буцааж хий гэж тушаасан тэр мохоо илдээр байлдлаа. Би бол «Энх биш ч илд мөн» гэж нэрлэгдсэн илдийг барьж тулалдав. Энэ илдийн өөдөөс Толстой хий агаар шиг жишим ч үгүй байлаа. Толстой бол учир шалтгааны ухаанд харьцахдаа их ангид хүн юм. Ер бид хоёр хэн хэнийгээ таашаасангүй гэв.

	Самгин өөрийгөө мэдүүлэх гэж

	— Оросын гайхам үзэгдэл бол Толстой мөн гэв.

	— Чухам үнэн гэж Кутузов зөвшөөрөөд, — Тийм учраас хортой юм гэж нэмж хэлэв.

	— Хэнд? гэж Климийн асуухад

	— Түүхэнд. Түүх бол элдэв өрөвч хүмүүсээс эрс залхжээ гэв.

	Прейс мөн бодлогошронгуйгаар

	— «Толстой бол Оросын, хөдөө тосгоны аяндаа гарах урсгалын төгс илэрхийлэл мөн» гэв.

	— Тэгвэл үүнээс яах хэрэгтэй болж байна? гэж Кутузов асуугаад орноос үсрэн босож, дал мөрөө хөдөлгөж, эрүүний сахлыг зууж, уруулаар үрж байснаа

	— Самгин та, уучлаарай. Борис оо, хоёулаа ийшээ оръё гээд Прейсийн мөрнөөс барьж үүд рүү түлхэн гарав. Самгин ганцаар үлдээд цонхоор гадаа байшингийн төмөр дээврийг ширтэж байхдаа, хөдөөгийн тариачин маягийн Кутузов энэ жижигхэн ганган еврейтэй тун гудиггүй ярих нь надад аятайхан санагдана гэж бодож байжээ. Кутузовын ардчилсан маяг, савхин гутал, балиар тайрсан сахал нь тусгүй санагдаж, бас Толстойг ярьсан нь баахан зэвүүтэй боловч атаархмаар нэг чигтэй хүн болох нь мэдэгдэж байна гэж Клим бодно.

	Кутузов орж ирээд

	— Би явлаа. Самгин та, яах вэ? гэхэд нь

	— Би бас явлаа гэжээ.

	Гадаа цасан шуурга сүрхий хайрч байв. Кутузов пальтогоо товчилж

	— Прейсийнх их дулаан суудаг юм байна гэв.

	— Түүнийг ямар чөтгөр Марксын үзэлд татдагийг би ойлгохгүй юм гэж Клим ярихад Кутузов нүүрийг нь харж

	— Та ойлгохгүй байна уу? гээд хэдэн алхмын дараа

	— Та юм идмээр байна уу? гэв.

	— Нэг жүнз архи балгамаар байна.

	— Балгагтун гэж Кутузов мухлагт гүйж ороод тамхи авч гарч ирэв. Нэг тамхи зуугаад элэгсгээр

	— За тэгвэл хоёулаа архи ууя даа гээд бас л мушилзан Климийн нүүрийг харж

	— Харгис цагдаа нар таныг тэмтэрч, улс төрийн талаар цоо эрүүл хүн байна гэж итгээ шив дээ? гэв. Түүний ингэж бүдүүлгээр наадан хийсэнд гомдохын завгүй Кутузов санаа зовсон мэт янагшааж

	— Та айгаагүй юу? Үгүй? Сайн байна. Би анх баригдахдаа их дүрэлзэж билээ. Ер жаахан айснаас тэгж дүрэлзсэнээ хүлээх хэрэгтэй юм гэв.

	Тэд нэг хямд гуанзанд орж, Кутузов саарал утаа суунагласан буланд очиж, архи мах захиалж, утаа тортог болсон намхан адар бүхий тэр бага шиг тасалгаанд сууж буй хүмүүсийг ажиглан харж байв. Нэг ширээнээ суусан дөрвөн хүний гурав нь адил тонгойж. хоолоо завгүй идэж байхад нөгөө нэг нь хэдийн цадаад шүдээ чигчийлэх зуур цонхны дэргэд суугаа эмэгтэйг дэмий ширтэж байв. Тэр эмэгтэй захиа уншин урд нь цайны гүц, боодолтой бөөн ном харагдана. Клим мөн тэр эмэгтэйг ажиглавал, нүүрний хагаст тор унжуулжээ. Уруулаа нэн ч чанга жимийсэн тул амыг нь тойроод нугалаа үрчлээ тогтсон харагдана. Тэр эмэгтэй Лютовын таньдаг хүүхэн мөн болохыг Клим таниад хөмсөг атируулан, «Энэ архины мухлаг эдний уулздаг газар мөн бололтой» гэж бодож, Кутузовоос

	— Та энэ гуанзанд ордог уу? гэсэнд Кутузов

	— Анх удаа орж үзэж байна гэж толгой өндийлгүй хэлээд ам завгүй авч, — Зарим хүн яагаад марксизмд дуртай болдгийг та ойлгодоггүй гэл үү? гэв.

	— Ойлгодоггүй... гэхэд нь Кутузов дүүрэн жүнзтэй архи Климд барьж, — За тогтооё! гээд гахайн махан дээр зузаан гэгч гичгэнэ түрхэж байхад нь Самгины хамар хорсох мэт болж байжээ. Кутузов санаа алдаж, — Шинжлэх ухааны социализм бол зөвхөн эдийн засгийн хувьслын сургаал мөн гэж олонх нь нүдэн хууртаж, марксизмаас ондоо юу ч олж үнэрлэдэггүй шиг байна. За таны эрүүл мэндийн төлөө! гэж аягатай архиа балгаад цааш нь ярьсан нь

	— Бидний хэн хэний маань танил Поярков бодохдоо, энэ баян айлын залуу улс марксизмд татагддаг нь яаж ч эргээд нийгмийн сүйрэл зайлшгүй гэдгийг мэдээд ангийн урьдчилан харах зөн билгээр тэгж буй гэж үзэж байгаа юм. Гэвч биеэ хамгаалах зөн билэг бол заавал эргэлдэхийг шаардана гээд хоолоо цөмийг идэж, — Үзтэл харамссан мэт тавгаа харж, цай захиад

	— Ингэхлээр зарим нь нүдэн хууртаж, зарим нь ангийн зөн билгээр марксизмд татагдаж байгаа гэсэн үг. Хэрэв ажилчин эзэндээ хортой сургаалыг хүлээн авах юм бол цаад эзэн нь тэнэг биш учир мөн тэр сургаалын заримтай танилцах хэрэгтэй болно. Магадгүй тэр номыг эвдэж ханзалж ч болно. Ер нь Европт тэгж ханзлах гэж маш хичээл тавьж байгаа юм. Тэгэхлээр манай залуу хөрөнгөтнүүд ч тийм тэнэг, сохор улс биш. Ангийн ухамсрыг зохион байгуулах, славархах ямар нэг шинэ үзэл гаргах гэж оролдож буй явдал үзэгдэж байна. Их Петрийг ч хөмрүүлж байна... Ер нь хөдөлж байна шүү гэж ярив.

	Дөрвөн дуугүй тариачин эр өсөж хөөсөн мэт харагдана. Нөгөө авгай захиагаа уншиж дуусаад цүнхэндээ хийж, тээгийг тасхийтэл чимээтэй хаах нь сонстоно. Кутузов цааш намуухан ярьсан нь

	— Манай утга зохиолд шинэ урсгал гарч байгаа нь үзтэл мэдэгдэх болов. Тэр бэлгэдлийн үзэлтэн, уналтын үзэлтний дунд авьяас билигтэй хүн бий гэлцэнэ. Утга зохиолын уналт бол ангийн доройтлыг урьдаас зааж байгаа хэрэг юм. Гэвч би манайд уналтын үзэл гарч байгаа нь дуураймал үзэгдэл гэж бодно. Яагаад гэвэл, манай залуу хүмүүс Европын хөрөнгөтний хохирсон уран бүтээл, сэтгэхүйн уналтыг дуурайж байгаа нь тэр. Гэвч бага зэрэг өсөхөөрөө өөрийн нэг юм гаргах биз гэв.

	— Та Стратоновыг таних уу? гэж Климийн асуусанд

	— Хууль цаазын оюутан, алиа эрийг үү? Уулзаж байсан юм. Тэгээд юу гэж? Тэр данхар толгойт лав, мужийн сайд болох хүн гэж амаа арчиж, тамхи асаагаад манан тамхиа энхрийлэх мэт харж, санаа алдаж

	— Явах цаг болов. Энэ хотын бүхнийг чөтгөр хутгаж орхисон мэт балай болжээ. Би Европ хүн биш гэж хүн болгон мөөрөх атал байшингаа Европыг дуурайж бариад Венаас Москвад чирч ирсэн муу муухай болгоныг дуурайх нь үзэгдэнэ. Бас хажуугаар нь тахианы саравч шиг гурван цонхтой байшин бариад хаалган дээр нь «Хүний ирээдүйн заяаг таваас найм хүртэл мэргэлнэ» гэсэн зарлал өлгөсөн байхыг яана. Наймаас хойш бол мэргэ нь төөрчихдөг байжээ. Ирээдүй! гэнэ шүү гэж марлийтал инээж

	— Москва л европ шиг болбол ирээдүй гэдэг тэр! гэв. Чингээд гэнэт нэгийг санасан мэт нэг цаасан мөнгө гаргаж Самгинд яаран атгуулж

	—Би явлаа. Та мөнгийг төлчхөөрэй! сайн яваарай! гээд гарч одов.

	Самгин бас нэг аяга цай захисан боловч уух хүсэл байсангүй. Харин тэр авгай хэнийг хүлээсэн бол? гэж мэдэхийг боджээ. Тэр авгай нүүрийн бүтээлгийг сөхөж жижигхэн дэвтэрт юм тэмдэглэн бичиж байхыг Самгин ажиглан суухдаа, «Улс төрийн бодлогоор оролдоно гэдэг биеэ дөвийлгөн, бусдыг дээрэлхэх олон сайн талтай учраас Кутузов мэтийн хүмүүс түүнд дуртай байдаг биз. Гэтэл энэ авгай мэтийн юмнуудыг юу татна вэ?» гэж бодож байжээ.

	Самгины бодол хоёр салаалж, тэр эмэгтэйн талаар тэгж бодохын хажуугаар Степан Кутузовыг ер нь юу гэж үздэг талаар өөртөө дүгнэлт өгөх гэж оролдож байжээ. Энэ хүнтэй гурвантаа уулзсаны эцэст Самгины дотор эрс харш бодол төрж байв. Юу гэвэл «Кутузовынхан» бол өөрсдийн номлодог үнэний маргаангүйд итгэсэн бүдүүн, тоглоомын чанартай атал Кутузовын өөрийн нь шулуун зан, эрх чөлөөтэй байдлаа ухамсарласан нь аятайхан санагдахаар үл барам атаархах сэтгэл төрүүлж байжээ.

	Мөнөөхөн авгай босож нүүрээ бүтээгээд гарч одов.

	«Энэ авгай хүлээж тэссэнгүй. Лав сэтгэлтэй хүнээ хүлээсэн биз. Гэтэл цаадах нь баригдсан ч байж болно» гэж Самгин бодов.

	Самгин ингэж эмсийн тухай бодохдоо Лидияг санахгүй байж эс чадна. Түүний санах бүрий дотор нь хорсож, гомдсон сэтгэлийг нь хөндөх ажгуу.

	— Лида танд үргэлж захиа бичдэг үү? гэж саяхан Варвара асуужээ. Тэгэхэд нь Самгин, Лидаг Парис явснаас хойш ганцхан захиа авсан боловч

	— Олон биш. Ер нь, Лида захиа бичих дургүй юм гэсэнд

	Бас юм ярих дургүй хүн. Их сонин хүн шүү, тийм үү? гэжээ. Самгин тэр хүүхнийг нүдний шилний дээгүүр харж

	— Хачин хүн гэж ер байхгүй. Тийм хүн байдаг гэж зохиолчид та нарыг зөвхөн инээлгэх гэж зохион бичдэг юм. «Янаг, өлсгөлөн хоёр ертөнцийг захирна» гэж байдаг. Бид бүхэн энэ хоёр үндсэн хүчний зарлигийг биелүүлж явна. Урлаг бол хүний хүслийг хуурахын тул байдаг. Шинжлэх ухаан бол хүний ходоодыг цатгалан байлгахад тустай юм. Ердөө энэ шүү дээ!» гэжээ.

	Заримдаа ингэж шалдан үгээр бүдүүн ярих нь зөвхөн Варварыг биш, өөрийгөө дарлаж байх мэт түүнд санагддаг байв. Гэвч энэ хүүхэнтэй ингэж наадаж суухад түүнд аятайхан санагдах агаад ингэж наадах нь түүний ганц зугаа болж, өөрийн талаар үр ашиггүй бодлоо түр умартах боломжийг олгодог байжээ. Климийг бодвол Маракуев царай байдал сайхан, Варвара мэтийн оюун хоосон тэнэгдүү охидод тэр зугаатай оюутан лав илүү сонирхолтой байдаг биз гэж Самгин бодно. Гэвч амраг сэтгэлтэй Маракуевыг цаад Варвара нь үзтэл илэрхий эс тоох нь инээдэмтэй билээ. Маракуев бол тэр хүүхний цуглуулдаг алдарт хүмүүсийн хөргийг олон болгох гэж их хичээл тавих агаад Маколай гэдэг хүний бичсэн «Түүх» хэмээх англид хэвлэсэн жигтэйхэн сайхан ном таньдаг айлд байхыг үзээд дотроос нь Мария Стюартын сийлбэр зургийг хайчлан авсан байлаа. Самгин ёс суртахууныг бодож, номыг тэгж буртаглах сайн хэрэг биш гэсэнд Маракуев шал тоосонгүй

	— Маколейн номоор хүүхэд тоглодог юм гэжээ.

	Нэг удаа нөгөө Умзадыг магтаж Маракуевын ярьсан нь

	— Энэ хүн хөдөө тосгонд бол гайхалтай сайн ухуулагч болно доо. Тиймэрхүү өт л Романовынхны хаан ширээг өм идэж чадна гэхэд Варвара сайхан шүд ил гаргаж инээмсэглэн

	— Хэрэв тэр чинь өт юм бол гавьяа нь хаана, сайхан нь хаана байх бил ээ? гэсэнд

	— Хүлээж байгаарай, сайхан гавьяа гарна гэж амлан өгүүлсэн авч Варвара

	— Умзад өт хорхойтой адилхан гэдэг ч үнэн шүү гэжээ.

	Самгин тэр хүүхнийг сайшаан инээв. Варвара бол туйлын хуудам сэтгэлтэй хүний дүр үзүүлэх бөгөөд хоёрт түүний царай муутайд нь Климд дургүй билээ. Тэднийд олон олон очих бүрий тэр хүүхнийг доромжлон гомдоох дур нь улам оргилдог авай. Клим түүний ногоовтор нүдийг харж 

	— Ер эм хүнийг, муухай ч байсан сайхан хөөрхөн гэж бодож явах нь чухал байдаг юм. Яагаад гэвэл, тэр хүүхэнтэй хэзээд янаглан амраглах нь зайлшгүй учраас сэтгэлээ засах чухал. Эм хүн бол эр хүнд хэрэг болдгийн учир түүнээс өшөө авах далд хүсэл эр хүн болгонд байдаг гэж ярьсан билээ. Клим Самгин ийм мэргэн үг хэлэхдээ Ницше юм уу, Макаровын үгийг давтан хэлж байгаагаа мэдэвч өөрийгөө ухаантай гэж үзнэ. Варвара ч

	— Та их үнэн юм хэллээ гэж өгүүлээд аяархан санаа алдаж өтгөн сормуусаа буулгажээ.

	Самгин түүнтэй үүнээс илүү эрээгүй загнах нь улам элбэг болж, хэрэв яльгүй амраг сэтгэлтэй хүний дүр үзүүлбэл Варвара тэр даруй уухайн тас тосон авахад бэлхэн болсон билээ.

	Самгин нэг баярын өдөр Варварынд үдийн хоол идэхээр очтол Макаров ирээд сууж байжээ. Тэр эмчийн алаг үсэнд ганц нэг цагаан үс гялалзаж, ялангуяа хоёр санчиг нь мэдэгдэхүйц цайсныг харахад жигтэй санагдана. Нүд нь хүртэл аягандаа цаана суусан хэдий боловч түүнийг харахад бие өвчтэй юм уу, хэрээс урьд өтөлжээ гэдэг сэтгэгдэл огт төрүүлэхээргүй харагдах ажгуу. Макаров л болсон хойно бас л эмсийн тухай ярьж байв. Ер түүнээс ондоо юм ярьж чаддаггүй мэт билээ. Энэ удаа ч гэсэн 

	— Атаа, хорсол хар санаа, хуурмаг, заль, ховдог гэх зэрэг аль муу, хүнд харш үгнүүд бол цөм эм үг шүү дээ гэж ярихад Варвара гомдож

	Хайр, баяр гэдэг эм үг биш үү? гэж цогтой хашхирч байв. Клим инээж

	— Тэнэг, өвчин, шавхай гэдэг эм үг дээ гэсэнд

	— Амьдрал, тэмцэл ялалт гэдэг бас эм үг дээ гэж Маракуев өмөөрч байв.

	Түүний ингэж хашхирч байхыг Макаров тайван хүлээж байгаад

	— Онцгой үг юуг ч цагаатгаж чадахгүй. Яагаад гэвэл, үзэн ядах гэдэг үгэнд ч өөрийн уянга бий гэж жигтэй юм ярив.

	Чингээд цаадуулыгаа үг сөрөхөд нь хөмсөг зангидан харж,

	— Миний энэ хэлсэн үгний утга санааг олоход тун амархан. Юу гэвэл, Адам Еваг үзэн ядсанаар бүх муу юмыг эм хүйсийн үгээр нэрлэсэн юм. Үзэн ядах гэдэг үгний уг гарал нь хүн ер эм хүнд захирагдаж явах нь зайлшгүй гэж ухамсарласан тэр ухамсар юм шүү дээ гэж ярихад нь Варвара

	— Энэ чинь Самгин таны хэлдэг санаа байна шүү дээ гэж бархирч байв. Самгин бол энэ нөхөрт ер ухаан солиотойн шинж тэмдэг байгаа биш үү гэж Макаровыг ажиглан суужээ.

	Климийн үзвэл, Макаров тэр нэг шөнө Варавкийн зуслангийн байшингийн тагтан давхарт миний үгний утга санааг гүйцэд сонсооч гэж гуйж ятгаж байснаасаа шал ондоо хүн болжээ. Тэрээр биеэ тайван байлгаж, итгэл дүүрэн ярьж байв. Тамхи бага татдаг болжээ. Гэвч чүдэнзний модыг дуусан шатаадаг нь хэвээр ажгуу. Царай байдал хөдөлгөөн багатай ширүүн, харц нь тогтуун, ширүүн дориун багшийн янзтай болжээ. Харин Маракуев царайгаа улайлгаж, сандал дээрээ тогтон ядан ширүүхэн маргаж байв. Нөгөө эсрэг талынхаа хүний хуруугаар зангаж байгаад

	— Барилгачин! Татаарчин! Лам! гэж ирээд бархирч байв. Чингээд эсрэг талынхаа хүнд, авьяасгүй зохиолч Шашковын бичсэн бөгөөд аль хэдийн мартагдсан «Орос эмэгтэйчүүд» гэдэг номыг уншаарай гэж зөвлөж байв.

	Варварын нүдний өмнө Маракуев ялагдаж байхад Клим дотроо баяртай байв. Макаров эм хүнийг үгүйсгэдгээ больжээ гэдгийг Варвара ойлгоод түүнийг талархан харах ба харин найз Маракуевыгаа

	— Чи битгий чанга бархираач! Чи учрыг ойлгохгүй .. гэж тэсгэлгүй ятгаж байв.

	Маракуевын бархирахаа болимогц Макаров ялаа үргээх мэт тэргүүнээ сэжээд сэнхрүүлэх аялгуугаар ярьсан нь. Би Самгин таны мэдэхгүй, Н. Ф. Федоров гэдэг гүн ухаантны бичсэн нэг өгүүллийн даралтыг авчирлаа. Жигтэй хэцүү хэлээр бичсэн хэдэн өгүүлбэр уншиж үзлээ. Тэр өгүүлэлд ингэж бичсэн байна. Капиталист байгууллын бүхий л харгис хэрцгий тал бол бэлгэсийн төрөлхийн авьяасын хэтэрхий эмзэг хүчирхийллийн уршиг юугаар ч дарж дийлшгүй бие махбодын агсам догшны үр дүн мөн гэсэн байна гээд нөгөө цаасаа барьж, сумчин хүн дарцгаа бариад зам аюултай гэж дохиж байх адил даллаж

	— Тэнд шашин номоос авсан юм их байна. Ер нь бэлгэсийн харилцааны тухай асуудлыг бүх эрэгтэй хүн шашин номын үүднээс авч үздэг. Өгүүлэл зохиогч бол их ухаантай дайсан юм. Тэрээр «эмэгтэйчүүдийн хүнд бэрх биш боловч хөнөөлт ноёрхлын» тухай аргагүй үнэн зөв хэлсэн байна. Миний бодоход, эмэгтэй хүн бол өөрийн ноёрхол, ертөнцийн төв голд байр эзэлснээ ухамсартайгаар мэддэггүй гэж анх удаа эрс зөв заажээ. Гэвч тэр хүн чухам энэ нь соёлыг сэргээгч эн тэргүүний шалтгаан мөн гэж арай хэлж чадаагүй байна гэж ярилаа.

	Варвара тэр эмэгтэйчүүдийн тэгш эрхийг хамгаалагчийг их л талархалтайгаар харах боловч цаанаа л нэг хэмжиж, дэнсэлж байх мэт ажгуу. Тэр байдал нь Самгины зэвүүг хүргэх бөгөөд Макаровын энэ ухаан солиотой явдлыг нь илрүүлэх юм сан гэдэг хүслийг нь оргилуулж байв.

	«Энэ эр ер дандаа буруу хурьцал хийдэг биз» гэж бодохдоо, Макаров ганц энэ зүйлд хамаг ухаан санаагаа зориулаад ондоо бүх зүйлийн талаар дүлий годил шиг явдаг хийгээд чүдэнзний модыг хүртэл дуусан шатаадаг нь ч ухаан солиотойн шинж биз гэж бас бодож байжээ. Макаров эмнэлгийн газар их ажилладаг, эмэгтэйчүүдийн өвчний алдарт эмч нэг хүн их ивээдэг гэж бас ярив.

	— Лютовынд суудаг уу?

	— Тэгэлгүй дээ.

	— Балгаж байна уу?

	— Би хашраад одоо болиод байна. Лютов ч гэсэн эцгийгээ үхсэнээс хойш балгах нь багадсан даа. Тэр их сургуулиа хаяад өнөөх ноос ноолуурынхаа ажлаар хөөцөлдөж Оросын нутгаар их явдаг болсон доо гэж Макаров ярьжээ.

	Клим Лютовтой нэг шөнө гудамжинд тааралджээ. Нарийхан харанхуй гудамжны булан тойртол нэг хүнтэй мөргөлдөж,

	— Уучлаарай! гэсэнд Лютов

	— Пээ! Чи юу гэж онц чанга хашхиртал гудамжнаа явсан улс эргэн харж, хоёр хүн бүр зогсоод, хэрүүл гарах нь гэж харж байлаа. Лютов үстэй захтай өргөн халхгар пальто задгай өмсөж, сэгсгэр малгай тавиад, эрүүндээ шовх сахал ургуулсан нь Некрасовын нэг хөрөгтэй адилхан харагджээ. Энэ байдлыг нь хэлсэнд,

	— Тааламжтай байна. Ондоо хүн намайг галзуу хүн гэдэг юм. Тестовын тийш очъё. Хүүе, хөтөч өө! гэж бархирав.

	Арван таван минутын дараа гуанзны диваан дээр алхайн сууж, зөрөлдөн гүйлгэнэх хоёр нүдээ Самгин дээр тогтоож, үнэтэй дарс балгаж байгаад мөнөөхөн чарлаа дуугаараа элдвийг чалчиж гарав.

	— Би таван долоо хоног хэртэй эрүүл салхинд гараад ирлээ. «Эргэн тойрон эзгүй ой, тал» гээд цааш нь юу гэдэг билээ дээ. Тэгээд түймэрт идүүлсэн ойн цоорхойд явж байтал хэсэг гацуур модон дотроос Туробоев гараад ирлээ шүү. «Таньдаг хүн үү дээ?» гэж байна. «Танихаар барах уу даа!» гэж би хэлээд дух руу нь үрлэн сум тавьчих юм уу гэж бодсоноо, гэвч болилоо. Ямар ч гэсэн боловсон хүн, «эрүүгийн хууль» гэж байдгийг би ч мэднэ. Бас тэр Алика хүүхэнтэй сууж чадаагүй гэдгийг ч мэднэ. За яамай яршиг! гэж бодлоо... гээд нүдээ аньж, хэдэн хором дуугүй болсноо босон харайж Климд архи хундагалаад

	Ер би юм бодсон ч үгүй, хүн хараад баярлажээ. Тэр ой дотор жигтэйхэн сайхан, хурц хурц оройтой нарс дүнсийгээд цайны өвсний цэцэг дэлгэрч байх юм. Шувуу жигүүртэн жигтэй баясгалантай жиргэнэ. Эр эм шувууд хөөцөлдөж, үр төлөө бодно. Туробоев бид хоёр ч мөн эр хүйстэй боловч бид хоёр юугаа хөөх билээ. Би газрын эзэн нэг баян айлд сууж байлаа. Тэр хүн хэдий еврей нарыг эсэргүүцэн үздэг хүн боловч бас эвлэрэнгүй үзэлтэй хүн. Залхтлаа дайлуулж зочлууллаа. Эхнэр нь гэж дөч орчим насны эхнэр дандаа Мопассаны зохиол уншиж хэвтэх юм. Гэдэс нь мушгидаг өвчнөөр зовж байгаа амьтан байна гэж ярив. Лютов үргэлж гүйлгэнэх нүдээ хуруугаар чанга арчиж, дарснаасаа балгаад, аанай диваан дээр алхайж

	— Би Гуробоевынд яваад хүрлээ шүү. «Сүүдэр ч үгүй ганцаар ёрдойх үр жимсгүй мод» шиг амьтан даа. Хувь тавилангаа ухамсарлан, биедээ гар хүрэхэд бэлэн болоод байгаа нь гайхмаар юм. Тэр чинь зоос гүйлгэх, зүүдээ манах энэ тэрд ч итгэхгүй, ер юунд ч итгэдэггүй хүн. Сургамжтай юм шүү. Аргагүйдэж ягджээ... гэж аяархан инээж, — Харин энд тэндгүй тариачид хөдөлж байна даа. Хоёр тосгон тэр чигээрээ нүүх гэж байна. Тэд ямар нэг салбар шашинтай хатуу духтан юм. Хувийн ойг түймэрдэж, сахиулыг алсан хэрэгт нөгөө гурав дахь тосгоныхон тэр чигээрээ шүүхэд шилжээд байна гэж ярьжээ.

	— Алина одоо хаана байгаа вэ? гэж Самгин асуувал

	— Парист байгаа гэж Лютов яагаад ч юм, адар өөд зааж, — Лида надад захиа бичсэн, тэд ондоо нэг хүүхэнтэй гурвуул байдаг гэнэ билээ. Нөгөө хүүхний овгийг мартжээ... гэж гүвдрүү болсон духаа арчиж, — Тариачид хөдөлж байна. Тариачид мөд дэлбэ тавих болов уу? Та юу гэж бодно гэхэд нь Самгин

	— Хувьсгал зайлшгүй болно гэж хэлээд Лида энэ алиа салбадайд захиа бичдэг мөртөө надад бичдэггүй байжээ гэж бодож байжээ. Лютовын эх захгүй, хяхуутай яриаг чагнаж суухдаа, Лидад хоёр ч удаа урт гэгчийн захиа бичиж үзээд урж хаяснаа Самгин санаж байв. Тэр захиагаа хэдий сайтар бодож бичсэн авч уншаад үзвэл Лидад хэлэх хэлэхгүй юм бичиж, өөрийгөө боловч доромжилсон байсан тул тийнхүү урж хаясан байжээ. Лютов дарснаас балгаад түлэгдсэн мэт

	— Самгин чи биеэ дандаа нууж явдаг, их дуугүй хүн! Чи бол явган цэрэг ч биш, морин цэрэг ч биш, харин инженерийн цэрэг юм уу, магадгүй жанжин штаб нь байж мэднэ, чөтгөр чамайг! гэв. Самгин итгэсэнгүй янзтай хөмсөг атируулан харвал, «эрүүлийн санаа согтуудаа» гэдгээр Лютов чин үнэнээсээ тэгж хэлснийг итгэв. Чингээд цааш юу гэж хэлдэг бол гэж бүр анхааран чагнав. Лютов

	— Би бол хохирсон хүн. Туробоев ч ялгаагүй. Тэр бол түүхийн цөллөгөөр хохирсон, би бол архичин болж хохирсон, бид хоёр бол ер адилдаа адил, годилдоо годил хоёр. Нөхөр минь, энэ ч инээдэмтэй юм биш шүү! гэж диваанаас үсрэн босож, ширээн дээр буй аяга лоих хангинатал хүнд чанга алхаж байгаад

	— Би сая нэг цагийн өмнө нөгөө бужигнадаг хүмүүсийн хуралд очлоо. Тэд гал гарахын өмнө жоомнууд хэрхэн бужигнадаг шиг язганалдаж байх юм. Тэнд морин тэрэгний хөтөч шиг том биетэй, мөн том хамартай нэг эзэгтэй байна. Нэг генералын эхнэр нууц зөвлөгчтэй юм гэнэ! Тэр эзэгтэй дарсны үйлдвэрийн эзэн их баян хүний охин юм гэл үү дээ. Ер тиймэрхүү онцгой содон улс их олон байна. Тэд бол олон түмний дотроос тэмцээр гарчээ. Тэдэнд мөнгө хэрэгтэй гэнэ. Марксын үзэл номлох сэтгүүл гаргах гэж байгаа юм гэнэ гэж галзуу мэт инээж, ширээнээ гүйн хүрч Самгинтай хундага тулгаад

	— Хамгийн жирийн Орос эхнэрийн эрүүл мэндийн төлөө ууя! Тийм эхнэр бол «Давхиж буй морийг ч зогсоож чадна, дүрэлзэн асаж буй галд ч орж чадна» гээд нөгөө архиа нэг амьсгаагаар хөнтөрч орхиод аягыг тавиур дээр чулуудаж

	— Илэн далангүй хэлэхэд би тийм эхнэрүүдээс айдаг. Тэд учиргүй том хөх дэлэнтэй, тэр дэлэнгээрээ дүүрэн аймаг угсааны хүнийг тэжээдэг юм. Нөхөр минь, үнэн шүү! Хүнийг тэсдэггүй аймаар авьяастай дүүрэн болгож чаддаг нэг тийм зүйл байдаг юм. Манай Орос бол чухам тийм улс! гээд Климийн хажууд сууж хүзүүгээр нь тэврээд

	— Чи их дор зүрхтэй хүн шүү! Чи бол өөрөө зовохгүй бусдыг зовоохыг боддог муухай санаат герман шиг, нягтлан бодогч шиг, орлого зарлага юу юу билээ, чөтгөр ав! гэж хашхирав.

	«Энэ хүн намайг ингэж бодож явдаг бий!» гэж Самгин гайхсан боловч түүний хүзүүгээр чанга тэврэх нь их аягүй байсан тул гарыг нь тавиулж

	— Манайд хүний зовлонг зохиомлоор дөвийлгөх явдал их байгаа юм даа гэсэнд Лютов найгалзан зайлж

	— Чи намайг хэлж байна уу? Худлаа! Би бол... За яамай даа! гэж сэгсгэр толгойгоо гайхуулан, шуугьтал амьсгаадаж

	— Нөхөр минь, би чамд дургүй шүү! Чи бол сонин хүн гэхдээ нүдэнд хүйтэн хүн! Чи чадаас ч дор адгийн шаар байж мэднэ! гэж хилэгнэн гар далайж

	— Чи ямар дээвэр дээрээс улсыг хардаг вэ? Яагаад дээвэр дээрээс хардаг вэ? гэж яагаад ч юм, шивгэнэн асуужээ.

	Самгин Лютовыг тайвшруулах гэж хагас цаг хэртэй ноцолдов. Ашгүй Лютов намдаж, голын хийтэй юм шиг аялгуугаар үг ярьж байхад нь Самгин найрсаг гар бариад явахдаа гудамжинд гараад «Энэ хүн намайг ингэж бодож явдаг бий!»гэж бас бодов. Ингэж сэтгэл дүүрэн дахин дахин бодож явахдаа бас, «Ондоо олон хүн намайг ингэж бодож явдгийг би мэдэхгүй байж болох юм. Нүдэнд хүйтэн гэнээ! Хүний нүдэнд дулаан харагдах хэрэгцээ надад байхгүй» гэж бодов.

	Лютовын санаж бодож явдгийг олж мэдэхэд Самгинд аятайхан санагдаж байжээ. Хүнийг нүдэнд хүйтэн хүн гэж хэлсэнд нь баахан гомдмоор авч Лютов бол чухамдаа тэнэг хүн биш. Тэр үгийг нь дуулахдаа Самгины сэтгэл санаа шулуудаж, өөрийгөө нэлээн чухал, өвөрмөц хүн гэж бодож явдаг сэтгэлийг нь улам лавшруулжээ.

	Түүнээс хойш хоёр долоо хоноод Самгин нэг өдөр машид уйдахдаа. Варварынд очвол, тэдний хоолны өрөөнд халуун тогоо тавьсан ширээний хажууд Сомова ном уншаад сууж байхыг үзээд босгон дээр мэл гайхан зогсжээ. Бүдүүн Сомова хүүхэн саарал эм зана шувуу лугаа туйлын адилхан харагджээ.

	— Энэ ирлээ! гэж Сомова дуу алдаж, балцгар гараа сарвалзуулсаар гүйн очиж Самгиныг хүзүүдэн аваад үнсэж, баярласандаа хэлэх үгээ олж ядан дэмий эргэлдэн хоцров. Тэр хүүхний ингэж үнэн сэтгэлээс дуу шуу болж баярласанд Самгин ихэд ичиж

	— Байзнаарай. Хаанаас ирэв? Яагаад энд байдаг бил ээ? гэж дэмий гайхахаас ондоо үг хэлж чадахгүй байжээ. Сомова гэрийн эзэн мэт урьж Самгиныг суулгаад урьд үзээгүй сэргэлэн дуугаар

	— Парисаас ирлээ. Лида намайг нааш явуулав. Би Парист суух болсон. Тэдний гэрийн эзэн авгайтай бүр тохиролцоод ирсэн. Тэр ямар авгай гэж бодно. Лидия ихэд магтдаг юм гэж ярив. Чингээд нүдээ аньж толгой хаялан дуу дуулах мэт

	— Ай хонгор Клим минь, Парис гэдэг ямар гайхалтай сайхан газар вэ! гэж Самгины өвдгийг алгадаж

	— Тэнгэр минь, Парис хотыг л үзвэл, амьдрал гэдгийг сая ойлгож эхэлнэ... гэснээ гэнэт уруулаа хазлан, Самгиныг асуусан мэт харж

	— Чи Марксын үзэлтэн болсон уу? гэв.

	— Тийм ээ.

	— Түй! Тэр үзэл яасан халдвартай эд вэ! Лида бас дандаа гүн ухаан, шашны учрыг олох гэж оролдох болсон шүү. Иноков хаана вэ? гэж асуугаад хариу хэлэхийг хүлээлгүй, — Чи яагаад цай уухгүй байна? Би халуун тогоо хараад учиргүй баярлав. Манайхаас гадаадад гарсан хүний дотор халуун тогоотой хүн ганцхан Швейцарт байдаг юм гэнэ билээ гэж дуржигнатал ярьж байв.

	Гэвч Самгин түүний амнаас асгаран гарах үгийг тасалж, Иноков өөрөөс арав эгч эхнэрт сэтгэлтэй болсон, тэр ч дэмий шахуу юм, муу шүлэг их бичдэг болсон доо гэж ярихад Сомова

	— Муу шүлэг гэнэ ээ? гэж итгэсэнгүй мэт асуугаад доошоо харж гэзгээрээ оролдон,

	— Чи юу гэв? «Хуучин амраг зэвэрдэггүй» гэв үү? гээд шилэн аяга атган гараа бүлээцүүлээд санаа алдаж

	— Иноков уг нь сайн бичих хэрэгтэй юм сан, чадах ч хүн гэв.

	Сомова сандалдаа бөх гэгч сууж элдвийг асууж, ярьж байв. Анх харахад Сомова улам ч хөөрхөн, ер гадаадад яваад жинхэнэ Орос царайтай болсон мэт агаад тунгалаг цэнхэр нүд, ягаан хацар, олсны өнгөт бүдүүн гэзэг, үсээ толийтол самнасан байдлыг нь харахад тариачин бүсгүйн дүрийг аргагүй санагдуулж байжээ. Гэтэл ажаад байвал хэтэрхий аальгүй ч юм шиг, оготор гараар зангаж байх нь нэг л болхи инээдэмтэй. Ядахдаа үзэмжгүй, нэг их гялгар цалгар цамц өмссөн тул огдойсон бөөрөнхий, эм тахиа шиг харагдаж байжээ. Ярих нь эм тахиа шиг го-го гэж нэг л хөгийн ажээ.

	— Хонгор минь, би хүнд амархан сэтгэлтэй болчихдог хүн шүү, мэдээтэй байгаарай гэж сандлын хамт Самгинд дөхөж суугаад туйлын алжаасан хүн хувцсаа амарч байгаад нэг нэгээр нь тайлдаг шиг үгээ зөөж тасалж байгаад ярьсан нь, — Би нэг зол муут хүнд их л янаг байлаа гэж мушилзан инээж, нүдээ ирмэхэд нь нүд нь бараан болж байв. Тэгээд, — Би Крымд нэг авгайн ном уншигч нь байлаа. Пээ, их бэрх байлаа! Тэр авгай бол хууч өвчтэй, бас хэдэр муу ааштай эм. Гэтэл хүү нь гэж хавчиг хамартай, царай муутай нэг туранхай залуу хүрээд ирэв ээ. Гэтэл жигтэй! Тэр идэр хөвгүүний нүд нь жигтэйхэн сайхан харагддаг байв. Харин юмыг ойлгох гэж ер үгүй... гэж ярьж байснаа Климийг хуруугаар зангаж, аяархан

	— Чи энэ тухай хэнд ч битгий яриарай! гэхэд нь Самгин

	— Нүд нь сайхан гэж үү? гэж хошигносонд Сомова

	— Ер нь гэж төв төвшин өгүүлж, гэзгээ ар тийш хаяад, — Тэр идэр хөвгүүн юм л бол, «Би үүнийг олж мэдээгүй явжээ» гэж ярина. Үнэхээр муу юм мэддэггүй, муу юм хийдэггүй, шилэн шүүгээн дотор суудаг мэт хүн. Үнэндээ даанч сөгөөгүй балчир хүүхэд шиг амьтан билээ. Гэтэл би түүнд сэтгэлтэй болчхов оо. Тэр минь одон орныг шинжлэгч, бас геологич хүн юм. Тэд баахан эрдэмтэн цөм нийлж, ямар нэг Файа гэдэг хүнийг эрс няцааж байх нь үзэгдэнэ. Тэр Файа гэдэг нь бодвол эрт үхсэн юм байлгүй. Ер нь хурмаст тэнгэрийн эзэн хааны дүйрэн шиг хонгор хүн дээ. Иноковтой их адилхан санагддаг байсан юм... гэж ярина.

	Түүний эрээ цээргүй үг ярих нь хачин сонстож байжээ. Тийм үгсийг зөвхөн аясад нийлүүлэн нэмэн хэрэглэж байгаа юм шиг Самгинд санагдаж байжээ. Яагаад гэвэл Сомова геологич гэхийг геолохч гэж хэлж байв. Ер нь үгийн эцсийн эгшгийг нэг бол өргөж, нэг бол зөөлрүүлж буруу хэлж байжээ.

	— Тэр залуу үргэлж тоо бодож сууна. Гурван сая жил ч гэх шиг, долоон сая километр ч гэх шиг дандаа өдий төдий олон тэгтэй тоо байна. Би түүний эелдэг хөөрхөн нүдийг үнсээд авах юм сан гэж бодно. Гэтэл тэр минь, Кант, Лаплас юм уу, боржин чулуу, доод шатны амьтнаас ондоог эс бодно. Тэгэхлээр нь түүний хувьд бол би ч тэг юм. Тэг тэгдээ ерөөс байдаггүй. Тэг юм даа гэж боддог сон. Би тэрүүнд янагшаан дурлаад тэнгис далайд харайж ороход ч бэлэн байлаа... гэж ярихдаа инээвхийлснээ гэнэт уруулаа хазлан, нүдэнд нь нулимс гүйлгэнээд

	— Би балай тэнэг амьтан! Одоо уйлмаар болов гэж уруулаа жигтэй өмөлзүүлэн, — Гэвч би санасандаа хүрсэн юм сан. Тэр маань ч надад сэтгэлтэй боллоо шүү. Гэгэхэд хэчнээн сайхан байсан бэ! Тэр минь ч жигтэй гайхаж байлаа. Нойрноос сэрсэн юм шиг мезозойн галбаас босож ирсэн юм шиг, тэр одон гарагаас төөрөөд ирсэн юм шиг байсан даа. Тэрний гар жигтэй урт нарийхан, намайг тэврээд инээдэг сэн. Ер ондоо ертөнцөд дахин төрсөн мэт билээ гээд уйлж байх нь инээд хүрмээр агаад инээвхийлэхэд нь «нартай өдрийн борооны дусал» адил бөнжгөр нулимс хоёр хацрыг нь дагаад урсаж байв.

	— Ондоо ертөнцөд дахин төрсөн мэт гэж тэр минь хэлдэг байсан даа гээд гэзэгнийхээ үзүүрээр хацрыг даган урсах нулимсыг ширвэж байжээ. Энэ бүдүүн хүүхэн нулимсандаа ингэж холилдон байхыг үзвэл, түүнд гунигтай юм ер үгүй, харин ч царай байдал нь үзэмжтэй болсон мэт Климд харагдаж байжээ.

	— Гэтэл гэнэт нэг шөнө нөгөө бүхнийг жигшин үздэг эх нь над дээр ороод ирлээ. Тэр золгүй эмийн сүртэй орж ирснийг яана! Найрын охин амь ороод ирсэн юм шиг харагдсан шүү! «Миний хүү тантай суух санаатай гэж сая ярьж байна. Та битгий зөвшөөрч үзээч, би гуйя. Яагаад гэвэл хүү минь ирээдүйд их том эрдэмтэн болох хүн, тэрүүнд эхнэр хэрэггүй. Би таны өмнө өвдөг сөхрөн гуйхад бэлэн байна» гэлээ шүү. Тэгээд харвал, тэр авгай... айлын шивэгчин адил миний өмнө үнэхээр өвдөг нугалах гэж байсан шүү! Тэнгэр минь! гэж чанга шогшроод амандаа алчуур чихэж, хэдэн хором хазлан суухдаа хацраа үлээж төмбийлгөхөд нь нулимс нь улам ч түргэн урсаж байв.

	— Тэгэхэд хэчнээн бэрх, хэчнээн золгүй байсан бэ!.. «За яах вэ, тэгье, та яв» гэж би хэллээ. Тэгээд өглөө нь би яваад өгсөн юм. Тэр минь босоогүй унтаж байсан тул би Английн авир сайтай роман зохиолд гардаг шиг зурвас бичиж орхиод явсан даа. Ээ дээ, нэн ч айхавтар, өрөвдөлтэй байсан даа гэж нойтон алчуураар нүүрээ арчаад санаа амарсан мэт сүүрс алдаж

	— Их ч хичээсэн... их ч дурласан юм сан даа.. гэжээ, Клим энэ хүүхний яриаг чагнаж суухдаа, энэ хүүхний биеийн галбир, зан байдлыг үзвэл ингэж зовлон эдлэхгүй, алиа сэргэлэн явалтай. Гэтэл энэ бүсгүй зайлуул, нэлээн хэцүүхэн явдалд орсон нь ил тул Самгин өрөвдөж, өөрөө ч зовлон амсаж явсан нь санагджээ. Гэвч сэтгэл хөдөлснөө илтгэж чадсангүй. Ялангуяа сүүлийн хоёр үгийг дуулаад мөнөөхөн сэтгэл хөдөлсөн нь унтарчээ. Чингээд аяархан

	— Чи түүнтэй унтсан уу? гэсэнд Сомова толгой сэгсрээд сэтгэл уяран шалдаа буугаад хоёр мөр нь сул унжиж, хүзүү нь нугараад нарийхан хуруугаар гэзгээ засаж

	— Тэгээд эх нь хүүгээ Германд аваачиж, нэг профессорын охин герман хүүхэнтэй гэрлүүлсэн юм. Одоо тэр хий судлын өвчтөнийг асрах газар байдаг. Эцэг нь их архичин байсан юм гэнэ билээ гэж санаа алдаад

	— Би түүнтэй танилцсан анхны өдрөөс энэ явдал надад сайнаар төгсөхгүй биз гэж бодогдсон юм. Клим минь, миний бүх явдал нэг л урагшгүй болоод байна ... гэж Самгиныг гайхсан буюу асуусан байдлаар хараад, — Тэр явдал миний сэтгэлийг хүндээр гэмтээсэн шүү. Ашгүй намайг Лида татаж авсанд их баярладаг юм. Тэгээгүй бол би... гэхэд нь Самгин дахиад уйлах нь гэж бодоод нөгөө Алина тэнд юу хийж байна аа! гэв.

	— Алина, ганцхан зугаалж байгаа даа! Ай, ямар болсон гэж бодно... Галзуу юм шиг. Чи үзвэл танихгүй. Цэргийн бэлэвсэн эхнэр л гэсэн үг. Тийм хүүхнүүд хөдөө байдаг сан. Гэвч хөөрхөн болсныг өгүүлээд ч баршгүй. Бөөн эрцүүл эргэлдээд байх нь тэр! Лида тэр хоёр удахгүй ирнэ гэж чи дуулсан биз дээ? гээд босож толинд нүүрээ хараад, — Гар нүүрээ угаая. Угаагуур хаана байдаг вэ? гэжээ.

	Сомовыг гар нүүрээ угааж байхад Варвара ирэв. Түүний хойноос Маракуев орж ирэв. Маракуев бусдын шар хүрэм, өвдөг гарсан бор өмд, урт түрийтэй савхин гутал өмсжээ. Варвара түүнийг хараад ёжтойгоор

	— Бас л өнгөлөн далдлав уу? гэв.

	
Хагас цаг болоод Любовь Сомоваг үзвэл шал ондоо хүн болчихжээ. Сомова бол Маракуевыг аль хэдийн таних бөгөөд тэр хоёрын хооронд дайчин харилцаа тогтсон нь ил билээ. Сомова тэр оюутныг хараад,

	— Үнэн ба сайн үйлсийн архад та яасан инээд хүрэм болж вэ! гэж цогтой орилж байв. Маракуев тэр хүүхнийг үзээд хөмсөг зангидсанаа аажмаар инээвхийлж францаар

	— Эхэнд нь инээхээр сүүлд нь инээ гэв.

	Хэлэхгүй газар бүдүүн үг хэлснээ Маракуев мэдээд хөмсөг атируулав. Варвара цай чанах зуур Сомова нөгөө оюутан хоёр хэдийн ёжтой яриа дэлгэжээ. Сомова хэдий цэмцгэр харагдавч цамцны нь зангиа, тууз арзайж өрвийсөн үзэгдэнэ. Сомова саяхан нулимсаа угаасан атал одоо Маракуевтай

	— За даа, тэр ч нялуун зан байна даа! гэж хэнэггүй ёжтой ярьж байхыг харахад инээдэмтэй ажээ.

	— Тэр чинь одоо бас л хөдөө тосгонд сүмийн дуу аялагч хийж байна уу? гэж Самгинаас асуув.

	— Танд марксизм зохихгүй юм гэж Маракуев амандаа үглэнэ.

	— Би өөрийгөө Марксын үзэлтэй юу, үгүй юү гэдгээ мэдэхгүй. Гэвч би бол бодоогүй юмаа ярьдаггүй хүн Юм. Тэгвэл би ардыг хайрладаг гэж хэлээгүй шүү.

	Самгин энэ үгийг дуулаад машид гайхаж, Сомовыг харахдаа, түүний энэ үг толгойд нь ердөө сая орсон биз гэж бодоход бэлэн байжээ. Сомова бол үргэлж уйтгартай хачин тоглоом сэддэг, урвайсан жаахан охин байсныг Самгин санаж, «Хүн ондоо болно гэдэг яасан үнэмшмээргүй жигтэй вэ!» гэж боджээ.

	Варвара өөрийн тэжээвэр хүүхнийг сормуусны завсраар санамсаргүй харахыг үзвэл, тэрээр хэдий эс дуугаравч дотроо ууртай байгаа бололтой байв. Маракуев их л анхааралтайгаар цайгаа уух агаад үзтэл хүний хувцас өмссөндөө эвгүйрхэж байгаа бололтой. Тэрээр ер нь хэзээ ёзооноос их л уруу царайтай харагдах ажгуу. Сомовын шургуу цогтой ярихад хэн ч саад хийсэнгүй. Түүний ярьсан нь

	— Би хөдөө тосгонд хэдийгээр эзэндээ хэрэггүй ч гэсэн их бодит чухал ажил хийж байхдаа өөрийгөө ногооны хашаан дээр суусан хэрээ шиг санадаг сан. Миний эзэн бичиг мэдэхгүй боловч өөрийн бодлоор, их ухаантай, онц сайн жүжигчин, ер газар дэлхий дээр өөрийгөө хамгийн эн тэргүүний, хамгийн чухал ажилчин гэж боддог тийм хүн байсан юм. Бүх баяд ноёдын барлаг зарц нар хуурмаг доромж бодол санаандаа юу агуулан явдгийг бас дотроо мэддэг байв. Тэдний хүүхдийн толгойд миний хийж өгдөг эрдмийг итгэдэггүй, ер юунд ч шүтдэггүй хүн билээ гэж ярив.

	Маракуев салбар шашинтны тухай эс ойлгогдох юм ярина.

	— За боль доо! Христосын тулд хувьсгал хийдэг цаг өнгөрсөн шүү! Ер нь тийм хувьсгал байсан уу? Үгүй юү гэдэг бол асуудал болоод байгаа юм гэж сэтгэл хөдлөн өгүүлнэ. Маракуев нэмэргүй гэсэн мэт

	— За за! гэж гараа сэгсрэхэд нь

	— Ер нь юунд ч итгэдэггүй хүн гэж давтан, нударга зангидан ширээ дэлдэв. Түүний нударга нь яагаад ч юм, сарнай гэж нэршсэн бөөрөнхий талхтай адилхан харагдана.

	Хүн бүхэн дуугүй болов. Сомова ч хүн болгоны залхууг хүргэв гэж мэдээд бага зэрэг гомдож, гар бариад өрөөндөө очив. Тэр Лидагийн өрөөнд суудаг байв. Маракуев үсээ илээд .

	— Марксын үзлээс хүний зан их ширүүн болж байна даа гэв.

	— Та энэ хүүхнийг хэдийн таних юм уу? гэж Варвара Климээс асуув.

	— Бүр багаасаа танина.

	— Их ухаантай хүн үү?

	— Та юу гэж бодно гээд Клим мөн явав.

	Эцсийн эцэст Сомова хүүхэн Климд барагтайхан сэтгэгдэл төрүүлжээ. Энэ хүүхэн бол Климийн багын явдлыг цөмийг мэдэх бөгөөд одоо Варварынд сууна. Түүний гэрээр очно гэж бодоход эвгүй санагдаж байжээ. Гэвч Сомова миний явдалд саад болохгүй биз гэж Клим бодно. Сомова тэр үес Герьегийн түр сургуульд орох гэж хичээнгүйлэн хөөцөлдөж, Москва хотоор их л хэсэх агаад Климтэй уулзвал

	— Үлгэрт гардаг шиг ямар жигтэй хот вэ! Яваад л байхад гэнэт зүүд нойрон дундаа байгаа юм шиг санагдана. Клим минь, энд амархан төөрөлдөж болох газар шүү. Лев Тихомиров Москвагийн хүн үү? Чи мэдэхгүй юү? Тэр лав Москвагийн хүн биз гэнэ.

	— Яаж байна?

	— Тэр төөрөлдсөн хүн.

	— Тэгвэл чи ч Москвагийн хүн биш, гэтэл төөрөлджээ. Яагаад гэвэл, чи «Материализмын түүх», Дюпрелийн «Английн ёсны гүн ухааныг» их уншдаг байна.

	— Юм бүхний учрыг мэдэх хэрэгтэй байна, хонгор минь.

	— Миний бодвол, ухаантай сайн ном эмэгтэй хүнийг гандуулдаг гэж Варварын хэлэхэд Сомова нүүрийг харж, юм бодож байснаа гэзгээ угзарч

	— Үүнийг Цюрих хотод, эмэгтэйчүүдийн тэгш эрхийг эсэргүүцдэг нэг эрдэмтэн хүн нотолсон байна. Түүний овгийг би санахгүй байна. Маш ууртай өвгөн бий. Ер нь Швейцарын германчууд их ууртай, үг хэл нь ч ууртай гэж ярив.

	Сомова ер Климтэй уулзах бүрий сонин сонин юм их ярина. Оюутны нэг дугуйланд тагнуул байсан нь илэрчээ. Бас ондоо нэг дугуйлангийн олонх гишүүн «Марксизмд шилжин орж» ондоо багш, бодвол нууц хүн ирсэн гэж Сомова ярьжээ. Тэгж ярихдаа нүд нь жаргалтай гялалзана. Сомова ер нь аж амьдрахын хүүхэд ахуйн баяраар бялхан явдаг билээ. Ингэж баярлан явдаг нь гэнэн хонгор зан гэж санагдах боловч бас атаархмаар ажээ. Сомова бол хүнийг их сонирхоно. Гэр байшин, Третьяковскийн үзэсгэлэнгийн зургийг их сонирхоно. Кремль, театр ер энэ төрлийн юм бүхнийг сонирхоно. Гэтэл Варвара бол энэ бүхнийг хэдий бас л гэнэн боловч их л ондоогоор ярьдаг билээ.

	Варвара жүжигчинд дурласан оюутны тухай, баян цатгалан архичид ямар ухаангүй явдал гаргадаг тухай, Шарль Омоны шийний хүрээлэнгийн шинэ дуучдын тухай, золгүй амрагуудын будилаантай явдлын тухай их ярина. Варвара ярихдаа нэг л өнгөгүй, чадмаг биш ярих бөгөөд түүний ярианы агуулга нь хэлбэрээсээ ямагт сонин юм шиг Самгинд санагддаг байжээ. Харин гүн ухаан ярихдаа их заваан ярина.

	— Зовлон бол хайр дурлалын зайлшгүй сүүдэр мөн гэж хэдийн элэгдсэн өгүүлбэрийг хүртэл их л ядаж хэлнэ.

	Варвара үг ярьж байгаад Иван Дроновыг нэг удаа дурсжээ. Гэвч эр эм улс бие биеэ сохроор тэмүүлдэг гэж эцэс төгсгөлгүй түүх ярих нь элбэг тул Самгин нэлээн дургүй байдаг авай. Харин алдар нэрд гарсан өмгөөлөгч, үйлдвэрийн баян эзэд, залуу шүлэгчид, жүжигчид, оюутан сурагчид ийм улс аяндаа гарах бужигнаан үймээн дунд хэрхэн өөрийн эрхгүй, заримдаа өрөвдмөөр тийчгэнэж явдаг тухай ярих нь сургамжтай ба аятайхан санагддаг байжээ. Энэ бүхэн бол юугаар ч будаж шунхдаагүй амьдралын жинхэнэ үнэн мөн гэж Самгин итгэнэ. Ер санаанаас зохиосон элдэв үг санаа байх боловч амьдралын үнэн бол тэр бүхнийг эс хэрэглэнэ гэж Самгин бодно. Энэ бүхэн бол үүрд заяагдсан бөгөөд Маракуев мэтийн хувьсгалч умзад, гар урчууд, түшмэдэд дийлдэхгүй үнэн мөн гэж итгэхэд Самгины сэтгэл таатай болдог байжээ. Ийм үед «Эмэгтэйчүүдийн хүнд бэрх биш боловч хөнөөлт эзэгнэл» гэж Маракуевын хэлсэн үг, мөн «Зан суртахууны эвдрэл» гэдэг Щербатов гүнгийн номоос «Эр хүнийг бодвол эм хүн дураар аашлах илүү дуртай байдаг» гэж олж уншсан нь Самгины санаанд орно. Самгин энэ үгсийг санахдаа, Варварын нүүр лүү гэтэн харж дотроо инээвхийлэн суудаг байжээ.

	Варвара Климд дурлаж, түүний биед хүрэх аян шалтаг эрж явдгийг Самгин мэддэг байв. Тэр хүүхэн хэрэв Климийн биед хүрвэл ичиж уйлагнаад хамраар амьсгалахад нь хамрын нь ягаавтар нүх төмбөлзөж байх нь үзэгдэнэ. Ер Варварын тийнхүү наадан хийх нь хэтэрхий ил, бүдүүн тул Самгин «Энэ явдлыг больё» гэж дотроо бодно.

	Больё гэж бодсоны бас нэг шалтгаан бол Маракуев маш уруу царайтай харагдана. Энэ зугаатай оюутны уруу царайлдаг нь надаас болдог биз гэж Самгин бодно. 

	Гэвч Самгины харанхуй битүүлэг сонирхол нь улам зузаарч, түүний санаа зоригт захирагдахгүй болж байв. Самгин Варваратай уулзахаа огтхон ч больсонгүй. Харин ч тэр хүүхэнтэй хамаа намаагүй үг ярьж, тоохгүй зан гарган сэтгэлийг бухимдуулж байхад аятайхан санагдах бүлгээ. Варвара сүүлдээ Самгиныг Сомоватай илэрхий хардах болов. Юу гэвэл, Варварын тэжээвэр хүүхэн Самгиныг ирэхэд хоолны өрөөнд оруулж цайлахад болох байтал заавал өөрийн тохилог өрөөнд оруулах ажгуу. Тэр өрөөг Мопассаны зохиолд гардаг элдэв завхай үг ярихад зохистойгоор зориуд бэлдсэн мэт билээ. Тэр өрөөний туурганд хадсан олон дөрвөлжин бараан гэрэл зураг, сийлбэрийн дунд хоёрын зэрэг бядуухан хуулбар зураг нэмэгджээ. Нэг нь жимсний хатуу дарсны өнгөт тэнгис далайн давлагаан дунд төөрсөн цайвар үстэй, бага зэрэг халзан бүсгүйг далайн хөөсөн мангас хөөж явааг үзүүлсэн Беклиний зургийн хуулбар, нөгөө нь Штукийн «Нүгэл» гэдэг зураг агаад тэр зурагт нэг чармай шалдан тарган эхнэр могойгоор биеэ ороолгоод, могойн мухар хавтгай толгойг мөрөн дээрээ тавиад байгаагаар дүрсэлжээ.

	Самгиныг янаг зөөлөн үг хэлж, тааламжтай инээвхийлэхэд Варвара тэр даруй баярлан хөөрч, хэрэв хааяа тоомсоргүй юм уу, ёжтой үг дуугарвал мөн тэр даруй хорсон уйтгарлах болсныг Самгин ажиглахдаа, энэ хүүхнийг би дуртай цагтаа өөрийн болгож чадах юм байна гэж итгэл дүүрэн бодох ажгуу. Тийм боломжтой үе гарахад Самгины толгой эргэж хоцорно. Ер дуртайдаа ч биш, биеэ барьж чаддаг гэж өөрийгөө бодохдоо. «Надад юу саад болно вэ? Лидия юу? Маракуев уу?» гэж боддог билээ.

	Энэ явдал сүүлдээ бүр илэрхий болов.

	— Энэ хүүхэн чамайг мөрөөдсөөр хатаж үхэх гэж байхыг чи үзэхгүй байна уу? гэж Сомова асуужээ. Тэгэхэд нь Самгин

	— Хатаж үхэх гэж буй хүүхэн бүхэнд би сэтгэлээ өгч чадахгүй гэсэнд цаадах нь

	— Бардам хүн байна гэж Сомова санаа алджээ.

	Самгин нэг өглөө гэртээ их л уйтгартай хөмсөг зангидан сууж «Манай хязгаар» гэдэг сонин харж байв. Тэр сониныг маш муу бор цаасан дээр муухай хар үсгээр бартаглан хэвлэсэн ажээ. Сонины тэргүүн өгүүлэлд;

	«Европт эмнэлэг, ариун цэврийн талаар их амжилт олж байгаа одоо үед» гэж эхлээд цааш нь хотын үхдэл оршуулдаг газрын байдал муу байгаа тухай бичиж дашрамд нь айлын ямаа тэнд тарьсан модны мөчрийг зулгааж, булшин дээр тавьсан цэцгийг үгүй хийж байгаа тухай өгүүлжээ. Өгүүллийг маш уйтгартай аясаар бичсэнийг үзвэл хянах газраас нууж ямар нэг ёгтлол маш далд хавчуулжээ гэж бодож болохоор ажээ. Эхний өгүүлбэрийн үзээд энэ өгүүллийг сонины эрхлэгч өөрөө бичжээ гэж Самгин сааргүй мэдэж байв. Тэрээр иргэний гомдлын тухай бичихдээ жараад оны үес ихэд дэлгэрсэн «... болж байгаа одоо үед» гэж голдуухан эхэлдэг билээ. Ер нь Варавкийн гаргадаг сонин аар саар хэрэг явдлаар хөөцөлдсөн, уншихад нэн уйтгартай сонин агаад Робинзоны бичсэн зүйл Самгины инээдийг хүргэдэг байв. Робинзон нэг шог найрууллаа «Хорвоо ертөнцийг хэчнээн давтав» гэж эшлэл татаж байгаад сонины эрхлэгчийн дуртай баахан өгүүлбэр, зүйр цэцэн үгээр бичсэнийг Самгин олж уншсан байжээ. Тэрүүндээ ертөнцийг давтсан бүхний тухай улиг домог болсон үгээр тоочиж тоочиж, эцэст «Харин Васька чагнасаар, идсээр байв» гэж их л номой байдлаар төгсгөхдөө, сүүлчийн өгүүлбэрт «Жорж Данден чи, үүнийг хүссэн үү?» гэж сонины эрхлэгчээс юу уу, хянах газраас асуусан мэт төгсгөсөн байж билээ. Тэр сонины хамгийн сонирхолтой нүүр бол дөрөвдүгээр нүүр байлаа. Түүнд:

	«В. П. Самгинагийн хөгжмийн сургуулиас зарлах нь... », «Т. С. Варавкийн техникийн контор». «Т. С. Варавкийн чиргүүлт хөлөг онгоцны газар», «Т. С. Варавкийн «Тохь» хэмээх зуслангийн захиргаа» гэх зэргээр дандаа «Варавка», «Варавка» гэсэн дүүрэн зарлал бичжээ

	«Плассаны эзэгнэл» гэдэг болжээ гэж бодоод Клим инээмсэглэв.

	Бас «И. И. Домогайловын гэр бүлийн халуун усны газрын тайж нарын салбарт эрэгтэйчүүдэд зориулан профессор Шаркогийн шүршүүр тавьсан ба эмэгтэйчүүдэд зориулан ариухан үнэрт онгоц тавьсан болохыг зарлая» гэж Самгин уншиж байтал хүн хаалга тогшжээ. Клим, «Орогтун!» гэж чанга хашхиртал Маракуевын бужгар толгойт шавь Дунаев байжээ. Дунаев бол Самгиныд огт орж үзээгүй тул Клим нэлээн гайхаж. нүдний шилийг засаж зүүгээд харвал тэр хөвгүүн аанай инээмсэглэхэд нь эрүүний нь өтгөн ширүүн сахал хөдөлж, хамар нь сахал дотор цаана шигдсэн мэт харагдаж байжээ. Дунаев тэр тасалгааны шал цөмрөх вий гэсэн шиг маш болгоомжтой дөхөж

	— Танайд ондоо хүн байхгүй биз? гэж асуугаад орны хөшиг тийш хялайн харахад нь энэ нэг базаахгүй явдал болжээ гэж Самгин даруй мэдэв.

	— Ондоо хүн байхгүй. Суугтун! гэсэнд нөгөө ажилчин хоёр удаа толгой дохиод сууж, шавар тоос дарсан гутлаа харж сандлын доогуур нуугаад мөнөөхөн инээвхийлсэн хэвээр аяархан ярьсан нь 

	— За нөхөр Петр, Умзад хоёр баригдчихлаа. Тэднийг Серопуховт байхад нь бариад авсан байна. Вараскин, Фома хоёр энд бий. Харин Одинцевыг мэдэхгүй байна. Тэр эмнэлэгт хэвтэж байгаа юм сан. Намайг бас базаад авах биз гэж ярихад нь Самгины нуруу руу хүйт оргиж юуны түрүүнд Диомидов санаанд орсон авч, «Хэн нэг ховлосон уу?» гэж асуух гээд чадсангүй. Дунаев баахан ном овоолсон ширээний тийш хялайж, «Манай хязгаар» гэдэг сонины өнцгийг имэрч байгаад

	— Миний танайд ирсэн учир бол Варвараг яагаа бол, тэр мэнд гарсан уу? гэж асуух гэсэн юм гэхэд нь Самгин

	— Мэдэхгүй гэв.

	— Тэгвэл мэдэх хэрэгтэй байна. Тэрүүнд нэг ном бий. Хэрэв мэнд гарсан бол мэдээтэй байгаарай гэж хэлэх гэсэн юм. Би тийш очих гэтэл нэг л сэжиглээд байна гэхэд нь Самгин 

	— Мэдлээ. Би одоо очлоо гэжээ.

	Ажилчин босож гар барихдаа улам ихээр инээмсэглэж

	— Хэрэв та энэ явдалд орооцолдохгүй бол надад ном өгч байхыг мэдээрэй. Шоронд ном уншиж болдог мэтээр ярилцана гэв. 

	— Тэднийг хүн ховлосон уу? гэж Самгин хэдий аяархан боловч ууртай асуув. Дунаев хариу хэлэхийн өмнө нүдээ онийлгож булан тийш харж

	— Тиймэрхүү юм даа. Бидний дотор Сапожников гэж хялман цагаан хөвгүүн байсан юм. Дэндүү аймхай, мангуудуу болохоор нь бид орхисон юм. Магадгүй тэр маань гомдоод... гэхэд нь Самгин

	— Түүнийг та нар яая гэж бодож байна? гэж асуухдаа үүнийг асуугаад ч хэрэггүй, дэмий юм болов гэж боджээ. Гэтэл Дунаев бас,

	— Түүнийг би хаанаас олох билээ? гэж урдаас нь асуугаад

	— Хэрэв намайг барьж хийхгүй бол түүнтэй ярилцана л даа гэжээ.

	Дунаевын сахал дотор цагаан шүд ил харагдах авч тэрээр инээсэн биш, харин царай нь чулууны өнгөтэй болж Климийг сүрхий чанга ширтсэнд Клим арга буюу буруу харж

	— За... Тийм дээ гэж амандаа үглэв.

	— Баяртай. Та одоохон... гэж Дунаев аанай цагаан санааны үүднээс инээсэн мэт мээсийхэд нь Самгин итгэсэнгүй. Тэр ажилчныг гарч явснаас хойш Самгин халаасандаа гараа хийж тасалгааны төв голд зогсож Варварынд очих уу, байх уу? Хэдэн минут бодоод очих нь зүйтэй гэж шийджээ. Бас Сомоватай уулзаж, Ключевскийн чулуун барын лекц аваачиж өгөх хэрэгтэй байжээ.

	Самгиныг очиход Сомова цахилгаан мэдээний хөх цаас далбалзуулан

	— Лида ирж яваа гэнэ. Чиний царай яагаад жигтэй болов? гэжээ.

	Самгин Дунаевын ярьсныг товчхон ярихдаа сэтгэл нэг л догдлоод дотроо учиргүй баярлах шиг болжээ.

	— За тэгвэл түргэлээрэй! гэж Сомова түүнийг түлхсээр хоолны өрөөнд оруулав. Тэнд Варвара үс гэзгээ ч самнаагүй, халхгар эрээн дээл нөмрөөд сууж байв. Варвара «Ай» гэж үсрэн босож зугтаах гэсэнд Сомова

	— Балай зан бүү гарга! Тэр цаазтай ном зохиолууд чинь хаана байна? Захиа бич. Маракуев бий юү? Тэр юмаа цугийг нь надад өгөөд орхи гэж чанд хэлэв.

	Варварын царай хувхай цайж, үс гэдэг нь бүр ч сэгсийжээ. Сомова түүнийг хөтлөн өрөөнд нь оруулав. Самгин зуух түшиж, дотор онгойсон мэт санаа алдаж, энд нэгжлэг хийсэнгүй ажээ гэж бодов. Сэтгэл түгшсэн нь түдэлгүй баярлах сэтгэлээр солигдож, зүрх нь хүчтэй булгилах тул биеэ барих хэрэгтэй болжээ.

	«Лидатай урьдын адил хавьтаж болох болов уу даа. Гэвч би тэгэхийг хүсэхгүй байна. Лида хэрэв жирэмсэлсэн бол юу болно?» гэж боджээ.

	Сомова хэдэн ном боож барьсаар Варварын өрөөний үүдэнд очоод

	— Дотор нь захиа бий шүү! гэж бархирч байх нь дуулдана. Тэгээд Сомова одмогц энэ хүүхэн бужигнаанд их дуртай байх нь гэж мөчидхөн бодож байжээ. Варвара өрөөнөөсөө шагайхыг үзвэл хэдий инээмсэглэх авч санаа зовсон байдал царайд нь илхэн байв. Тэрээр

	— Би одоохон хувцаслая гэв.

	— Ядахдаа би их сургууль дээр очих хэрэгтэй гэж Самгин хэлээд гарч одов. Лидатай яаж уулзах вэ, түүнтэй уулзаад биеэ ямаршуу янзтай авч байх вэ гэж бодож, нэг чимээ имээгүй гудамжаар эцтэл явжээ.

	Нэг хоног дээд сургуулийн шалгалт өгөх гэж байгаа мэт сэтгэл тайвангүй өнгөрөөж, маргааш нь галт тэрэгний буудлын явган зам дээр зогсож байтал хамгийн түрүүн Алинаг олж харжээ. Алина вагоны хаалгаар гарч ирээд хүмүүсийг ууртайяа харж

	— Ачаачин! Та яагаад сохор юм шиг зогсов? гэж чанга захирангуй хашхирч байх нь дуулдана.

	Алина хар өнгийн цув өмсөөд дэлбэгэр эсгий малгай хүрээг нь нугалан толгой дээрээ тавьжээ. Малгайн дээр үнсэн саарал өнгөтэй том гэгчийн өд хатгажээ. Таяг барьж яваа нь их л ялгуусан янзтай агаад гойд сайхан тансаг царай нь ууртай юм шиг харагджээ. Самгин хэдэн минут хүндлэн, бас бишрэн хараад малгайгаа авав.

	Алина францаар мэндлэн, нөгөө ачаачинд замын тээшээ өгсөн шиг Самгинд гараа өгөв. Лида ард нь тодгүй инээмсэглэн зогсож байв. Алинагийн дэргэд хариугүй жижигхэн, бүдэгхэн харагдана. Аягүй шар өнгийн үстэй дээл өмсөж, муурын арьсан малгай тавьжээ.

	— Сайн уу? гэж баясгалангүй аяархан мэндлэхэд нь Клим харвал түүний харцанд баахан алжаасан байдал илэрнэ. Самгин гарыг нь үнсэж, юуны түрүүн гэдсийг нь ажиглавал, бага охидын адил нарийхан гоолиг хэвээр ажээ. Хөлсний зөөврийн чарганд Лида Алинатай хамт суусан тул Самгин олон цаасан хайрцаг тавьсан чарганд тусдаа суув. Самгин энэ уулзалтын хувьд сэтгэл дундуур баахан уймран явавч нөгөө хайрцгийг гээчих вий гэж бас санаа зовж явжээ.

	Алина зочдын буудаг газар очсон хойноо тэндхийн өвгөн зарцыг аанай, буудал дээр байдаг шигээ ширүүн дориун дуудаж

	— Өвгөө, халуун тогоо тавь! Оросын янзаар, худалдаачдын янзаар идэх юмыг ахиухан тавиарай. Би гадаадад бараг хоёр жил суугаад ирж буй гэж бодоорой! гэж захирч байх нь дуулдана.

	Мэдэлгүй яах вэ! гэж өвгөн хэлэхдээ Алинаг эцэг хүний ёсоор инээвхийлэн харна.

	Лида Алинагийн хажуугийн тасалгаанд байрлав. Хаалганы завсраар харвал, Сомова хэдийн ирж, хоёулаа чемоданаа нээж байв.

	«Любашад лав гадаадад, оргогсдын бичиг зохиол авчирсан биз» гэж Самгин бодож байв.

	Алина онц гялгар, замын хувцас өмсөөд үс гэзгээ ар луугаа сул задгай хаяад ширээний дэргэд зогсож байх нь маш гоолиг, үзэсгэлэнтэй харагдана. Тэрээр халуун талханд загасны түрс түрхэж байх зуур

	— Ай эх орон минь! Ай дугуй талх! Загасны түрс! Бас ногоотой загасны шөл! гэж цогтой хөөрч байв.

	Энэ хүүхэн хоёр жилийн өмнөхөөсөө бараг шал ондоо болжээ. Тэгэхэд Алина өөрийн үзэсгэлэн сайхныг энэ газар дэлхий дээгүүр их л бардам гамтайгаар авч явдаг байж билээ. Одоо үзвэл бүр ч үзэсгэлэн төгөлдөр нүдэн гялбам харагдана. Хөдлөх барих нь хүртэл их л намбатай удаан гунхах агаад би яаж ч байсан миний үзэсгэлэн гоо байдал хэвээр байх болно гэж энэ хүүхэн санадаг биз гэж сааргүй ойлгож болохоор байлаа. Бор торгоор доторлосон ханцуйд нь танхил булбарай гарын арьс гялалзаж, хөдөлгөөн нь хэдий удаан боловч цаана л нэг зоримог шазруун хөдөлж байв. Хар нүд нь мөн зоримог инээмсэглэнэ. Амандаа дүүрэн хоол чихээд

	— Би бол идэх дуртай юм. Францчууд хоол идэх гэж илбэдэж орхино. Ер тэнд хаана л бол илбэ, хувцас өмссөн ч, шүлэг бичсэн ч, янаглаж дурласан ч илбэднэ гэж ярьж байв.

	Түүний эрэмгий зөөлөн хоолой нэлээн бүдүүн дуутай болсон шиг Климд санагджээ. Алина ингэж ондоо болсныгоо үзүүлэх гэж тун ч яарч байх шиг авай. Сомова үстэй дээлтэйгээ орж ирэхийг үзвэл мэдэгдэм бүдүүрсэн харагдана. Түүнийг гарсан хойно Лидия хаалга сайтар хааж байв.

	— Аля, би нэг цаг болоод эгж ирнэ гээд Сомова яваад өгчээ. Алина хойноос нь нүд ирмэж

	— Хувьсгалынхаа үрийг тарих гээд яараад явчихлаа. Би энэ орос Модон эхнэрт хайртай юм! гээд санаа алдаж

	— Чи бас хувьсгалын үр тарьж байна уу? Үймээн гаргасан уу? гэв. Чингээд минут хэртэй дуугүй болсноо

	— Туробоевтой уулзсан уу? гэж асуугаад мөнөөхөн хоолоо идсээр хэдэн минут ондоо юм ярьж байснаа

	— Бид яваад нэг сар арай болоогүй байх үед Туробоев нэг удаа дотуур хувцастай, янжуур зуусаар орж ирлээ. Тэгэхээр би, янжуурын үнэр авч чаддаггүй шүү гэсэн чинь, «Тийм үү?» гэж гайхсан боловч янжуураа хаясангүй. Үүнээс л эхэлсэн юм даа гэж ярив.

	Алина нэг жүнз тэсийн цагаан архи балгаад тод улаан уруулаа долоож, тавагт үйрсэн хульт загасны үлдэгдлийг талхан дээр нэгд нэггүй түүж түрхээд

	— Танай нөхдийн дунд тийм... хонгор булай амьтан бий гэж би даанч бодсонгүй явжээ. Туробоев бол номын хуудас эргүүлэх адил хүнийг эргүүлдэг хүн, «Ураг барилдаар хэзээ сүмд очих вэ?» гэж намайг асуухад ер юу билээ гэсэн шиг хачин гайхаж байлаа. Тэгэхэд нь би өөрийгөө ёстой Калугийн тэнэг гэдэг мөн байна гэж бодсон шүү. Чингээд «Би ямар эр хүн, ямар гэр бүл байх бил ээ?» гэлээ шүү. Нээрэн тийм дээ, чи ч ямар эр хүн байх вэ гэж бодсон доо. Тэгээд бас «Чиний заяаг үзэхэд айлын гэр бүл болж явж болох юм гэж үү?» гэж байна шүү. Би бас нээрэн үнэн дээ гэж бодлоо. Гэхдээ би их уйлсан даа. Аль вэ ууцгаая! Энэ тэсийн архи гоё шүү гэж ярив.

	Архинаас балгаад гар хөлөө жигтэй уран гоё хөдөлгөн, толгой хаялан өтгөн элбэг гэзгээ урдаа авчирч, хагас заримыг сүлжих зуур

	— Намайг өөрийн нөхдийн дунд бараг орхисон юм. Тэгэхээр нь нефтийн үйлдвэрийн нэг баян хүн намайг хоёулаа Парис явъя гэсэн юм. Тэр үед би даанч тэнэгхэн, хүнд гомдож мэдэхгүй явжээ. Харин хожим тэгж гомдсоноо Игорьт яривал, «Яах вэ, нэг хүний мөсгүй амьтан байгаа биз. Ер эндхийн улс цөм хүний мөсгүй шүү» гэлээ шүү. Тэгээд, «За яах вэ, би үлдсэн эдлэн газраа зараад хоёулаа Парис явна биз» гэхэд нь би бас л учиргүй уйлжээ. Сүүлд бодвол хайран нулимс. Уйлдаг нь уйлна биз, би уйлдаг юу билээ.

	Ингэж ярихдаа амандаа юм зажлахыг больж, Климийн толгойн алс дээгүүр цонхоор харж бодлого болсныг үзэхэд Алина үнэхээр хорхой хүрэм гоо сайхан мэт санагдсан тул

	«Цэргийн бэлэвсэн эхнэр шиг гэж Сомова мэргэн хэлсэн байна» гэж бодож байжээ.

	Лидия орж ирэв. Ягаан өнгийн гаж халхгар дээл өмсөөд ногоон бүс бүсэлжээ. Үс нь хэдий нойтон авч тийм ч шалчгар бага эс харагдана. Бор царай нь мэдэгдэм улайгаад амандаа цаасан тамхи зуугаад Алинатай зэрэгцэн сууж байхыг үзвэл, барагтайхан зураачийн зурсан хэтэрхий тод будагтай зураг адил харагдана. Тамхины утаанаас үрчийн ярвайж, аягатай цай авч хагасыг асгаж

	— Хатуу дарс хийгтүн гэв.

	Алина бас цай аягалаад гэнэт сэтгэл дүүрэн өгүүлсэн нь

	— Гэвч Туробоев бол ямар ч гэсэн сайн угсааны хүн. Тэр олон худалдаачин, саятнууд түүнээс айдаг. Тэдэнд хэрхэн гоё идэж уух, өмсөж зүүх, гоё ярихыг хүртэл заана. Ер сургуультай ноход адил сургадаг юм гэж ярив.

	Самгинд нэг л эвгүй Лида аягатай цай барьж диваан дээр хөлөө дэвсэж суугаад өнгөрсөн явдлаа дурсан санасан мэт харцаар Климийг ичгүүргүй ширтэж байв.

	«Одоо хүртэл ганц ч үг асуухгүй байгааг үзвэл лав олон юм асуух гэж цэнэглэж байгаа биз» гэж Клим ёжтой бодож байв.

	Алина гэзэгнийхээ нөгөө салааг сүлжиж байх зуур

	— Би дуурийн жүжигчин болох нэг ууртай шар, завхай франц хүүхэнтэй танилцав. Клим, тэр их ухаантай хүүхэн. Ер франц хүүхнүүд их ухаантай! Тэдний тулд асар их мөнгө үрдэг. «Эм биднээс яльгүй юм хүсдэг, энэ учраас би гуйланчин явдаг» гэж тэр ярьдаг юм. Лида чи санаж байна уу? гэхэд нь

	— Юу? гэж Лида алмайран асуугаад

	— Яагаа вэ, чамайг хэрэлдэхэд чамд... гэсэнд

	— Тийм тийм, санаж байна. Саналгүй яах вэ. Тэр тун ухаантай хүүхэн шүү гэв. Түүний түргэн түргэн дуржигнатал ярихыг үзвэл, надаас л юм нууж байгаа биз гэж Самгин ойлгож байжээ.

	Хурьцлын солиотой сонирхлоор биеэ зовоосон Оросын хөдөөгийн энэ хүүхэн дуурийнхантай нэг явдал гаргасан биз» гэж Клим дотроо хортойгоор бодож, Лидагийн өөдөөс үг сөрөхөөр сэтгэлээ хурцалж байжээ.

	Лида цайгаа гүйцэд уулгүй аягандаа тамхиныхаа ишийг чулуудаж орхиод цонхон тийш очиж, хөлөрсөн шилийг алчуураар арчиж байхдаа эргэж харалгүй

	— Клим чи, ингэтэл юу бодов? гэжээ.

	Энэ хүүхний сэтгэл санаанаас мөд гарахааргүй лут жинтэй үг хэлье гэж Самгин бодсон боловч толгойд нь ялаа шиг хөнгөхөн санаа бодол эх захгүй эргэлдэх тул яаж ч чадсангүй.

	— Саявтар миний таньдаг улс баривчлагджээ. Тэр явдал надад ч ирж болох юм... гэж арайхан өгүүлжээ.

	Варвара их л чимээтэй орж ирээд Лида тийш гүйн очиж, удаан тэвэрч үнсээд, нүүрийг харж

	— Хонгор минь, Цыган охин минь!.. гэж дуу алдана.

	Чингээд Алинагийн нүүрэн дээр

	— Тэнгэр, та юутай үзэсгэлэн сайхан юм бэ! Би Лидагийн ярихад таныг их сайхан хүүхэн гэж мэдсэн боловч ийм гэж бодоогүй шүү! Таны биед хүрэхээсээ зовмоор юм гэж хашхичин, гарыг нь шүүрэн аваад учиргүй дугтчиж байв.

	Варварын ингэж сүйд майд болж байхыг харахад шал хоосон хуурмаг байдал илрэх тул Самгин элэглэсээр байгаад тэр занг нь бараг болиулсан ажээ. Харин энэ удаа Лидаг үзээд аргагүй сэтгэл догдлон баярлаж байх нь илт байв. Үеийн хоёр хүүхэн тэврэлдэн, диваан дээр суугаад Варвара уйлж, Лидагийн хацрыг хоёр алгаар хавчиж, эгц харж байгаад

	— Хонгор минь, хонгор минь... гэж эвийлж байх нь үзэгдэнэ. Самгин тэр хоёрыг харж суухдаа

	«Эд ер нэг нэгийгээ юу гэж үздэг бол?» гэж бодож байжээ. Алина түүний бодлыг тасалж,

	— Намайг дуурийн театрт ор гэдэг юм. Би ч орно байгаа. «Нэгэнт хүн болж төрснөөс хойш олигтойхон амьдрах хэрэгтэй!» гэж миний тэр танил франц хүүхэн ярьдаг юм гэж яриад диваан тийш очиж, үеийн хоёр хүүхний дундуур ичгүүргүй шахаж суусанд цаад хоёрын царай баахан бүдгэрэв. Байшингийн гудамд зарц хүмүүс аяга халбага хангинуулан гүйлдэж, юм сойздох чимээ гарах бөгөөд нэг хүн

	— Тэнэг ээ, арван гуравдугаар өрөөнд! гэж сүрхий аашилж байх нь дуулдана.

	Алина Варвара хоёр диваан дээр суугаад онц зугаатай үг ярьж байхыг харахад болзолт хэлээр ярьж байгаа мэт санагдах ажгуу. Алина гэнэт хэн нэгнийг дуурайж шоолох мэт жигтэй эвгүй дуугаар

	— Ай хонгор минь, социалист хүнд битгий итгэ. Тэд мөн л дундыг хардаг улс гээд ярьсан нь

	— Намайг Крымд байхад нэг социалист хүн байсан юм. Тэр хүн бүдүүн даавуу цамц энгэр задгай нөмгөн өмсөж, хөл нүцгэн явна. Царай нь сахалтай болохоос яг хүүхдийнх шиг, сармагчных шиг харагдана. Тэр хүн ус зөөдөг байлаа. Нэг бүдүүн эмгэнд... гэхэд нь Лида

	— Тэр хүн өөрөө бүдүүн шүү дээ гэсэнд

	— Тийм бил үү? За ямар хамаа байх вэ. Орос дуу сайхан дуулна. Намайг харж байх нь нарийн боов харсан хүүхэд шиг байдаг сан гэж ярьж байв.

	Самгин миний энд байхын хэрэггүй гэж бодоод малгайгаа авч

	— Та нар сайхан амрах хэрэгтэй шүү гэсэнд Алина Самгины гарыг зөөлөн нялцгар гараараа алгадаж байгаад

	— Тэгэлгүй дээ, хонгор минь. Үдэш ирнэ биз дээ? гэжээ.

	Лида гар барихдаа үг дуугарсангүй. Варварын царайг үзвэл Самгиныг явахад үзтэл баяртай байсанд Климд их л эвгүй санагджээ. Лида тоосонгүй. гэж Самгин их л уруу царайтай гарсан боловч энэ бол худлаа хиймэл маяглал биз гэж бас санажээ. Лида Парис яваад нэлээн жирийн, хэвийн болох болов уу гэж Самгинд яагаад ч юм санагддаг байжээ. Тэр ч байтугай жаахан садар самуун явсан ч гэсэн тэр нь өөрт нь л ашигтай болох сон гэж боддог байв. Гэтэл тиймэрхүү явдал болоогүй бололтой, Самгиныг харахдаа өдөр гэрэл харж чаддаггүй шөнийн шувуу адил харж байжээ.

	«Энэ хүүхэнтэй эрс шийдтэй үгээ ярих хэрэгтэй» гэж Самгин бодсон боловч үдэш болоход өөрөө маяглаад очсонгүй. Маргааш өглөө очвол, Лида Гурван эрдэнийн Сергиевийн сүмд очихоор явсан гэж Алина ярьжээ. Алина жигтэй гоёмсог торгон дээл өмсөөд толины өмнө сууж, хайхрамжгүй аялгуугаар

	— Лида хүүхэд шиг дандаа гэнэ гэнэ ааш нь хувирч байдаг нь зан муутайнх биш юм. Лида бол сайхан ааштай хүүхэн! Чамайг сууя гэсэн гэж Лида надад ярьсан. Тэр чинь их л төвөгтэй эхнэр байх вий гэж мэдээрэй. Лида бол ямагт жигтэй жигтэй хүнийг эрж явдаг. Өөрөөр хэлбэл нохой шиг улсыг эрж явна. Нохой бол хэдий олон янзын үүлдэр угсааны байвч, цөм нэг ижил дадалтай байдаг гэж ярив.

	— Таны амнаас ийм мэргэн үг дуулахад хачин байна гэж Клим ёжтойгоор өгүүлсэнд, Алина

	— Яагаад хачин гэж? Би бол тэнэг хүн биш шүү дээ гэжээ.

	Алина хумсны хуурайг цаасан хайрцагт хаяж, илгэн жинтүү гаргаж хумсаа зүлгэж байв. Түүний эдлэн хэрэглэж буй юмс цөм үнэтэй цэнтэй, дандаа чамин. Өмссөн хувцас нь хүртэл хээнцэр, чемодан сав нь хүртэл өчнөөн олон болохыг Самгин ажиж дотроо инээвхийлж байжээ. Алина хумсаа их л хичээнгүйлэн зүлгэж байгаад

	— Лютов юу болсон бэ? гэж асуув.

	Лютов баахан согтуу явдаг болсон, хувьсгалчидтай нэлээн танил, бас сая Туробоевтой уулзсан байна билээ гэж баахан тавлах янзтай ярив. Алина түүний үгийг дуустал чагнаад сайшаасан мэт

	— Владимир Васильевич бол үнэндээ сонин хүн дээ! гэв.

	— Та түүнийг өрөвддөг үү?

	— Юу-у? гэж Алина гайхаж, — Яасан гэж өрөвдөх бил ээ? Тэр ч бүтэлгүй хүн, би ч бүтэлгүй. Бид хэн хэндээ өглөг авлагагүй улс. Харин Лида жигтэй жигтэй хүн эрж явдгаараа түүний эхнэр болбол таарах юм сан. Үгүй, нээрэн, Клим, худалдаачид хүний мөс муутай улс юм. Тэр ч тийм, гэхдээ сонин хүн шүү гэв.

	Чингээд Алина Клим тийш эргэж, инээгээд Ижил мөрний нэг худалдаачны гэргий ярьсан юм сан гэж цовоо сэргэлэн ярьсан нь, тэр гэргийн авга, их хөрөнгөтэй, эхнэр хүүхэдтэй нэг өвгөн мужийн сайдын эхнэрийг чармай шалдан байхыг нь тавин мянган янчаанаар харах юм сан, мөн ч сайхан амьтан юм! гэж чалчсан байжээ. Мужийн сайдын эхнэрт муу нэг нь тэр үгийг нь ховлож дамжуулжээ. Гэтэл цаад эхнэр шалдан биеэ харуулахыг зөвшөөрч гэнээ. Тэгэхдээ нөгөө өвгөнийг ондоо цоожтой өрөөнд байлгаж байгаад шалдлах болж гэнэ. Өвгөн ч түүнийг өвдөг сөхрөн сайн харж авч дээ. Тэгээд хожим мужийн сайдын эхнэртэй нүүр учраад бүсэндээ хүртэл мэхийн ёсолж, «Эрхэмсэг та миний тийм шазруун зоримог зан гаргасныг минь, тэнгэрийг бодож өршөөгөөрэй. Та үнэхээр тэнгэрийн орны сайхан эхнэр юм. Би тийм гайхалтай сайхныг олж харсандаа тэнгэрт талархана» гэсэн юм гэнэ билээ гэж яриад

	— Магадгүй энэ худал ч байж болно. Гэхдээ сайхан хэрэг! гэж Алина босож даргадаа орох гэж буй түшмэл шиг биеэ толинд харж байхад нь Клим

	— Мөнгийг төлсөн болов уу? гэв.

	— Тэр өвгөн үү? Төлсөн байлгүй яах вэ.

	— Би үнэмшихгүй юм.

	— Чи яасан хашир эр хүн бэ! гэж Алина Климийг харж муухай мушилзан инээв. Тэгж инээвхийлж байхад нь Самгин зориг орж

	— Та бол хэдий хэрийн мөнгөөр харуулах вэ? гэсэнд

	— Чиний мөнгө хүрэхгүй биз, хонгор минь гээд, — Хоёулаа салхинд гаръя гэжээ.

	Алина гадаа гудамжнаа явах нь улам ч өндөр болоод бөгс хаялан тэргүүнээ бардам дээгүүр өлийж, хүмүүсийг харж явав. Түүний тэр эрэлхэг түрэмгий байдлыг харсан хэн боловч арга буюу хүндлэхээс ондоо арга байхгүй. Самгин үнэндээ сэтгэл маш зугаатай явав. Лидаг ч санахгүй болжээ. Эр хүн болгоны харааг булааж, эм хүн болгоны атааг хөдөлгөгч ийм эмэгтэйг сугадаад явахад Самгинд нэн ч таатай санагдаж байжээ. Климийн ажиглаж байвал эрэгтэйчүүд зүгээр энгүүн сайхан эмийг харахдаа баахан алиа, хорхойтой янзаар хардаг бол Алинаг ердөө гайхан бишрэх янзаар харцгааж байв. Тэнгэрт Алина Телепневийн малгайн оройд хатгасан тэмээн хяруулын өдтэй адил нимгэн үүл царцжээ. Алина хагас цаг хэртэй салхинд яваад

	— Хоол идмээр байна гэжээ.

	Самгин түүнийг «Эрмитажад» дагуулан оров. Алина танхимын төв голд хамгийн үзэгдэх байранд нэг ширээ сонгов. Гуанзны зарц хүн хоолны цэс барьсаар ирэхэд нь Алина урдаас нь дур булаамаар хөөрхөн инээвхийлж

	— Цэс хэрэггүй. Нөхөр минь чи, өөрийн саналаар, Москвагийн маягаар дайлагтун! гэж чанга хэлээд, Самгинд ярьсан нь

	— Би Парист байхдаа хүнд, за аль вэ өөрийгөө үзүүл дээ! гэдэг юм. Хүн гэдэг зулгуйч амьтан, хичээж гарна даа. Ер юм болгонд тийм байдаг гэхэд нь Самгин

	— Янаг дурлалын талаар ялгаагүй юу? гэв

	— Янаг дурлалын талаар ч ялгаагүй гэж Алина үнэн сэтгэлээс хэлээд нүдээ анивчиж, гойд сайхан шүд яралзуулан, — Би жаахан сээтэгнүүр зантайг чи лав, ажигладаг биз, тийм үү? Чамд гэж хэлэхэд, тиймээ, би бол энэ албанд орж буй хүн гэж аяархан яриад, — Эрэгтэйчүүд та нарыг цөмийг чөтгөр алгадаасай гэж шивгэнэхдээ нь нүдэнд нь хорсох мэт гэрэл цацарч байжээ.

	— Би ёс журамтай хүн биш гэж Самгин амандаа дуугарав. Самгин тэр хүүхэнд хамгийн аятай, ивээлтэй байхыг туйлаас хүсэж байв. Яагаад гэвэл түүний гоо үзэсгэлэн, зугаатай сэтгэлд дарагдан баахан эмээж байжээ. Алина өөрийн хаадаг «албаны» тухай Самгинд ярьсан нь түүний тааварлан байсныг тод болгож, баахан сэрэмжлэх бодлыг нь улам хүчтэй болгожээ. Юу гэвэл, Алина нүдээ онийлгоод танхимд сууж байсан хүмүүсийг их л өдөх маягаар харж байсан тул энэ хүүхэн хэрүүл уруул ихийг үзэж, түүнээс айдаггүй болсон биз гэж Самгин бодож байжээ. Алина олны харааг татсанаар Самгин туйлын ихээр хавчигдаж, санаа зовж байхад хүн болгон гагцхүү Алинаг харж, гагцхүү түүний үгийг чагнаж байх шиг санагдаж байжээ. Гуанзны зарц хоёр тавиур дүүрэн тавагтай, дийзтэй элдэв өнгийн олон хоол авчирсанд Алина хоол мэддэг хүний нүдээр өнгийн хараад

	— Уухай, мөн дөө! Та мөд гуанзны эзэн болох хүн байна гэжээ.

	Гуанзны зарц сайхан инээж, гэдийгээд нууц холбоотонтойгоо ярьж байгаа мэт дуугаар

	— Померанцевын улаан архи барихыг зөвшөөрнө үү? Тунгалаг хүрэн улаан өнгөтэй, их хуучны онц сайн архи шүү! гэв.

	— Би зарц хүнд хайртай юм. Манай үед эд нар л эмэгтэй хүнийг эртний цэрэг тайж нарын адил хүндлэн үйлчилж чадна. Нөгөө Макаров хаана вэ? гэж чанга ярих нь эвгүй сонстов. Самгин инээмсэглэж

	— Яриагаа зарцаас Макаровт шилжүүлэх үү? гэхэд нь

	— Зарцаас биш, цэрэг тайжаас уу хэмээн Алина төв төвшин залруулан хэлэв.

	— Макаров дээд сургуульд. Лютовынд суудаг байх. Би хааяа уулздаг.

	— Яагаад?

	— Макаровтой уулзахад уйтгартай байдаг юм.

	— Тантай уулзахад Макаровт бас уйтгартай болов уу?

	— Тийм биз.

	Алина хоолоо идэв. Тийм цэвэр цэмцгэр ийм амттайяа хоол идэх хүнийг анх удаа харж буй мэт Самгинд санагдаж байжээ. Танхимын дотор чив чимээгүй байснаа Алинаг хоолоо идмэгц энд тэндгүй хутга сэрээ нэгэн зэрэг хангинан харшлах шиг болов.

	Алина хоолоо идээд

	— Би явлаа. Хөөцөлдөх ажил их байна гэж Самгиныг ганцаарыг орхиод гарч одов.

	Алинаг гармагц нэг ширээнээс минчийтэл улайсан нөгөө бөөрөнхий Тагильский Самгины дэргэд гүйж ирээд,

	— Энэ гайхмаар амьтан чинь хэн гэдэг вэ? Парисаас ирсэн хүн үү? гэж дуу алдаж, ягаан уруулаа тамшааж, — Харахад ил байна! гэж итгэл төгс өгүүлэв.

	Нөгөө Тагильскийн сууж байсан ширээнээ мөн Тагильский шиг бөөрөнхий боловч түүнийг бодвол нас ахимаг халзан хүн сууж байв. Тэр том гэдэстэй, урт хөлтэй, эрүүндээ бавгар сахалтай хүн тун ч согтуу харагдана. Тагильскийг «хамт жаахан сууя» гэхэд нь Самгин үгүй гэж яаран гарав.

	Самгин сайхан хоол идэж амтат дарс уугаад толгой баахан эргэж, Хичээнгүйн талбай тийш цэцэрлэгийн гудамжаар явж байхдаа, «Алина үзэсгэлэн гоо биеэ хэрхэн асардаг байлаа даа. Гэтэл одоо...” гэж бодоод дотроо инээмсэглэн явжээ. Лидаг бодох гэтэл цэцэрлэгийн дотор Лютовын таньдаг хүүхэн харагдаж бодлыг нь таслав. Тэр хүүхний жигтэй хүчлэн инээж байх нь ер санаанаас гардаггүй байжээ. Тэр хүүхэн цэцэрлэгийн сандал дээр сууж байгаад Климийг үзмэгц мөн тэгж инээвхийлэхэд нь Самгин ёсорхож малгайгаа сөхөн мэндэлжээ. Гэтэл тэр хүүхэн базаахгүй царайгаа гайхсан мэт хачин үрчийлгэж ярвайхад нь Самгин, «Би буруу хүн андуурав гэж үү? гэж бодоод гашуудлын хар хувцас өмсөөд навч найлзуургүй нүцгэн модны ёроолд сууж буй тэр хүүхнийг дахин ажин харж, — Тэр хүүхэн мөн байна. Биеэ нууцалж байгаа биз, мангуу амьтан» гэж боджээ.

	 Лидагийн тухай мэдээ чимээ олж дуулах санаатай Варварынд очвол тэдний хоолны өрөөнд Лида Диомидов хоёр өөд өөдөөс хараад сууж байхыг үзээд Самгин доромжлогдсон мэт болов. Варвара диваан дээр сууж байв. Диомидов нэг л ондоо дуугаар

	— Тийм дээ. Тэр бол яах аргагүй таны буруу! гэж ярьж байв.

	Диомидов ширээ тэгнээд Лида тийш гар сунгаж, ширээн дээгүүр самардаж сэлж байх шиг харагдана. Диомидов ширээний бүтээлэг үрчийснийг алгаар илж засаад учиргүй хүйтэн, хатуу гараа Самгинд сарвайж гар бариад бушуухан татан авчээ.

	Лида мөнөөхөн галт тэрэгний буудалд мэндэлсэн шигээ

	— Сайн уу? гэж хайхрамжгүй хэлээд, — Цааш нь яриач! гэв.

	Диомидов яриагаа үргэлжилнэ. Тэрээр баруун гараа дээр далайгаад нөгөө гараар ширээний ирмэгээс бөх гэгч зуурч, хэлсэн үгээ залгиж байгаад их л түргэн түргэн яривч сайн эс дуулдана.

	Клим Варварын хажууд очиж суувал Варвара өвөр дээр тавьсан хайрцаг дотроос нэг цаастай чихэр чимхүүрээр чимхэж Климийн аманд барьж өгөхдөө

	— Дотроо архитай юм шүү, мэдээрэй! гэж шивгэнэн хэлэв.

	Лида энэ хүнийг яаж олов? гэж Клим мөн шивгэнэн асуув. Варвара үг хэлсэнгүй дал мөрөө хавчив. Диомидовын дуу чангарч баярласан хөөрсөн аялгуугаар

	— Тэр чинь танай Макаров. Тэр хүн золгүй хүн. Үнэнийг дандаа нөгөө тийш түлхэнэ. Танд дандаа эрэмшдэг дээ! Федоров өвгөн тийм юм яасан ч заахгүй, би тэр өвгөнийг танина гэж ярьж байв.

	Лида хоёр удаа «сайн уу?» гэснээс ондоо үг хэлсэн бил үү? гэж Клим санаж ядан суув. Бага зэрэг балгаснаас яльгүй толгой эргэж сэтгэл ханамжтай агаад баахан ёж үгс бодогдож байжээ. Клим бараг Лидагийн араас хараад сууж байсан тул Диомидовыг хараад царай байдал нь ямаршуу болж байгаа бол? гэж дотроо төсөөлөн ядаж байв. Клим заримдаа Лидад ухаантай үг итгүүлэн ярихад Лидагийн нүд итгэсэнгүй мэт онийж, царайд нь тэнэг зөрүүд байдал илэрдэг билээ.

	 Эм хүний өмнө сөгдөж мөргөдөг улсыг хашраах хэрэгтэй юм. Та нарын сэтгэл санаанд нийлүүлэн элдэв дэмий зүү, хатгуур, үнэртэн хүжис, элдэв өнгийн тууз үйлдвэрлэн гаргаж аж амьдралыг элдвийн хог новшоор буртаглан байдгийн тулд тэднийг залхаах хэрэгтэй юм. Бүрх малгай, ээмэг, бөгж зэрэг элдэв новш тоо томшгүй их болжээ! Та нараас болж оюун санааны ямар ч амьдрал байхгүй. Зөвхөн жижиг сажиг шүлэг, зураг, роман зохиол... гэж Диомидовын ярихад Варвара

	— Ямар зэрлэг юм бэ? гэж туйлын тайван өгүүлсэнд Лида байрнаас огтхон ч хөдөлсөнгүй

	— Варя чи, хүлээж бай л даа гэж гуйсан мэт өгүүлжээ.

	— Энд ер зэрлэг юм алга, харин таны наад цаасан чихэр чинь зэрлэг юм... 

	Варвара мөчөөгөө өгсөнгүй.

	— Лида чи, урдаас нь юм хэлж чадахгүй байна уу? Яагаад оюун санааны амьдрал байхгүй гэж? Урлаг яагаа вэ? гэсэнд Диомидов

	— Та нар юу ч мэдэхгүй! гэж чанга хашхираад, — Та нар Енохын зөгнөлийг уншмаар юм. Тэнд өгүүлсэн нь, хүний охин тэр урлагийг чинь тэнгэрээс бууж ирсэн элчээс сурсан юм. Тэгвэл тэр элч чинь хэн бил ээ? гэв.

	Клим сая Диомидовын царайг олж харав. Хөхөвтөр нүд нь ширүүн гялалзаж, шар сахал нь ууртайяа шөрвөлзөж, эрүү нь дагжиж байв. Диомидовын ингэж сэтгэл маш догдолсон байхыг Клим анх удаа олж харжээ. Бас хэзээ ёзооноос илүү гоёжээ. Бужгар үсээ ямар нэгэн зүйлийн тосоор тослоод гялайтал самнасан нь үс нь хоёр тийш гүн хагаран унаад толгойг нь цавчиж хуваасан мэт үзэгдүүлнэ. Диомидов ер сүмд очиж, гэрлэх гэж байгаа буюу нүглээ наманчлах гэж байгаа мэт шинэ чисчүү цамц өмсөөд хамаг хувцсаа угааж, толийтол индүүдсэн байлаа. Тэрээр үргэлж гараа сарвалзуулан, нэг бол турьхан нударгаа чанга зангидаж, нэг бол алган дээрээ ямар нэг юм хэрлэж дэнсэлж байх шиг хий өргөж байгаад ярьж байв.

	— Та нар бие мах бодоо сэргээхийн тулд, эрчүүдийг уруу татахын тулд урлагийг хэрэглэдэг шүү дээ. Гэтэл тэр урлаг гэдэг чинь хоосон хуурмаг юм. Аж амьдралын бүхий л хорт муу явдал, уран гоё үг, булай ялт гэмт хэрэг энэ бүхэн бол үхэлт шулмын номхон боол болсон та нараас л болж байгаа юм. Сэтгэл санааны элдэв ялзрал, гунигт үхэл, дажин самуун, хүний мөсгүй элдвийн чанар, хар заль мэх, тэрс буруу ном, ер энэ бүхэн бол сүнсийг тонилгохын тул байдаг. Яагаад гэвэл сүнс бол та нарын эзэн эрлэг шулмын дайсан мөн.

	Диомидов ширээнээс үсрэн босож ширээ алгадсанд Лида цочиж, турьхан нуруугаа тэнийлгэвч номын хавтас хаах адил хоёр мөрөө хумхиж нийлүүлэх гэсэн мэт дал мөрөө хачин хавчин суув.

	Варвара чихрээ идсээр суув. Тэрээр чихрийг урдаар цоо хазаж дотроос нь архийг сороод хөндий чихрийг үнхэж, уруулаа долоон алчуур гаргаж нарийхан хуруугаа сайтар арчиж байв. Энэ хүүхэн чихрийн амтанд орсон биш, Лида Диомидов хоёрын ингэж уулзахыг харж байгаадаа сэтгэл дүүрэн байх мэт Самгинд харагдаж байжээ. Варвара үнэндээ, тэр ухаан солиотой хөвгүүний чалчаа үгэнд үг дуугүй дарлагдан суугаа Лидаг их л тэнэг амьтан мөн гэж харж байх шиг санагдах ажгуу.

	Ном тавьсаар цуцаж хоцорсон Диомидовын сөөнгө дууг чагнаж суухдаа Самгин Варварыг хялайн харж «Зальтай хүлдгэр бий дээ, чи» гэж бодож байжээ. Диомидов хоёр хуваагдсан мэт толгой хаялж байгаад

	— Тануус Евагасаа эхлээд цөм садар самуун улс! Авель бол тэнгэрийн оронд биеийг олсон байхад Каин бол энэ дэлхийд биеийг олсон юм шүү! гэж ярихад нь Лида

	— Каин чинь Евагийн ууган хүү шүү гэж сануулан хэлээд босож зуухны тийш очив.

	— Тийм ээ, Каин би мартжээ гэж Диомидов амандаа үглэж, Каин... Тэгээд яагаа вэ? Еваг шулам л уруу татсан даа гэв. Клим мушилзаж

	— Диомидов та, Библийн судар жаахан уншмаар юм гэв. Ингэж хэлэхдээ нэлээн ивээнгүй хэлэх гэж бодсон авч тавласан янзтай болчихжээ. Энэ байдалд Лида дургүй байгааг Клим олж харав. Гэвч Клим цааш залгаж

	— Та жаахан юм сурах мэдэх хэрэгтэй байна. Тэгэхгүй бол хүний адгуусан амьтнаас ялгаатай тэр чанарыг гутааж байна шүү. Та ер нь юмыг эзэмшиж чадахгүй... 

	— Би бол жирийн нэг хүн шүү дээ! гэж Диомидов гомдсон мэт аяархан дуугарав. Клим зөвшөөрч

	— Тэгэх тусмаа та юм мэдэх хэрэгтэй. Үүнийг санаж явбал зохино. Бодвол та Толстойн зохиол баахан уншсан хүн юм аа даа... 

	— Тэгээд юу гэж?

	— Гэтэл Толстой бол оюун санааны амьдралын энэ эцэс төгсгөлгүй ярвигаас алжаасан хүн. Тэр өөрөө уран зохиолчийн хувьд оюун санааны амьдралыг тийм төвөгтэй болгож байгаа юм. Тэр хүн их юм мэддэг учраас юмыг шүүмжлэх эрхтэй хүн. Та юу юм бэ? Та ер юу мэдэж байна?

	— Амьд явах Хэрэггүй гэж л мэдэж байна.

	— Клим чи, болиоч! Тусгүй ярьж байна шүү! гэж Лида эрс дуугарав. Лида биеэ цэх болгоод Климийг зэмлэсэн байдалтай харж байв. Зуухны паалантай цагаан тосгоны наана Лида утаан саарал алчуур нөмрөөд зогсож байгаа нь хавтгай юм шиг харагдана. Климийн хоолойд юм тээглэж, хоржигнох шиг болоход ханиалгаж хоолойгоо засаад,

	— Тусгүй гэнэ ээ? Байж болох юм. Гэвч би, юмыг зэрлэг бүдүүлгээр гуйвуулж байхад зүгээр дуугүй талархан сууж чадахгүй юм гэжээ.

	— За яах вэ, би явлаа гэж Диомидов дуртай дургүй босоод шийдэмгий түргэн явахад Лида хойноос нь

	— Семен, хүлээж бай! гэж чанга хашхираад алчуураа намируулсаар мөн гарч одов. Варвара толгой дохиж,

	— Чи сайн загналаа шүү! Болж! гэж Климийг сайшааж аяархан дуугарав.

	Диомидов үүдний өрөөнд гадуур шаахайгаа углаж байхад Варвара,

	— Гэвч Лида ухаан сууж чадахгүй хүн шүү. Лида нэг л нүдэнд хүйтэн харагдах болсныг та аждаг уу? Парис явснаас хойш ийм болсон гэж шивгэнэн хэлэхэд Клим.

	— Тэгээд, Парис бол Силоамын бөмбөгөр орой гэж үү? гэв. Клим чимээ чагнаж, Лидад учрыг сайтар тайлбарлахаар зэхэж байтал хаалга чанга хаах чимээ гарчээ. Варвара шагайж хараад

	Лида дагаад явчихлаа гэв. Самгин Варварын нүүр лүү чанга ширтэж,

	— Та юунд нь баярлана? Би ч явлаа, баяртай гэв.

	Гэвч Самгин тийм ч их яарсангүй. Варварын гарыг атгаж байгаад гэртээ харихаар бас л уйтгарлан, Лидаг, өөрийгөө бодож сэтгэл тавгүй хэвтэх болно гэж бодож байжээ.

	Самгиныг гэртээ харихад нь Лидагийн бичсэн том зузаан дугтуйтай захидал байв. Тэр захиаг ширээн дээр хамгийн ил харагдах газар тавьжээ. Самгин тэр ширээнээс хоёр алхам хэртэй хол зогсоод тэр захиаг авах уу байх уу гэж шийдэж ядан хэдэн хормын төдий харж зогсоод байрнаас хөдлөлгүй ширээ тийш гараа сарвайж золтой найгалзан унасангүй, ширээ чанга алгаджээ.

	«Би ер их балай болж байна» гэж Клим бодоод толинд өөрийгөө хялайн харж ширээний хажууд суув.

	Мөнөөхөн дугтуйг задлан үзвэл дотор нь таван ширхэг зузаан цаасан дээр зайгүй бичсэн байв. Зарим үг өгүүлбэрийг сайтар дарж баллаад заримыг хөндлөн гудас бичжээ. Самгин тэр захианы эх адгийг арайхийн олов. Самгин яагаад ч юм, нүдний шилийг үсрэн явчих вий гэсэн шиг чанга гэгч дарж байгаад захиаг уншив. Түүний нэг дээр:

	«Би энэ захидлыг чамд Парисаас явуулах гэж бодсон боловч би санасан хүссэнээ бичиж чадаагүй юм. Энэ бол чамд хамгийн ойлгомжтой зүйл. Юу гэвэл, би бичиж ч чаддаггүй, ярьж ч чаддаггүй, гагцхүү асууж чадна. Чамд эдгээр хэдэн захианы эхийг явуулав. Намайг ямар нэг юм хэлэх гэж байна гэж чи ойлгож болох юм. Нэг үгээр хэлбэл би чухам юу хүсэж байгаагаа мэдэхгүй байна. Ер юу ч хүсээгүй гэвэл хамгийн үнэн болох биз: Би бол чамтай ямар ч харилцаатай байхыг хүсэхгүй байна. Өчигдөр харж байвал үүнийг чи үнэмшихгүй, намайг чамтай нөгөө хайр дурлал гэдэг нэртэй биеийн тамирын дасгал дахин хийх биз гэж чи бодож байх шиг харагдсан юм. Би яагаад чамтай явах дургүй байгаагаа тайлбарлах хэрэгтэй. Гэтэл өөрөө бол мэдээд байгаа мөртөө чамд болохоор тайлбарлан хэлж чадахгүй байна. Тайлбарлан хэлэх гэдэг маш бэрх юм» гэжээ.

	Нөгөө нэг цаасан дээр бичсэнийг цөмийг баллаад хоёрхон мөр үлдсэнийг уншин үзвэл,

	«Чи бол миний үг яриа, бодол санаагаа хардаг толь байлаа. Чи заримдаа миний юм асуухад огт саад болдоггүйгээрээ, ер юм асууна гэдэг ашиггүй юм гэж мэдэж авахад минь тун их тус болсон шүү» гэжээ.

	Гурав дахь цаасан дээр:

	«Сайн ч биш, муу ч биш, ер ямар нэг онцгой хүмүүс гэж байх ёстой. Гэтэл тэдэнтэй хавьтахаар гагцхүү муу юм санаанд оруулна. Харин чамтай явж байхад юутай ч адилтгашгүй тийм мөч байдаг байсан даа. Энэ нь «янаг амрагийн амтат татганалыг» хэлж байгаа хэрэг биш. Үүнийг бусад элдэв хүнтэй биеэр амсан үзсэн байж болно. Чи ч ондоо хүнтэй үзсэн биз» гэжээ.

	Эдгээр мөрний дээгүүр жижигхэнээр:

	«Чи бол лав мөнөөхөн «мэдрэмтгий» хүн гэдэг нь биз.

	Би хэдийгээр янаглах амраглах гэдэг чухам юу байдгийг мэдэхгүй боловч тийм хүн бол янагладаггүй, биеэ зугаалуулдаг биз» гэжээ. Тэгээд томоор хөндлөн, «Надад чамайг гомдоох гэсэн санаа, хүслэн байхгүй шүү» гэж бичжээ.

	Тэр захианы учрыг олж уншихад амаргүй байжээ. Клим нүднийхээ шилийг учиргүй чанга дарах тул хамрын хөтөл өвдөвч гараа татаж авах гэж санаанд нь орсонгүй байжээ. Балласан сохолсон олон мөр цаасан дээр далайн долгион адил атиралдаад утга холбоосыг алдагдуулж байв.

	«Чамаас ондоо хэнтэй ч би ингэж ярьж чадахгүй байсан биз гэж би бодно. Чиний биедээ эрэмшдэгт чинь би их уур хүрдэг юм. Чи бол намайг ойлгодоггүй, тэр ч байтугай ойлгохыг хүсдэггүй болов уу гэж би ямагт боддог байлаа. Тийм учраас би ингэж ил хэлэх хэрэгтэй болсон юм. Учир нь би бол их зөрүүд хүн. Би бол юмыг өөртөө аймаар ил хэлдэг хүн юм. Чи бид хоёрын хооронд яагаад энэ бүх явдал болсныг би ойлгодоггүйгээ чамд ингэж шууд хэлж байгаа юм. Лав миний буруу биз. Гэвч би буруугаа олж мэддэггүй шүү. Чамд янаг хайртай гэж хэлж байснаа би санахгүй байна. Миний бодвол би чамайг өрөвдсөн байж болно. Гэтэл чи тэр үед биеэ их муухай авч байсан шүү. Бас юмыг үзэх гэсэн охин хүний сониучаас ч болсон биз» гэж бичсэн байлаа.

	Үүнд зарим үгийг балласан байсныг өгүүлэх юун.

	«Чи гомдсон гомдоогүй ялгаагүй, гомдвол бүр сайн. Гэвч чи битгий гомдоорой» гэсэн мөр бас байв.

	Гэтэл Самгин үнэндээ гомдоод сайх олон цаасыг ширээн дээр чулуудаж орхисонд нэг нь газар унажээ. Клим авч зогсож байгаад уншин үзвэл.

	«Аж төрөхөд хувьсгал тус болно гэж хүмүүс ярьдаг, гэвч энэ бол гэнэн үг гэж би бодно. Хувьсгал ер юу өгөх юм бэ? Би мэдэхгүй. Миний бодвол ондоо, бид ер юу хийж байна гэж өөрснөө ч аймаар, бусад хүн бүхнийг айлгамаар тийм аймшигт юм хийх хэрэгтэй биш үү. Хүний тал хувь сөнөж, галзуурсан ч хамаагүй, гагцхүү энэ утгагүй заваан аж амьдралаас олсон эмгэгийг эдгэрүүлэн чадах ондоо л юм хийх хэрэгтэй байна. Хувьсгал гэж чиний боддог бол шал дэмий юм. Чи бол шүүхийн түшмэл адил юм бодож байна. Хувьсгал хийх сэтгэл чамд байхгүй. Хувьсгалыг чиний авга Яков мэтийн асрал энэрэл бүхий хүмүүс хийдэг юм» гэж бичжээ.

	Бас нэг цаасны тасархай дээр бичиж, баллаж баллаж орхисныг арайхийж гаргаж уншихад: «Би чамтай, нохой сүүдэртэйгээ ярьж байгаа шиг ярьж байж болно. Нохой бол сүүдрээ мэддэггүй» гэжээ.

	Самгин тэр олон цаасыг бүгдийг цуглуулж базаад шилээ авч алжаасан нүдээ анив. Энэхүү солиотой захиаг уншаад Самгины сэтгэл өвдөж, нүүр нь хүйтэн жаварт хайрагдсан мэт халуу оргиж байжээ. Гэвч биеэ сайтар чагнан үзвэл, түүний сэтгэл өвдсөн нь тийм ч лав гүнзгий биш, зөвхөн биеийн өнгөн арьс хорсож байх шиг санагджээ. Ер хэрэв ямар нэг дүрсгүй жаал нүүр лүү нь дэлсээд авсан бол тиймэрхүү хорсох байсан биз.

	 Лидаг сэтгэл дотроо ургуулан харахад нь тэр их л таагүй, уруу царайлчихсан, шалдан алжаасан байдалтай зураг байдал харагдах ажгуу.

	«Чухамдаа, би иймэрхүү үг дуулах биз гэж бодож байлаа. Үүнд уурлаж бухимдах хэрэггүй. Лида бол зангаа хувилахгүй хүүхэн. Доожоогүй амьтан! Үүгээр цөм илэрлээ» гэж бодов.

	Самгин суугаад ширээн дээр буй үнгэгдсэн захидлыг ширтэнэ. Гуравдугаар хуудсыг авч дахин уншаад тэмдэглэлийн завсар хавчуулж бусдыг яаралгүй жижиг жижиг урж эхлэв. Тэр цаас арьс шиг бөх байжээ. Дугтуйг урах гэтэл дотор нь бас нэг нимгэхэн цаас тааралдав. Ямар нэг номоос урж авсан бололтой. Авч үзвэл

	«Клим, бүх дэлхий дээр хамгийн гайхамшигт, хамгийн наргиантай хот гэж алдаршсан хотод би байлаа. Үнэхээр гайхалтай сайхан, үнэхээр гоёмсог, сүр жавхлантай, зугаатай хот мөн. Гэвч надад хүнд бэрх байлаа. Зугаатай аж төрөх гэвэл, бузар булай юм хийдэггүй. Гэтэл хүнээр наадам тоглоом хийхийн жигшүүртэйг гагцхүү энд мэдэж болно. Өчигдөр «Фоли-Бержерийг» надад үзүүлэв. Энэ бол Наполеоны булш адил заавал үзвэл зохих зүйл гэнэ. Тэр нь наргих хүрээлэн юм. Олонх нь гайхмаар сайхан хувцасласан байхад бас огт чармаа шалдан эмс харагдана. Тэд наадаж, тэднээр наадаж байх юм...” гээд цааш нь цөмийг балласан байв. Гагцхүү «Аймаар, ичиж үхмээр юм» гэсэн үгийг арай чамай гаргаж уншиж болохоор ажээ.

	Тэр хэсэг цаасыг харин бүр жижигхэнээр тастаж хаяхад хялбархан цаас байв.

	«Янаг амраг гэдэг бол миний санаанаас зохиосон зүйл юм гэж мэдэж байсан тэрхэн үедээ би үнэн гэдэгт их ойрхон байжээ» гэж Самгин бодов.

	Гэрийн зарц хүүхэн халуун тогоо авчирч, цай чанав. Халуун тогоо сэтгэл амруулах мэт шуугин буцалж байхыг Самгин чагнаж босож цай аягалав. Аяганд нь цайны хоёр шаар амьд юм шиг эргэлдэж байхад Самгин халбагадаж хаях гээд чадсангүй, халбагаа чулуудаж цонхоор харав. Гадаа хэдийн үдшийн хөхөмдөг бүрэнхий болжээ.

	«Надад эр эмийн бүтэлгүй явдал тохиолдов. Ямар балай юм бэ! гэж Самгин бодож цонхны шил бөмбөр мэт тогшиж байхдаа, одоо яах вэ, ийх вэ гэж тээнэгэлзэх юмгүй сайн боллоо. Одоо би сул чөлөөт хүн болов» гэж бас бодож байжээ.

	Самгины сэтгэл санаа завсардан харшиж, хилсээр хатуу ширүүн доромжлогдсоноо мартаж чадахгүй авч бас «Хэрэв би түүнтэй илүү ил ярьсан бол...” гэж бас бодогдож байжээ.

	Лидатай холбогдсон сайн муу бүх явдлыг санахад Самгины сэтгэл маш хүнд бөгөөд тийм явдал бол нэн ч олон, тэр бүрий эрх биш санаанд нь орсоор байв.

	«Алина бол гучин гурав дахь илүү шүд гэсэн үг. Надад хорин тавны агт араа ургаад хэлэнд тороод байдаг болов» гэж согтуу Лютов Алинагийн тухай ярьсан хүртэл санаанд нь орж байжээ.

	Түүний маргааш үдэш Сомова утасдаж, бие чинь сайн уу, өчигдөр яагаад Лидаг гаргаж өгсөнгүй вэ? гэхэд нь Самгин 

	— Ханиад хүрээд гарч чадсангүй гээд яагаад ч юм,Улаан өндөгний сайн өдрөөр би ч гэртээ харина гэсэнд

	— Тэгвэл хамт явна шүү, тэгэх үү? гэжээ.

	Гэвч Самгин гэртээ харих гэж бодсон ч үгүй. явсан ч үгүй, хаврын шалгалт болтол их сургуулийн хичээлд ганц ч таслалгүй явж гэртээ ч их юм оролддог байв. Хааяа бямба гарагт Прейсийнд очих бөгөөд тэнд хэдийгээр шинэ шинэ хүмүүс ирэх боловч уйтгартай болжээ. Тийм шинэ хүн гэвэл, иргэний инженерийн дээд сургуулийн оюутан, модоор зорсон мэт царайтай урт хөвгүүн, Сумскийн морин цэргийн хорооны нэг дарга байв. Тэр дарга хэдий дэгжин авч уйтгарын тулд цэргийн хувцас өмссөн идэр залуу худалдаачин хөвгүүнтэй адилхан харагддаг ажээ. Тэд цөм мөнөөхөн тоогоо тоолно. Тагильский

	— Зургаан зуун дөчин гурван мянган тонн... Байзнаарай энэ чинь буруу тоо байна. Тариачдын банкны гүйлгээгээр бол... гэж залхуутай тоо дурдаж сууна.

	Стратонов герман, англи, япончуудыг харааж эрэмгий чанга алхална.

	Самгин үдэш оройн цагаар хааяа Варварынд очиж, Варваратай наадан тоглоом хийж, Любашатай үг хэлэлцэж цагийг нөхцөөдөг байв. Варваратай тийнхүү наадан хийж суухад Любаша хэдийгээр садаа болох авч элдэв олон дугуйлангийн ажил байдал, өөрийн нь хэлдгээр «эрх чөлөөний» хөдөлгөөний өсөлтийн талаар сонин мэдээ ярих тул Климийн сонирхлыг ихэд татна.

	Любаша бол Варваратай их л ходий агаад түүнтэй эгч хүний ёсоор их л эелдэг зөөлөн үг ярилцаж байх нь үзэгдэнэ. Харин Варвара их харамч учир тун яльгүй бэлэг өгөх бүлгээ. Клим Сомовагийн дэргэд Варварыг хэтэрхий хортойгоор шоглоход Любаша даруй унтууцан,

	— Чамайг ийм Турк зан гаргахад би л бол чихийг чинь тас мушгина! гэхэд,

	— Энэ зүгээр наадан хийж байгаа юм гэж Варвара яаран найрсаг залруулна.

	Климийн үзвэл, Любашад нэг эс ойлгогдох зан бий авч хүний төлөө зүтгэхийг хүсдэг, зүтгэж чаддагийг нь өндөр үнэлэх бүлгээ. Таня Куликова чухам тийм чанартай учраас Климийн харсаар байхад хүн болгоны ариун зарц болсон билээ. Цовоо сэргэлэн Любашийн үргэлж дэгдэн явах нь хүн, морь мал, хашаа байшин, муурын дундуур бор шувуу аймшиггүй газар дэлхий дээгүүр дэгдэн дэгдэн явдагтай чанар адил ажгуу. Любаша бол хүний хоорондын харилцаа холбоог аль болох түргэнээр олж мэдэх гэсэн ханашгүй хүслээр зориг бадран үргэлж гүйж харайж явдаг авай. Бас хүн болгонд тус болж, аливаа оосор зангилгааг бүхнийг тайлахыг тайлж, уяхыг уяж цоолж, цоольдож явах нь бий. Любаша бол улс төрийн «Улаан загалмайн» нийгэмлэгт ажил хийх бөгөөд Маракуевын болзоот хүүхэн нэрээр шоронд очиж түүнтэй уулзана.

	— Варвара л тэгж явбал таарах юм гэхэд,

	— Варвара шоронгийнхонтой ч олигтой холбоо барьж эс чадах учир би өөрөө явдаг юм гэнэ. Клим мушилзан инээмсэглэж,

	— Тийм биш. Цаад Маракуев чинь энэ хүүхнийг хашрааж орхисон юм гэхэд,

	— Чамаас л болж байгаа юм даа гэж Любаша унтууцаж, ээрч байсан унгасаа орхиж Климийг зэмлэх мэт чанга харж, — Клим чи, энэ Варваратай их муухай харьцдаг шүү. Энэ хүүхэн ёстой сайн хүн дээ! гэнэ.

	Самгин бас л ёжтойгоор мушилзаж,

	— Зууч эм гэж дурамжхан дуугарна.

	Гэвч Любаша бол Таня Куликоватай огтхон ч адилгүй хүн билээ. Таня Куликова бол сайхан бие махбодыг олж төрөөгүйгээ өөрийн буруу гэж үзсэн мэт насан турш хүлцэн өнгөрсөн хүн юм. Харин Любашаг хүн бүхний хувьд зарцын хэмжээнд хүртэл бууруулан үзэж хэрхэвч болохгүй. Самгин түүнийг нь мэдээд Любашаг Лесковын «Хонзон» хэмээх романы нэг баатар Анна Скоковатай адил үзэх агаад Самгин тэр ном, мөн Писемскийн «Булингарт тэнгис» хэмээх ном бол «Нийгмийг хүмүүжүүлэх» талаараа Достоевскийн «Албин» хэмээх зохиолтой адил гэж үздэг байжээ.

	Любаша нэг газар хожимдож очихоос үргэлж эмээж байх нь үзэгдэнэ. Өглөө болгон туурганы цаг тийш айсан янзтай харах бөгөөд шөнө дундын алдад, арай хойхон унтахаар хэвтэхдээ

	— Би чинь зургаа хагаст босох учиртай хүн шүү! гэж өөртөө захиран хэлдэг авай.

	Любаша юм оёх, ном унших, бас өөрийн дуртай «филипповын» хатаасан боов буйлстай хольж мэрэх энэ гурван ажлыг нэгэн зэрэг гүйцэтгэн чадна. Юм бодож байгаад Климээс элдвийн юм асууна. Энэ нь тийм чиг улиг домог болсон асуулт биш байдаг билээ.

	— Ангийн үүднээс бол энэрэх ёсыг огт хэрэггүй гэж үздэг нь үнэн үү? гэхэд нь Самгин түүний санааг уймруулан айлгах гэж огт өрөвдөхийг мэдэхгүйгээр сэтгэж сурсан гүн ухаантны дуугаар

	— Туйлын үнэн! Энэрэх тэмцэх хоёр бол бие биеийг харилцан үгүйсгэдэг ойлголт мөн. «Хайр найргүй Орос дажин» гаргадаг мөнөөхөн Разин, Пугачев нар л ангийн тэмцлийн тухай бүрэн зөвөөр ойлгосон улс юм. Хувьсгал хүнээс юм шаарддагийг манай сэхээтний дотроос ганцхан Нечаев л ойлгож байгаа юм гэнэ. Самгин үүнийг Сомовад биш өөртөө хэлж байх шиг санагдана.

	— Хүн бол уран бүтээлд хамаагүй хувийн эрх чөлөөг олох гэж санагалзах хэрэггүй, өөрийгөө түүхийн номхон боол гэж үзэж хувьсгалд хохирох ёстой хувьсгал шаарддаг.

	Самгин ингэж өөрийн далд харш үзлээ ил дуугаар хэлэхдээ сэтгэл ханамжтай болдог агаад жинхэнэ бодож санаж явдгаа нуухын тул бүр ч тоомсоргүй аялгуугаар,

	— Түүх байгалийг бодвол хүнд туйлын хатуу ширүүн ханддаг. Байгаль бол түүнээс хүн заяасан төрөлхийн авьяасаа хангахыг хүнээс шаардана. Түүх бол хүний оюун ухааныг хүчирхийлнэ гэж Самгины ярихад Любаша,

	— Энэ чинь Толстойи номд байдаг биш үү? гэдэг билээ.

	Варвара ийм үед миний мэдэхгүйг асуух вий гэж бүлтгэнэн суугаа гимназийн сурагч адил харагдана. Заримдаа багшийнхаа санааг илбэн засах гэсэн шиг талархалтайгаар санаа алдаж, багшийн санаанд нийцүүлэх мэт.

	— Та аж амьдралыг юутай эмгэнэлтэйгээр харна вэ! гэж аяархан дуугарна. Тэгэхэд нь,

	— Энэ гутрангуй үзэлтэй хүн юм л даа гэж Любаша хэлдэг билээ.

	Ер Самгины үг Любашийн санааг уймруулан, айлгаж чаддаггүй байлаа.

	Любаша бол хэдий аяс зөөлөн боловч дийлдэшгүй зөрүүд хүн гэдгийг Самгин мэдээд түүнтэй их л сэрэмжтэй харилцах болжээ. Любашаг харахад нэн цайлган, тэр ч байтугай баахан чалчаа мэт атал цаанаа «Дотор ухаантай» их зальтай эм биз гэж Самгин хардан бодно. Любаша хэрэв өөрийн тухай их л шогтой, заримдаа бүр ёжтойгоор ярьдаг нь бол өөрийгөө таниулахгүй гэсэн хэрэг биз.

	Любаша ер нь цаанаа бол шал ондоо хүн гэдэгт Самгин итгэж байжээ. Энэ нь Диомидовтой уулзаж буй байдлаас нь ил харагджээ. Диомидов бол хааяа хана туурганаас гарч ирсэн мэт гэнэт сэмхэн орж ирнэ. Тэрээр толгойн үсийг хусаад шилээ зассан тул гавлын яс гозойгоод хоёр том бор чих дэлдийжээ. Нүүр ам нь хөөж, нүд нь бүлтийгээд нүдний цагаан шарлангуй үзэгдэх агаад ер харц нь нэг л уйтгартай бүдэг болжээ.

	— Эмнэлэгт хорин гурав хоног хэвтээд гарлаа гэж тэр яриад бие тэнхэрч ажилд ортол хэдэн төгрөг зээлдүүлээч гэж Варвараас гуйж байв. Сомова оёж байснаа хойш тавьж, Диомидовыг ичгүүргүй өдөх мэт ширтэнэ. Цаадах нь мэдээд.

	— Та юунд харав? Би муухай байна уу? гэхэд нь 

	— Таны талаар Варавкийн Лида надад их юм ярив. Та чинь анархист хүн юм шив дээ? гэв.

	— Би хүн шиг л хүн дээ гэж Диомидов сулхан дуугараад буруу харав. Любаша ингэж Диомидовыг чанга шоглож байхад Самгин онц гайхжээ. Диомидов мөн хортой хариу үг хэлэх тул Любашийн нүд хүйтнээр гялалзаж, зузаан уруулаа исгэрэх гэж буй мэт өмийлгөөд зүүний учгийг тас тасхийтэл их л чимээтэй хазалж байв. Өрөвдөхгүйгээр юмыг бодож чадахгүй мэт байдаг энэ модон тоглоом адил бөөрөнхий хүүхэн энэ улаан солиотой хүнтэй ингэж сүрхий хортой хатуу үгээр ярьж чадна гэж Самгин огтхон ч бодоогүй явжээ. Любашийн тэр үгийг дуулаад хорчийж атийсан Диомидов

	— Алиалж, шоолж байх шив. Гайгүй дээ, та өөрөө бас шоолуулах цаг ирэх бий! гэв.

	— Эмгэн хумс ирж л байгаа байх, хэзээ ирэх юм бол доо? гэж Любашаг хэлэхэд Самгин бүр ч гайхжээ. Тэгснээ Любаша нэлээн эелдэг найрсгаар

	— Тантай бараг адилхан санаа бодолтой нэг хүнтэй танилцана уу? Тэр хүн салбар шашин шүтдэг, зөгийчин, их сонин хүн. Ном ч ихтэй, та хөдөө тосгонд сууж биеэ жаал тэнхрүүл л дээ гэв.

	— Би салбар шашинд дургүй гэж Диомидов явахыг завдан гэрийн эзэнтэй гар барив. Самгинтай баяртай гэсэн ч үгүй, харин Сомоватай гар барилгүй ууртайгаар,

	— Би хөдөө явахгүй гэжээ.

	Диомидовыг гарсан хойно Клим

	— Энэ хүнийг хэн нэг салбар шашинтантай танилцуулах танд ямар хэрэг байна? гэсэн Любаша

	— Тэгвэл энэ хүнийг ондоо хааш нь явуулах юм? гэжээ.

	— Та чинь энэ олон хүнийг өөрийн дур сонирхлын дагуу хольж хутгаж байх учиртай хүн гэж өөрийгөө үздэг юм уу?

	— Чухам тэгж үздэг юм. Зэрэгц! гэж Любаша юмаа оёсон хэвээр хариулахад нь Самгин цааш юу хэлэхийг нь дуулах гэж бүр ч оролдов. Любаша дуугүй байснаа эцэст нь дурамжхан

	— Хөдөө тосгонд бичиг мэдэх хүн байхгүй, ухааныг нь хөдөлгөж байвал ямар ч үзэл санаа тэдний хувьд ашигтай гэдгийг бага боддог юм гэхэд нь Самгин,

	— Энэ чинь жигтэй санаа байна гэж ёжтой дуугарсанд Любаша өөд харалгүйгээр,

	— Хөдөө тосгоныг чи мэдэхгүй гэжээ.

	Самгины ирээдүйнхээ тухай тунгаан бодоход нь Любаша садаа болдог байжээ. Самгин бодохдоо, би хожим хойно олны дотор бат алдар хүндтэй чухал хүн болно. Гэрийн аж ахуйд чадамгай, их томоотой, даруухан эхнэртэй болно. Тэр эхнэр минь, гагцхүү хүнтэй их бага боловч боловсноор ярьж чаддаг байх хэрэгтэй. Ер нь миний бяцхан ордны эзэгтэйн үүргийг сайнаар гүйцэтгэдэг байх ёстой юм. Юу гэвэл, манайд соёл боловсролын асуудлыг ноцтойгоор эрхэлдэг олон хүмүүс цуглахад би өөрөө тэдний санаа сэтгэлийг удирдаж, өөрийн жаяг бий болгож, хууль журам тогтоож байх болно гэж бодно.

	Гэтэл Любаша бол ирээдүйн тухай гудамжны зодоонд дуртай, дараачийн сайн өдөр зодоон болно гэж нэгмөсөн итгэсэн багачуулын адил ярина. Тэр үзэл бол халдварын шинж чанарыг олж байсан тул бас ч зөвшөөрөхөөс ондоо аргагүй болдог агаад Самгинд ч тэр үзэл халдварлаад ямар нэг хүчнүүд зайлшгүй мөргөлдөх болно гэж дуртай дургүй ч эрхбиш бодогддог болсон ажээ.

	Самгин юмыг өөрөө сайтар ажиж, Любаша, Варвара хоёрын яриаг чагнасаар байтал өөрөө тэрхүү олон явган үзэл санаа, зөрчил, хошин мэргэн үг, шог шүлгийг цөмийг хутгагч болжээ. Тэр ч байтугай улс төрийн сэдэвтэй «ил захидлын хуудас» цуглуулдаг болов. Энэ саналыг анх Сомова тулгасан авч сүүлдээ Самгин өөрөө дуртай болж, хаан, цэргийн генерал, хар лам, түшмэл, худалдаачин, эрдэмтэн, гуйлгачин эд бүгдийг цөмд нь. халбага бариулан дагуулаад газар хагалж буй орос тариачин, хоёр толгойт бүргэдийн халдлагаас үндсэн хуулиа хамгаалан буй Финлянд орныг дүрслэн зурсан зургийн цуглуулгатай болжээ. Тэр зургийн дор «Хийдэг нь ганц хивдэг нь долоо» гэж бичсэн байжээ. Варвара бас нэг ондоо гэрэл зураг олж бэлэглэжээ. Тэр зурагт эвдэрч нурсан тосгоны суурин дээр хааныг лингаа (бэлэг эрхтнээ) гараар дарж чармай шалдан зогсож байгаагаар зураад дор нь «Хэмжээгүй эрхт эзэн хаан» гэжээ. Бас Победносцев мэтийн ер олон ховор хүмүүс турсаахай болчхоод олон мангас адил Шедринийг тойрон буй нэг хөрөг зураг олжээ. Ийм зураг цуглуулах аюултай гэж Самгин үзэвч түүгээр бас бахархаж, шүүхийн мөрдөгч гэмт хэргийн материал цуглуулдаг шиг тэр цуглуулгаа улам арвижуулах ажгуу.

	Оюутнуудын санал сэтгэл улам ихээр үймж байсан учир Самгин их сургуульд цөөн очдог байв. Нэг цуглаан дээр нэг оюутан их гоёор дохиж зангаж байгаад 64 оны дүрмийг дахин сэргээхийг шаардагтун гэж нөхдөдөө уриалж байжээ. Самгины хажууд суусан хоёрдугаар ангийн оюутан болох цайвар үстэй, сайхан зүстэй идэр хөвгүүн,

	— Шаардаж байна! гэж галзуу мэт хашхирч, Самгиныг тохойгоор нудран,

	— Нөхөр та яав? Шаардагтун! гэжээ.

	— Тэр ямар дүрэм болохыг би мэдэхгүй байна гэж Климийн хүйтнээр өгүүлсэнд тэр оюутан,

	— Би ч бас мэдэхгүй! гэж хүлээсэн мөртөө, — Зүйтэй! Сайдад бичиг илгээе! гэж дахин хашхирч байжээ.

	«Сэтгэлийн хөдөлгөөний тал! гэж Варавка зөв хэлжээ» гэж Самгин бас л бодож байжээ.

	Самгин дээд сургуулийн хууль цаазын ангид орж буруутсанаа хэдийн мэдээд төдийлөн сонирхолгүй, хар зөндөө сурдаг байв. Тэрээр алуурч, шатаагч, луйварчдыг өмгөөлөн үг хэлдэг өмгөөлөгч болно гэж өөрийгөө хэрхэвч бодохгүй байжээ. Ер нь хуурмаг, хоёр нүүртэн гэж өөрийн үздэг тэр хүмүүсийг цагаатгах зөвтгөхийг хэрхэвч бодохгүй агаад тийм хүмүүс бол оюун санааны хувьд өвөрмөц магадгүй арьсны хувьд ч ондоо Клим Самгины аж төрөхөд нь ямар нэг талаар саад болдог байжээ.

	Самгин мужийн шүүхийн эрүүгийн хэргийн хэсэгт тав зургаан удаа очиж үзжээ. Үүнээс өмнө тэр хааяа сүмд ордог байснаас биш шүүхийн танхимд орж үзээгүй явжээ. Гэтэл тэнд орж үзвэл дээр үед сүмд орж байсантай нь их л адил сэтгэгдэл төрүүлж байжээ. Шүүгчийн ширээ нь тахилын ширээ шиг, хааны хөрөг өлгөсөн нь тахилын ширээнээс их цаана үзэгдэх бөгөөд шүүхийн төлөөлөгчийн байр, ялтны суудал нь сүмийн дуучдын тавцан адил харагдаж ажгуу.

	Клим анх удаа нэг урагшгүй хэрэг таслахад таарчээ. Тэнд хулгайн хэргээр олон удаа орсон гурван хүний ялыг шүүж байв. Тэр гурван хулгайч нас шүдээр зөрүүтэй авч хэн хэн нь хувь заяаныхаа төлөө огт санаа зовсон янзгүй бараг тоохгүй сууцгааж байв. Тэд бодвол, шүүх таслах хурал ямаршуу болдог, тэд ямаршуу шийтгэл ял авахыгаа сайн мэдэж байгаа бололтой хийсэн ч хийгээгүй ч болох ямар нэг зүйлийг албан журмаар ёс тонголзуулж буй хүний адил жишимгүй байх нь үзэгдэнэ. Шүүхийн хурлын дарга, яллагчид ямар ч бодлогогүй уйтгартайяа байцааж байхад нөгөө гурван ялтан мөн ямар ч бодлогогүй сулхнаар хариулж байжээ. Гагцхүү тэр гурван хулгайчийн нэг болох нүүрнийхээ үсийг жүжигчин хүн, шиг хуссан, барзгар хамартай, цагаан толгойтой хүн нөгөө гурвыгаа хаацайлах гэж хэдий найдваргүй боловч шургуу оролдож байжээ. Тэр хулгайчийн хар бараан нүдээр алжаасан мэт харах нь шүүхийн гишүүн нэг зохисгүй хүнтэй адилхан харагдах ажээ. Бодвол «улсын өмгөөлөгч» бололтой хоёр залуу өмгөөлөгч өвөр хоорондоо шивгэнэн суух нь сүмийн дуучдын ам нь хөдөлж байдагтай туйлын адилхан агаад сайх өмгөөлж буй улсаа бараг харахгүй ажээ. Шүүхийн төлөөлөгчид мод шиг хөшиж нойрмоглон суух бөгөөд харин сая төрсөн хүүхдийнх шиг улаан царайтай, хүзүүндээ одон зүүсэн мулзгар атигар өвгөн үргэлж эрүүгээ хавиран, ялтангуудыг хурц нүдээр ширтэж, нөгөө цагаан толгойт хулгайч

	— Үг хэлж болно уу? Санаанд орсноо хэлж болох уу? гэж асуух бүрий их л доогтойгоор инээвхийлж байжээ.

	Самгин уйдахдаа танхимд суугаа хүнийг тоолбол хорин гурван эрэгтэй, есөн эмэгтэй байжээ. Өнгийн шилээр чимсэн малгайтай, үнэтэй дээл өмссөн нэг бүлтгэр бүдүүн эхнэр Островскийн жүжгийн нөгөө олон худалдаачдын гэргийн нэгд тоглож буй жүжигчин шиг харагдах ажээ. Гурван хүний хэргийг хорь гаруй хүн тасалж буйг бодоход энэ их цэнтэй хурал ажээ гэж Самгин бодож суужээ.

	Дараа нэг өдөр хөгийн инээдэмтэй зэрлэг балмад хэрэг нэгийг таслахыг үзжээ. Ялтны суудалд дунд зэргийн насны дөрвөн тариачин, түмэн үрчлээ нүүртэй, онигор нүдтэй, том хамартай нэг эмгэн сууж байв. Энэ хэдэн хүн нэг эмэгтэйг шулам, айсхий эм гэж үзээд алсан хэрэгт холбогджээ.

	Өвлийн үд дундын нарны туяа цонхоор хоёр өргөн зурвас болон шургаж, танхимын өрөөсөн талд суугаа прокурорын гялаан халимаг, шүүхийн төлөөлөгч арван хүний онд ондоо нүүрэн дээр тусаж байв. Арав дахь хүний толгой учиргүй том, халимаг учиргүй овгор тул цаана нь суугаа хоёр нөхрийнхөө толгойг давхар халхалжээ. Танхимын нөгөө талд ялтангууд шоронгийн дээлтэй сууна. Тэд цөм их сахалтай учир хоорондоо ах дүү мэт адилхан агаад цөм шүүгч тийш ижил гомдсон царайтай харцгаана. Тэдний өмнүүр өмгөөлөгч болох халзавтар толгойдоо буурал гөхөлтэй, цүндгэр гэдэстэй жижигхэн хүн турьхан хөлөөр нааш цааш найгалзан холхиж байжээ. Тэр хүний үг хэлэх нь зэвүү хүрмээр жигтэй чарлана. Шүүхийн хурлыг цамцны нь алтан шар зах чихийг нь хөхөртөл дарсан, халимаггүй мулзан хүн даргалж байв. Тэр хүний тарган нүүр минчийн улайгаад маш ярвагар харагдана. Гэтэл үг ярихдаа эм хүний дуу шиг жигтэй шингэн дуугаар маш эелдэг зөөлөн ярьж байв.

	— Тэр алагдсан хүнийг шулам гэж та нар түрүүн үзсэнээ одоо ухаарч байна уу? гэхэд нь, ялтны нэг нь гэдсээ дарж зогсоод их л зэвүүцсэн мэт,

	— Яагаад түрүүн гэж? Бүх тосгоноороо мэдэж байсан юм чинь. Харин салхи тус болж би тэрний сүүлийг олж харсан юм. Уг нь тэр эм гол дээр юм угааж, би хажууд нь завь чигжиж байлаа. Салхитай байлаа. Гэтэл салхинд дээл нь хийсэж нүцгэрэхэд нь харсан чинь сүүл харагдсан байхгүй юу гэлээ.

	— Байзнаарай. Хүний салтаанд үс ургадгийг та мэднэ биз дээ?

	— Энэ юу гэсэн үг вэ? гэж хэрэгтэн этгээд гайхаж хоцроход хурлын дарга тайлбарлаж гарав. Самгины хажууд сууж байсан хүмүүс ямар сонин юм олж сонсох нь вэ гэсэн шиг цөм тонгойн чагнав. Нөгөө хэрэгтэн этгээд даргын ярихыг дурамжхан чагнаад дал мөрөө өргөж,

	— Тэрийг бид мэднэ ээ. Тэр эхнэрийнх бол үс биш, үнээний ч юм уу, туулайнх шиг годгор сүүл харагдсан юм даа. Атга барим юм чинь ил шүү дээ! гэжээ. Шүүхийн төлөөлөгчид инээвхийлж, үзэгчид хөхрөлдөхөд хурлын дарга,

	— Чимээгүй! Танхимаас хөөж гаргана шүү гэж занаад гадуур цамцныхаа товчийг тайлж, нөгөө тариачнаас тийм ч инээдтэй биш хэдэн үг асууж байснаа шүүхийн хуралдаан завсарласныг зарлажээ.

	Самгин тэндээс сэтгэл гутран их мохож явсан боловч хэд хоноод дахин сэтгэл сэргэж, шүүхийн танхимд сууж байв. Энэ удаа эцгийгээ алсан нэг хар толгойтой, булиа хөвгүүний хэргийг тасалжээ. Түүнийг алдартай өмгөөлөгч болох мөн шалхайсан булиа бүдүүн хүн өмгөөлөв. Тэр хүн үнэмшим бүдүүн дуугаар их уян налархай ярих агаад дөнгөж сая эцэгтээ уучлагдсан золбин хөвгүүний царайтай нөгөө яллагчийгаа мухардуулахын тул аль өгүүлбэрээ хэд хэдэн үгээр хэлэх вэ гэдгийг хүртэл нарийн бодсон нь харахад ил ажгуу. Тэр өмгөөлөгчийн бие байрга, дохио зангаа нь олон талаар жүжигчин хүний байдалтай боловч энэ л хүн хамгийн гол шүүгч нь мөн гэж эрхбиш санагдахаар ажгуу. Танхим дүүрэн цугласан үзэгчид гагцхүү өмгөөлөгчийг ширтэх бөгөөд сэлмээ сугалан бариад мод шиг зогссон хоёр цэргийн хооронд суугаа сайх ялтныг хэн ч эс харна. Тэр ялтан хоёр гараа өвдөгний завсар хавчуулаад хонин нүдээр үзэгчдийг хялайн харж анивчиж байв. Яльгүй айсан шинжтэй түүний нүд, нарийхан цох, гавалд нь давирхай адил нягт шавсан өтгөн үс, хүнд их шанаа, чанга жимийсэн уруул энэ бүх байдал янз Самгины санаанд бөх шингэсэн тул дараа дараачийн олон хуралд суухад нь тэрхүү эцгээ алсан хөвгүүн шиг царай байдалтай ялтан хэрэгтэн хүн огт эс харагджээ.

	«Цаанаасаа ялтны царайтай хүн байдаг гэж Ломброзо хэлсэн нь зөв бололтой. Харин Дриль хүнд хайртай болохоороо тийм явдал эрүүгийн талаар зохилдохгүй. Тэр ч байтугай хортой гэж зөвшөөрөөгүй ажээ» гэж Клим бодохдоо энэ дүгнэлтдээ сэтгэл ханаад шүүхийн хуралд дахин ирэхийг больжээ. Чингээд Варавкийн зөвлөснөөр иргэний инженерийн дээд сургуульд сурдаг байж гэж Клим бас боджээ.

	Түүнээс хойхон Самгинд нэг онц тааламжгүй сэтгэгдэл төрсөн нь гэвэл, нэг сартай шөнө оройхон Самгин Варварынхаас гараад цэцэрлэгийн дундуур харьж явжээ. Цагийн өмнө хаврын усархаг бороо орж газар дэлхийг дэвтээгээд чийгтэй бүлээн агаарт шинэхэн навчны үнэр анхилан, сарны гэгээнд модны сүүдэр газарт зураг адил туссан байжээ. Самгин сэтгэл тэнэгэр явсан тул «Варварынд л хүргэн орох хэрэгтэй байна даа. Варвара ч үүнийг их хүсэж байгаа. Тэгвэл аятайхан сууж болно. Варвара ч Анфимьевна ч аль аль нь намайг бөөцийлж сүйд болно. Варварад нэг сайн чанар бий. Юу гэвэл, тохитой суухыг ихэд эрхэмлэнэ. Өөрийн үүрийг эцэж цуцахыг мэдэхгүй үргэлж гоёж гоодно. «Намайг ч гэргий хүлээж байгаа бий!» гэж Самгин бодож явжээ. Самгин урдаа явсан нэг хүнийг гүйцэж очтол.

	— Та чинь Самгин уу? гэж сугадан авахыг үзвэл Тагильский байжээ. Тэр бор пальто өмсөөд, бүрх малгай ар шил рүү даржээ. Согтуу бололтой, шаазан нүүрэнд нь улаан улаан толбо буугаад нүдээ анивчихгүй юм сан гэсэн шиг том гэгчийн харжээ.

	— Жаахан охид эргүүлж явна уу? Оройтсон биз. Эднийг ямар охид гэх вэ! гэж хачин муухай чанга чалчиж, — Би ч гэсэн энэ охидыг хэрэглэдэг боловч үзэн ядна. «Чамтай албаар тийчлэх гэж яршиг, чамайг үзэн ядна» гэж би шууд хэлдэг юм. Тэгэхээр мангуу юм чинь инээдэг юм. Тэд бол цөм хулгайч мөн гэжээ.

	Сарын өмнө «Москвагийн хуудас» хэмээх заваан сониноос нэг оюутны тухай шившигт мэдээ олж уншсанаа Самгин санав. Тэр оюутны нэрийг нууцлан, зөвхөн Т. гэсэн байжээ. Тэр мэдээнд сайх оюутан «Зугаалах хүрээлэнгийн» шивэгчин эмийг мөнгө хулгайлав гэж сэрдсэнд шивэгчин эм тэр шөнө зарцынхаа ажлыг хийсэнгүй харин шөнөжин зочидтой наргиж хоносон учир тэр худлаа гэж гэрчийн этгээд мэдүүлсэн тухай өгүүлсэн байв. Тэр мэдээг «Эрдэмтний эндүүрэл» гэж гарчигласан байжээ.

	— Охид гэснээс хө, гэж Тагильский бас чалчиж малгайгаа авч нүүрээ сэвээд, — Саявтар би нөгөө прокурорын туслах Кучин бил үү? Кичинтэй их ходий байлаа. Ветрова гэдэг авхай шоронд тосон дэнгээр гал тавьж биеэ шатааж үхсэн шившигт явдлыг та санаж байна уу? Тэр шившигт явдлаар түүх бичих гэж оролдсон юм шив. Гэтэл Кичин тэр Ветровын талаар муу анхаарснаас тийм болсон гэж үзэж байна. Гэвч юу базаах вэ, тэр Кичин бол тийм дэгдгэнүүр хүн биш гэж инээгээд үгээр нааддагаараа наадаж

	— Гэвч Кичин бол ямар Свидригайлов биш дээ. Ер нь догшин хэрцгий хүн биш үү! Харин ч шулуун шугамын «зарчимтай» хүн... гэж чалчиж яваад золтой халтирч ойчсонгүй, Самгин түшиж авчээ.

	— Байзнаарай. Би гуанзанд нэг сонин ном бээлийтэйгээ орхичхож гэж Тагильский халаасаа тэмтрэн, бээлийгээ хөлдөө өмссөн мэт хөл рүүгээ хараад, — Буцаж очих уу? Эндээс холгүй, нэг лонх дарс ууж жаал зугаа ярилцах уу, аа? гэжээ.

	Чингээд хариу хүлээсэн ч үгүй согтуу хүн гэхээргүй Самгиныг эвтэйхэн түлхэж эргүүлжээ. Тагильский Прейсийн дугуйланд суухдаа өөрийгөө бусдаас илүү ухаантай гэж үзээд баян хүн өглөг өгөх адил хааяа нэг үг хаяж суудгийг нь Самгин ихэд сонирхдог билээ. Бас хачиртай сээтэгнүүр бие нь хүртэл нэг л эрх танхил ер гоё хувцас өмсөж, зөөлөн сандалд суухаар зориуд заяагдсан мэт билээ.

	Прейсийнд очилгүй удаж байна уу? гэж Самгин асуув.

	— Би тэдний уйтгарыг сэргээх гэж бага сага маргаж хэрэлдсэндээ гэж Тагильский хэв нэг өгүүлээд гуанзны үүдийг өшиглөн онгойлгож, миний ном бээлий хоёрыг ол гэж зарцад чанд тушаав. Тагильский гуанзанд ороод эрүүл болсон мэт байв. Нэг лонх дарс урдаа тавиад үзтэл сэтгэл ханамжтайгаар аяархан ярьсан нь

	— Тэр Кичин их сонин боддог хүн байна. «Марксизм бол хэдийгээр цаанаасаа томоотой зохиогдсон сургаал боловч би хувьдаа хүлээн авч чадашгүй, яагаад гэвэл би үе залгамжилсан хөрөнгөтөн хүн» гэсэн шүү. Ингэж хэлэхэд нэлээн зориг хэрэгтэй шүү! гэв.

	Климийг өдөх мэт харахад нь хүүхэн хараа нь огт хөдлөхгүй тогтжээ. Бамбагар ягаан уруулаа мурийлгаж, томоогүйгээр инээмсэглэж, нохойн хэл шиг урт нарийхан хэл цухалзуулан уруулаа долоож байх нь үзэгдэнэ. Тэд тасалгааны үүдэн талд сууж байхад тэнд вигтроол хүнгэнэн нижигнэж байв. Гуанзны дотор шуугиан, утаа маш их. Тэдний хажуугийн ширээн дээр инээд хүрмээр жигтэй том хамартай еврей их л хөөрч, янжуур зууж өөдөөс нь хараад суусан их сахалтай орос хүний нүүрэн дээр арван хуруугаа арвалзуулж байх нь харагдана. Тэр еврей нүүр амаа аймаар болгож байгаад аяархан ярих бөгөөд сандал дээрээ найгалзан бужгар толгой сэгсэрнэ. Бас нэг ширээнээ ногоон чулуун ээмэгтэй, улаан царайтай эхнэр залхуутайяа хоол идэж сууна. Витте сайдтай адилхан хүн өөдөөс нь харж суугаад гахайн тооройн гавлыг хагалах гэж хичээнгүйлэн төнхөж байв. Тагильский дарснаас балгаад дуугаа онц нам болгож,

	— Миний ангийн хүмүүс үзэхдээ, түүхийн энэ гүн ухааныг өөрсдийн хувьд заавал байх үнэн гэж үзэж байна. Би үзэхдээ бол энэ нь шал тэнэг хэрэг. Тэр ч байтугай урвалт мөн гэж үзнэ. Яагаад гэвэл, жинхэнэ түүхийн маргаангүй хууль бол байгалийн хүчийг, хүний хүчийг мөлжих явдал мөн. Энэ талаар хэдий чинээ хайр найргүй хүчин хэрэглэвэл соёл байдал төдий чинээ өндөр болно гэж надад нэг хүн ярив. Энэ ямар вэ, аа? Тэгэхэд бас угийн засаршгүй эвлэрэнгүй үзэлтэн хүмүүс сууж байсан даа гэж ярив.

	Вигтроол гэнэт зогсож, олон бүрээний сүүлчийн чимээ онд "ондоо битүү дуугарав. Нөгөө еврей дуугаа нам татаж амжсангүй тул

	— Хүн амьтангүй газар тэр үйлдвэрийг чинь хэн барих юм бэ? Тийш явахад ягир яндан мориор долоон цаг явж хүрнэ шүү дээ! гэж цөхөрсөн үг тасалгаагаар хангинаж байв.

	Виттетэй адилхан хүн мөнөөхөн тооройн ярзгар цагаахан толгойг хоёр хувааж талыг нөгөө авхайд харуулж, гуанзны зарцыг дуудаж,

	— Хүүе хүн! Энэний чинь тархи нь хаана байна аа! Та нар, хүнд юу өгч байгаа чинь энэ вэ? гэж аашилж байв.

	Еврей чанга ярьсандаа зовж эргэж харвал Тагильский түүнийг муухай харж байсанд ичиж, нугдайн суув. Вигтроол ч дахин хангинав. Тагильский дарснаас бас балгаж, ширээний дээгүүр Клим тийш бөхийж,

	— Үнэндээ эрэлхэг хүн байна, энэ үнэн биз? гэж асууна.

	— Уурласан байж магадгүй дээ гэж Клим хэлэв.

	— Тийм байж болно. Гэхдээ... гээд цааш нь ярьсан нь Улс төрийн хэрэгтний талаар нээлттэй шүүх хэрэглэхийг засгийн газраас захиргааны талаар лав нөлөө үзүүлэхгүй. «Тэгэх юм бол манай үнэний төлөө хэн зовж явааг олон нийтийн өмнө харуулчих болно. Манайд шоронгийн хоригдлуудын зэрэг ер зовсон зүдсэн улсад хүмүүс хэтэрхий сайн. Тэд одоогоор соёлт ертөнцийг хэрхэн дарлаж доромжлох хэрэгтэй вэ гэдгийг сурч байгаа улс юм» гэж тэр нөхөр ярьдаг юм гээд нарийхан нарийхан тамхи чихсэн хайрцаг нээж Климийг дайлаад,

	— Марксизм ингэж байдлыг хэрхэн хурц болгож байгааг та бэлхнээ санаж байгаа биз дээ? гэв.

	Самгин дуугүй дал мөрөө хавчив. Самгин нүдний шилийг арчиж суухдаа, энэ атигар зузаан, тохитой хүн хүнээс дуулсан биш, өөрийн бодсоныг ярьж сууна даа гэж сэжиглэн, түүний яриаг онц анхааран чагнаж байжээ. «Энэ нь намайг юу бодож явдгаа ил хэл гэж өдөж турхирч байгаа ухаантай юм байна шүү» гэж Самгин бас боджээ.

	Гэвч Тагильский гадаа явснаасаа улам ч эрүүл болсон шиг үзэгдээд ярвагардуу дуу хоолой нь улам бат цуурайтан, урт хэлнээс нь элдэв эвтэй үг хөнгөнөөр урсан гарч байв.

	— Бидний танил Поярков мэтийн шулуун шугамыг баримтлагчид чухамдаа соёлын ертөнцөд хэрхэн дайсагнахыг сурч сургаж явдаг гэдгийг Самгин та зөвшөөрч байгаа биз дээ? гэж асуугаад үлдсэн дарсыг Климд аягалаад өдөх мэт инээвхийлэн харж байв.

	Самгин онц хүйтнээр,

	— Поярков хэнд юу сургаж явдгийг би мэдэхгүй юм. Гэвч миний бодвол, соёлт ертөнцөд хачин хүн маш олон байна. Тийм хүн олон байгаа нь соёлын ертөнцөд эрүүл бус байгааг гэрчилж буй хэрэг мөн гэж яриад, «Энэ мал шиг амьтан, намайг зайлшгүй өдөж байна шүү!» гэж боджээ. Чингээд уг яриаг ондоо тийш аваачих гэж

	— Танайд улсын шалгалт эхэлсэн үү? гэв.

	Тагильский толгой дохиод яагаад ч юм, болцгор улаан нударга зангидаж ширээ дэлдэв.

	— Сургуулиа дүүргээд та юу болох вэ?

	— Прокурор болбол та их гайхах уу? гэж Тагильский асуугаад Самгиныг харж, хэлнийхээ үзүүрээр уруулаа долоов. Нүдэнд нь чийдэнгийн гэрэл онц хурц ойж, сахлын нь махир үзүүр улам өргөгдөж байв.

	— Түүнд гайхах юу байна? Би өмгөөлөгч, та прокурор... 

	— Та улс төрийн хэргээр яллагдах болбол би таныг яллах болно гэдгийг та бодож үзсэн үү?

	— Та тэгвэл хайрлах уу?

	— Үгүй, «Ялтан хүн хэчнээн ухаантай тусмаа төдий чинээ гэм буруутай байдаг» гэж Кичин золиг ярьсан шүү! Чин сэтгэлээс хэлэхэд та бол их ухаантай хүн. Энэ бол таны дуугүй байж чаддагаас ч ил харагдаж байгаа юм гэв.

	Гуанзанд байсан улс хэдийн таржээ. Гуанзны зарц нар үлдэгсдийг хэдийд явдаг бол гэсэн янзтай гунигтай харж байв. Нэг зарц эвшээлгээд түүнийгээ нууж алчуураар амаа дарах нь бөөлжих гэж байгаа мэт санагдана.

	— Явах цаг болжээ гэж Самгин хэлэв.

	Тэд гадаа гараад хоёр нэг минут дуугүй явцгаав. Тагильский ямар нэг төрхгүй ярих биз гэж Самгин бодож явжээ. Гэтэл зөв боджээ.

	— Оросыг ариутгах нэг хүн хэрэгтэй болжээ гэж хэн хэлсэн бил ээ? гэж Тагильскийн асуусанд Самгин,

	— Та хэлсэн гэв.

	— Үгүй би хэлээгүй, хүний хэлснийг хэлж байна. Леонтьев хэлсэн шиг санагдана. Аль эсхүл Катков хэлсэн билүү... гэхэд нь Клим

	— Би мэдэхгүй гэжээ. 

	Хэд алхаад Тагильский бас

	— Та эгч дүү хоёр хүүхнийд орохгүй юу? Шөнө өдөр хэдийд ч хамаагүй зочдыг халуунаар хүлээн авдаг юм. Их ойрхон шүү гэхэд нь Самгин үгүй гэжээ. Тагильский хэдий жижигхэн боловч чийрэг гараар Самгины гарыг барьж, пальтоныхоо захыг босгож, малгайгаа нүд рүүгээ дараад архиа арай хэтрүүлжээ гэдгээ мэдсэн хүний адил бат чанга алхсаар гудамж тойрон далд оржээ. Самгин хойноос нь харж,

	«Ариутгагч гэнэ. Өөрийгөө их ухаантай гэж боджээ. Баян чавганц нарын дурыг мөнгөөр хангадагуудтай адилхан эр бий дээ, чи» гэж хараагаад санаа бодлыг юутай ичгүүртэйгээр гаргаж болно вэ гэж бодов. Хууль цаазын ангид дэмий л орж гэж бас харамсан бодтол прокурорын туслахыг өшиглөсөн нөгөө тоо бүртгэгч Смолиныг санаж Тагильскийн урт хэлийг санав.

	«Энэ худал залж байна. Прокурорын газар очдоггүй биз. Зүрх нь хүрэхгүй» гэж бас боджээ.

	Самгин шалгалтаа өгөөд хөдөө гэртээ харьж хоёр гурав хоноод цааш Ижил мөрөн, Кавказ орохоор шийдэж байв. Гэтэл гэртээ харих тун дургүй байжээ. Тэнд Лида, эх нь, Варавка, Спивак бий. Эд бол бараг цөм ижил дэмий, хүнд маягийн улс. Тэнд «Манай хязгаар» сонин, Дронов Иноков бий. Тэд мөн л тийм ч таатай биш санагдана. Гэтэл санамсаргүй байтал Самгин ондоо тийш явах болов. Юу гэвэл, Самгин замын юм хумаа төхөөрч байтал эхээс нь цахилгаан иржээ. Тэр цахилгаанд:

	«Эцэг чинь өвчтэй, их муу байгаа. Чи Выборг ормоор байна» гэжээ.

	Самгин эцгээ хэдийн санаанд орохгүй болсон тул түүнийг өвчтэй гэхэд сэтгэл их зовсонгүй, харин гэртээ харих минь хойшлогдов гэж баярлажээ. Чингээд илүү юмаа Варварынд аваачиж тавиад Финлянд орохоор явжээ.

	 

	КЛИМ САМГИНЫ АМЬДРАЛ - 7 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

